
Монгол хэвлэлийн оршил

	Шарль Луи де Секонда де ля Бред и де Монтескье (1689-1755) бол Францын сэцэн мэргэн соён гийгүүлэгч, суут эрдэмтэн, түүхч, социологич, хуульч, уран зохиолч бүлгээ. Энэ хүний агууг зөвхөн энэ хэдэн гуншнаар таниулах аргагүй нь мэдээж. Шарль Монтескье нийгэм-улс төрийн хийгээд гүн ухааны асуудлыг нэлээд нударгатай боловсруулж байсан юм. Их олон талтай сэтгэгч энэ хүн бүтээл юугаа туурвихдаа Сэргэн мандлын болон XVII зууны гүн ухаан-хүмүүнлэг ёсны их өв санд тулгуурлаж Гэгээрлийн хөдөлгөөний зарчмыг боловсруулахад чамлахааргүй хувь нэмэр оруулжээ. Нийгмийн түүхэн хөгжлийн зүй тогтлыг авч үзэхдээ хувь тавилан, санамсаргүй тохиолдол бус зүй ёсны учир шалтгаан түүхийн үйл явцыг нөхцөлдүүлдэг гэдгийг нотолж байсан юм. Чингэхээр түүх бол түүний хувьд зүй тогтолт үйл явц байлаа. Бүхий л амьдралынхаа туршид Монтескьегийн шастирууддаа нотолсон олон асуудал анх «Перс захианууд» (1721) гэдэг захидлын маягаар бичсэн гүн ухааны романд нь тусаж билээ.

	1988 онд швейцар эрдэмтэн Лүи Деграв Монтескьегийн бүх бүтээлийг шүүж үзээд нийтдээ 3273 нэр ус гарч байна гэж мэдээлжээ. Тэгэхээр энэ суут эрдэмтэн зохиолч олон үеийн үй түмэн мэргэдийн зохиол туурвилыг эх сурвалж болгож байсан нь тодорхой.

	Монтескьегийн бичсэн гүн ухаан, нийгэм-улс төрийн сэдэвтэй гучаад шастир бий. Энэ бүхнээс түүний алдрыг мандуулсан нь одоо монголоор орчуулаад хэвлэн гаргаж буй «Хуулийн амин сүнс» зохиол юм. Энэ ном анх 1748 онд хэвлэгдсэн. Уул бүтээлийг туурвихдаа зохиолч хууль бүрэлдэх шалтгаан хийгээд түүхийн талаарх өөрийн үзэл санааны тогтолцоог бичиглэх, улс төрийн эрх чөлөөний баталгааг тодорхойлох, Францын нийгэм-улс төрийн байгууллыг шүүмжлэх зорилго агуулжээ. Монтескьегийн үзсэнээр жинхэнэ шударга хууль бол хүний жам ёсны эрхээс гарч ирдэг байна. Чингээд юмны мөн чанараас урган гарч ирдэг шаардлагат харилцааг тодорхойлжээ. Энэ эрдэмтэн зохиолч зүсэн бүрийн ард түмний болон улс орны түүхэнд хандахдаа эдгээр улс түмэнд тогтсон төрөл бүрийн дэглэм журмыг өөлж муучлаагүй, харин тайлбарлаж байна. Дундад зууны монголчуудын түүх, ахуй амьдралын онцлогийг ч бичсэн. Монтескье үзэхдээ ертөнцөд дур зоргын юм гэж байхгүй, тухайн ард түмний түүх бол ердөө анхдагч ерөнхий зарчмын заримдаг тохиолдол юм гэжээ. Хууль бол ард түмний түүх, улс төрийн байгуулал, шашин, амьдралын хэв маяг, зан заншил, цаг уур, газар нутгийнх нь хэмжээ дамжаатай шүтэлцээтэй гэдгийг өгүүлжээ. Хуулийг дотор нь байгаль ертөнцийн тогтоосон мөнхийн хөдөлшгүй хууль, хүний тогтоосон өөрчлөгдөж болдог хууль гэж хоёр ангилжээ. Чингэхдээ хүний тогтоосон хууль нь мөнхийн хөдөлшгүй хуультай нийцэхээ байхаар л өөрчлөгдөх ёстой болдог хэрэг шүү дээ.

	Энд тэр бүрийг тоочих боломжгүй. Онцлон тэмдэглэх нэг зүйл гэвэл Монтескьегийн энэ суут бүтээл дэлхийн олон улс орны, тухайлбал Америкийн Нэгдсэн Улсын Үндсэн хуульд ч асар нөлөө үзүүлсэн гэдгийг тэмдэглүүштэй. Иймээс ч энэ зохиолыг дэлхийн утга зохиолын хамгийн гарамгай бүтээлийн нэгэн гэж эрдэм оюуны хүрээнд тооцдогийг дурдууштай байна. Энэ туурвил хууль, улс төрөөр амь зуудаг, эл салбарт хүчээ үзэхийг хүсэж буй аливаа хүний оюуны сүвийг улам нээгдүүлнэ гэдэгт би ер эргэлзэхгүй байна. Уул зохиолыг монголчилсныг манай утга зохиолын орчуулгын нэгэн амжилт гэж үзэх ёстой бөгөөд дуун хөрвүүлэгч Т. Төмөрхүлэгт талархал илэрхийлье.

	Академич Ж. Амарсанаа

	2008 оны 1 дүгээр сарын 14.

	
Зохиогчийн мэдүүлэг

	1. Энэ туурвилын эхний дөрвөн дэвтрийг сайтар ухааруулахын тулд тэмдэглэх, үүнд бүгд найрамдах улсын буян гэдэг үгээр би эх орноо хайрлах, нэг үгээр хэлэхэд эрх тэгш ёсонд дурлах гэсэн санааг илэрхийлсэн юм шүү. Энэ нь ёс суртахууны ч юм уу, христийн биш, улс төрийн буян. Улс төрийн буян нь нэр төр хаант төрийг хөдөлгөдөг шиг бүгд найрамдах засаглалыг хөдөлгөөнд оруулдаг оньсол+

	Чингэхээр улс төрийн буян гэдгээр 6и эх орноо хайрлах, эрх тэгш ёсонд татагдахыг хэлсэн хэрэг. Сэтгэлд төрсөн шинэ шинэ саналаа 6и шинэ нэрээр хэлж, хуучин үг хэллэгийг шинэ утга санаагаар илэрхийлэхээс өөр аргагүйд хүрлээ. Үүнийг ойлгоогүй хүмүүс намайг шал дэмий юм хийжээ гэсэн байна билээ. Үүгээрээ ертөнцийн хамаг улс оронд зэвүүцэл төрүүлэх биз ээ. Учир нь гэвэл хорвоогийн бүх улс оронд ёс суртахууныг өргөн дээдэлдэг ажаам.

	2. Ямарваа нэгэн шинж чанар, сэтгэлийн ааль араншин буюу буян бол аль нэг засаглалын гол хөдөлгүүр биш хэмээн нотлох, энэ бүхэн нь засаглалд байдаггүй юмаа гэж нотлох хоёрын хооронд асар их ялгаа буй гэдгийг анзаарууштай. Жишээлбэл би, ийм ч хүрд, тийм ч араат дугуй энэхүү цагны оньсолборыг хөдөлгөөнд оруулдаг юм биш ээ гэх юм бол энэ бүхэн уг цаганд байдаггүй юм аа гэсэн гаргалга хийх болж байна уу? Хаант төрд ёс суртахууны хийгээд христийн буян хаялга байдаггүй, улс төрийн ач буян ч огоот үгүй гэж дүгнэлт гаргах гэвэл мөн төдий хэрийн учир шалтгааныг л эрэх хэрэгтэй болно доо. Нэг үгээр хэлэхэд Бүгд найрамдах улсын хөдөлгөгч оньсолбор нь улс төрийн буян хаялга мөн хэдий боловч тэнд нэр төр байж л байдаг, хаант засаглалын хөдөлгөгч хүчин нь нэр төр мөн авч тэнд улс төрийн буян хаялга оршиж л байдаг.

	Эцэст, уул номын гурав дахь дэвтрийн V бүлэгт гарч байгаа буянт хүн нь угтаа христийн ёс суртахууныг эзэмшсэн буянт хүн биш, миний өгүүлсэн улс төрийн дөмөг сайн руу тэмүүлсэн улс төрийн буянт хүн юм шүү. Энэ нь улс орныхоо хуульд хайртай, үйл ажилдаа энэ хайраар баримжаа болгодог хүн. Эл хэвлэлд би өөрийнхөө бодол сэтгэлгийг улам ч нарийсган энэ бүхнийг тодрууллаа. Олонх тохиолдолд өөрийнхөө хэрэглэсэн буян гэдэг үгийг би улс төрийн буян гэдэг хэллэгээр орлуулж байгаа юм шүү.

	
Татал

	Энэ номд гарч буй үй түмэн өгүүлэл дотроос миний санаанд ер оромгүйгээр хэн нэгнийг гомдоож мэдэх юм тохиолдох аваас ямар ч л гэсэн атгаг санаа агуулж бичсэн зүйл үгүй шүү. Би бол төрөлх араншнаараа юмыг өөлж гоочлох дуртай хүн биш. Платон бээр Сократын үед хүмүүний биеийг олж төрсөндөө тэнгэр бурханд тал өгч байсан. Би бол миний энэ амьдарч байгаа засаглалын үед төрүүлж өгсөнд нь, намайг хайрлуулж өгсөн хүмүүст нь захируулахаар болгоосонд нь тэнгэр бурхныг ерөөж байна аа.

	Би нэг л өршөөл гуйх гэсэн юм. Тийм өршөөл хайрлах болов уу, яах бол гэж эмээж байна л даа. Юу вэ гэвэл хорин жилийн туршид бүтээсэн туурвилыг өнгөц гүйлгэж уншаад л дүгнэж цэгнэхгүй байгаасай, номыг минь бүхэлд нь сайшаах юм уу, муучлаасай билээ, харин зарим нэг үг өгүүлбэрийг нь биш шүү. Зохиогчийн зорилго, санааг таних гэвэл тэрийг бүтээлийнх нь зорилго, санаанаас л олж илрүүлж болох билээ.

	Би хүмүүсийг судлахаас эхэлсэн. Чингээд тэдний зүсэн бүрийн тоо томшгүй хууль, ёс жаяг нь гагц хоосон мөрөөдлөөс нь үүдэн гардаггүй юм байна гэдгийг олж харсан.

	Би анхдагч зарчим тогтоосон. Тэгээд элдэв онцгой тохиолдол өөрөө тэр анхдагч зарчимд захирагддаг агаад аль ч улс үндэстний түүх үр дагавар маягаар түүнээс л урган гардаг юм байна, онцгой хууль бүр ондоо нэг хуультай учир холбогддог буюу өөр илүү ерөнхий хуулиас хамаардаг юм байна гэдгийг мэдсэн.

	Элэр балрын үе рүү ороод би, өөр өөр бодит тохиолдол бүрийг адил хэмээн үзэхгүйн тулд, түүнчлэн ижил мэт харагдах тохиолдлуудын хоорондын ялгаа салгааг эс ажин өнгөрөхгүйн үүднээс үзэл санааг нь барьж авахыг хичээсэн.

	Би өөрийнхөө зарчмыг мухар санаа бодлоосоо биш, юмны мөн чанараас ургуулан гаргасан.

	Энд маш олон үнэн, түүнийг өөр бусад үнэнтэй уяж өгдөг гинжин холбоо мэдэгдсэний дараа л илэрхий болж ирнэ. Нарийн ширийнийг нь эргэцүүлэн бодохын хэрээр анхдагч зарчмын мадаггүйд итгэх болно. Энэ бүх нарийн ширийнийг би тэр бүр дурдаагүй ээ, учир нь гэвэл хамаг бүгдийг тоочсон хүн үхмээр уйтгар төрүүлэхгүй гэж хэзээ байлаа даа?

	Энэ номд эдүгээгийн бүтээл туурвилуудын онцлог шинж мэт санагдах тэр хэтрүүлэг, туйлшралыг олж харахгүй ээ. Юмыг нэлээд өргөн хэмжээнд авч үзэх аваас тэр туйлшрал алга болдог. Зохиогчийн оюун ухаан судлахууны нэг тал руу нь тэр чигээрээ төвлөрөөд, бусад талыг нь хайхралгүй орхихоор тэр хэтрүүлэг гарч ирдэг бус уу.

	Би аль нэг орон дахь байгууллыг буруушаах гэж бичиж байгаа юм биш ээ. Ямар ч ард түмэн эл номоос өөрсдөд нь нэгэнт тогтсон дэглэм журмын учир начрыг олж үзнэ. Чингээд түүнээс зүй ёсоор ямархан дүгнэлт гаргах вэ гэвэл энэ дэг журамд өөрчлөлт оруулах санаа бодлыг, аливаа улсын байгуулал тогтцыг нийтэд нь нэвт шувт харж чадах төрөлхийн оюуны умайтай хүмүүс л гаргаж тавих эрхтэй юм байна гэж үзэх болно.

	Ард олны гэгээрэлд хөндий хүйтэн хандаж болохгүй. Засаг төрийн байгууллагуудад зуршил болсон мухар баримтлал нь ард олны мухар баримтлалаас л үүдэлтэй юм шүү дээ. Балар харанхуй үедээ хүмүүс аймшигтай хорлонт үйл хийхдээ ч эргэлзэж тээнэгэлзэхийг мэддэггүй, соён гэгээрүүлэхийн үед гайхамшигт буянт ажил үйлдэхдээ ч мэгдэн сандарч байдаг. Тэд хуучин муу юмыг мэдээд засаж залруулах гэдэг. Гэвч засаж залрууллаа гэсэн юмнаас нь дахиад л муу юм гарахыг хардаг. Хүмүүс бүр долоон дор гэсэн юмнаас айх юм бол тааруухан юмтайгаа эвлэрдэг, бүр илүү дөмөг гэсэн юманд эргэлзэх юм бол сайн гэсэн юмандаа сэтгэл ханадаг. Тэд цогц юмыг таних гэж зөвхөн жижиг рүү нь хардаг, бүхий л үр дагаврыг мэдэх гэж хамаг л шалтгааныг хайдаг.

	Хэрэв хүмүүст өөрсдийн үүрэг хариуцлагаа дээдэлж, их эзэн, эх орон, хууль юугаа хайрлах шинэсрэг учирлал мэдүүлж, тэднийг, аль ч оронд, аль ч засаглалдаа, бас толгой дээр ногдсон ямар ч ажилдаа сэтгэл нэн өег байлгаж чадлаа гэхэд мөнх бусчуудын дотроос би өөрийгөө.мөн ч аз завшаантайд тооцох сон.

	Хэрэв засаглагчдыг нь тушааж зааварлах ёстой юмныхаа талаарх мэдлэг мэдээллээ арвижуулж, захирагдагсдад нь удирдуулахдаа улам улмаар сэтгэлийн таашаал эдлүүлж чадлаа гэхэд мөнх бусчуудын дотроос би өөрийгөө мөн ч аз жаргалтайд.

	Хүмүүсийг мухар баримтлалаас нь ангижруулж чадлаа гэхэд мөнх бусчуудын дотроос би өөрийгөө мөн ч хувьтайд.

	Мухар баримтлал гэдгээр би энэ тэр юмыг таньж мэдэхэд нь садаа болж буй зүйлийг хэлж байгаа юм биш, өөрийгөө таньж мэдэхэд нь тушаа болж буй юмыг хэлж байгаа юм.

	Хүмүүсийг гэгээрүүлэхийг эрмэлзэхдээ бид чухамхүү хүмүүн төрөлхтнийг хайрлахад орших энэхүү нийтийн буянт үйлийг дэлгэрүүлж чаднам зээ. Хүн гэдэг уян хатан, оршин буй нийгэмдээ өрөөл бусдын бодол санаа, санал сэтгэгдэлд чих зөөлөнтэй ханддаг амьтан болохоор мөн чанарыг нь харуулаад өгөхөөр ухаарах ч чадвартай, харин нуугаад байх юм бол тэр тухай аливаа ойлголтоо ч умартдаг амуй.

	Би энэ зохиолыг олон удаа эхэлж, олон ч удаа орхисон. Бичсэн цаасаа мянга түмэн удаа салхинд хийсгэсэн. Дургүйд хүчгүй гэгчээр гар аяндаа сулдхийхийг өдөр бүр мэдэрдэг байлаа. Ямар нэг урьдчилсан төлөвлөгөөгүйгээр судлахуунтайгаа ноцолдсон болохоор горимыг ч, гажилтыг ч мэдэхгүй байлаа. Үнэнийг оллоо гэхэд алдахын тулд л олсон юм шиг байжээ. Ингээд анхдагч зарчмаа нээж олоход эрж байсан бүхэн өмнө маань тодрон гарч ирээд хорин жилийн нүүр үзэхэд туурвил минь төрж, өндийж, урагшилж, эцсийн бүлэгт дуусгавар боллоо.

	Хэрэв уул бүтээл амжилттай болсон бол үлэмж хэмжээгээр энэ судлахууны агуу ихэд учир нь буй гэж би хэлэх байна. Гэхдээ зохиогчийн билиг чадвар энд ямар ч хамаагүй гэж бодохгүй байна. Франц, Англи, Германы өчнөөн төчнөөн лут хүмүүсийн өмнө нь бичсэн зохиолыг уншаад би гайхан бахдаж байсан. Тэгэхдээ зориг мохоогүй ээ. Коррежтой хамт би «Би ч бас зураач» гэж дуу алдсан.

	
ТЭРГҮҮН ХЭСЭГ

	
ТЭРГҮҮН ДЭВТЭР : ХУУЛИЙН ТУХАЙ БАГЦААЛАН ӨГҮҮЛЭХ НЬ

	I БҮЛЭГ. Хууль төрөл бүрийн зүйлд хэрхэн холбогдох нь

	Хууль бол уул үгийн хамгийн өргөн утга санаагаар юмны цаад мөн чанараас урган гардаг шаардлага бүхий харилцаа юм. Энэ үүднээс бүхий л юм өөрийн гэсэн хуультай. Бурхад1 хуультай, сав ертөнц өөрийн хуультай, хүнд байдаг дээд ухаан өөрийн хуультай, мал адгуус хуультай, хүн мөн хуультай.

	Ертөнцөд бидний харж буй бүхий л үзэгдлийг сохор хувь заяа бүтээдэг гэж хэлж буй хүмүүс их л мунхаглажээ. Учир нь гэвэл ухаалаг амьтдыг бүтээсэн болж таарах сохор хувь заяанаас өөр утга учиргүй юм гэж байж таарах уу?

	Чингэхээр анхдагч ухаан гэж байна аа. Хууль бол тэр анхдагч ухаан, төрөл бүрийн амьтад хоорондын харилцаа, мөн тэр зүсэн бүрийн амьтдын хоорондынх нь харилцаа юм.

	Бурхан болбоос ертөнцтэй бүтээгч, хамгаалагч гэсэн харьцаагаар харьцдаг, ёсоор бүтээсэн хуулиараа л хамгаалдаг, тэр хуулиараа л үйлдлээ хийдэг, учир юун хэмээвээс хуулиа мэддэг, мэддэг нь юу вэ гэвэл түүнийгээ бүтээчихсэн юм, бүтээчихсэн нь юу вэ гэвэл тэр хууль нь суу билиг, агуу их хүчин чадалтай нь учир холбогдолтой. Материйн хөдөлгөөнөөр бүтсэн, оюун ухаангүй ертөнц бид бүхний харж байгаагаар ямагт оршсоор буй нь бүхий л хөдөлгөөн нь үл хувьсах хуульд захирагддаг, бид өөрсдөө ямар ч ертөнцийг сэтгэлдээ буй болголоо гэхэд тэр нь мөн л үл хувирах дүрэм журамд захирагдаж таарна, эс бөгөөс үгүй болно гэж үзэхээс өөр аргагүй.

	Ийнхүү дур зоргын үйлдэл мэт санагдах бүтээхүй нь бурхангүйчүүдийн хувь тавилан лугаа адил үнэхээр зайлшгүй хэд хэдэн дүрэм журамтай байж таарах нь ээ. Бүтээгч бээр энэ дүрэм журамгүйгээр ертөнцийг засаглаж чадна гэж бодох нь тэнэглэж буй хэрэг гэхээс өөр яах вэ. Учир нь гэвэл тэр дүрэм журамгүйгээр ертөнц өөрөө эс оршино биз дээ.

	Энэ дүрэм журам бол хувиршгүйгээр тогтоосон харилцаа. Юу вэ гэвэл хоёр хөдөлгөөнт биеийн бүхий л хөдөлгөөн, харилцан үйлдлийг нь жин болоод хурдын харьцаагаар хүлээн авдаг, энэ харьцаагаар өсөж хөгждөг, багасдаг, устан алга болдог. Аливаа ялгавартай юм нэгдмэл чанартай байдаг бол аливаа өөрчлөлтөд тогтмол чанар буй.

	Онцгой ухаантай амьтдад өөрсдийнх нь бүтээсэн хууль буй бол тэдний бүтээгээгүй хууль гэж бас буй. Ухаантай амьтад үнэн бодтой байхын өмнө орших учиртай, энэ учраас тэдний хооронд харилцаа байх ёстой, хууль ч бас байх учиртай! Хүмүүс хуулийг буй болгохоос өмнө шударга харилцаа гэж байв шүү дээ. Бичмэл хуулийн заасан, хориглосноос гадуур шударга юм ч үгүй, шударга бус юм ч үгүй гэж ярих нь тойргийг зурахаас өмнө хигээснүүд (радиус) нь хоорондоо адил байгаагүй гэж батлахтай адил.

	Энэ учраас бичмэл хуулийг тогтоохоос өмнө шударга ёсны харилцаа байсан гэдгийг хүлээн зөвшөөрөх ёстой буй за. Жишээлэх юм бол хүмүүний нийгэмлэг оршиж буй бол хүмүүс хуульд захирагдах ёстой, хэрэв ухаант амьтад бусад амьтны сайн үйлийг хүртэх юм бол талархах ёстой биз дээ, хэрэв ухаант амьтан өөр ухаант амьтныг бүтээх юм бол буй болсон амьтан нь оршин тогтнохоосоо-эхлээд нөгөөгийнхөө эрхэнд орох учиртай, ухаант амьтан өөр нэг ухаант амьтанд муу үйлийг хийх аваас хариуд нь муу үйлийн үрийг хүртэж таарна гэх мэт ээ.

	Гэтэл ухаант амьтны ертөнц биет ертөнц шиг төгс төгөлдөр засагддаггүй ажаам. Учир юун хэмээвээс хэдийгээр ухаант амьтны ертөнц цаад мөн чанараараа үл хувирах хуультай боловч түүнийгээ ямагт баримталдаггүй. Гэтэл биет ертөнц өөрийнхөө хуулийг ёсчлон дагадаг. Учир шалтгаан нь гэвэл онцгой ухаант амьтад мөн чанараараа явцуухан, тэр ч учраас төөрөгдөлд амархан автагддаг, нөгөөтээгүүр, цаад мөн чанараараа өөрийнхөө дур зоргоор үйлдэл хийдэг. Тийм ч учраас анхдагч хуулиа байнга мөрддөггүй, өөрсдийнхөө тогтоосон хуулиа ч тэр бүр баримталдаггүй.

	Адгуус амьтад ерөнхий буюу ямар нэгэн онцгой хөдөлгөөний хуульд захирагддаг уу, үгүй юу гэдэг нь тодорхой бус. Ямар ч атугай адгуус амьтад Бурхантай ямар ч ойрын харилцаа байхгүй. Үүгээрээ бодит ертөнцийн бусад амьтнаас эрс тэрс өөр. Адгуус амьтны мэдрэх чадвар нь бие биетэйгээ, бусад амьтантай болон өөртэйгөө харилцахад нь л хэрэг болдог.

	Амьтан бүр цаад мөн чанараараа таатай оршихуйд татагдаж тусгай ахуйгаа хамгаалж авч явах аргаа олдог, энэ нь үр удмаа үлдээх хэрэгсэл болдог. Адгуус амьтанд жам ёсны хууль бий. Учир нь гэвэл мэдрэхүйн чадвараар хоорондоо холбогддог. Адгуус амьтанд анхдагч хууль гэж байхгүй, юу вэ гэвэл танин мэдэх чадвараар холбогддоггүй. Иймээс жам ёсны хуулиа дагадаггүй. Ургамалд мэдрэхүй ч, танин мэдэхүй ч байдаг гэж бид олж хардаггүй. Гэхдээ ургамал энэ бүхнээ сайтар дагадаг.

	Адгуус амьтанд ч, бидэнд ч заяагдсан дээд давуу тал байдаггүй. Гэтэл бидэнд байдаггүй дээд давуу тал адгуус амьтанд бий. Хүнд байдаг итгэл найдвар, айдас түгшүүр адгуус амьтанд байхгүй. Бидэн шиг үхэж үрэгддэг хэр нь тэрийгээ мэдэрдэггүй. Олонх нь хүмүүн төрөлхтөн биднээс илүүтэй өөрийгөө хамгаалдаг. Бид хүсэл тачаадлаа хорлонтой хэрэглэдэг бол адгуус амьтан тэгдэггүй.

	Хүн биет амьтны хувьд бүхий л амьтны нэгэн адил үл хувирах хуульд захирагддаг. Ухаан заяагдсан болохоороо Бурханы тогтоосон хуулийг байнга зөрчдөг. Өөрийн тогтоосон хуулиа өөрчилж хувиргадаг. Хүн өөрийгөө удирдах учиртай. Гэвч эгэл явцуу амьтан учир үл мэдэхүй хийгээд төөрөгдлийн золиос болдог. Олж авсан өнгөц мэдлэгээ цөөн бус удаа алддаг. Мэдрэхүйтэй амьтан юм болохоороо мянга түмэн тачаадлын эрхэнд автагддаг. Ийм амьтан хором бүр өөрийнхөө Бүтээгчийг умартахаас сийхгүй. Бурхан хүнд шашны хуулийг сануулж байдаг. Ийм амьтан хором бүр өөрийгөө умартахаас зайлахгүй. Гүн ухаантнууд түүнд ёс суртахууны хуулийг сануулдаг. Нийгэмд амь зуухаар заяагдсан хэр нь хүн өөрийнхөө ойр дотно хүмүүсийг умартдаг. Хууль тогтоогчид хүмүүнд улс төр хийгээд иргэний хуулийн аргаар үүргээ биелүүлэхийг шаардаж байдаг. 

	 

	II БҮЛЭГ. Жам ёсны хуулийн тухай

	Энэ бүх хуулийн түрүүнд жам ёсны хууль тавигдах ёстой. Жам ёсны гэж нэрлэгдсэн учир гэвэл энэ хууль чухамхүү амьтан хүн бидний байгууллаас урган гарч байгаа юм. Үүнийг ул суурьтай танин мэдэхийн тулд нийгэм тогтохоос өмнөх цагийн хүнийг авч үзэхээс өөр аргагүй. Тэр ахуй цагийн хүний мөрдөж явсан хууль нь жам ёсны хууль юм аа.

	Бидний тархи толгойд Бүтээгчийн дүрийг санагдуулдаг агаад бидний татагддаг тэр хууль нь ач холбогдлоороо байгалийн хуулиудын магнайд тавигддаг юм. Гэхдээ хуулийн дэс дарааллаар биш юм шүү. Хүн байгалийн нөхцөлд мэдлэгтэй байсан гэхээсээ илүү мэдэхийн төлөө тэмүүлдэг асан гэж хэлүүштэй. Хүний санаанд буусан анхны саналга нь ер онолын шинж чанартай байгаагүй гэдэг нь тов тодорхой. Хүн ахуй нөхцөлийнхөө эх сурвалжийг эрэхээсээ өмнө яаж эсэн мэнд үлдэх вэ гэдгээ л боддог байсан байж таарна. Ийм хүн юуны өмнө сул дорой талаа л мэдэрдэг асан. Айж хулчийх нь хэмжээлшгүй байжээ. Үүнийг нотлохын тулд баримт жишээ хэрэгтэй гэвэл тэр нь зэрлэг хүмүүсийн орогнодог байсан ширэнгэ ойд олдсон шүү дээ. Бүхий л юманд айн чичирч, бүхий л юмнаас зугтан зайлдаг байжээ.

	Энэ нөхцөл байдалд хүн бүр л өөрийнхөө сул доройг мэдэрдэг, харин бусадтай нэгэн адил хэмээн бодох ч хэцүүхэн байсан биз дээ. Иймээс бие бие рүүгээ дайрч довтлохыг эрхэмлэдэггүй асан. Чингэхээр энхжин бол жам ёсны анхны хууль болж таарав аа.

	Хоббс, хүй нэгдлийн үеийн хүмүүсийг бие биеэ эзэрхийлэх хүсэлтэй байсан гэсэн нь худлаа. Эзэрхэх, ноёрхох саналга тийм ч амаргүй, үй олон өөр саналга бодлоос хамаардаг байсан гэж үзүүштэй. Ер анхны хүний толгойд ийм саналга анх төрдөг асан гэж бодохын аргагүй.

	Хэрэв дайн дажин хүний зүй ёсны хэрэгцээ биш аваас, хүмүүс яагаад байнга зэвсэглэж явдаг байсан, яагаад орон байраа цоожилдог байсан юм бол? гэж Хоббс асууж байна. Чингэхэд нийгэм үүсэхээс өмнө амьдарч байсан хүмүүсийг ийм хүсэл эрмэлзэлтэй байсан гэж үзэхийн хэрэггүй, тийм бодол саналга хожим нийгэм тогтсоны дараа л толгойд нь орж ирж, ийнхүү бие довтлох юм уу, өөрсдийгөө хамгаалах шалтаг олдог байсан байж болно.

	Хүн өөрийнхөө сул дорой талыг хэрэгцээ шаардлагынхаа талаарх бодолтойгоо уялдуулан мэдэрдэг байжээ. Энэ учраас хүн гэдэг амьтны хоёр дахь жам ёсны хууль нь гэдэс тэжээх хүсэл эрмэлзэл болж таарав аа.

	Айснаас шалтгаалж хүн зугтдаг гэж би дээр өгүүлсэн. Гэвч аль аль нь айж байна гэж мэдэнгүүтээ даруй бие биетэйгээ ойртох болдог. Түүний сацуу, аливаа мал амьтан адил төрлийн амьтантайгаа ойртож, таашаал эдлэхэд хүргэдэг. Хоёр өөр хүйстэн амьтан нийлбэл бүр ч илүү таашаал авах нь буй. Ийнхүү нэг хүний нөгөөтэйгөө ойртох хүсэл гурав дахь хууль нь болж таарав аа.

	Эхлээд хүн мэдрэхүйн чадвартай байгаад цаашид мэдлэг олох зам уруугаа оржээ. Ийнхүү, хүмүүс өөр адгуус амьтанд байдаггүй хоёр дахь шижмээр холбогджээ. Эндээс бие биетэйгээ ойртох шинэ шалтаг үүсэж байгаа юм. Нийлж амьдрах хүсэл хүн хэмээх амьтны дөрөв дэх жам ёсны хууль болж таарав аа.

	 

	III БҮЛЭГ. Бичмэл хуулийн тухай өгүүлэх нь

	Хүмүүс нийгэмд амьдраад эхлэхтэйгээ зэрэг сул талын мэдрэмжээ гээдэг. Өвөр хоорондынх нь адил тэгш байдал алга болдог. Чингээд дайн дажин ч эхэлдэг.

	Тусгайлсан нийгэм бүр хүчээ мэдрэх болсноос улс түмний хооронд дайн дэгддэг. Нийгэм бүрд онцгой хүмүүсийн хүч нь амтагдаж, нийгмийнхээ гол давуу талыг өөртөө ашигтайгаар эргүүлэхийг хичээдэг. Үүнээс шалтгаалж тэдний хооронд дайн үүсдэг.

	Энэ хоёр төрлийн дайн хүмүүсийн дунд хууль тогтоохоос өөр аргагүйд хүргэдэг. Уудам их гараг ертөнцийн оршин суугчид өөр өөр олон улс түмэнд хуваагдах бөгөөд эдгээр улс түмэн өвөр хоорондынхоо харилцаанд хуультай болдог. Энэ нь олон улсын хууль юм. Нийгэмд аж төрдөг амьтад оршин тогтнохын үүднээс хамгаалуулах шаардлагатай учир засаглагчид, захирагдагчдын харилцааг зохицуулсан хуультай болдог. Энэ нь улс төрийн хууль юм. Тэдэнд иргэд хоорондын харилцааг тодорхойлсон өөр нэг хууль буй бөгөөд тэр нь иргэний хууль билээ] Олон улсын хууль нь зүй ёсоор янз бүрийн улс түмэн энх цагт бие биедээ аль болохоор буян үйлдэж, дайны үед өөрийн язгуур эрх ашигтаа хохирол учруулахгүйгээр аль болохоор муу үйл хийхээс цааргалах зарчимд тулгуурладаг болой.

	Дайны зорилго бол ялалт, ялалтын зорилго бол байлдан дийлэх, байлдан дийлэхийн зорилго нь эсэн мэнд үлдэх. Түрүүчийн хийгээд саяын зарчмаас олон улсын хуулийг бүрдүүлэх бүхий л хууль төрмүй.

	Бүх улс үндэстэн олон улсын хуультай, олзлогсдынхоо махыг иддэг ирокез нарт ч олон улсын хууль буй. Тэд элчин төлөөлөгчөө илгээдэг, гаднын элч нарыг хүлээн авдаг, дайны хийгээд энхжиний хуулийг мэддэг. Нэг муу юм гэвэл олон улсын энэ хууль үнэн зарчимд тулгуурладаггүй.

	Бүхий л нийгэмд хамаатай олон улсын хуулиас гадна нийгэм бүрд улс төрийн тусгай хууль буй. Аль ч нийгэм засаглах газаргүйгээр оршин тогтнодоггүй. Гравинагийн2 гайхамшигтай сайхан онож хэлснээр, «бүхий л онцгой хүчний нэгдэл нь улс төрийн тогтоц (улс)-ыг бүрдүүлдэг».

	Энэ нэгдсэн хүчнийг нэг хүний юм уу, нэг хэсэг хүний гарт төвлөрүүлж болох юм. Зарим нэг хүний ярих нь, «байгаль бээр эцгийн засгийг тогтоосон учир нэг хүн засаглах нь зүй ёсных» гэжээ. Гэтэл эцгийн засгийн жишээ ер юуг ч баталж чадсангүй. Учир юун хэмээвээс, хэрэв эцгийн засаг нь нэг хүний засаглалтай зарим нэг талаар тохирдог гэдэг бол ах дүү нарын засаг нь, эцэг юм уу, ах дүү нар наснаас нөгчсөний дараа үеэл ах дүү нарын засаглал болдог бөгөөд нэг хэсэг хүний засаглалтай тохирдог. Улс төрийн засаглал нь хэд хэдэн гэр бүлийн холбоог зохих ёсоор шаарддаг.

	Байгаль ертөнцөд хамгийн зохицсон засгийн газар гэдэг нь юу вэ гэвэл, давын өмнө ард олны тусын тулд байгуулагдаж, онцгой чанар нь тэдний шинж байдалд илүүтэй тохирсныг нь хэлдэг гэдгийг тэмдэглүүштэй.

	Нэг хэсэг хүний хүчин чадал нэгдмэл хүсэл эрмэлзэлд хүрээгүй л бол нэгдэж чаддаггүй. Хүсэл эрмэлзлийн нэгдэл нь, мөн л Гравинагийн сайхан өгүүлснээр, иргэний тогтоц юм.

	Ерөнхийд нь хэлэхэд хууль бол хүний оюун ухаан юм. Учир нь гэвэл газар дэлхийн бүх улс түмнийг засагладаг. Ард түмэн бүрийн улс төрийн болоод иргэний хууль нь хүний оюун ухаан хавсарга нь болдог заримдаг тохиолдол л байх учиртай.

	Энэ хууль ард олны тулд бүтээгддэг бөгөөд ард олны мөн чанартай нягт уялдаж байх ёстой. Гагцхүү тун ч ховор тохиолдолд нэг ард түмний хууль нь өөр ард түмэнд тохирч болно.

	Хууль нэгэнт тогтсон хийгээд тогтоохоор зорьж буй засгийн газрын мөн чанар, зарчимд нийцэж байх ёстой. Хууль нь улс төрийн хуулийн зорилт болдгийн хувьд засгийн газрыг бүрэлдүүлэх зорилготой юу, нэг бол иргэний хуулийн зорилт болдгийн хувьд түүнийг тогтоох зорилготой юу.

	Хууль нь тухайн орныхоо газарзүйн шинж чанарт, хүйтэн, халуун, эсвэл сэрүүн цаг агаарт нь, газрын хөрсний чанарт, уг орны байршилд, нутаг дэвсгэрийнх нь хэмжээ дамжаанд, цаашилбал, тариачид, анчид, малчид болох ард түмнийх нь амьдралын хэв маягт, улсынх нь байгууллаар тодорхойлогддог эрх чөлөөнийх нь хэм хэмжээнд, оршин суугчдынх нь шашин шүтлэг, авьяас чадварт, мөнөөх ард түмний баялаг, тоо хэмжээнд, худалдаанд нь, зан төлөв, ёс заншилд нь нийцэж байх учиртай. Эцсийн бүлэгт, хууль бол өвөр хоорондоо холбоотой, үүслээрээ, хууль тогтоогчийн тавьсан зорилтоор, зүй ёсны гэдгээрээ ч харилцан нөхцөлдсөн байдаг. Хууль нь зүй ёсны гэсэн зүйлд тулгуурлаж тогтоогддог билээ. Хуулийг энэ үзэл бодлын үүднээс авч үзэх нь зүй.

	Чухам үүнийг л би уул бүтээлдээ тусгахыг оролдсон билээ. Эл номд энэ бүх харилцааг задлан шинжилсэн. Үүний нийдэм нь Хуулийн амин сүнс хэмээх бүтээл боллоо.

	Энэ судалгаандаа би улс төрийн хуулийг иргэнийхээс ер ялгаж салгасангүй. Яагаад тэр вэ гэвэл хууль судалсангүй, харин хуулийн амин сүнсийг авч үзлээ. Энэ амин сүнс гэдэг нь хууль бол янз янзын юмс үзэгдэлтэй зүсэн бүрийн харилцаанд ордог гэсэн үг. Би хуулийн зүй ёсны горимыг гэхээсээ илүү энэ харилцааны хийгээд юмс, үзэгдлийн зүй ёсны горимыг авч үзэхийг хичээлээ.

	Эхлээд би хууль бол засгийн газар бүрийн мөн чанар, зарчимтай хэрхэн уялддагийг судалсан. Учир нь гэвэл, энэ зарчим хуульд дээд зэргийн нөлөө үзүүлдэг. Үүнийг таньж мэдэх гэж нэлээд мэрийсэн. Хэрэв тэр зарчмыг тогтоож дөнгөх юм бол хууль тэрнээс урган гардаг гэдэг нь харагдах учиртай юм. Дараа нь би бусад нэлээд онцгой мэт санагдах харилцааг судалсан болой.

	
ХОЁР ДАХЬ ДЭВТЭР : ЗАСАГЛАЛЫН МӨН ЧАНАРААС ШУУД ҮҮДЭН ГАРАХ ХУУЛЬ

	I БҮЛЭГ. Гурван өөр засаглалын цаад мөн чанарын тухай

	Бүгд найрамдах, хаант, ганцаар эзэрхэх гэсэн гурван янзын засаглал буй. Эдгээр засаглалын мөн чанарыг гаргаж ирэх гэвэл бүр хамгийн тааруухан мэдлэгтэй хүмүүсийн тэр тухай ойлголтыг аваад үзэхэд ч яг оносон байдаг. Би гурван тодорхойлолт, өөрөөр хэлбэл гурван баримтыг багцаалж ярих гээд байгаа юм шүү дээ. Нэг дэх нь гэвэл, бүгд найрамдах засгийн газар. Энэ засгийн газарт дээд эрх мэдлийг бүх ард түмэн юм уу, эсхүл зөвхөн ард түмний нэг хэсэг гартаа барьж байдаг. Хаант дэглэмд бол ганц хүн засагладаг, тэгэхдээ, нэгэнт тогтоосон, үл хувирах хуулиар эрх мэдлийг барьдаг. Гэтэл ганцаар эзэрхэх засаглал нь ганц хүн хууль ч үгүй, дүрэм журам ч үгүйгээр дур зоргоороо бүхнийг залж чиглүүлдэг.

	Засгийн газар бүрийн цаад мөн чанарыг өгүүлэхэд ийм буюу. Чингэхээр энэ мөн чанараас ямархан хууль, тухайлбал, амин чухаг ямар гол хууль шууд үүдэн гардаг байна аа гэдгийг авч үзэх хэрэгтэй болно доо.

	 

	II БҮЛЭГ. Бүгд найрамдах засаглал болон ардчилалд хамаарах хуулийн тухай

	Бүгд найрамдах засаглалд дээд эрх мэдэл бүх ард түмний гарт байдаг болохоор тэр нь ардчилал гэсэн үг. Тэгвэл дээд эрх мэдэл ард олны нэг хэсгийн гарт байдаг бол үүнийг баян язгууртных гэж нэрлэж байгаа юм.

	Ардчилалд ард түмэн зарим талаар эзэн, нөгөө талаар боол байдаг. Эзэн гэдэг нь зориг эрмэлзлээ илэрхийлж санал өгдөг учраас л тэр. Эзний дур зориг бол эзэн өөрөө юм. Чингэхээр санал өгөх эрхийг тогтоосон хууль бол энэ засгийн газарт гол амин чухаг хууль болой. Хаант засаглалд хэн нь эзэн байх вэ, яаж засаглах ёстой вэ гэдгийг мэдэх хэрэгтэй байдаг шиг бүгд найрамдах улсад яаж, хэн, хэний өмнө ямар асуудлаар санал өгөх вэ гэдгийг шийдэж зохицуулах нь нэн чухаг байдаг.

	Либаниус3 өгүүлэхдээ, Афинд ард түмний ассамблейн дотоод хэрэгт хутгалдан орсон харь хүнийг цаазаар авахаар шийтгэдэг асан. Тийм хүнийг дээд засгийн эрх мэдлийг булаан авах гэсэн хэмээн ялладаг байж.

	Хамгийн гол нь ард түмний ассамблейг бүрдүүлэх иргэдийн тоог тогтоох хэрэгтэй байдаг. Энэ үгүйгээр, ард олон нийтээрээ юу, аль эсхүл нэг хэсэг нь саналаа өгөв үү гэдэг нь бүрхэг болчихдог. Ласедемонд4 нэг түмэн иргэн шаардлагатай байжээ. Өчүүхэн шинжтэй төрж, алдрын оргилд хүрсэн Ромд, аз заяа гийх, нүүрээ буруулахын аль алиныг үзэхээр заяагдсан Ромд, заримдаа бүх иргэдээ хэрмийнхээ цаана гаргаж, заримдаа бүх Италийг болон бөмбөрцөг дэлхийн нэгэн хэсгийг хэрэмдээ түгждэг байсан Ромд энэ тоог огт хайхардаггүй байжээ. Энэ нь Ромын эзэнт улсын балран унахын нэгэн шалтгаан болсон.

	Дээд эрхийг эдэлсэн ард түмэн чадах бүхнээ өөрөө амжуулж гүйцэтгэх ёстой. Эс чадах ажил хэргээ бол төлөөний сайд нараараа дамжуулж гүйцэтгүүлэх учиртай.

	Хэрэв төлөөний сайд нараа ард түмэн өөрөө томилоогүй бол тэд нар нь юу ч биш. Иймээс энэ маягийн засаглалын үндсэн гол зарчим бол ард түмэн төлөөний сайд нараа буюу төрийн албан хаагчдаа өөрөө сонгоход оршмуй.

	Ард түмэн хаадын нэгэн адил, магадгүй тэднээс ч илүүтэйгээр Зөвлөлөөр юм уу, Сенатаар удирдуулах шаардлагатай. Чингэхдээ, итгэлтэй байхын үүднээс Афин хотынхтой адил эдгээр байгууллагын гишүүдийг өөрөө шилж сонгох ёстой. Эсхүл, Ромд зарим нэг тохиолдолд явуулж байсан лугаа адил гишүүдийг сонгох үүднээс ард түмэн өөрийнхөө байгуулсан тусгай байгууллагаар дамжуулан гүйцэтгэх ёстой.

	Ард түмэн эрх мэдлийнхээ нэгээхэн хэсгийг даалгах хүмүүсээ сонгохдоо овсгоотой. Гагцхүү өөрийн андахгүй мэдэж байгаа нөхцөл байдал болон хамгийн наад захын баримт сэлтээр удирдлага болгох учиртай. Ард олон аль нэг хүнийг байнга аян дайнд явж байсан, ийм тийм гавьяа байгуулсан гээд цэргийн даргыг сонгохдоо дуртай байх жишээтэй. Бас, аль нэг шүүгчийг ажилдаа махруу, олон хүн түүгээр хэргээ шийдүүлээд сэтгэл өег гарсан, хэзээ ч авлигад автагдахгүй хүн гээд иргэний хэрэг шийдэгчийг шилэх жишээтэй. Өргөн олон аль нэг иргэний хээнцэр гоёмсог, өгөөмөр сэтгэлд татагдах л юм бол хотын захиргааны дээд түшмэлээр сонгохдоо тээнэгэлзэхгүй. Өөрсдийнхөө талбайд энэ бүх баримт сэлтийг мэдэж байгаа олон түмэн ордондоо заларч суугаа хаанаас илүү. Гэхдээ өргөн түмэн аль нэг хэргийг шийдэн гүйцэтгэж, орон зай, нөхцөл байдал, аятай цагийг тандан судалж, иймэрхүү мэдээллийг ашиглаж чадах уу? Үгүй ээ, чаддаггүй юм.

	Хэрэв ард олны сонгосон хүмүүсийн итгэл найдвартай эсэхэд эргэлзэж буй бол афинчууд болон ромчуудын явуулж байсан нэн урагштай сонгуулийн хөвөрсөн урсгалд нүд тусгах хэрэгтэй юм даа. Тийм сонгуулийг тохиолдлын гэж тооцож болохгүй нь мэдээж.

	Ромд өргөн олон төрийн албанд плебей нарыг дэвшүүлэх эрхээ олж авсан ч сонгох дээрээ тулахаар хараахан зүрхэлдэггүй байж. Хэдийгээр Афинд Аристидийн хуулиар5 эдгээр албанд бүхий л анги давхаргын хүмүүсийг тохоон томилохыг зөвшөөрсөн ч, Xenophone6-ы өгүүлснээр, доод ард элбэг дэлбэг амьдрал, алдар нэр олж болох тэр албадад ер санаархдаггүй байж.

	Олонх иргэн сонгох үлэмж практик үйлдлэгтэй хэр нь сонгогдохын тухайд тийм үгүй байдаг лүгээ адил өргөн түмэн бусдын үйл ажлыг цэгнэж дүгнэхдээ гарамгай байдаг бол өөрөө залж чиглүүлэх чадвараар дульхан байдаг ажээ.

	Ажил хэрэг урагшилж л байх ёстой, урагшлахдаа нэг их түргэн ч биш, нэг их удаан ч биш. Гэтэл ард олон хэмжээлшгүй ажил хэрэгч, эсвэл тун ч идэвхгүй. Заримдаа буман гараар бүх юмыг эргүүлээд хаячихна, заримдаа буман хөлөөр шавж хорхой лугаа адил мөлхөнө.

	Ардчилсан улсад олон түмнийг хэд хэд ангилсан буй. Үлэмжийн их хууль зохиогчид янз бүрийн аргаар өргөн түмнийг ийнхүү ангилсан байгаа юм. Ардчиллын цаг хугацаа, түүний мандал бадрал чухамдаа энэ ангиллын зөв буруугаас ямагт шалтгаалж байсан юм шүү.

	Сервис Тюлли7 язгууртны зарчимд тулгуурлан өөрийн ангийн бүрэлдүүнийг гаргасан буй. Тит-Лив, Денис де Халикарнасс нар Сервис Тюлли бээр улсынхаа голлох иргэдийн гарт сонгох эрхийг яахин төвлөрүүлснийг бидэнд өгүүлж байнам. Сервис Тюлли Ром хотынхныг зуун ерэн гурван зуутад хувааж, энэ зуутууд нь зургаан ангийг бүрдүүлжээ. Цөөхөн тооны баячуудыг тэргүүн зуутуудад оруулж, хөрөнгө чинээгээр арай дутуу, харьцангуй олон баячуудыг дараагийн зуутуудад багтаан, хамаг ядуучуудыг нь ганцхан зуутад хамааруулжээ. Зуут бүхэн нэг л санал өгөх эрхтэй, чингэхээр сонгууль нь хүмүүст бус арга нөлөө, эд баялагт захирагджээ.

	Солон8 бээр Афины иргэдийг дөрвөн ангид хуваасан. Ардчиллын үзэл санаанд дулдуйдан сонгох ёстой хүмүүсийг бус, сонгогдож чадах хүмүүсийг хараандаа авсан нь юу вэ гэвэл иргэн бүрд сонгох эрхийг нь олгохдоо дөрвөн анги тутмаас шүүгчдийг сонгохоор болгосон. Чингэхдээ төрийн дээд албан тушаалд баян тарган иргэдийн багтдаг эхний гурван ангиас л сонгогдож болох байжээ.

	Ийнхүү сонгох эрхтэй хүн амаа анги бүлэгт хуваасан нь бүгд найрамдах улсад гол хууль нь болж байгаа юм. Сонгох эрх өгөх арга нь өөр нэгэн гол хууль болж байгаа юм.

	Шавга орхих аргаар санал өгөх нь ардчиллын мөн чанар, сонгуулиар санал өгөх нь язгууртнуудын мөн чанар юм.

	Шавга хаях аргаар сонгох нь хэнийг ч гомдоодоггүй арга билээ. Чингэснээр иргэн хүнд эх орондоо зүтгэх зүй ёсны найдвар төрүүлж байгаа юм.

	Гэхдээ шавга хаях аргаар хийх сонгуульд маапаан бий тул яаж зохицуулах, яаж засах талаар лут хуульчид их л хүчин зүтгэл гаргажээ.

	Солон, Афин хотод цэргийн дээд тушаалтнуудыг сонгуулиар томилж, харин сенатч нар болон шүүгчдийг шавга хаях аргаар сонгох аргыг тогтоосон. 

	Түүнчлэн, Солон их хөрөнгө зөөр шаардагдах иргэний албан тушаалтныг сонгуулиар, бусдыг нь шавга хаях аргаар томилохыг нэвтрүүлсэн.

	Шавга орхих аргаар томилохтой холбогдсон маапааныг арилгахын тулд Солон зөвхөн өөрсдийнхөө нэрийг дэвшүүлсэн иргэдээс сонгох хэрэгтэйг тодорхойлсон, үүнд сонгогдсон хүнийг шүүх хянаж, хүн бүхэн түүнийг найдваргүй хэмээн яллах боломжтой гэсэн үг. Ийнхүү, шавга хаях, томилох хоёрын хооронд алтан дунджийг олж байгаа хэрэг. Эцэст, сонгогдогчийн эрхийн хугацаа нь дуусгавар болохтой зэрэг үйл ажлыг нь шүүн хэлэлцэж болох ажгуу. Чингэхээр чадвар муутай хүмүүсийг шавга орхилтоор сонгогдохоос зайлсхийхэд хүргэх учиртай юм.

	Сонгуулийн хуудас гардуулан өгөх аргыг тогтоосон хууль нь ардчилалд мөн л гол зүйл. Үүнд сонгууль нь илээр болох уу, нууцаар болох уу гэдэг нь томоохон асуудал. Цицерон9 бичихдээ, Ромын бүгд найрамдах улсын оршин тогтнох үеийн сүүлийн хэдэн жилд сонгуулийг нууцаар явуулах хууль тогтоосон нь энэ улсын балран унахын нэгэн томоохон шалтгаан болсон гэжээ. Энэ асуудлыг янз бүрийн бүгд найрамдах улсад адил бусаар хэрэгжүүлж буй учраас би тэр тухай дараах зүйлийг хэлье гэж бодлоо.

	Ард олон саналаа өгөх бол тэр нь ил байх ёстой нь мэдээж хэрэг. Чухамхүү үүнийг ардчиллын үндсэн нэг гол хууль гэж үзэх ёстой. Жижиг ард түмнийг гол удирдагчид нь гэгээрүүлж, зарим нь нэр хүндээрээ тэднийг барьж байх нь зүй. Ийнхүү Ромын бүгд найрамдах улсад сонгуулийг нууц болгосноор хамаг юмыг баллаж хаясан. Нэгэнт толгой түрүүгүй болсон ард олныг гэрэл гэгээнд гаргах гэхэд цаг нь өнгөрсөн байжээ. Язгууртны улсад эрхтэн дархтнуудаар, эсвэл ардчилсан улсад Сенатаар санал өгүүлэхэд, ихэмсэг дээрэнгүй зангаас үүдэх далдын явуулгаас болгоомжлуулахад л хамаг ажил чиглэх хэрэгтэй, энэ тохиолдолд хамгийн нууц хатуу сонгууль явуулах учиртай.

	Ихэмсэг дээрэнгүй зангаас үүдэх далдын хатгалга нь Сенатад ч, язгууртан сурвалжтануудын хүрээнд ч аюул осолтой, харин ард олонд тийм бус, учир нь гэвэл тэд өөрсдийн хүсэл тачаадлаараа хөдөлдөг. Ард олон нь засаглалд оролцдоггүй улс оронд тэд аль нэг жүжигчнийг харж сэтгэлээ зогоодог. Зүй нь бол төрийн хэргээр хөөцөлдөж баймаар сан. Нэр алдрын төлөөх хүсэл эрмэлзэл алга болсон улс даанч хөөрхийлөлтэй. Яагаад ийм болдог вэ гэвэл ард олныг авлига хахуулиар эвддэг. Ингээд олон түмэн юманд тун ч хүйтэн хайхрамжгүй болж мөнгөнд ухаан зүггүй тэмүүлэн улсын хэргийг сонирхох байтугай засгийн газраа ч тоохгүй, засгийн газар нь юу сэдэж бодож байна вэ гэдэг нь ч падгүй, амар тайван цалингаа хүлээгээд л сууж байдаг.

	Бас, ардчиллын нэг үндсэн жам хууль гэвэл ард олон толгой мэдэж хууль гаргах. Үүнд Сенат тогтоол гаргах шаардлага бүхий мянга түмэн тохиолдол байдаг. Хуулийг эцэслэн гаргахаас өмнө туршаад үзэх нь ямагт үр өгөөжтэй амуй. Ром, Афины үндсэн хуулиуд энэ тухайд сэцэн мэргэнээрээ ялгарч байв. Сенатын тогтоол нь бүтэн жилийн турш хүчин төгөлдөр байдаг асан. Тэрийг байнгын хууль болгохыг ард олны хүсэл зоригоор шийддэг байжээ.

	 

	III БҮЛЭГ. Баян язгууртнуудын мөн чанарт хамаарах хууль

	Баян язгууртнуудын хүрээнд дээд эрх мэдэл хэдхэн тооны хүний гарт байдаг. Энэ хүмүүс л хууль гаргаж, хуулиа хэрэгжүүлдэг. Ард олон хуульд ямар хандлагатай вэ гэвэл хаант улсад албатууд нь хаан эзнээсээ ямархан хамааралтай байдаг лугаа адил.

	Шавга орхилтоор хийх сонголт байдаггүй. Тэрийг буй болголоо гэхэд балаг тарих уршигтай. Чухамдаа хүмүүсийн хооронд хамгийн зэвүү хүрэм ялгавар тогтоосон засаглалд шавга хаялтаар гарч ирсэн албаны хүн түүнээсээ бага хараат болно гэсэн юм байхгүй, юу вэ гэвэл уг хүний язгуур угсаанд нь атаархдаг, харин албан тушаалд нь бол үгүй.

	Язгууртнууд тоогоор үлэмж давуу аваас тэдний өөрсдийн шийдэж үл дөнгөх хэргийг нэг тийш нь болгох хийгээд шийдвэл зохих хэргийг нь бэлтгэхэд Сенат хэрэгтэй болно. Чингэхээр хэргэм зэрэгтнүүд нэг ёсондоо Сенатыг бүрдүүлж, сурвалжтанууд ардчиллыг төлөөлж, ард түмэн юу ч биш болдог гэж хэлүүштэй.

	Язгууртнуудын толгойлсон улсад шууд бус замаар ард олон гаслангаас ангижрах аваас баярт тохиол тэр буй. Үүнд Генуяд Сэн-Жоржийн банкийг үндсэндээ ард түмнээс гарвальтай нэр төртэй хүмүүс залж байснаас өргөн олон засгийн газарт аль нэг хэмжээгээр нөлөөлөх боломжтой болж, түүнээс үүдэн амьжиргаа нь дэвжин дээшилсэн буй.

	Сенатч нар Сенатад сул гарсан орон тоог дураараа нөхөх эрх байхгүй, чингэх нь эрх мэдлээ бузар муухай ашигласанд тооцогдох амуй. Эхний үед голчлон сурвалжтануудын улс байсан Ромд Сенат нь өөрсдийнхөө гишүүдийг сонгох эрх эдэлдэггүй, шинэ сенатчийг дээд хянагч нар томилдог (эхний үед консул нар) асан. Бүгд найрамдах улсад жирийн иргэнд гэнэт олдсон үлэмж их эрх мэдэл хаант засаглалыг, бүр хаант засаглалаас хэт даварсан захиргааг төрүүлдэг. Хаант засаглалд хуулийг улсынх нь үндсэн байгуулал хамгаалдаг, эс бөгөөс хууль нь түүндээ зохицож байдаг, учир нь гэвэл засаглалын зарчим нь хаан эзнийг торгоож байдаг. Гэтэл бүгд найрамдах улсад жирийн иргэн үлэмж их эрх мэдэлтэй болохтойгоо зэрэг тэрийгээ буруугаар ашиглах нь дэнддэг. Шалтгаан нь гэвэл тийм нөхцөл байдлыг тусгаагүй хуультай бол ямар ч хаалт саадтай учирдаггүй.

	Энэ журмаас гажих зам гэвэл улсынх нь байгуулалд үлэмж их эрх мэдэл бүхий албан тушаалтан шаардлагатай байх нөхцөлд байж болох юм. Дарангуйлагчид бүхий Ром тийм байлаа. Төрийн хатуу шүүгчидтэй Венец тийм байлаа. Энэ аймшигт албан тушаалтнууд улс орноо алдагдсан эрх чөлөөнд нь хүчээр эгүүлэн оруулсан билээ. Гэтэл энэ хоёр улсад дээд эрх эдлэгч байгууллагууд нэн их ялгаатай байсан нь ямар учиртай вэ? Юу вэ гэвэл Ром язгууртнуудынхаа үлдэгдлийг ард түмний өөдөөс хамгаалж асан. Тэгтэл Венецэд бол төрийн шүүгчдээрээ язгууртан баячуудаа тайж угсааныхнаас хамгаалуулж асан. Энэ ч учраас Ромд дарангуйлал нь асар удалгүй унасан, учир нь гэвэл ард олон цаад санаа бодлоороо бус, уур хилэнгээрээ хөдөлсөн. Дээд эрхтнүүд нь гал цахилгаан адил ажиллах хэрэгтэй байжээ. Яагаад тэр вэ гэвэл ард олныг айлган сүрдүүлэх гэсэн болохоос шийтгэх гээгүй. Дарангуйлагч бол тодорхой нэгэн үйл явдлаас төрөн гардаг, чухамхүү үүнээс үүдэн хязгаарлашгүй эрх мэдэлтэй болдог. Учир нь гэвэл дарангуйлагчийн үйлдэл нь ер урьдчилан хараагүй нөхцөл байдлаас үүсдэг. Тэгтэл Венецэд бол хатуу шүүх нь байнгын байх ёстой асан. Энд далдын санаа бодол эхлэн төрж, өсөж хөгжин, хэсэг хугацаанд хурган, дахин сэргэдэг. Ганц хүний хүсэл нэг гэр бүлийнх болдог. Нэг айлын хүсэл хэд хэдэн гэр бүлийнх болдог. Иймээс нууц шүүх ажиллах шаардлагатай, учир юунд вэ гэвэл шийтгэвэл зохих гэмт үйлдэл нь цаанаа сүрхий уг үндэстэй, далдын нам гүмд нууцаар төрдөг. Энэ шүүхийн эрх мэдэл бүхий л зүйлд хамаатай. Шалтгаан нь гэвэл мэдэгдэм хорлонт үйлийг таслан зогсоох төдийгүй, хэний ч үл тааварлах муу үйлдлээс урьдчилан сэргийлэхэд оршдог. Эцсийн бүлэгт хатуу шүүх нь хардаж сэрдэж байгаа гэмт хэргээс өшөө авахаар буй болсон ахул Ромын дарангуйлал гэмт хэрэгтнийг, тэр ч байтугай хэргээ хүлээсэн этгээдийг яллахаасаа илүү сүрдүүлэх аргыг хэрэглэж байжээ.

	Ийм маягийн байгууллага үлэмж их эрх мэдлээ оршин тогтнохын богино хугацаагаар тэнцүүлбэл зохилтой. Хууль зохиогчдын олонх нь хугацааг нь нэг жилээр тогтоосон буй. Хугацааг удаашруулах л юм бол осолтой бол богиносгох нь юмны мөн чанарт таардаггүй ажаам. Гэр бүлийнхээ ажлыг ч энэ маягаар залъя гэж хэн бодох билээ дээ. Рагуз-д бүгд найрамдах улсын тэргүүн нь сар бүр, албан хаагчид нь долоо хоног тутам, цайзын даамал нь өдөр бүр солигддог гэнэм. Энэ нь аварга том улсуудтай хиллэдэг бяцхан бүгд найрамдах улсад л жижиг албан тушаалтнуудыг нь хялбархан худалдан авахаас сэргийлдэг тохиромжтой арга юм даа (Lucaues-д албан хаагчид нь хоёрхон сарын хугацаагаар томилогддог ажээ).

	Дөмөг язгууртнуудын хүрээ гэдэг нь ард олны нэг хэсэг нь засаг төрийн ажилд огоот оролцдоггүйг хэлэх агаад ноёрхогч хэсэг нь хэдийгээр цөөхөн, ядуу ч гэсэн ард түмнээ дарлаж зовоогоод ямар ч ашиг унахгүй гэдгийг мэддэг байнам. Ийнхүү Антипатр зарлиг гаргаж Афинд хоёр мянган драхм хүрэхгүй бэлтэй иргэдийн санал өгөх эрхийг хасаад боломж бүхий хэргэмтнүүдийг бүрдүүлжээ. Учир нь гэвэл санал өгөхийг нь болиулсан энэ нөхцөл нь яльгүй бөгөөд тун цөөвтөр иргэдийг л хамарчээ. Хотын нэр хүндтэй иргэдийн хэнийг нь ч хөндөөгүй ажээ.

	Ийнхүү язгууртнууд ард олонтойгоо аль болохоор ойртохыг хичээх ёстой. Язгууртнууд ардчилал руу дөхөх тусмаа сайн, хаант засаг руу ойртох тусмаа муу.

	Барагтай язгууртнууд гэдэг нь ард түмний нэг хэсэг нь үг дуугүй захирагдаж, засаглагчдынхаа иргэний боолчлолд нэрвэгдэхийг хэлдэг. Жишээ нь гэвэл Польшийн газрын эзэн баячууд байна. Польшид тариачид тайж гаралтуудынхаа боол болчихсон байгаа юм.

	 

	IV БҮЛЭГ. Хаант засаглалын мөн чанартай харьцаанд ордог хууль

	Завсрын маягтай, аялдан дагасан, хараат эрх мэдэл нь хаант засаглалын мөн чанар юм. Өөрөөр хэлбэл ганц хүн тулгуур хуулиудыг хэрэглэж засагладаг гэсэн үг. Би завсрын маягтай, аялдан дагасан, хараат эрх мэдэл гэж яагаад хэлж байна вэ гэвэл хаант улсад улс төр, иргэний аливаа эрх мэдлийн эх булаг нь эзэн хаан өөрөө юм. Энэ тулгуур хуулиуд нь шаардлага бүхий дамжлагын сувгууд мөн бөгөөд түүгээр эрх мэдэл нь урсаж байдаг. Юу вэ гэвэл хэрэв улсад нь ганц хүний хуйсгануур, хувирамтгай дур зоригоос өөр юм үгүй бол тогтуун юм гэж хаа байх вэ, тийм ч учраас ямар тулгуур хууль гэж байх вэ дээ.

	Завсрын маягтай, аялдан дагасан эрх мэдлээс хамгийн жам ёсных нь язгуур угсаатны засаглал болой. Энэ эрх мэдэл аль нэг хэмжээгээр хаант улсын өөрийн гол чанарт оршиж байдаг юм. Түүний үндсэн сургаал нь ямар вэ гэвэл: «хаан үгүй бол тайж угсаатан үгүй; тайж угсаатан үгүй бол хаан үгүй». Тайж угсаатангүй хаант улсад хаан нь дарангуйлагч болж хувирдаг.

	Европын зарим оронд ноёдын шүүн таслах эрхийг бүрмөсөн халах хэрэгтэй юм гэж бодож байсан хүмүүс бий. Тэр хүмүүс Английн парламентын үйлдлээр юу хүртсэнээ олж хараагүй юм. Хаант улс дахь ноёд, сүм хийд, тайж язгууртнууд болон хотуудын онц эрх дархыг хал; тэгээд удахгүй та нар ардчилсан улстай, эсвэл эзэрхэг улстай болно.

	Европын нэгэн томоохон улсын шүүх байгууллага хэдэн зууны туршид ноёд, угсаа язгууртнуудын онцгой шүүн таслах эрхэнд үхлийн цохилт өгсөөр буй. Бид тэр мэргэн шүүгчдийг ер буруутгах гэсэн юм биш, харин үүнээс үүдэн улсынх нь байгуулал аль хэмжээнд өөрчлөгдөж болох вэ гэдгийг л бодоод үзэгтүн гэмээр байна.

	Сүм хийдийн эрх дархыг би төдий л сайшаадаг хүн биш, гэхдээ шашинтнуудын шүүн таслах эрхийг нэгмөсөн сайтар тогтоож өгөх хэрэгтэй юм гэж боддог хүн. Асуудлын гол нь тэр шүүн таслах эрхийг тогтоож өгөх хэрэгтэй юу гэдэгт биш, тогтоосон уу, үгүй юу, тэр нь тус орны хуулийн нэг хэсэг мөн болсон уу, үгүй юу, бусад байгууллагуудтай холбогдож байна уу, үгүй юу, хараат бус хэмээн хүлээн зөвшөөрөгдсөн хоёр засаглалын хооронд нөхцөл байдал адил байх ёстой юу, үгүй юу, хөөрхий иргэний хувьд хааныхаа шүүн таслах эрхийг үү, аль эсвэл шашны шүүхийн ямагт санаархсаар ирсэн тэр хэм хэмжээг хамгаалах нь адилдаа адил, годилдоо годил гэж бодогдох уу, үгүй юу гэдэгт л байгаа юм.

	Бүгд найрамдах улсад сүм хийдийн эрх дарх аюултай бол тэр нь хаант улсуудад, ялангуяа эзэрхэг засаглал руу гудайсан тийм орнуудад аятайхан байх. Дур зоргын эрх мэдлийг ганцаараа тогтоон барьж байдаг ийм засаглалгүйгээр хууль цаазаа алдчихсан Испани, Португалд юу тохиолдох бол? Хаалт садаа өөр саад тотгор л дагуулахгүй бол ямагт сайн зүйл, учир нь гэвэл дарангуй засаг хүний мөн чанарт аймшигт зовлон учрууллаа гэхэд, тэр зүдрэл нь хүнийг хязгаарлан барилаа гэхэд ч буянт үйл.

	Үлгэрлэвэл хамаг хуурай газрыг идэх маягтай тэнгисийн ус замдаа өвс ногоо, хайрга чулуунд эрч нь харьдаг шиг хэмжээлшгүй эрх мэдэлтэй мэт санагдах хаант засаглал тун өчүүхэн саад тохиолдохоор сөхөрч, омог бардам зан нь хүмүүсийн гомдол гуйлтад нугарч өгдөг.

	Англичууд эрх чөлөөг хөхиүлэн дэмжихийн үүднээс эзэнт улсынх нь бүрэлдүүнд багтаж байсан бүхий л завсрын засаглалаа устгасан. Эрх чөлөөг ингэж сахиж үлдсэн нь англичуудын яах аргагүй зөв, хэрэв эрх чөлөөгөө алдчихсан бол тэд газар дэлхий дээр жинхэнэ боолын улс байх асан.

	Ло ноёнтон бүгд найрамдах улсын ч, хаант улсын ч төрийн байгууллыг ер ухаарч ойлгоогүй тул эзэрхэг засгийг лут өмгөөлөгчдийн нэгэн бөлгөө. Тиймэрхүү хүмүүс Европт урьд өмнө тохиолдож л байсан даа. Тэр хүн нэн огцом, нэн гажууд, ер дуулдаагүй өөрчлөлт хийхийн сацуу бүхий л завсрын анги, улс төрийн давхаргыг нэгмөсөн үгүй хийхийг мөрөөдөж байжээ. Хий хоосон төлөөсөөр хаант улсыг бусниулаад, үндсэн хуулийг хүртэл зольж авахыг санаархсан гэж байгаа.

	Хаант улсад завсрын засаг байх нь учир дутагдалтай, хуулийг хамгаалах байгууллага байх шаардлагатай. Ийм байгууллага нь нэгэнт баталсан хуулийг нийтэлж, улс амьтан мартсан үед нь ийм тийм хууль бий шүү гэж сануулж байдаг ердөө л улс төрийн зөвлөл юм. Хэргэм зэрэгтнүүдийн мөн чанарт оршдог харанхуй бүдүүлэг, хайхрамжгүй, иргэний засаглалд дургүй зангаас шалтгаалж авсанд дарагдаж болох хууль цаазыг гэрэлд байнга гаргаж байх байгууллага хэрэгтэй болдог. Хаан эзний дэргэдэх зөвлөл энэ зорилгод таарахгүй. Цаад чанараараа энэ зөвлөл хааны цаг үеийн шинж чанартай тушаал зааврыг гүйцэтгэдэг болохоос биш, тулгуур хуулиудыг хадгалагч биш. Түүний сацуу Хааны зөвлөл байнга өөрчлөгдөж байдаг. Бүрэлдүүн нь ч цөөхөн. Ард олны итгэл найдварыг ч тийм дээд хэмжээнд өвөрлөсөн улс биш. Иймээс ч хүнд бэрх нөхцөлд ард түмэнд хуулийг ухааруулж ч чадахгүй, хуульд захирагдахыг нь ч хэрэгжүүлж дөнгөхгүй хүмүүс.

	Тулгуур хууль цаазгүй эзэрхэг улс гүрэнд хуулийг хамгаалж хадгалах байгууллага үгүй. Үүнээс үүдэн эдгээр улсад шашин ямагт хүчээ авдаг. Шашин бээр байнгын хамгаалж хадгалах байгууллагыг орлодог. Заримдаа шашныг зан заншил орлох нь буй. Тийм улсуудад хуулийн оронд зан заншлыг шүтдэг аж.

	 

	V БҮЛЭГ. Эзэрхэг улсын мөн чанартай холбогдох хууль

	Эзэрхэг засгийн мөн чанараас үүдэн уул засгийг ганцаараа эзэмшдэг нэг хүн өөр нэг хүнд түүнийг хэрэгжүүлэхийг даалгадаг. Таван вишай (мэдрэхүй)-гаараа цаг ямагт, чи бол ганцаараа агуу, бусад хүн юу ч биш гэж байнга хэлүүлдэг тэр хүн угаас залхуу, харанхуй бүдүүлэг, хуялч. Тэр учраас ажил үйлсээ эрхэлдэггүй. Хэрэв тэр бээр хэд хэдэн хүнд үйл ажлаа даалгавал тэдний хооронд хэрүүл маргаан үүсдэг нь гэвэл тэргүүн зэргийн боол болохын төлөө далдын явуулга гардгийнх. Чингээд эзэн хаан захиргааны ажилд оролцохоос өөр аргагүйд тулдаг. Тийнхүү бүхий л хэргийг нэгэн визирт даатгаж өөр шигээ эрх мэдэл олгон амархан шийдчихдэг. Визирийн албан тушаал бий болгох нь энэ улсад нэгэн тулгуур хууль ажаам.

	Нэгэн эцэг хүн өөрийг нь сонгох үеэр авьяас чадваргүйгээ ухаарч түмэн зовлонтой учраад эцсийн бүлэгт арга буюу хүлээн авч бүхий л хэргийг өөрийнхөө ач хөвүүн (төрсөн ах юм уу, төрсөн эрэгтэй дүүгийн хүү)-дээ даатгасан юм гэдэг. Тэр хөвүүн ажилдаа ороод «энийг ийм амархан юм гэж би ер бодсонгүй шүү» гэсэн юм гэдэг. Дорно дахины хаадын явдал яг л ийм. Тэднийг хар гэрт тайгануудаар зүрх сэтгэлийг нь мохоож, тэгэхдээ олгох хэргэм зэргийг нь зориуд мэдэгдэлгүйгээр эрдэнийн ширээнд өргөмжлөхөөр тэр хорионоос нь гаргахад эхлээд жигтэйхэн гайхдаг, чингээд визирийг томилсныхоо дараа ордонд чивэлт хүсэл тачаалаа хангадаг агаад адгийн муухай олон аашийг нь ордны бялдуучид хүлцэн дагахыг хараад «энэ чинь ийм амархан юм байна» гэж боддог гэнэм.

	Эзэнт улс нь өргөн ихийн хэрээр ордон нь томордог, хаан нь тэр хэмжээгээр биеийн жаргал эдэлдэг. Ийнхүү, эдгээр улсад хааны удирдах улс түмэн олон байхын хэрээр засаглахын тухай бодох нь багасдаг, шийдэх хэрэг нь их байхын хэрээр тэр тухай шүүн тунгаах нь хомсоддог.

	
ГУТГААР ДЭВТЭР : ЗАСАГЛАХ ГУРВАН ХЭЛБЭРИЙН ЗАРЧИМ

	I БҮЛЭГ. Засаглахын мөн чанар хийгээд түүний зарчим хоёрын ялгаа

	Засаглал бүрийн мөн чанартай холбогдох хууль ямар байдгийг нягтлан судалсны дараа уг зарчмаас нь урган гарах хуулийг авч үзэх нь зүй.

	Засаглалын мөн чанар, түүний зарчим хоёрын ялгаа юунд оршдог вэ гэвэл, мөн чанар гэдэг нь байгаагаар нь авч үзэхийг хэлнэ, зарчим гэдэг нь хөдөлгөх аргыг нь хэлнэ. Эхнийх нь түүний өвөрмөц байгуулал юм, хоёр дахь нь түүнийг хөдөлгөдөг хүний тачаадал юм.

	Чингэхдээ хууль бол засгийн газар бүрийн зарчимд ч, мөн чанарт ч тэр хэмжээгээр нийцэж байх учиртай. Энэ зарчим ямар юм бэ гэдгийг судлууштай. Үүнийг уг дэвтэрт толилуулж буй.

	 

	II БҮЛЭГ. Янз янзын засгийн газрын зарчмын тухай өгүүлэх нь

	Бүгд найрамдах засгийн мөн чанар нь ард олон цөмөөрөө юм уу, эсвэл тэдний нэг хэсэг гэр бүл дээд эрх мэдлийг барихыг хэлдэг, хаант засгийн мөн чанар нь бол хаан бүхний дээр, гэхдээ нэгэнт тогтоосон хуулийн дагуу эрх мэдлээ эдэлдэг, харин эзэрхэг засгийн зарчим бол ганц хүн дур зоргоороо, авир зангаараа засагладаг гэж би дээр өгүүлсэн. Засаглалын энэ гурван зарчмыг тодруулахад миний хэлэх гэсэн зүйл энэ ээ. Дээрх зарчмууд саях тодорхойлолтоос аяндаа урган гарч байгаа юм. Би бүгд найрамдах засаглалаас эхэлнэ. Эхлээд ардчиллын тухай яръя.

	 

	III БҮЛЭГ. Ардчиллын зарчим

	Хаант засаг, эсхүл эзэрхэг засгийг хаацайлан хамгаалж, тогтоон барихад нэг их шударга үнэнч зан хэрэг болдоггүй. Эзэн хаант улсад хуулийнх нь хүч, эзэрхэг төрд дээд ноёных нь зангидсан нударга ямагт бүхнийг залж, хориглож байдаг бол ардчилсан улсад нэмэлт хөшүүрэг хэрэгтэй болдог, тэр нь буянт үйл юм.

	Миний хэлж байгаа зүйл түүхийн цогц баримтаар нотлогдож буй бөгөөд юмны мөн чанарт бүрнээ нийцэж байгаа юм.

	Яагаад тэр вэ гэвэл, хаант улсад хууль хэрэгжүүлэхийг албаддаг этгээд бол өөрийгөө хуулийн дээр морилж байгаа гэж үздэг, ардын засаглалынх шиг буян үйлдэх шаардлагагүй. Ардчилсан засагт хуулийг биелүүлэхийг шаарддаг хүн өөрөө хуульд захирагддаг тул хариуцлагыг нь үүрнэ гэдгээ мэдэрч байдаг.

	Хаан хайхрамжгүйгээсээ ч юм уу, мунхаг зөвлөгөөний улмаас цалгардсан бол хуулийг хэрэгжүүлэхийг зогсоож, түүнээс үүдсэн муут төвөггүй залруулж чадах нь мэдээж. Үүний тулд зөвлөлөө сольж, өөрийн цалгардсанаа засаж болно. Хэрэв ардчилсан улсад хууль хэрэгжихээ боливол бүгд найрамдах улс ердөө ялзралд идэгдсэнийх. Улс нь баларлаа гэсэн үг.

	Өнгөрсөн зуунд англичууд дотроо ардчилал тогтоох гэж цөхрөнгөө бартал зүтгэсэн нь их сургамжтай сайхан үзэгдэл болсон юм. Засаглах үйл хэрэгт оролцсон хүмүүс нь сайн үйлээр товойсонгүй, үлэмж зориг гаргаж магтагдсан хүний амжилтад эрдэж нэр төрийн хойноос хөөцөлдсөн агаад аль нэг намын хүсэл эрмэлзэл нь ердөө л өөр нэг намын үзэл бодолд хяхагдаж байжээ. Засгийн газар нь байсхийгээд л солигдож, гайхаж цөхөрсөн ард олон ардчиллыг эрээд эрээд хаана ч олсонгүй. Эцсийн бүлэгт, үй түмэн хөдөлгөөн, доргилт, цохилтын дүнд хүсэн хүлээсэн засаглалдаа хүрч чадсан юм гэнэ лээ.

	Силлаг Ромд эрх чөлөөг сэргээх гэж оролдоход тэр хот улс ер талархан хүлээн авч чадахгүй байжээ. Ромд буянт үйлийн бүдэгхэн мөр л үлдсэн байжээ. Цаашдаа бүр ч арилах тийшээ хандсан юм гэдэг. Ром бээр Цезарь10, Тибер11, Кариус12, Клод13, Нерон14, Домисиен15 нарын дараа сэргэн дэвжихийн оронд боолт ёсны балчиг руу улам бүр шигдээд байжээ.-Цохилт бүр нь харгис эзэд рүү зүглээд байснаас биш нэг нь ч харгис засаглал руу чиглэсэнгүй.

	Ардчилсан засгийн үед амьдарч байсан Герегийн улс төрчид өөрсдөд нь хэрэг болох буянт үйлээс бусад тулгуур хүчийг хүлээн зөвшөөрдөггүй байжээ. Гэтэл өнөөдрийн улс төрчид нь ердөө л гар үйлдвэр, худалдаа, санхүү, эд баялаг, бас тансаглан аж төрөхийн тухай л ярьдаг болжээ.

	Сайн үйл гэсэн ойлголт алга болмогц хүнд байж болох ахиж дээшлэхийн хүсэл бүхий л зүрх сэтгэлийг эзэмдэн, шунаг сэтгэл хамгийг нөмрөн авмуй. Хүсдэг юм нь өөр болно. Юу вэ гэвэл, хайрладаг байсан юмаа хайрлахаа болино, урьд хуулиар эрх чөлөөтэй байсан бол хуулийг сөрж чөлөөтэй байхыг хүснэ. Иргэн бүр боол лугаа адил эзнийхээ гэрээс зугтаана, сургаал ёсоо талхи гэдэг болно, дүрэм журмаа хорио гэдэг болно, болгоомж сэрэмжийг хулчгар зан гэдэг болно. Хомхой сэтгэлийг авах идэхийн шуналд биш энгүүн шинжид харах болно. Урьд хувь хүмүүсийн эд баялаг нийтийн сан байлаа. Одоо нийтийн сан хувь хүмүүсийн хөрөнгө зөөр болжээ. Бүгд найрамдах улс олз ашиг мэт харагдаж, хүчин чадал нь зөвхөн хэдхэн хүний засаг, бүх хүний дур зоргын хэрэг болжээ.

	Афинчууд алдар цуугаа мандуулан засаглаж байх үедээ ч, тун ч ичгүүртэй боолчлолын үедээ ч мөн л адил хүчин чадалтай байсан юм. Герегүүдийг персүүдийн өөдөөс хамгаалж ахуйдаа, Ласедемоныг ноёрхохоор тэмцэлдэж байх үедээ, Сицилл рүү аян дайнд мордохдоо хоёр түмэн иргэнтэй л байсан юм. Деметриус де Фалер, зах дээр боолчуудыг тоолж байгаа юм шиг иргэдээ нэг бүрчлэн тоолж үзэхэд хоёр түм л байсан юм гэсэн. Филипп Герегийг ноёрхохоор зориг шулуудан Афины хаалганд тулж ирэхэд, тэнд цаг хугацаанаас өөр хараахан юугаа ч алдаагүй байсан юм гэдэг. Демостен16 (Демосфен)-ий үгнээс үзэхэд, афинчуудыг сэнхрүүлэх гэж ямар их хүчин зүтгэл гаргасан гээч. Афинчууд Филиппээс ард олны эрх чөлөөний дайсан гэж айсан биш, харин урлагийн таашаалын17 дайсан гэж айсан юм санжээ. Өдий төдий удаагийн тулалдаанд эсэн мэнд үлдэж, өдий төдий удаагийн уналт нуралтын дараа сэргэн өндийж байсан энэ хот Шероне хавьд ялагдаж, дахин босож ирсэнгүй. Чингээд юу болсон бэ, Филипп олзлогдогсдыг нь буцааж өгсөн үү? Үгүй ээ, буцааж өгсөнгүй. Афины хүчийг дийлэхэд тун ч амархан байжээ. Харин буянт үйлийг нь дарахад нэн хэцүү байжээ.

	Картаж18 (Карфаген) яагаад унаагүй юм бол? Аннибал19 (Ганнибал) иргэний дээд шүүхийн эрхтэн болоод түшмэлүүдийг бүгд найрамдах улсыг үгүйрүүлэхийг нь хориглох бодол өвөрлөжээ. Түшмэлүүд нь түүнийг ромчуудын өмнө яллах гэсэн юм гэв үү? Тэр муу заяатууд хот-улсгүй иргэд байхыг хүсэж эд баялгаа цөлмөгсдийн гарт хадгалуулах гэсэн юм гэдэг! Удсан ч үгүй, Ром тэднээс гурван зуун шилдэг иргэнээ барьцаанд ирүүлэхийг шаардаж, зэр зэвсэг, байлдааны хөлөг онгоц албадан гаргуулжээ. Дараа нь дайн зарлажээ. Гартаа зэр зэвсэггүй Картаж-д цөхрөл үүдсэн тэр ялалтыг шүүн тунгаавал, хэрэв бүхий л зэр зэвсэгтэйгээ үлдсэн сэн бол буянт үйл тодрох л байсан буй за.

	 

	IV БҮЛЭГ. Язгууртан дээдсийн зарчим

	Сайн үйл ардын засаглалд хэрэгтэй лүгээ адил язгууртан дээдсийнхэд мөн л хэрэгтэй. Гэхдээ, үнэнийг хэлэхэд, язгууртан дээдэст тийм ч их шаардлагатай биш.

	Эзэн хаандаа хамжлагууд нь ямар хандлагатай байдаг шиг ард түмэн тайж ноён угсаатнууддаа мөн адил, хуулиар л баригдаж байдаг. Тэр ч учраас ардчилсан улсын ард түмэнд хэрэгтэй буянт үйл тэдэнд төдий л шаардлагатай биш. Гэтэл тайж ноёд чухам юун дээр тогтож байдаг вэ гээч? Адил хүмүүсийнхээ эсрэг хууль хэрэгжүүлдэг төлөөлөгчид нь өөрсдийн л эсрэг хандаж байна даа гэдгээ давын өмнө мэдэрдэг. Иймд энэ улсын байгууллын мөн чанараас үүдэн язгууртан дээдэс буянт үйл хийх шаардлагатай болдог.

	Язгууртан дээдсийн засаг цаад мөн чанараараа ардчилалд байдаггүй ямар нэг хүч агуулж байдаг. Тайж ноёд амин хувийнхаа ашиг сонирхлын үүднээс эрх дархаараа нэгэн давхарга болдог бөгөөд ард олныг атгадаа барьж байдаг. Үүнд нэгэнт л хууль цаазтай болохоор тэр нь хэрэгжихээс өөр арга замгүй.

	Чингэхдээ, энэ давхарга бусдыг дарж мохоохоо их л төвөггүй гүйцэтгэдгийн хэрээр өөрийгөө хазаарлан барих нь тун ч бэрх байдаг. Энэ улсын байгууллын цаад мөн чанар ийм бөгөөд хүмүүсийг хуулийн албадлагаар ч барьж, тэр албадлагаас ч бас чөлөөлж байдаг.

	Тийм давхарга өөрийгөө хоёр аргаар хазаарлан барьдаг. Эсвэл тайж ноёдыг ард олонтой зарим талаар адил хэмжээнд аваачдаг агуу их буянт үйлээр, энэ нь үлэмж том бүгд найрамдах улсын явдал юм, нэг бол, ямар ч атугай тайж ноёдыг өвөр хооронд нь адил хэмжээнд барьдаг зөөлөн аядуу шинжтэй ялихгүй сайн үйлээр, энэ нь эсэн мэнд үлдэхийн арга юм.

	Ингэхээр зөөлөн аядуу байх нь энэ засаглалын амин сүнс юм. Би буянт үйлд дулдуйдсан аядуу зөөлөн аргыг ярьж буй болохоос биш хулчгар аймхай, оюун сэтгэлийн залхуурлаас үүддэг аядуу зөөлнийг яриагүй шүү.

	 

	V БҮЛЭГ. Буянт үйл хаант засаглалын зарчим яагаад ч биш байдаг тухай

	Үлгэрлэвэл, хамгийн дөмөг машины жолоодлого аль болохоор бага хөдөлгөөн, хүч гаргаж, цөөхөн дугуй хэрэглэдгийн адилаар хаант улсуудад улс төр тун ч шалихгүй сайн үйлээр их үйлийг бүтээдэг..

	Тийм улс эх орноо хайрлах, үнэн алдрын хүслэн, өөрийгөө огоорох, хамгийн эрхэм эрх ашгаа золиослох, аливаа баатарлаг үйлсээс ангид оршдог. Ийм чанар эрт урьд цагийн хүмүүст л байсан гэдгийг бид улс амьтны ярианаас мэддэг.

	Хууль цааз энэ бүхий л сайн үйлийг орлодог. Тийм үйл хуульд ямар ч хэрэг байдаггүй. Улс нь хуулийг буянт үйлсээс чөлөөлдөг. Чимээ шуугиангүй болдог үйл ажил аль нэг хэмжээгээр үр дагаваргүй өнгөрдөг.

	Бүхий л ялт хэрэг цаад мөн чанараараа олон нийтийнх байдаг ч жинхэнэ олон нийтийн ялт хэргээс хувийн чанартай хэмээн нэрлэгддэг гэмт хэргийг ялгаж салгадаг. Учир нь гэвэл тийм хэрэг нийгэм даяарыг гэхээсээ тодорхой хүнийг хорлодог гэж үздэг.

	Гэтэл бүгд найрамдах улсуудад хувийн гэгддэг ялт хэрэг олон нийтийнх болдог, нэг үгээр хэлбэл, тодорхой хүмүүсийн эрхийг гэхээсээ улсын үндсэн хуулийг нь доргиодог юм. Хаант улсуудад бол олон нийтийн ялт хэрэг хувийн шинж чанар агуулдаг. Өөрөөр хэлбэл, улсын үндсэн хуулийг гэхээсээ тодорхой хүмүүсийн эрх ашгийг хөнддөг гэж үздэг.

	Миний хэлсэн үгэнд гомдохгүй байхыг хичээнгүйлэн гуйя. Би түүхийн нотолгоогоор ярьж байна шүү. Буянт үйлсээр дүүрэн эзэн хаад олон гэдгийг би сайн мэднэ. Гагцхүү хаант улсад ард олон буянтан байх тун ч хэцүү гэдгийг би хэлэх гээд байгаа юм шүү дээ. Бүхий л цаг үеийн түүхчдийн хаадын ордны тухай бичсэнийг уншаад үзээрэй. Аль ч улс оронд хааны ордныхны өчүүхэн шинж чанарыг юу гэж хэлэлцдэгийг санагтун. Энэ дэмий хоосон үг биш шүү, гуниг шингэсэн амьд туршлагын үр хөврөл байгаа юм.

	Зүгээр сууж алдрын хойноос хөөцөлдөх, ихэмсэг занд хөтлөгдсөн өчүүхэн шинж, хөдөлмөрлөхгүйгээр баяжих хүслэн, үнэнийг үзэн ядахуй, хуурмаг бялдуучлал, урван шарвах, андгай тангаргаасаа няцах, амлалтаа бүрмөсөн умартах, иргэний үүргээ жигших, хаан эзний буянт үйлээс үхтлээ айх, эзнийхээ сул дорой шинжид хамаг найдвараа тавих, энэ бүхнээс хамгийн бузар булай нь хааны буянт үйлийг ямагт элэглэн шоолох. Ямар ч цаг үед, хаана ч вангийн ордныхны олонхын шинж төрх иймэрхүү л гэж би бодож байна даа. Чингэхдээ, аль нэг орны дээдчүүлийн ихэнх нь чин сэтгэлгүй, борчуул нь л үнэнч, бас, доодчуул нь хууран мэхлээчид, цаадуул нь тэдэндээ маллагдаад л сууж байдаг гэж үзэхэд хэцүү.

	Хэрэв ард олны дунд аз заяагүй үнэнч хүн олдох юм гэхэд, кардинал де Ришлиегийн улс төрийн гэрээстээ санал болгосноор, хаан хүн тийм хүнээр үйлчлүүлэхээс цааргалбал зохино гэжээ. Буянт үйл ийм засаглалын хөдөлгүүр биш гэдэг нь юутай арцашгүй үнэн байна вэ! Мэдээжээр, үүнийг огоот үгүйсгэж болохгүй л дээ. Гэхдээ буянт үйл хөдөлгөгч хүчин нь биш ээ.

	 

	VI БҮЛЭГ. Хаант засаглалд буянт үйл үгүй бол юугаар нөхөх вэ?

	Намайг хаант засаглалын тухай ёж шог зохиол бичиж байна гэж хардах вий гэж болгоомжлон би урагшаа том том алхаагаар явж байна. Үгүй ээ, нэг хөдөлгөгч хүчийг орлох өөр нэг хөдөлгүүр түүнд бий. Хаант засаглалд нэр төр, өөрөөр хэлбэл аль ч хүний бишрэл, аль ч нөхцөл байдлын зөн, өмнө миний өгүүлж, энд тэнд тодорхойлж байсанчлан улс төрийн сайн үйлийг орлодог юм. Нэр төр болбоос гялалзсан сайхан үйл хэрэгт хүний зоригийг бадраадаг бөгөөд хуулийн хүчтэй нийлэхээрээ буянт үйлээс ч доргүйгээр засгийн газрын зорилгод хүнийг нийцүүлдэг юм.

	Иймээс аятайхан засагласан хаант төрд аль ч хүн нэг ёсны сайн иргэн (энд улс төрийн утга санаагаар хэлж байна) байж болно. Сайн үйл явдалтай хүнийг олоход амаргүй, үүний тулд, буянтай байхын тулд өөрөө тийм санаатай байх хэрэгтэй. Өөрөөсөө дутуугүйгээр улс орноо хайрладаг байх ёстой.

	 

	VII БҮЛЭГ. Хаант улсын зарчим

	Чингэхээр, миний өгүүлсэнчлэн хаант засаглал хэргэм зэрэг, эрх дарх, тэр ч байтугай угсаа язгууртай тайж ноёдтой байж оршдог. Нэр төрийн мөн чанар нь дээдлэн үзэх, онцгойлон хүндлэхийг шаарддаг. Ийм учраас цаад мөн чанараараа нэр төр гэдэг нь ийм засаглалд орогнож байдаг хэрэг.

	Эрхэмсэг дээгүүр зан бүгд найрамдах улсад хор хөнөөлтэй бол хаант төрд сайн нөлөөтэй байж магадгүй. Эрхэмсэг дээгүүр зан энэ засаглалд амь оруулдаг, чингэхдээ бас ашиг хонжоотой, энэ нь түүнд аюултай юм биш, учир нь гэвэл байнга оршин тогтнохуй байж болно. Энэ бүхэн нь аливаа биеийн төвөөс зугтаах хүчин үйлчилж, хүндийн хүч нь түүнийг өөр рүүгээ татдаг ертөнцийн тогтолцоотой адилавтар гэж хэлж болмоор. Нэр төр бол улс төрийн байгууллын бүхий л эд ангийг хөдөлгөөнд оруулдаг, үйлдлээрээ тэр бүхнийг холбож байдаг, амин хувийнхаа эрх ашгийн хойноос хөөцөлдөж байна гэж боддог хүн чухамдаа нийтийн сайн сайхан руу тэмүүлж явдаг.

	Гүн ухааны үзэл бодлын үүднээс улсын бүх хүчнийг хөдөлгөөнд оруулдаг энэ нэр төр бол хуурамч юм, гэвч энэ хуурамч нэр төр нийгэмдээ бол ашигтай юм. Үлгэрлэвэл үнэн нэр төр жинхэнэ эзэн хүндээ хэрэгтэй байдаг лугаа адил.

	Тэгтэл улс амьтныг асар их хүчин зүтгэл шаардах хүнд хүчир ажилд шавдуулан, тэр нүсэр хөдөлмөрийнх нь шуугиан дуулианаас өөр шагнал урамшилгүйгээр орхино гэдэг ямар вэ дээ?

	 

	VIII БҮЛЭГ. Ганцаар эзэрхийлэн захирах улсын зарчим нь нэр төр биш тухай

	Нэр төр бол ганцаар эзэрхийлэн засаглах улсын зарчим огоот биш. Тийм улсад хүмүүс цөмөөрөө адилхан тул хэн нэгнээс өөрийгөө илүүд үзэх юм байхгүй, хүмүүс нийтээрээ боол учраас эрхэмлэн дээдлэх юм ер үгүй.

	Түүний сацуу, нэр төр болбоос өөрийн хууль, өөрийн журамтай тул түүнээс гажиж зайлсхийж чаддаггүй. Нэр төр хүний өөрийнх нь авир аашнаас болно уу гэхээс өрөөлийнхөөс шалтгаална гэж байхгүй. Чингэхээр байгуулал нь тогтвортой, хууль нь чанга улсад л тогтнож болох зүйл.

	Ганцаар эзэрхийлэгч улс дотроо нэр төрд хүлцэнгүй зөөлөн хандаж чадах уу? Тэр дарангуйлагч нь амьдралыг үзэн яддагаараа алдар нэрээ мандуулна гэж боддог. Ганцаар эзэрхийлэгчийн хүч нь зөвхөн амьдралыг үгүй хийхэд оршдог. Амьдрал дарангуйлагчийг яахин тэвчиж чадах юм бэ? амьдралд өөрийн гэсэн хэлбэрэлтгүй дэглэм журам, бат тогтвортой зан араншин бий. Тэгвэл эзэрхий этгээдэд ямар ч дэглэм журам үгүй, түүний дураараа дургих авир зан нь өөрийнхөөсөө бусад бүхий л ааш араншныг тэсвэрлэж чаддаггүй.

	Ганцаар эзэрхийлэх засаглалын огоот мэддэггүй, тэр ч байтугай тэнд илэрхийлэх үг ч олддоггүй нэр төр хаант улсад бол ноёрхдог. Хаант улсад нэр төр болбоос улс төрийн бүхий л байгуулал, хууль, мөн буянт үйлийг ч тэтгэдэг.

	 

	IX БҮЛЭГ. Ганцаар эзэрхийлэх засаглалын зарчим

	Бүгд найрамдах улсад буянт үйл, хаант улсад нэр төр хэрэгтэй байдаг бол ганцаар эзэрхийлэх засгийн газарт айдас л хэрэгтэй. Эзэрхэг засагт сайн үйл шаардлагагүй, нэр төр бол түүнд аюултай юм.

	Хаан эзний хязгаарлашгүй эрх мэдэл шууд даалгаж өгсөн хүмүүстээ л очдог. Тийм улсад өөрсдийгөө ихээхэн үнэлдэг хүмүүс хувьсгал үүсгэж болох. Ийм учраас айдсаар л хамаг зоригтнуудыг дарж нэр алдрын өчүүхэн ч атугай очийг унтраадаг.

	Төвийг барьсан засгийн газар хүссэнээрээ, өөртөө аюул осол учруулалгүйгээр засаглах жолоогоо султгаж болно. Тийм засгийн газар өөрийн хууль, өөрийн хүчинд дулдуйдан тогтнож байдаг. Гэтэл *ганцаар эзэрхийлэн засагладаг улсад хаан эзэн хормын хугацаанд ч гэсэн зангидсан гараа сулруулж, улсдаа тэргүүн суурь эзэлдэг хүмүүсээ дав даруй сөнөөж чадахгүй болбол бүх юм өнгөрлөө гэсэн үг. Учир нь гэвэл энэ маягийн засаглалын хөдөлгөх хүч-айдас түгшүүр алга болж, ард олон хамгаалагчгүй хоцорлоо гэсэн үг.

	Энэ үүднээс, хэрэв агуу их дээд эзэн амлалт өгч, андгай тангараг тавьж эрх мэдлээ хязгаарласан бол тэрийгээ заавал дагаж мөрдөх гэх хэрэггүй юм гэж кадий нар ярьдаг байсан болов уу.

	Хамгийн гол нь ард олныг хуулиар, амбан дээдсийг хаан эзний зан араншингаар шийтгэдэг байх ёстой бөгөөд хааны толгой эсэн мэнд, их сайд нарын амь нас байнга хутганы ирэн дээр явдаг байвал зохих юм. Энэ айхавтар муухай засаглалын талаар ярихад сэтгэл хирдхийхгүй байх нь үгүй. Бидний үед Персид Миривеисийн явуулгаар хаан ширээнээсээ шилжирсэн Сефевид тус орныг эзлэхээс өмнө засгийн газар нь уначихсаныг нүдээр үзсэн гэрчийн этгээд юм. Учир нь гэвэл тэр бээр төдий л их цус урсгасангүй.

	Түүхээс үзвэл Домисиен засаглалынхаа үед аймшигтай уур хилэнгээрээ түшмэлүүдээ үнхэлцгийг нь хагартал айлгахад ард олны сэтгэл түр ч гэсэн амсхийдэг байжээ. Ийнхүү гоЛын нэг эрэг дээр бүхнийг сүйтгэдэг уруйн ус нөгөө эрэг дээр нь онгон сайхан газар үлдээх нь буй бөгөөд тэндээс алсад ногооронхон буй ой, нуга газрыг харж болно.

	 

	X БҮЛЭГ. Төвийг барьсан улс, ганцаар эзэрхийлэн захирах улс хоёрт дуулгавартай байхын ялгаа

	Ганцаар эзэрхийлэн захирах улсад засгийн газрын цаад мөн чанар нь үг дуугүй захирагдахыг шаарддаг. Хаан эзний хүсэл зориг нэгэнт илэрхий тул түүнээс үүдэх үр нөлөө нь нэг бөмбөлгийг нөгөө бөмбөлөг рүү цохиход тасхийн онодгоор нөхцөлдсөн үзэгдлийн зайлшгүйг харуулдаг.

	Чухамдаа зөөлөн аядуу байх, хэлбэрийн өөрчлөлт, зохицолдох, хугацаа сунгах, нөхөн төлбөр, яриа хэлэлцээ, болгоомжлол, адил гэх юм, эсвэл илүү гэх юмны аль нь ч энд огт байдаггүй. Хүн бол угаас захирах гэсэн нөгөө этгээддээ л дуулгавартай ханддаг амьтан.

	Алс хэтийн явдлын тухайд сэтгэл түгшээд хэрэггүй, буян заяа нүүрлээгүйгээс үйлс ажил нь бүтсэнгүй хэмээн уучлал эрээд нэмэргүй. Хүн, мал адгуусанд байдаг адил тавилан нь зөн совин, дуулгавартай захирагдах, шийтгүүлэх бүлгээ.

	Ертөнцийн ёсны мэдрэмж болох эцгээ хүнддэх, эхнэр хүүхдээ энхрийлэн хайрлах; нэр төрийн жам хууль, эрүүл саруул явах; хүн энэ бүхнээ л боддог; нэгэнт тушаал гарсан л бол ёсоор болохоос өөр аргагүй.

	Персийн хаан нэг удаа хэн нэгнийг яллах болоход хэн ч тэр хэрэгтний тухай хаантай ярьж зүрхэлдэггүй, өршөөхийг ч гуйж чаддаггүй гэнэ. Хэрэв их эзэн ялаа оноохдоо согтуу юм уу, оюун санаа нь орон гаран байсан гэлээ ч зарлигийг нь ёсоор гүйцэтгэх байжээ. Эс чингэх аваас эзэн хаан өөрөө өөрийгөө үгүйсгэсэн болох бөгөөд хууль нь бол зөрчилдөхгүй асан. Иймэрхүү маягийн сэтгэлэг уг оронд ямагт тохиолддог байжээ. Жүүд нарыг хүйс тэмтрэх Ассериусийн зарлигийг өөрчлүүлэх ямар ч аргагүй учраас өөрсдийгөө хамгаалахыг нь тэдэнд зөвшөөрсөн юм гэдэг.

	Гэхдээ эзэн хааны зоргоороо авирлахыг хааяа хориглодог нэгэн хүчин бий. Тэр нь шашин юм. Хааны зарлигаар эцгээ орхиж болно, тэр ч байтугай түүнийгээ алж ч болно. Гэхдээ өөрөө хүслээ ч, зарлигаар албадлаа ч архи дарс ууж болохгүй. Шашны хууль дээд засгаас гаралтай бөгөөд түүнийг эзэн хаан ч, энгүүн барлагууд нь ч адил дагаж мөрдөх ёстой. Хүний ертөнцийн ёсны эрхийн тухайд гэвэл өөр хэрэг, эзэн хааныг энгүүн нэгэн үхдэлтэй адилтгаж таарахгүй.

	Төвийг барьсан хаант улсад түүний хөдөлгөгч хөшүүрэг болох нэр төр нь, тэнд эзэн хаан засагладаг нэгэн адил, их эзнийг ч, ард олныг ч ноёрхож дээд эрх мэдлийг нь хязгаарладаг гэж хэлүүштэй байна. Тэнд шашны сургаалыг огоот дурдахгүй, чингэвээс ордныхны элэг доог болох вий. Харин нэр төрийн хуулийг ямагт номнодог. Эндээс захирагдахын шинж чанарт хэлбэрийн өөрчлөлт хийх шаардлага урган гарч байгаа юм. Нэр төрийн ойлголт угтаа зүсэн зүйлийн хачирхлын бай болдог. Энэ бүхэн үг дуугүй захирагдахад тусгалаа олдог.

	Энэ хоёр засаглалд захирагдах шинж чанар нь өөр өөр боловч аль алинд нь адил дээд эрх мэдэл бий. Дээд эзэн аль ч зүгт хараагаа тусгалаа гэхэд жингийн тухайн хүндийг ямагт өөр рүүгээ эргүүлж чаддаг. Ингээд л захирагдах болж байгаа юм. Гол ялгаа нь гэвэл ганцаар эзэрхийлэх улстай жишвэл хаант улсуудад их эзэд нь илүүтэй гэгээрсэн, сайд нар нь засаглах ажилд үлэмж самбаатай, сүрхий дадалтай байдаг.

	 

	XI БҮЛЭГ. Энэ бүхний тухай эргэцүүлэл

	Гурван янзын засаглалын зарчим ийм буюу. Чингэснээр аль нэг бүгд найрамдах улсад хүмүүс нь ариун буянтай, тийм ч байх ёстой гэсэн үг биш. Энэчлэн аль нэг хаант улсад нэр төр л ноёлж, ганцаар эзэрхийлэх улсад айдас л нударгалж байдаг гэсэн хэрэг биш. Үүнийг ердөө ийм л байдаг гэж ухаарах учиртай, эс тэгвээс эдгээр улс орон төгс төгөлдөр байж чадахгүй биз дээ.

	 

	
ДӨТГӨӨР ДЭВТЭР : ХҮМҮҮЖЛИЙН ХУУЛЬ ЗАСАГЛАХ ЗАРЧИМД НИЙЦЭЖ БАЙХ ТУХАЙ

	 

	I БҮЛЭГ. Хүмүүжлийн хууль

	Хүмүүжлийн хууль бол бид бүхний амьдралдаа анх хүлээж авдаг хууль. Энэ хууль биднийг иргэн болоход бэлтгэдэг учраас тухайн гэр бүл нэг бүр бүхий л тусгаар гэр бүлийг хамардаг их гэр бүлийн үлгэр загвараар захирагдах ёстой.

	Хэрэв нийт ард түмэн ямар нэгэн зарчимтай бол түүний бүх бүрэлдүүн болох гэр бүлүүд мөн л адил зарчимтай. Энэ учраас засаглалын хэв маягаас шалтгаалж хүмүүжлийн хууль өөр өөр байх ёстой. Үүнд, хаант улсад гол баримжаалах зүйл нь нэр төр, бүгд найрамдах улсад буянт үйл, ганцаар эзэрхийлэх засагт айдас хүйдэс.

	 

	II БҮЛЭГ. Хаант улс дахь хүмүүжил

	Хаант улсуудад хүмүүжлийг үндсэндээ бага насны хүүхэд сурдаг нийтийн байшинд биш, хүнийг анх ертөнцөд алхлан орох чухамхүү тэр үеэс жинхэнэ хүмүүжил нэг ёсондоо эхэлдэг. Нэр төр хэмээн нэрлэдэг тэр ертөнц-сургуульд ерөнхий багш, удирдагч биднийг хаана л бол хаана дагуулан явах ёстой.

	Энэ сургуульд бид ямагт гурван зүйл ярихыг харж, сонсдог. Үүнд, буянт үйлд эрхэмсэг шинж, ёс заншилд үнэнч зан, харьцаанд эелдэг байдал орших ёстой.

	Бидэнд үргэлж заадаг буянт үйл нь бусдын тулд үүрэг хүлээхээсээ илүү өөртөө үүрэг хүлээх, нарийвчлан өгүүлбэл, буянт үйл нь өрөөлд татагдахдаа биш, өөрийгөө тэднээс ялгаруулахад оршмуй.

	Тэнд хүний үйлдлийг сайн гэхгүй, төгс төгөлдөр; шударга үйлийг агуу гайхамшиг; хэрсүү ухааныг онцгой саруул хэмээн үнэлдэг. Тодорхой үйлдэлд эрхэмсгийн шинжийг олж харвал нэр төр гэх буюу шүүгчийн адил хууль ёсных болгодог, эсвэл софистийн адил зөвтгөж орхидог.

	Наалинхай нялуун зан зүрх сэтгэлийн тэмүүлэлтэй холбогдох, эсвэл ялалт ололтын саналгатай барьцалдах юм бол таашаан үздэг. Иймд хаант улсуудад зан заншил бүгд найрамдах улсуудад байдаг шиг цэвэр ариун байдаггүйн гол шалтгаан энэ.

	Заль мэх агуу их ухаан, эсвэл агуу их үйл хэрэгтэй хослох юм бол таашаан үздэг. Тухайлбал, улс төрийн бодлогод хэрэглэсэн арга мэх нэр төрийн ойлголтыг гутаадаггүй.

	Зусар бялдууч занг үлэмж их олз ашгийн ойлголтоос ангид, зөвхөн амин хувийн өчүүхэн саналгатай нийцсэн гэх тохиолдолд л хориглодог.

	Зан заншлын тухайд эзэнт улсуудын хүмүүжилд чин сэтгэлийн хийгээд шударга ёсны хувийг нэмэрлэх хэрэгтэй юм гэж би хэлсэн. Үүнд, тэнд хүний үг ярианд үнэн орших ёстой юм даа. Гэхдээ чухамдаа үнэнд л дуртайдаа тэр үү? Огоот үгүй, учир юунд вэ гэвэл үнэнийг хэлж сурсан хүн зоригтой бөгөөд чөлөөт сэтгэлэгтэй мэт санагддагийнх. Мөн чанартаа тийм хүн юмны бодит үнэнийг авч үзэхээс бус хүмүүс өөрийнх нь талаар ямархан бодол агуулж байна вэ гэдгийг тоодоггүй юм шиг санагддаг.

	Энэ ч учраас тэнд тиймэрхүү янзын шударга занг үнэлэхийнхээ хэрээр энгүүн байдал, шулуун үнэнд тулгуурласан ард олны чин сэтгэлийг үзэн яддаг.

	Эцсийн бүлэгт, хаант улсуудад, зан харьцааны эелдэг шинж хүмүүжилд нь яах аргагүй дутагдаж байгаа юм даа. Хамтарч амьдрахын тавилантай төрсөн хүмүүс бие биедээ таашаагдах учиртай. Ёс зүйг үл даган, ойр хавийнхныгаа гутаан доромжилсон хүн ямар ч сайн үйл хийх боломжоо алдах хүртлээ олон түмэнд нүүрээ барах бус уу.

	Энэ цэвэр эх булгаас эелдэг зан урсан гарсан юм биш ээ. Эелдэг зан бол бусдаас онцгойрох хүсэл эрмэлзлээс төрсөн юм. Бид бардам зангаас үүдэн эелдэг найрсаг байгаа юм. Бид нийгмийн өчүүхэн амьтад биш гэдгээ харуулах, бас цаг цагаас хаягдсан борчуултай хэзээ ч нэг дор байгаагүй гэдгээ нотлох эелдэг маяг харуулан сэтгэлээ зогоож явдаг.

	Хаант улсуудад эелдэг зан ордонд л амилж байдаг. Нэг хүний агуу их сүрд дарагдсан хүмүүс цөмөөрөө өөрсдийгөө өчүүхэн мэт санадаг. Үүнээс л шалтгаалж хүмүүс өрөөл бусдадаа бултад нь найрсаг дүрэм үзүүлдэг, тийм хандлага харуулагч нарт ч, тэрийг хүлээн авагчдад ч аль алинд нь таатай санагдахаар эелдэг байдал эндээс л үүсдэг. Яагаад вэ гэвэл энэ нь бид хааны ордныхон ч гэх юм уу, эсвэл энд байх гавьяатай улс гэдгийг нь мэдрүүлээд байдаг.

	Ордонд хүмүүс зээлдмэл алдар нэрийн төлөө алдар нэрээ огоороход бэлэн байдаг. Зээлдмэл алдар нэр ордны шадрыг өөрийнхөөс нь илүү урхидан татдаг бөгөөд ихэмсгээс үүдсэн даруу зан алсад тархдаг. Гэвч их алдрын эх булаг орших зай холдохын хэрээр нөгөө бардам шинж нь аяндаа буурдаг.

	Ордонд бүхий л юманд сүрхий нарийн таалал бий. Энэ таалал нь асар их эд мөнгийг байнга хэтрүүлэн хэрэглэдгээс, элдэв жаргал эдэлж, ялангуяа туйлдаж ядартлаа цэнгэлддэгээс, хүний санаанд орж болох хачин гайхалтай үзэгдэл юмсыг бүр дэндүүлж урвуулан холион бантан болгодгоос гардаг бөгөөд тааламжтай санагдвал ордны зүгээс хөхиүлэн сайшаадаг байна.

	Хүмүүжил нь эл засаглалд шаардлагатай бүхий л үлэмж чанар, бүхий л сайн үйл бүхий нэр төртэй хүн гэгчээ буй болгохоор энэ бүхэнд хамаг хүчин чармайлтаа зориулдаг ажээ.

	Энд, нэр төрийн ойлголт сэтгэх бүхий л арга, мэдрэх бүхий л маягийн хооронд хаана л бол хаана нэвт шингэж, бүр зарчмыг хүртэл чиглүүлдэг гээч.

	Энэ этгээд хачин нэр төр нь сайн үйл гэж өөрийнх нь хүсэж байгаа юмыг, яах ёстой юмыг нь хэлж байгаа юм хэмээн үздэг ажээ. Тэр нэр төр өөрийнхөө засгаар бид бүхэнд ногдох бүхий л үүргийн дүрмийг тулган, эх сурвалж нь шашинд уу, улс төрийн бодлогод уу, эсвэл ёс суртахуунд уу гэдэг нь хамаагүй, толгойдоо орсноор бидний үүргийг нэг бол өргөтгөж, эсвэл багасгадаг.

	Хаант улсад их эзний зарлиг мэтээр шашин ч бай, хууль ч бай, нэр төр ч бай, бидэнд юуг ч шавдангүй тушаадаггүй. Гэхдээ энэ нэр төр, хаан эзэн хэзээ ч нэр төртэйгөө зөвлөлдөлгүйгээр манаас хал балтай энэ тэр ажлыг шаардах ёсгүй юм гэсэн санааг бидэнд төрүүлж байна, чингэвээс биднийг түүнд үйлчлэх чадваргүй болгох сон билээ.

	Крильон бээр Гиз бэйсийн амийг хороохыг огоорч түүнтэй халз тулалдана гэж III Хенрид мэдэгджээ. IX Карл Сэн-Бартелемид шөнийг өнгөрөөсний дараа мужийн бүхий л захирагч нартаа хугенотууд, Баионд цэрэг манлайлж байсан виконт д'Орт нарыг цөмийг цаазаар авахыг тушаагаад хаандаа бичсэн нь: «Их эзэн минь, оршин суугчид болоод цэргийнхний дунд би зөвхөн үнэнч иргэд, зоригтой цэргүүдийг л олж харлаа. Ганц ч зандалчин тааралдсангүй. Энэ учраас тэд болон миний бие Цог жавхлант эзэн танаас бидний гар хуруу болон амь амьдралыг хийж чадах үйлст маань л зориулахыг хичээнгүйлэн гуйя» гэжээ. Энэ баатарлаг, агуу өгөөмөр хүний зүрх сэтгэлд жигшүүртэй хэрэг хийх нь тэвчиж боломгүй зүйл байжээ.

	Үүнээс үзэхүл тайж ноёдын хамгийн чухаг үүрэгт тооцогдох нэр төр нь дайн байлдаанд эзэн хаандаа чин үнэнч зүтгэх явдал ажээ.

	Чухамдаа энэ бол онцгой хүндтэй алба бөгөөд учир нь гэвэл аз тохиолдлын хэрэг, ялалт амжилт, тэр ч байтугай уналт сүйрлийг хүртэл зориг баатарлагийн хэрэгт тооцдог ажаам. Гэхдээ эл хуулийг тогтоохдоо нэр төр бээр уул хуульд зууч болж, хэрэв өөрийг нь жийрхүүлсэн гэж үзэх юм бол цэргийг гэртээ харихыг зөвшөөрөх юм уу, чингэхийг ч шаардаж болдог аж.

	Нэр төрийн үүднээс, хүмүүсийг алба ажил эрэн хайхдаа төдий л шунан улиглахгүй, тэгэхдээ бас түүнийгээ өөрийн дураар орхиж болох эрх чөлөөг эд баялгаас ч эрхэм дээдийн юм гэжээ.

	Ийнхүү, нэр төр бол өөрийн нэн чухаг дүрэмтэй, хүмүүжил бол үүнтэй эвцэлдэх ёстой юм гэж үзсэн байна. Давын өмнөх эрхэм гол журам нь буян заяагаа дээдлэхийг зөвшөөрч, харин түүнийгээ ашиглаж аж амьдралтайгаа үхэн хатан зууралдахыг үг дуугүй хоригложээ.

	Нэр төрийн хоёр дахь дүрэм ёсоор бол нэгэнт л бид аль нэг хэмжээ дамжаанд хүрсэн хэр нь энэ зиндаандаа тохирох өндөрлөгтөө гарч чадаагүй байна даа гэж өөрсдөө ч бодохоор, өрөөлд ч санагдуулахаар юм ер хийж болохгүйг шаарддаг.

	Гурав дахь дүрэм нь гэвэл бид нэр төрийг хамгаалах шаардлагыг зөрчихөөс зайлсхийхийн хэрээр зөрчил гарах эсэхийг хуулиар мөрдөх нь багасдаг, эл шаардлагыг хянамгай хэрэгжүүлэх тусам хууль гүйцэтгэлээ нэхэхээ зөөлрүүлдэг.

	 

	III БҮЛЭГ. Ганцаар эзэрхэн захирах улс дахь хүмүүжил

	Хэрэв хаант улсад хүмүүжил хүний зүрх сэтгэлийг хөгжөөхөд чиглэдэг бол ганцаар эзэрхэх засаглалд тэрийг нухчин дарахыг эрмэлздэг юм. Тэр хүмүүжилд нь боолт ёсны амьсгаа нэвт шингэсэн байдаг. Хэрэв ийм л үзэл санаагаар засаглагч нар хүмүүжсэн бол энэ улсад аль ч эзэрхэг эзэн өөрөө мөн л боол гэсэн үг.

	Үг дуугүй захирагдах гэдэг нь үгийг нь дагаж буй хүн төдийгүй, засаглаж буй хүн өөрөө харанхуй байна гэсэн үг. Нэгэнт л зарлигдах л эрхтэйгээс хойш эргэцүүлэн бодох, эргэлзэх, олонтой зөвшилцөх ямар шаардлага байх вэ дээ тэрүүнд.

	Ганцаар эзэрхэх засаглалтай улсад айл бүр тусгаар нэгэн улс гэсэн үг ээ. Тэр учраас хамт олонтойгоо аж төрөхийн арга ухаан нь тун ч явцуухан, хүмүүсийн зүрх сэтгэлд айх эмээхийн сэтгэгдэл төрүүлж, бодол санаанд нь шашны ердийн ухагдахууныг шингээхэд л хамаг бүхнээ чиглүүлдэг. Юм мэднэ гэдэг тэнд осолтой, өрсөлдөөн тэмцэлдээн аюулд хүргэж мэднэ, сайн үйлийн тухайд Аристотелийн өгүүлснээр, боол хүнд заяагдсан буянтай юм гэж тун бага, энэ бүхэн уг засаглалд хүний хүмүүжлийг явцууруулдаг.

	Яг үнэнийг хэлэхэд хүмүүжил тэнд нэг ёсондоо огт байхгүй. Ямар нэг юм өгнө гэж хүнээс аливааг нь булааж авах учиртай, сайн боолтой болохын тулд эхлээд толгойг нь сайхан эргүүлэх ёстой биз дээ.

	Үгүй, тэгтэл тэр улсад нийгмийн гуйланчлалд сэтгэл зовнидог сайн иргэд бойжуулах гэж зүтгэхийн хэрэг байна уу даа? Улс орондоо хайртай бол засгийн газрынхаа жолоодлогыг л аядуу болгох гэж зүтгэх хэрэгтэй, эс бүтвэл өнгөрлөө л гэсэн үг. Хэрэв чадах юм бол өөрөө ч, их эзэн нь ч, улс нь ч сүйрэх эрсдэлээс тойрон гарахгүй.

	 

	IV БҮЛЭГ. Эртний хүмүүсийн хийгээд одоогийн бидний хүмүүжлийн үр өгөөжийн ялгаа

	Эртний улс түмний олонх нь буянт үйлээр зарчмаа болгосон засгийн газартай байсан юм. Мандан цэцэглэх үедээ эдүгээ нүдэнд үл үзэгдэх, бидний өчүүхэн сэтгэлийг бишрүүлэх их үйлийг бүтээж байсан юм.

	Тэдний хүмүүжил нь биднийхээс өөр нэг давуу талтай байсан, тэрийг дараа дараагийн үеийнхэн нь хэзээ ч худал гэж хэлээгүй. Эпаминонд амьдралынхаа эцэст хүүхэд ахуйдаа сурч эхэлсэн мөнөөх л юмаа харж, сонсож, бүтээж байсан гэнэм.

	Өдгөө бид, эцгийн, багшийн, ертөнцийн гэх хоорондоо зөрчилдсөн гурван янзын эх сурвалжаас хүмүүжил олж авч байна. Ертөнцийн гэх хүмүүжлийн хичээл нь эцгийн болон багшийн хичээлийг нураагаад хаячихдаг. Энэ нь нэг ёсондоо бидний дунд буй шашны хийгээд ертөнцийн шаардлагын эсрэг тэсрэгээс үүдэн гарч байгаа юм. Үүнийг эртний хүмүүс мэддэггүй байжээ.

	 

	V БҮЛЭГ. Бүгд найрамдах засаглал дахь хүмүүжил

	Чухамхүү бүгд найрамдах засаглалд л ирмүүн, идэрхэг хүмүүжил шаардлагатай. Ганцаар эзэрхийлэх засаглалаас айдаг нь заналхийлэл, шийтгэлээс нь болж байгаа юм. Хаант улс дахь нэр төр нь хүний дэврүүн сэтгэлээр тулгуураа хийдэг. Нэр төр эргээд хүний тэр дэврүүн сэтгэлд түшиг болж байдаг. Гэхдээ улс төрийн сайн үйл гэдэг нь өөрийгөө огоорох гэсэн үг. Энэ бол тун ч амаргүй ажил.

	Энэхүү буянт үйлийг хуулиа болон эх орноо хайрлах гэсэн үг гэж тодорхойлж болно. Нийгмийн сайн сайхныг хувийнхаасаа ямагт давуутайд үзэхийг шаарддаг хайр нь амин хувийн бүхий л сайн үйлд үндэслэн тогтдог. Амин хувийн бүхий л сайн үйл нь тэр «давуутайд үзэх»-ийг л хэлж байгаа юм.

	Энэ хайр ардчилсан улсуудад л онцгой хүчээ авдаг. Гагцхүү ардчилсан улсуудад л засаглал иргэн бүрийн мэдэлд байдаг. Гэвч засгийн газар нь ертөнцийн бүх юмны нэгэн адил мөн л хуульд захирагддаг. Үүнд засгийн газрыг хамгаалан сахихын тулд хайрлах ёстой.

	Хаан бээр эзэнт улсаа хайрладаггүй, ганцаар эзэрхийлэгч нар деспотизмийг үзэн яддаг гэж бид ер сонсоогүй.

	Чингэхээр бүгд найрамдах улсад энэ хайрыг суулгахад хамаг учир буй. Хүмүүжлийг хайртай уялдуулан хөхиүлэх ёстой. Хүүхдэд эх орноо хайрлахыг сургах хамгийн шилдэг арга бол эцэг нь эх улсаа хайрладаг байхад оршмуй.

	Хүн ер нь хүүхдэд мэдлэгээ дамжуулах чадвартай байдаг. Оволзсон хүсэл эрмэлзлээ дамжуулахдаа бүр ч гарамгай байдаг.

	Хэрэв энэ эс бүтвээс гэрийн хүрээнд олж авсан бүх юм гаднын нөлөөнд амархан уусаж алга болмуй.

	Ард түмэн өсөж өндийж байхдаа доройтдог юм биш, насанд хүрсэн хүмүүс нь ялзрахаараа сүйрдэг ажгуу.

	 

	VI БҮЛЭГ. Герегүүдийн зарим байгууллын тухай

	Ардчилсан засаглалын дор амьдардаг улс түмэн буянт үйлийн үзэл санаагаар хүмүүжих ёстойг ухаарсан эртний герегүүд үүгээрээ зоригжин нэн өвөрмөц маягийн байгууллууд бий болгожээ. Ликургийн амьдрал хэмээх бүтээлд ласедемончуудад түүний барьсан хуулийн тухай уншиж үзэхэд севарамбчуудын түүхийг20 үзсэн мэт санагдмуй. Кретийн хууль нь Ласедемоны хуулийн эх бичиг байжээ. Платоны хууль нь түүний засварласан хэвлэл байжээ. Нэгэнт тогтсон зан заншлыг эвдэн, бүхий л сайн үйлийг хольж хутгаснаар ертөнцөд мэргэн ухаанаа харуулсан эдгээр лут хуульчдын эзэмшсэн суу билгийн гайхамшигт анхаарлаа бага ч атугай хандуулахыг би гуймаар байна. Ликург21 бээр дээрэм тонуулыг шударга ёсны үзэл санаатай, хатуу ширүүн бооллогын ёсыг туйлын эрх чөлөөтэй, хамгийн ёозгүй санаа сэтгэлийг нэн агуу төвшин зантай нийцэлдүүлснээр хотоо тогтвортой болгожээ. Тэр хүн хотынхоо бүх юмыг, тухайлбал гар урлал, худалдаа, мөнгө, хотын хэрмийг хүртэл булаан авчээ. Тэнд алдар нэрд дурлах хүслэн бий, гэвч тэр хүслийг хангах найдвар байхгүй; байгалиас заяасан дур хүслэн бий, гэтэл эцэг ч үгүй, эр нөхөр ч үгүй, үр хүүхэд ч үгүй; ичгүүр сонжуур хүртэл ариун явдалд булаагджээ. Энэ замаар л Спарт хот агуу их, алдар нэрийн оргилд хүрчээ. Спартын буй болгосон байгуулал ер нүгэл хилэнцгүй бөгөөд уул байгууллуудыг л тарааж хүч хүрээгүй бол тэр хотыг ялж дийлсэн ч гэсэн сөгдүүлж чадаагүй гэсэн үг.

	Крет, Лакони хотууд ийм л хуульд захирагдаж байсан юм. Ласедемон сүүлд македончуудад бууж өгсөн. Крет ромчуудын сүүлчийн идэш болсон. Самнитууд22 мөн ийм байгуулалтай байсан. Тэд ромчуудад хорин дөрвөн удаа ялагдсан.

	Герегийн байгуулалд үзсэн гайхамшгийг бид манай энэ үеийн шавар шавхай, авлига ялзралд харж байнам. Нэгэн шударга хуульч олон шударга ардыг бүрдүүлжээ. Тэр ард олонд үнэн шударга ёс бол спартакчууд эр зоригоороо гайхуулдаг лугаа адил хүний зүй ёсны чанар мөн байжээ.

	Пенн ноёнтон бол ёстой жинхэнэ Ликург мөн. Хэдийгээр Пенний гол баримжаа нь энхжин, Ликургийнх дайн дажин байсан ч ард олноо онцгой замаар хөтөлснөөрөө, чөлөөт иргэдэд нөлөөлсөн хүчээрээ, тэдний мухар сүсгийг дарж чадсанаараа, тачаадлыг нь хазаарлан барьснаараа адил төстэй.

	Парагвай бидэнд өөр нэгэн жишээ үзүүлж байна. Тэнд дур тааваараа захирахыг амьдралын хамгийн сайн сайхан гэж үздэг НИЙГЭМЛЭГ23-ийг ялт хэрэг үйлдсэн гэж тооцох санаатай байжээ. Гэхдээ хүмүүсийг аз жаргалтай болгон засаглах хэзээ ч сайхан.

	Энэ нийгэмлэг анх шашныг хүмүүнлэг ёстой хослуулж нутагтаа үлгэр жишээ үзүүлснээрээ зүй ёсны алдартай. Уг нийгэмлэг тус оронд испаничуудын хоосолж цөлмөснийг янзалж хүмүүн төрөлхтөнд тааралдсан нэгэн шарх сорвийг эдгээж эхэлсэн юм.

	Энэхүү нийгэмлэгийн нэр төр гэж үздэг болгондоо ухаалаг нарийн ханддаг хийгээд сургаал номыг нь түгээдэг хүмүүсээсээ илүү сонсдог хүмүүсийг дарж номхотгодог шашны тулд гаргасан хүчин зүтгэл гайхамшигтай. Тэр ч үүднээс агуу үйл бүтээхэд хүрчээ. Санасандаа ч хүрч чадсан юм. Энэ нийгэмлэг ой модоор тарчихсан хүмүүсийг тэндээс гаргаж гэдэс цатгалан, мөр бүтэн болгожээ. Зөвхөн үүгээрээ л аж үйлдвэрт олон хүнийг ажиллуулж, лут үйл хэрэг бүтээсэн юм.

	Иймэрхүү байгуулал цогцлоох гэсэн хүмүүс Платоны бүгд найрамдах улсын нийт дундын хөрөнгө зөөр буй болгох хэрэгтэй ажээ. Платон Бурхдад сүсэглэхийг хүсэж, эрхэм ариун зан заншлаа алдахгүйн үүднээс гадаадынхнаас хөндийрөхийг шаардаж байв. Худалдааг тусгай хэдэн иргэдэд даалгалгүй хот-улс өөрөө хариуцах, хүмүүст манай урлагийг бидний тансаглалгүйгээр, манай хэрэгцээг бидний санал хүсэлгүйгээр хариуцуулахыг хүсэж байв.

	Мөнгө хэрэглэхийг хорих, энэ юунд хүргэдэг вэ гэвэл хүмүүс байгалиас заяасан баялгийг хэрээс хэтэртэл өсгөж, ашиггүй хурааснаа хий дэмий хадгалан, шунал хүслээ хэмжээ хязгааргүй гааруулж байна. Мөнгө, тачаадлыг минь хөдөлгөн, өвөр хооронд минь хагаралдуулах гэж бидэнд хязгаарлагдмал хэмжээгээр амьдрах хэрэгсэл олгосон байгалийн үүргийг нэг ёсондоо орлон гүйцэтгэж байх мэт.

	Эпидамний иргэд бүдүүлгүүдтэй харьцсанаас ёс заншил нь эвдэрч байна гэдгээ мэдээд хотынхоо өмнөөс, хотынхоо тулд худалдаа хийх тусгай нэгэн албан тушаалтныг томилжээ. Чингэснээр худалдаа төрийн байгууллыг доргиохыг больж, төрийн байгуулал нь нийгмээ худалдааны олз ашгаас хассангүй.

	 

	VII БҮЛЭГ. Ямархан тохиолдолд энэ өвөрмөц байгууллууд сайн байх ёстой вэ?

	Иймэрхүү байгууллууд бүгд найрамдах улсад л тохиромжтой доо, учир нь гэвэл улс төрийн буянт үйл энэ улсын зарчим нь билээ. Тэгвэл хаант улсын хамжлагуудад нэр төрийн мэдрэмжийг хөгжүүлэх хийгээд ганцаар эзэрхийлэх засаглалын харьяатуудад айдас төрүүлэхэд нэг их санаа тавих явдал шаардагдахгүй.

	Чухамдаа ийм маягийн байгуулал зөвхөн жижиг улсуудад л тохиромжтой, учир нь гэвэл тийм улсуудын ард түмнийг нийтэд нь нэгэн гэр бүл мэт хүмүүжүүлэн өөдлүүлэх боломжтой.

	Минос, Ликург болон Платоны хуулиар бол иргэдийн нэг хэсэгт нөгөө хэсгээр нь хараа хяналт тавиулах учиртай ажээ. Томоохон улсын ард олны тухайд үймээн сандраан, хэнэггүй хайхрамжгүй байдал хийгээд үйл хэргийн далайцаас үүдэн энэ бол бүтэшгүй зүйл.

	Дээр өгүүлснээр эдгээр байгуулалд мөнгийг хэрэглээнээс хасахыг шаарддаг. Гэхдээ томоохон нийгэмлэгүүдэд үйл ажлын тоо хэмжээ, олон талт, ярвигтай байдал, цар хүрээ, худалдаа наймааны ая тух, гүйлгээний удаашралаас шалтгаалж мөнгөний нийтлэг хэмжүүр шаардлагатай. Эрх мэдлээ хамтарч тэлэх, эсвэл тэрийгээ нийлж хамгаалахын тулд хүмүүсийн эрх мэдэлтэй холбон үздэг бүх зүйлийг эзэмшсэн байх учиртай.

	 

	VIII БҮЛЭГ. Зан заншлыг төлөвшүүлэхтэй холбогдсон эрт цагийн нэгэн гаж тайлбарын тухай

	Бодлого ухаант Полуб бидэнд өгүүлэхдээ, хөгжим бол хатуу ширүүн цаг агаартай Аркадын оршин суугчдын сэтгэл зүрхийг зөөлрүүлэхэд хэрэгтэй юм гэсэн. Хөгжмийг огоот хайхардаггүй Кинетийн оршин суугчид герегүүд дотроос догшин ширүүнээрээ цуунд гарчээ. Юу вэ гэвэл аймшигтай муухай ялт хэрэг тэдний хотоос өөр хаана ч гарч байсангүй. Платон улсын байгуулалд зохих ёсны хувиралт гарахыг үл өдөөх хөгжимд ямар ч өөрчлөлт оруулж болохгүй гэж зүрх гарган өгүүлсэн. Платоны бодол санааг эсэргүүцэх гэж Аристотель24 «Улс төрийн бодлого» хэмээх бүтээлдээ, хөгжмийн бадрангуй хүч аялгуу хүний зан заншилд нөлөөлдөг талаар санал эс зөрсөн. Теофраст25, Плутарх, Страбон26 эртний мундагчууд мөн л адил бодолтой байсан. Энэ нь тэдний бодож олсон саналга биш, харин бодлогынх нь нэгэн гол зарчим. Тэд ийнхүү хууль бүтээж байлаа, тэгж бодож улсыг засаглах ёстой гэж үзэж байлаа.

	Би үүнийг тайлбарлах ёстой гэж бодож байна. Герегийн хотуудад, ялангуяа гол үйл хэргээ дайн байлдаан хэмээн тооцдог байсан хотуудад мөнгө олоход зориулагдсан бүхий л ажил, мэргэжлийг чөлөөт хүний нэр төрд тун ч зохисгүй хэмээн үздэг байсныг анхаарууштай. Ксенефон өгүүлэхдээ, «ихэнх гар урлал үйлдвэрлэж байгаа хүнийхээ бие махбодыг доройтуулдаг, сүүдэрт юм уу, эсвэл галын дэргэд суусаар найз нөхдөдөө ч, бүгд найрамдах улсдаа ч гаргах цаг байхгүй» гэжээ. Гар урчууд зарим бүгд найрамдах улсад ялзарч мөхөхийнх нь үед иргэд нь болсон байгаа юм. Аристотель бидэнд үүнийг мэдүүлэнгээ, төвхнөж тогтносон бүгд найрамдах улс тэдэнд иргэн болох эрх хэзээ ч эдлүүлдэггүй байсан гэдгийг нотолж байнам.

	Газар тариаланг мөн л боолын хөдөлмөр гэж тооцдог асан. Дарлагдсан улс түмэн л энэ ажлыг эрхэлдэг байв. Илотууд ласедемонуудад, периэкүүд критянуудад, пенестүүд тессальчуудад, бусад боол улс түмэн өөр бүгд найрамдах улсуудад зарцлагдаж байжээ.

	Эцсийн бүлэгт герегүүд өчүүхэн худалдааг ичгүүртэй ажил гэж үздэг байв. Аль нэгэн иргэн боол хүнд, түрээслэгчид, эсвэл харь этгээдэд тус хүргэлээ гэхэд ийм бодол саналга эллинчүүдийн эрх чөлөөний ойлголтыг гутаадаг асан. Платон өөрийнхөө «Хууль» бүтээлдээ худалдаа эрхэлдэг иргэнийг шийтгэдэг байхыг шаардсан.

	Ийнхүү Герегийн бүгд найрамдах улсууд тун ч хэцүүхэн нөхцөл байдалд оршиж байж. Иргэдээ худалдаа, газар тариалан, гар урлал, урлагаар хөөцөлдүүлэхийг тэвчдэггүй, тэр ч байтугай тэднийгээ чөлөөтэй суухыг ч хүсдэггүй аж. Иргэд нь биеийн тамирын дасгал, цэрэг дайны бэлтгэлээс өөр хийх юм үгүй. Засгийн байгуулал нь тэдэнд өөр юм огт хавьтуулдаггүй. Энэ учраас герегүүдийг тамирчид, дайчдын нийгэм гэж үзэхээс өөр яах вэ. Тийнхүү зэрлэг, бүдүүлэг хүмүүсийг бэлтгэхэд яг тохирсон энэ дасгал сургуулийг хүний сэтгэлийг зөөлрүүлэх зүйлээр тэнцвэржүүлэх шаардлагатай байжээ. Үүнд хүний биеийн вишайгаар зүрх сэтгэлд нөлөөлдөг хөгжим нь үүнд яг тохирсон хэрэгсэл бөлгөө. Хөгжим нь хүнийг хатуужуулдаг биеийн дасгал сургууль, хүн биш зэрлэг болгодог луйвар сэтгэлгээ хоёрын хоорондох алтан дундаж юм. Хөгжмийг буянт үйлийг хөгжөөдөг гэж хэлж болохгүй. Чингэж бодох нь санаанд багтамгүй. Хөгжим засгийн байгууллын муйхар бурангуйн нөлөөг эсэргүүцэн, зүрх сэтгэл үгүйлэгдсэн хүмүүжилд байх ёстой хувийг нь эзлүүлдэг. Бидний дунд ав хоморгод амиа тавьсан хэсэг хүн байна гэж бодъё. Тэд зөвхөн тэр ан гөрөөгөө л эрхэлдэг гэж бодъё. Ямар ч гэсэн тийм ажил тэр анчдыг баахан хатуу сэтгэлтэй болгох нь дамжиггүй. Хэрэв эдгээр хүмүүс хөгжимд таашаалаа өгөх юм бол тэдний хандлага, зан авирт даруй ямар нэгэн хувиралт болж, харьж магадгүй юм шүү. Эцэст, герегүүдийн хийдэг ердийн дасгал сургууль тэдэнд ердөө л бүдүүлэг тачаадал, ширүүн авир, уур унтуу^хатуу сэтгэлийг төрүүлжээ. Хөгжим бол бүхий л мэдрэхүйг сэрээж, санаа сэтгэлд нинжин чанар, нигүүлсэхүй, энхрийлэл, аятай таашаал авчирдаг. Бидэнд ёс суртахууныг номлогчид жүжгийн хүрээлэнд очихыг их л хатуу хориглодог нь хөгжмийн гайхамшигт хүч хүний сэтгэлийг юутай сүрхий эзэмддэгийг нотлоод өгч байнам.

	Миний өгүүлсэн нь нийгэмд илүү нарийн уянгалаг хөгжим биш зөвхөн хэнгэрэг, бүрээ л өгсөн сөн бол үнэхээр уул зорилтод хүрч чадах сан болов уу даа? Иймд эртний хүмүүс тодорхой нөхцөл байдалд зан аальд нөлөөлөхүйц ийм тийм хэрэглүүрийг сонгодог байсан нь учиртай. Тэгтэл яагаад хөгжмийг илүүтэй таашаадаг юм бол гэж асуух нь буй. Учир нь бүхий л мэдрэхүйн таашаалаас хөгжим л санаа сэтгэлийг хамгийн бага эвддэг нь юм шүү. Бид Плутархийн номд, фиванчууд залуучуудынхаа зан аалийг зөөлрүүлэхийн тулд хуулиар амрагийн холбоо тогтоодог байсан гэдгийг уншаад ичдэг. Хайрын тийм холбоог хамаг дэлхийн улс үндэстэн буруушаах сан байх.

	
ТАВДУГААР ДЭВТЭР : ХУУЛЬ ЗОХИОГЧИЙН НИЙТЛҮҮЛСЭН ХУУЛЬ ЗАСАГЛАЛЫН ЗАРЧИМД НИЙЦЭЖ БАЙХ ЁСТОЙ

	I БҮЛЭГ. Энэ дэвтрийн гол саналга

	Хүмүүжлийн хууль нь засаглал бүрийн зарчимд нийцэж байх ёстой гэдгийг бид мэдэж авлаа. Хууль зохиогчийн хууль бүх нийгэмдээ мөн л тохирсон байх учиртай. Хууль засаглалын зарчимтай нийцэх нь засаглалын бүхий л баадууг хөдөлгөдөг, энэ зарчим өөрөө түүнээс нэмэлт хүч олж авдаг. Тийнхүү бодис зүйн хөдөлгөөнд аливаа үйлдэл заавал эсрэг үйлдлийг өдөөдөг.

	Энэ холбоог засаглал бүрээр нь авч үзье. Уг зарчмыг буянт үйл болох бүгд найрамдах засаглалаас эхэлье.

	 

	II БҮЛЭГ. Улс төрт оронд буянт үйл гэж юуг хэлэх вэ?

	Бүгд найрамдах улсад буянт үйл гэдэг нь их л жирийн юм. Ердөө л бүгд найрамдах улсаа хайрлана гэсэн үг. Энэ бол санаа сэтгэл болохоос цуврал мэдлэг биш. Төрдөө хамгийн сүүлчийн хүн нь тэргүүн байр суурь эзэлдэг хүнтэйгээ адил санаа сэтгэлтэй байх учиртай. Ард олон нэгэнт л сайн заавар дүрэмтэй бол түүнийгээ төлөв томоотой гэгддэг хүмүүсээс илүү урт удаан хугацаагаар баримталдаг. Ард олноос ялзрал гарах нь тун ховор. Тэд өөрсдийн мөхөсхөн мэдлэгийн хэрээр нэгэнт заншиж тогтсон юмтайгаа ямагт сүрхий зууралддаг.

	Эх орноо хайрлах нь сайхан зан заншлыг төрүүлдэг, сайхан зан заншил нь эх орноо хайрлахын үүдэл. Бид амин хувийн хүслээ аль болохоор бага гаргах тусам ерөнхий рүү илүүтэй ханддаг. Санваартнууд өөрсдийн нийгэмлэгээ юунаас болж тэгж их сүрхий хайрладаг вэ? Чухамдаа тэр нийгэмлэг нь өргөстэй эмзэг зүйлээрээ тэдэндээ тэсвэрлэшгүй байдгийнх. Тэр нийгэмлэгийн дүрэм ёсоор хүний жирийн хүсэл эрмэлзэл тулгуурладаг бүхий л юмыг гишүүдээс нь хагацаадаг, чингээд өөрсдийг нь цөхрөөдөг тэр дүрмийнхээ төлөөх ганц хүсэл л үлддэг. Дүрэм нь хатуу чанга байх тусам, өөрөөр хэлбэл дур эрмэлзлийг аль болох хясахын хэрээр тэр хоригт нь огоот өртөгддөггүй дур эрмэлзэлд нь хүч нэмэрлэдэг ажаам.

	 

	III БҮЛЭГ. Ардчилал тогтсон бүгд найрамдах улсыг хайрлана гэж юу вэ?

	Ардчилал тогтсон бүгд найрамдах улсыг хайрлана гэдэг нь ардчиллыг хайрлана гэсэн үг, ардчиллыг хайрлах нь адил тэгш эрхийг дээдэлнэ гэсэн үг.

	Түүний сацуу ардчиллыг хайрлах нь төв дарууг эрхэмлэнэ гэсэн үг. Хүн бүхэн ялгаагүй элбэг дэлбэг амьдралтай, нийгмийн давуу ашиг тусыг адил эдэлж, цөмөөрөө сэтгэлийн жаргалтай, бусдын ижил найдвар өвөрлөх ёстой. Үүнийг зөвхөн нийт даяараа төв дарууг эрхэмлэн байж л олж авч болно.

	Ардчилсан улсад адил тэгш ёсыг эрмэлзэх нь алдар нэрийн төлөө шуналыг хазаарлан, ганц хүсэл, аз жаргалаар эх орондоо бусад иргэдээс илүү их үйлс бүтээхийг л хэлж байгаа юм. Бүх хүн эх орондоо адил ач тус хүргэж чадахгүй, гэхдээ л ашиг тусаа өгөх ёстой. Иргэн хүн ертөнцөд мэндлэнгүүтээ л эх орондоо хэзээ ч төлж барахгүй өртэй болдог.

	Ийнхүү, эрх тэгш байдал нь гоц авьяас чадвараар юм уу, их урагштай хөдөлмөрөөр алга боллоо гэхэд л онцгойрол ялгарал тэр тэгш эрхийн зарчмаас урган гардаг юм шүү.

	АрдчилСан улсад төв дарууг эрхэмлэнэ гэдэг нь гэр бүлдээ хэрэгцээнийхээ хэрээр олох хүслэн, эх орондоо илүүдлийг нь зориулах эрмэлзлийг л хэлж байгаа юм. Эд баялаг бол ганц хүнд өөрийнхөө эрх ашгийн тулд хэрэглэж үл барах эрх мэдлийг олгодог. Яагаад вэ гэвэл тэр хүн бусад иргэнтэй адил эрх тэгш болж чадахгүй биз дээ. Эд баялгаар жаргаж цэнгэж болно, гэвч тэр хүн үүний тулд эд баялгаа ашиглаж болохгүй, учир нь гэвэл даруй эрх тэгш байдлыг гажуудуулна биз дээ.

	Энэ учраас төвхнөж бойжсон ардчилсан улсууд гэр бүлийн амьдралд төв даруу хэрэглээг тогтоогоод нийтийн зардалд үүд хаалгаа нээжээ. Афин, Ромд тийм л байсан. Ийнхүү төв даруу хэрэглээ өөрөө баян чинээлэг, агуу их байхын эх булаг болжээ. Бурханд өргөл өргөх хүний гар цэвэр ариун байх ёстой гэж шашин үзжээ. Тийнхүү, эх орондоо нэмэр хандив оруулахын тулд төв даруу занг баримтлахыг хуульд тусгаж өгчээ.

	Зарим бие хүний зөв ариун бодол, зол жаргал нь авьяас чадвар, буян хишгээ аятай даруухан хэрэглэсэнтэй нь үлэмжхэн нөхцөлджээ. Хуулиар төв даруу олон хүнийг хүмүүжүүлсэн бүгд найрамдах улс засаглахад төвөг  чирэгдэлгүй, тийм улс хэрсүү оюун ухаантай хүмүүсээс бүрдэнэ, зол завшаантай учирна, яагаад вэ гэвэл ард олон нь аз жаргалтай золгоно.

	 

	IV БҮЛЭГ. Эрх тэгш ёс, төв дарууг эрхэмнэхийг яахин хөхиүлэн дэмжих вэ?

	Эрх тэгш ёс, төв дарууг эрхэмнэхийг ямарваа нийгэмд аль алийг нь хуулиар тогтоосон үед эрх тэгш ёс, төв даруу байдлын аль аль нь дээд хэмжээндээ хүрнэ.

	Хаант төрд, мөн ганцаар эзэрхийлэх засаглалд хэнбугай ч эрх тэгш ёс руу тэмүүлдэггүй, тэр тухай хүний толгойд элдэв саналга орж ирдэггүй, тийм улсуудад хүн бүхэн ахиж дэвшихийн тухай л боддог. Хамгийн доод нөхцөлд амь зууж буй хүмүүс өөр бусдыг ноёрхохын тулд түүнээсээ ангижрахыг эрмэлздэг.

	Төв даруу байдлын хувьд мөн л адил. Тэрийг хайрлахын тулд эзэмдэх хэрэгтэй байх. Мэдээж хэрэг баян чинээлэг амьдралд эвдэрсэн улс төв даруу амьдралыг эрхэмлэнэ гэж байхгүй. Хэрэв энэ зүй ёсны хийгээд хэвийн юм бол Алсивиад ертөнцийг бишрүүлэхгүй байсан биз. Бусдын хээнцэр тансаг амьдралыг хараад атаархах юм уу, нүдээ унагаахаас холгүй шагшин гайхаж буй хүмүүс төв даруу ёсыг дээдэлнэ гэж үгүй. Нэг бол баячуудыг, эсвэл өөрсөд шигээ үгээгүйчүүдийг харж буй хүмүүс ядуурал, баян амьдрал хоёрын хоорондох дундаж гэж юу болохыг үл тоон, эс мэдэн өөрсдийнхөө гуйранч амьдралыг үзэн яддаг.

	Чингэхээр нэлээд тулхтай сургаалаар бүгд найрамдах улсад эрх тэгш байдал, төв даруу ёсыг эрхэмнэн дагахыг хөгжөөх гэвэл энэ бүхнийг хуулиар тогтоож өгөх хэрэгтэй юм.

	 

	V БҮЛЭГ. Ардчилсан улсад эрх тэгш ёсыг хуулиар хэрхэн тогтоодог вэ?

	Ликург, Ромул зэрэг эртний зарим хуульч газрыг яг тэнцүү хуваахаар тогтоожээ. Энэ маягийн хуваарилалт шинэхэн бүгд найрамдах улс үүсэхэд юм уу, эсвэл хуучин хууль нь тун ч их хөгцөрч ялзарсан үед л тохиолдож болох юм. Тийм хуваарилалтад хүмүүсийн бодол санаа ямар байх вэ гэвэл, ядуучууд нь тэрхүү аргыг улиглан гуйхад хүрч, баячууд нь ийм ерөндгийг тэвчихээс өөр аргагүйд тулсан байж таарна вий.

	Хэрэв хууль зохиогч тийм хуваарилалт хийгээд тэрийгээ хамгаалахаар тусгай хууль гаргаж өгөхгүй бол бүтээсэн юм нь төдий л удахгүй, хуулийн хамгаалж өгөөгүй цоорхойгоор тэгш бус байдал нэвтрээд л ороод ирнэ, бүгд найрамдах улс ч сөхрөөд өгнө.

	Иймд энэхүү дэг журмыг сахиулах үүднээс эхнэрүүдийн инж, бэлэг, өв залгамжлал, гэрээс, түүнчлэн бүхий л төрлийн гэрээ хэлцлийг нэг мөр болгох ёстой. Хэрэв өв хөрөнгөө хэнд ч хамаагүй, яаж ч хамаагүй гэрээслэх аваас дур зоргын хэрэг бүр үндсэн хуулийн заалтыг бусниулах вий.

	Солон Афинд үр хүүхэдгүй л бол өв хөрөнгөө хэнд ч хамаагүй гэрээслэх ёстой гэсэн нь эртний хуулийг зөрчжээ. Эртний хуулиар өв хөрөнгө гэрээслэгчийн хамаатнуудаас гадагш гарах ёсгүй асан. Тэр бас өөрийнх нь хуультай тэрсэлджээ. Юу вэ гэвэл өр ширээ барагдуулаад, эрх тэгш ёсыг эрэлхийлсэн юм байж.

	Нэгээс илүү өв залгамжлахыг хориглосон хууль нь ардчилсан улсад ихэд тохиромжтой. Энэ нь газрыг иргэдийн дунд тэнцүү хуваарилахаас эх сурвалжтай, хүн бүрд оногдох хувийг нь хүртээнэ гэсэн үг. Хуулиар нэг хүний мэдэлд олон эдэлбэр газар олгохыг хоригложээ.

	Өв залгамжлагч бүсгүй ойрын төрөл садантайгаа эр эм болохыг заасан хууль нь ийм эх сурвалжаас үүдэлтэй. Тэр хууль тийм хуваарилалтын дараа жүүд нарт (еврей) буй болжээ. Платон ийм хуваарилалтад тулгуурлан мөн адил хууль боловсруулжээ. Энэ бол Афины бүгд найрамдах улсын хууль байсан юм.

	Афинд нэг хууль байсан бөгөөд миний мэдэж байгаагаар, гол үзэл санааг нь хэн ч тайлж чадаагүй. Уг хуулиар эх нэгтэй бус, эцэг нэгтэй бүсгүй дүү юм уу, эгчтэйгээ гэрлэхийг зөвшөөрдөг байжээ. Энэ ёс заншил нэг хүнд хоёр эдэлбэр газар буюу хоёр өв залгамжлуулахыг хориглож байсан санаа бодлоос эх үндэстэй юм. Хэрэв эцэг нэгтэй бүсгүй дүү юм уу, эгчтэйгээ суувал эцгийнхээ үлдээсэн нэг л өв залгамжилж болдог байжээ. Хэрэв эх нэгтэй (эцэг тусгайтай) бүсгүй дүү юм уу, эгчтэйгээ гэрлэвэл тэдний эцэг нь бүстэй хүүхэдгүй учраас охиноо өв залгамжлагч хэмээн үзэх бөгөөд үүний дүнд түүнтэй суусан эх нэгтэй, эцэг тусгайтай хөвүүн хоёр өв залгамжилж болдог байжээ.

	Филоны27 өгүүлснийг давтлаа гэж намайг бүү зэмлээрэй. Филоны бичсэнээр, хэрэв Афинд эх нэгтэй бус, эцэг нэгтэй бүсгүй дүү юм уу, эгчтэйгээ гэрлэхийг зөвшөөрдөг байсан бол Ласедемонд эцэг нэгтэй бус, эх нэгтэй бүсгүй дүү юм уу, эгчтэйгээ сууж болдог байжээ. Страбоны номоос үзвэл, Ласедемонд бүсгүй дүү нь ахтайгаа суувал ахдаа ногдсон хувийн тэн хагасыг эзэмших эрхтэй байжээ. Энэ хоёр дахь хуулийг эхний хуулийн тааруухан үр дагавраас зайлсхийхийн тулд буй болгосон нь ив илэрхий. Бүсгүй дүүгийн гэр бүлийн эд хөрөнгө ахынх нь гэр бүлд шилжихийг үл таалан, ахад нь ногдсон хөрөнгийнх нь хагасыг бүсгүй дүүд нь инж болгон барьдаг байжээ.

	Сенек28 бээр бүсгүй дүүтэйгээ гэрлэсэн Силаны тухай өгүүлэхдээ, Афин хотод тийм гэрлэлтийг зөвшөөрөх нь ховор, харин Александрт бол хэвийн үзэгдэл байсан гэжээ. Ганц хүний эзэгнэдэг засгийн газарт эд хөрөнгө хуваарилахыг хамгаалах тухай яриа хөөрөө байж таарахгүй.

	Ардчилсан улсад газар хуваарилахыг хамгаалах сайн хуультай байсан нь юу вэ гэвэл хэд хэдэн хүүхэдтэй эцэг хүн тэднийхээ нэгийг сонгон авч өөрийнхөө хөрөнгийг өв залгамжлуулан олгоод, бусад хүүхдээ үр хүүхэдгүй аль нэгэн хүнд үрчлүүлдэг асан. Энэ нь иргэдийн тоог эзэмшил газрын тоотой ямагт адил тэнцүү байлгах зорилготой ажгуу.

	Фалеас де Халседуан бүгд найрамдах улсад эд хөрөнгийн эрх тэгш ёс тогтоох арга сүвэгчилжээ. Тэр улсад энэ талаар тэгш эрх байдаггүй юм санжээ. Түүнийхээр, баячууд ядуучуудад инж өгөх, өөрсдөө үл авах, ядуу хүмүүс охидоо баячуудад хадамд гаргахад мөнгө авах, өөрсдөө мөнгө үл төлөх ёстой гэжээ. Гэтэл ийм шийдэлд зохицох аль нэгэн бүгд найрамдах улс олдох эсэхийг би ер мэдэхгүй байна. Фалеас иргэдийг жигшиж барамгүй ялгавартай нөхцөлд аваачин, нэвтрүүлэх гэж хичээсэн нөгөө эрх тэгш ёсыг нь харин зэвүүцэн үзэхэд хүргэжээ. Хэрсүү ухааны үүднээс, заримдаа хууль онилсноороо яг байгаа онохгүй гэхэд асар муудах юмгүй.

	Хэдийгээр ардчилалд жинхэнэ эрх тэгш ёс нь улсын амин сүнс мөн боловч тогтооход тун ч адармаатай. Энэ талаар хэт нарийн онох нь (exactitude extreme) байнга таарч тохироод байдаг юм биш.

	Ялгаврыг аль нэг хэмжээнд хязгаарлаж, тодорхойлсон хориг тогтооход л боллоо. Үүний дараа тусгай хууль дүрэм шаардлагатай, нэг үгээр хэлбэл баячуудад үүрэг тулган хүлээлгэх, ядуучуудад хөнгөлөлт үзүүлэх аргаар эрх тэгш ёсыг хангах учиртай. Үүнд зөвхөн дундаж маягийн хөрөнгөтнүүд л иймэрхүү нөхвөр тэгшитгэлийг санал болгодог, бас хүлээн зөвшөөрдөг. Ихэс баячууд бол нэр төр, эрх мэдлийг нь хөндсөн аливаа хязгаарлалтыг доромжлол хэмээн үздэг.

	Ардчилсан улс дахь аливаа эрх тэгш бус байдал нь ардчиллын мөн чанар хийгээд тэгш эрхийн өөрийн зарчмаас нь урган гарах ёстой. Жишээлбэл, байнгын хөдөлмөрөөр амь зуухаас өөр аргагүй хүмүүс засаг захиргааныхны зүтгүүлснээр хэт ядуурчих вий, тэр тушаалтнуудын хүлээлгэсэн үүрэгт ажлаа жигшин үздэг болох вий, гар урчууд нэг их сүрхий онгирч хөөрөх вий, чөлөөлөгдсөн нэн олон хамжлагууд уугуул иргэдээс хэтэрхий дээгүүр гарчих вий хэмээн сэрэмжилж байх учиртай юм. Энэ бүх нөхцөлд ардчилсан улсад иргэдийн хоорондын адил тэгш эрх ардчиллын өөрийнх нь сайн сайхны тусын тулд алдагдаж байж болно. Ийм тохиолдолд өнгөц адил тэгш ёс нь л тэнцвэрээ алдаж байгаа юм. Учир нь гэвэл нийтийн тусын тулд зүтгээд ядуурсан хүн бусад иргэдтэй харьцуулах юм бол бүр долоон дор байдалд ордог. Тийм хүн үүрэгт ажлаа эс тоомсорлох шаардлагадаа хөтлөгдөн бусад иргэдийг өөрийнхөөсөө ч бүр дор нөхцөл байдалд оруулж мэднэ шүү.

	 

	VI БҮЛЭГ. Ардчилсан улсад төв даруу хандлагыг хуулиар яахин хөхиүлэн дэмжих вэ?

	Төвхнөж тогтсон ардчилсан улсад эдэлбэр газар бүр адил хэмжээ дамжаатай байна гэдэг учир дутагдалттай, хамгийн гол нь тэдгээр эдэлбэр газар жижигхэн байх учиртай. Ромчууд жижигхэн газартай байсан. Курий цэргүүддээ29 «Бурхан өршөө, иргэн хүн нэг хүний амин зуулгад хүрэлцэхүйц газраа өчүүхэн бага гэж чамлаж буй нь даанч тоогүй» гэж ярьдаг байжээ.

	Буян хишгийн тэгш ёс нь төв дарууг тэтгэдэг лүгээ адил төв даруу нь буян хишгийг тэтгэдэг. Хэдийгээр энэ хоёр ялгаатай зүйл боловч тэр байдлаараа аль нь ч нөгөөгүйгээрээ оршин тогтнож чаддаггүй, аль нь ч шалтгаан, үр дагавар хоёр юм. Аль нэг нь ардчиллаас мултарвал нөгөөдөх нь араас нь мөн л устан алга болдог.

	Ардчилсан улс худалдаанд түшиглэхэд хувь хүмүүс их эд баялаг хуримтлуулдаг бөгөөд ёс суртахуун нь харин эвдэрдэггүй. Учир юу вэ гэвэл, худалдааны сэтгэлэг нь араасаа төв даруу, арвич гамч, хэмжээ дамжаатай хэрэглэхүй, хөдөлмөрч, ухаалаг, тайван амгалан, эмх цэгцтэй, нягт нямбай чанарыг дагуулдаг. Ийнхүү, энэ сэтгэлэг оршин буй цагт түүгээр бүтээж буй баялаг муу нөлөө үзүүлэх нь үгүй. Эд баялгийг асар ихээр хуримтлуулсны улмаас худалдааны энэ сэтгэлэг алга болохтой зэрэг муу юм гарч эхэлдэг. Урьд өмнө ер мэдрэгддэггүй байсан тэгш бусаас үүдсэн эмх дэггүй явдал гэнэт ил гараад ирдэг.

	Худалдааны энэ сэтгэлгийг барьж байхын тулд улсын анхдагч иргэд өөрсдөө хөөцөлдөх, үүнд, өөр сэтгэлэгтэй эс холилдож гэмээ нь эл сэтгэлэг ганцаараа ноёлох; бүхий л хуулиар үүнийг ивээх; худалдаагаар баялаг нэмэгдэхийн хэрээр саях хуулийн заалтаар түүнийг хуваарилах; ядуу иргэнийг бусдын адил хөдөлмөрлөх бололцоогоор ханган чинээлэг аж амьдралтай залгуулах; баян иргэн бүрийг олох, хадгалах үүднээс ажиллахаас өөр аргагүйд хүргэх мөнөөх төв даруу байдалд оруулах. Бүхий л хүүхдэд эцгийнх нь өвлүүлэх хөрөнгөнөөс тэнцүү хувийг хүртээж буй хууль нь худалдааны улсад ихээхэн таатай юм. Эцэг нь хэдий хэрийн хөрөнгө гаргалаа ч хүүхэд нь эцгээсээ нэгэнт ядуу тул баян тансаг амьдралыг огоорч түүн шигээ хөдөлмөрлөхөд хүрдэг байнам. Би энд зөвхөн худалдаагаар амь зуудаг улсуудын тухай ярьж байгаа юм. Өөр бусад улсын тухайд гэвэл хууль зохиогчид цөөн бус зохицуулалтыг бодож олох хэрэгтэй байх даа.

	Герегт хоёр янзын бүгд найрамдах улс байжээ. Нэг хэсэг нь Ласедемон лугаа адил цэргийнх, нөгөө хэсэг нь Афин адил худалдааных. Зарим улсад нь иргэдийг сул чөлөөтэй байлгахыг хүсэж байсан ахул нөгөө хэсэгт нь хөдөлмөрт дуртай болгохыг хичээдэг байжээ. Солон, сул чөлөөтэй явахыг гэмт хэрэг гэж үздэг байсан бөгөөд иргэн бүрийг яаж амьдралаа залгуулж байгаа тухай тайлангаа тавихыг шаарддаг асан. Чухамдаа төвхнөж тохиносон бүгд найрамдах улсад иргэд хэрэгцээнийхээ  хэрээр хэрэглэдэг бөгөөд хүн бүхэн хөдөлмөрөөрөө олсон мөнгөөрөө л амь зуух ёстой. Учир нь гэвэл хэн тийм мөнгийг түүнд өгөх билээ дээ.

	 

	VII БҮЛЭГ. Ардчиллын зарчмыг хөхиүлэн дэмжих өөр арга

	Бүхий л ардчилсан улсад газрыг иргэдэд яг тэнцүү хувааж таарахгүй. Ийм зохицуулалтыг хийгээд бүтэхгүй, тэр ч байтугай аюултай, улсын байгууллыг нь ч ганхуулж мэдэх ахуй нөхцөл гэж байдаг аа. Заавал туйлын хатуу юм руу зүтгээд дандаа ончийг нь олно гэж үгүй ээ. Аль нэг ардчилсан улсад зан ахуйг тогтоох зорилготой энэ хуваарилалт таарч тохирохгүй бол өөр арга чарга хайх хэрэгтэй болно биз дээ.

	Зан ахуйн хувьд үлгэр жишээ, дэг журам болох тодорхой байгууллага үүсгэн бий болгож болно. Жишээлбэл, хүний нас, сайн үйл, төлөв төвшин зан, гавьяа зүтгэлээр нээгддэг сенат байна. Ард түмний өмнө бараг л бурхан мэт харагдах сенатч нар бүхий л гэр бүлд гүнзгий соёолон ургах эрхэм сайхан санаа бодлыг төрүүлж болох шүү дээ.

	Ялангуяа энэ сенат эрт дээр цагийн байгууллагуудыг сүслэн, үйл хэргээрээ ард олон болон түшмэдийн дунд өөрийгөө хайрлахуйн үрийг таривал зохимуй.

	Эртний зан заншлыг баримталснаар хожих юм үлэмж буй. Зан ааль эвдэрсэн улс түмэн агуу их үйл хэрэг бүтээх нь ховор, тийм хүмүүс нийгмийг тогтоож, хот суурин босгож, хууль цааз боловсруулдаг юм биш, гэтэл энгүүн бөгөөд ширүүн зан заншилтай улс түмэн байгууллагуудын дийлэнхийг буй болгосон бөгөөд хүмүүсийг эртний сургаал гэрээст уухайлан дууддаг нь чухамдаа буянт үйлд хөтөлж байгаа хэрэг.

	Түүний сацуу, хэрэв аль нэг хувьсгал гарахад улсаа шинэ засаглалын хэлбэрт оруулдаг, энэ бүхэн нэн их бэрхшээл зовлон, барагдашгүй хөдөлмөрийн дүнд бүтдэг, жаргал цэнгэл нь хэтэрч, ялзарч доройтсон зан заншилтай улс түмэн ийм үйл хэрэг үүсгэх нь ч ховор доо. Хувьсгал хийсэн хүмүүс түүнийхээ үр өгөөжийг олон түмэнд хүртээхийг хүсдэг, гагцхүү сайн хууль цааз тогтоож гэмээ нь санасандаа хүрдэг байнам. Эрт цагийн байгууллагууд ердөө хорлонт үйлийг засдаг асан, одоогийнх нь бол зальт аргаар завшдаг болсон. Урт удаан хугацааны засаглалд хүмүүс өөрөө ч анзааралгүйгээр муу юм руу гулсаад орчихдог, их л хүчин зүтгэл гаргаж байж сайн үйл рүү эргээд авирдаг.

	Өгүүлэгдэн буй сенатын гишүүд бүх насаараа сонгогдох уу> аль эсвэл тодорхой хугацаагаар томилогдох уу гэдэг маргаантай байлаа. Мэдээж хэрэг, Ром, Ласедемон, тэр ч байтугай Афинд ямар байсантай адил нэг насаараа байлгүй яах вэ. Учир нь гэвэл гурван сар болгон шинэчлэгддэг байсан Афины сенатыг, гишүүд нь байнгын хэлбэрээр (үлгэр жишээ) насаараа томилогддог байсан Ареопажтай хольж хутгаж болохгүй.

	Ерөнхий дүрмээр бол, үлгэр жишээ, нэг үгээр хэлбэл, зан заншлыг сахигч болгохоор байгуулсан сенатад гишүүдийг бүх насаар нь сонгож, хэргийг бэлтгэхээр байгуулсан сенатад сенатч нарыг тодорхой хугацаагаар шинэчилж байгууштай юм.

	Аристотель өгүүлэхдээ, үзэл санаа бол бие махбодын адил хөгширдөг гэсэн билээ. Энэ анхааруулга ганцаараа өнө удаан засагласан удирдагч хүнд л үнэн болохоос биш сенатч нарын чуулганд хамаагүй.

	Ареопажаас гадна Афинд зан заншлыг сахигчид, хууль цаазыг манагчид бас байлаа. Ласедемонд настай хүн бүхэн хянан шалгагч байлаа. Ромд хянан шалгах ажлыг тусгай хоёр түшмэл гардан хариуцдаг байлаа. Сенат ард түмнийг хянадаг лугаа адил хянан шалгагчид ард олныг ч, сенатыг ч харуулддаг асан. Тэд хуулиар ялт хэргийг шүүдэг лүгээ адил бүгд найрамдах улсад бугшиж буй идээ бээрийг олж тогтоох, чин үнэнээсээ хүчин зүтгэл гаргахгүй байгааг харж илчлэх, хайхрамжгүй, тоомсоргүй явдлыг хэлэлцэх болон алдаа эндэгдлийг засаж залруулах ёстой бүлгээ.

	Ромын хуулиар, эр эмийн ёсыг үл сахигчдыг олны өмнө гэсгээн шийтгэдэг байсан нь цэвэр ариун зан заншлыг мөрдүүлэхэд их л чухаг асан гэнэм. Уг хууль эхнэрүүдийг ч, тэднийг харуулдах үүрэгтэй эрчүүдийг ч бас жийрхүүлдэг байжээ.

	Залуу хүмүүс настайчууддаа үнэн голоосоо захирагдахаас өөр зан заншлыг тогтоодог юм гэж үгүй. Үүнд, аль аль нь сэтгэл юугаа барьж сурах, залуучууд нь хөгшчүүдээ дээдлэн хүндэтгэх ёстой аваас хөгшчүүд нь өөрсдөө тэр хүндэтгэлийг даахад хамаг учир оршмуй.

	Иргэдийн тэргүүлэгч нартаа үнэн голоосоо захирагдахаас өөр хууль цаазад хүчин чадал нэмэрлэдэг юм гэж үгүй. Ксенефон өгүүлэхдээ, «Ласедемон болон бусад хотын хооронд Ликургийн тогтоосон үлэмж их ялгаа нь чухам юунд орших вэ гэвэл, тэр бээр иргэдийг хууль цаазад захируулж сургасан, тэргүүлэгч нь дуудахад гүйж ирдэг» гэжээ. Афин хотын баян хүнийг түшмэлийн эрх мэдэлд байдаг гэж улс амьтан үзэх юм бол тэр хүн амь наана, там цаана болох сон байх.

	Эцгийн захиргаа зан заншлыг сахихад бас л ашигтай арга хэрэгсэл. Бүгд найрамдах улсад бол өөр хэв маягийн засаглалд байдаг дарж барьж байх хүчин үгүй гэж бид өгүүлсэн. Ийм учраас хууль цааз түүнийг нөхөхийг хичээх ёстой юм. Үүнийг эцгийн захиргаагаар л гүйцэтгэдэг.

	Ромд эцэг хүн хүүхдээ алах ч эрхтэй асан. Ласедемонд ямар ч эцэг хүн хүний хүүхдийг шийтгэх эрхтэй байжээ.

	Эцгийн сүрхий эрх мэдэл Ромд бүгд найрамдах улс унахтай зэрэг алга болсон. Хаант төртэй улсад зан заншлыг эрхэм ариунаар нь сахих хэрэгцээ шаардлага үгүй тул хүн бүрийг түшмэдийн эрх мэдэлд байлгах гэдэг.

	Ромын хуулиар залуу хүмүүсийг хараат байдалд дасгах гэж насанд хүрсэн ч гэсэн эдлэх эрхийг нь удаан хугацаагаар барьдаг. Бид энэ заншлыг дагадгаараа буруутан ч байж магадгүй. Хаант улсад бол тийм их хавчилт шахалт хэрэг болоод байдаггүй.

	Бүгд найрамдах улсад энэ захирагдах ёсны дагуу эцэг хүн бүхий л насныхаа турш үр хүүхдүүдийнхээ эд хөрөнгийг мэдэх шаардлагатай болдог. Ромд ийм байсан. Харин хаант улсын мөн чанарт ийм зүйл огоот байдаггүй.

	 

	VIII БҮЛЭГ. Баян язгууртны улсын засаглалын зарчимд хууль цааз хэрхэн холбогдох учиртай вэ?

	Хэрэв язгууртны улсад ард олон сайн үйлт байх аваас хүмүүс ардын засаглалынх лугаа бараг адил аз жаргал эдэлж, улс нь ч чийрэг бат байх сан билээ. Гэвч иргэдэд эд агуурс нэн ч адил бусаар хуваарилагдсан улсад сайн үйл үлэмж дэлгэрэх нь тун ч ховор тул хууль нь улс орондоо аль болохоор төв даруугийн үзэл санааг суулгаж, мөнөөх байгууллынх нь дотоод шинж чанараар заавал арчигдах учиртай эрх тэгш ёсыг сэргээх хэрэгтэй болно.

	Төв даруугийн үзэл санааг баян язгууртны улсад буян гэж нэрлэх бөгөөд ардчилсан улсад тэр нь адил тэгшийн үзэл санааг орлодог юм.

	Хэрэв хаан эзнийг тойрсон хээнцэр тансаг байдал хийгээд эрхэмсэг сүр нь түүний чадал хүчийг нэгэнтээгүүр харуулж буй бол даруу, энгүүн харьцаа ноёд дээдсийн ид хавыг үзүүлж байдаг юм. Хэрэв тэд юугаар ч эс ялгаран, жирийн олон түмэнтэй холилдон адил хувцас хунар өмсөж, баяр цэнгэлээ хуваалцаад байх юм бол, ард түмэн хүчин доройгоо умартдаг.

	Аль ч засгийн газарт өөрийн мөн чанар, өөрийн гэсэн зарчим гэж бий. Ийм учраас язгууртнууд хаант төрийн мөн чанар, зарчмыг авах ёсгүй. Хэрэв нэг хэсэг ихэс тайж нар язгуур угсаанаасаа ялгарах ямар нэгэн хувийн онцгой эрх дархтай бол энэ гарч ирж болох талтай. Эрх дархыг сенатад л өгүүштэй, харин сенатч нарт бол жирийн хүндэтгэлээс өөр юу ч үзүүлэхийн хэрэггүй.

	Язгууртны улсад хоёр гол будилаан зөрчил байдаг. Үүнд, засаглаж буй, захирагдаж буй хүмүүсийн хоорондын туйлын тэгш бус байдал, бас засаглагч ихэс дээдсийн зүсэн бүрийн гишүүдийн хоорондын будилаан зөрчил. Энэ хоёр тэгш бус байдлаас шалтгаалж, хуулиар анхааруулж, таслан зогсоож байвал зохих үзэн ядахуй, атаа жөтөө үүсдэг.

	Эхний тэгш бус байдал нь ихэс дээдсийн эрх дархыг ард олон шившигтэйд үздэгээс ерөнхийдөө үүдэн гардаг юм. Ром тийм хуультай байв. Уг хуулиар патрицуудыг плебей нартай гэрлэхийг хориглодог байсан, энэ ямар үр дагавартай вэ гэвэл нэг талаар, патрицуудыг улам ихэмсэг болгож, нөгөөтээгүүр өөдгүй зэвүүн харагдуулдаг асан. Энэ хуулийг трибун нар ярих юмандаа юутай сайхан завшаан болгон ашигладаг байсан гээч.

	Татвар гувчуурын тухайд иргэд адил бус нөхцөл байдалд шаагдвал бас тэгш бусын гор гарч ирдэг байжээ. Үүнд дөрвөн янзаар илэрдэг асан: ихэс тайж нар огоот татвар төлөхгүй эрх дархтайд; тэд бас арга заль хэрэглэн татвар төлөхөөс чөлөөлөгдөхөд; төлөх татвараа хашиж буй албандаа зориулсан шан харамж, пүнлүүний нэрээр өөрсдөө завшихад; эцэст нь ард олонд татвар оноож хурааж авсныгаа хувааж хүртэхэд болой. Сүүлчийн энэ арга нь ховор, энэ нөхцөлд язгууртны засаглал нь бүхий л хэлбэрийн засаглалаас хамгийн чирэгдэл дарамттай нь байжээ.

	Ром язгууртны засаглал руу чиглэх үедээ энэ эвгүй муухай явдлаас маш чадамгай зайлсхийж чадсан. Түшмэд нь алба хашсаны пүнлүү гэж ер авдаггүй байжээ. Бүгд найрамдах улсын дээдчүүлд татвар ногдож, бусдаасаа ч илүү төлдөг асан. Заримдаа бүр дангаараа ч төлөх явдал байсан. Эцсийн бүлэгт, улсын орлогыг хувааж завших байтугай нийтийн сангаас хийгээд хурсан баялгаас хүртэж болох эд хөрөнгө бүхнийг нэр хүндээ өргөх зорилгоор ард олонд түгээж өгдөг байжээ.

	Нэгэн зүйл үндсэн гол дүрэм журам юунд орших вэ гэвэл, ийм бэлэг сэлт ардчилсан улсын ард түмэнд хортой нөлөөтэй бол язгууртны засаглалд мундахгүй ашигтай байжээ. Энэ нь ардчилсан улсад иргэний сэтгэлгийг бөхөөдөг бол язгууртны засаглалыг бэхжүүлдэг ажаам.

	Орлогыг ард түмэнд хуваарилахгүй юм гэхэд маш сайн эзэгнэж байна гэдгээ, үүнийг хараад ч гэсэн нэг ёсондоо хэрэглүүлж байна гэдгийг тэдэнд мэдүүлэх учиртай. Венецэд татсан алтан гинж, Ромд ялалтын баяраар өргөж явдаг байсан эд баялаг, Сатурн сүмд хадгалдаг үнэт эрдэнэс үнэхээр ард олны баялаг бөлгөө.

	Язгууртны улсад татвар хураахыг тайж угсаатнуудад эс ногдуулах нь үнэхээр чухаг юм. Ромд тэргүүлэх иргэдийг энэ үүрэгт ажилд огт хавьтуулахгүй, хоёрдугаар зэргийн иргэдэд хариуцуулдаг байжээ. Гэтэл үүний улмаас хожим таагүй явдал үүсдэг байсан гэнэм. Тайж угсаатнууд нь татвар хурааж болдог язгууртны засаглалд хувь хүмүүс болбоос албан тушаалтнуудын нэг ёсны мэдлийнх байжээ. Энэ албан тушаалтнуудыг яллаж шийтгэх дээд шүүх байдаггүй асан. Идэж завшсан хэргийг мөрдөх үүрэгтэй хүмүүс нь харин өөрсдөө идэж завшихыг эрхэмлэх болжээ. Тайж угсаатнууд ганцаар эзэрхэх засгийн хаад шиг хэний ч эд хөрөнгийг дур зоргоороо хурааж болдог ажгуу.

	Чингээд иймэрхүү аргаар олж авсан ашиг хонжвороо өөрийн хууль ёсны өмч мэт үзэж хомхой шунаг сэтгэл хэмжээ дамжаагаа алдаж улам ахидаг асан. Ийнхүү түрээсийн орлогыг навс унагаж, улсын санхүүг хоосруулдаг байнам. Энэ маягаар зарим улс мэдэгдэхүйц доргионтой үйл явдалд өртөөгүй хэр нь доройтон унахад хөрш улсууд нь цочирдон, иргэд нь ч гайхдаг ажээ.

	Хууль цаазаар худалдаа хийхийг тайж угсаатнуудад хориглодог байвал зохино. Эс тэгвээс баяжиж хөлжсөн худалдаачид аливаа эрхийг (монополь) гартаа атгах болно. Худалдаа бол эрх тэгш хүмүүсийн ажил юм. Ганцаар эзэрхийлэх засаглалтай улсууд дотроос хамгийн золгүй нь хаан нь худалдаагаа эрхэлдэг улс болой.

	Венецийн хуулиар тайж угсаатнуудыг худалдаа эрхлэхийг хориглосон. Эс тэгвээс тэд хамгийн гэм зэмгүй аргаар ч гэсэн асар их хөрөнгө хуримтлуулж чадах байлаа.

	Тайж язгууртнуудын зүгээс ард олонд шүүн шийтгэх эрх шилжүүлэхийн тулд хууль бээр эрчимтэй бүхий л арга хэрэглэх нь зүй. Хэрэв хууль бээр трибун тушаалтныг буй болгож чадахгүй бол өөрөө трибун болох ёстой бүлгээ.

	Хууль цаазыг тойрон гарах гэсэн элдэв оролдлого язгууртны давхаргыг хэмлэж засгийн эрхийг булаан авагчтай тун адилхан шинж бүрдүүлдэг байв.

	Аль ч цаг үед хууль цааз ноёрхол тогтоогчийн ихэмсэг дээрэнгүй занг хазаарлан барих ёстой. Түр хугацааны юм уу, эсвэл байнгын байгууллага Ласедемоны эфорууд хийгээд ямар ч ёс зүйд захирагддаггүй Венец дахь төрийн хахир хатуу хянан шалгагч нар лугаа адил тайж угсаатнуудыг сүрхий дарж байх учиртай.

	Энэ засаглалд үнэхээр эрч хүчтэй хөдөлгүүр шаардлагатай. Венецэд аливаа нууц мэдээлэгчид зориулсан чулуун авдрын уйтан ам ямагт онгорхой байдаг асан. Энэ нь нэг ёсондоо тамлан зовоогчийн ангархай ам лугаа адил. Язгууртнуудын энэ аймшигт байгууллага ардчилал дахь хянан сэргийлэх (цензурыг хэлж байна) үйл ажиллагаатай төстэй. Эл хянан сэргийлэх байгууллага мөн чанараараа тийм ч их хараат бус. Чухамдаа тэр хянан сэргийлэгч нар нь үүргээ гүйцэтгэх хугацаандаа хийсэн үйл ажиллагааны тухайд хариуцлага хүлээх албагүй. Тэдэнд итгэл үзүүлэх хэрэгтэй, урмыг нь хугалж болохгүй. Ромчууд энэ талаар гайхамшигтай, юу вэ гэвэл, хянан сэргийлэгчдээс бусад бүх албан хариуцлагатнаас тайланг нь нэхэж гаргуулдаг байжээ.

	Язгууртнуудад хоёр л юм хөнөөлтэй, тайж угсаатнууд нэг бол хэтэрхий тарчиг ядуу, эсвэл хэмжээлшгүй их баян чинээлэг. Тэднийг ядуурахаас сэргийлэхийн тулд ялангуяа өр ширээ зохих хугацаанд нь барагдуулж байхыг албадах хэрэгтэй юм. Баян тарган хэсгийнхний хөрөнгийг нь баахан хязгаарлахын тулд хүний анхааралд нэг их өртөхөөргүй, утга учиртай арга хэрэгсэл хэрэгтэй, түүнээс биш хөрөнгийг нь хураах ч юм уу, газар тариалангийн хууль хэрэглэх, авлагыг нь цайруулж цаглашгүй зовлон зүдүүр үүдэж яагаад ч таарахгүй.

	Язгуур угсаатнуудын өвийг байнга хуваах аргаар эд хөрөнгийг нь тэгшитгэх үүднээс тэдний хоорондох тэргүүлэх эрхийг хуулиар халууштай.

	Өв залгамжлах ёстой эзнийг өөр хүнээр орлуулах, зольж авах (талийгаачийн ондоо хүнд өгсөн өв хөрөнгийг ах дүүс нь, зардал чирэгдлийг нь барагдуулах аргаар өөрийн болгож авах), далдын хорлонт үйл хийх, хүүхэд үрчилж авсан болох зэргийг хэрхэвч гаргуулах хэрэггүй. Хаант улсад нэг хэсэг ураг элэгтийн гэр бүлийн алдар нэрийг мөнхжүүлэхээр бодож олсон арга хэрэгсэл язгууртны улсад байж таарахгүй.

	Хуулиар нэг хэсэг гэр бүлийг адил тэгш болгосон бол тэдний хооронд эв нэгдэл буй болгох хэрэгтэй. Тайж язгууртнуудын хэрүүл маргааныг бушуухан шийдэхгүй бол хэдхэн хүний зөрчил гэр бүлүүдийн зөрчил болж хувирч мэднэ. Ийм маргааныг эцэс болгуулах хийгээд үүсэхээс нь сэрэмжлүүлэхэд зуучлагчдыг хэрэглүүштэй.

	Эцсийн бүлэгт, их язгууртай гэх юм уу, аль эртнийх гэдэг шалтгаар язгууртан гэр бүлүүдийн хооронд нэрэлхүү зангаас гардаг ялгаврыг хуулиар ер өөгшүүлэх ёсгүй. Тийм эрмэлзлийг тодорхой хэдэн хүний өчүүхэн шинжийн илрэл хэмээн үзүүштэй.

	Ердөө Ласедемоныг бодоод үзэхэд л ефорууд хаад, ихэс түшмэд ард олны сул талыг яахин ашиглаж доромжилдог байсныг төвөггүй мэдэж болно.

	 

	IX БҮЛЭГ. Хаант улсын хууль цааз зарчимтайгаа хэрхэн нийцдэг тухай

	Энэ засаглалын зарчим нь нэр төр мөн тул хууль цааз нь түүндээ нийцдэг байх учиртай.

	Нэр төр нь нэг ёсондоо эцэг (бүтээгч), хөвүүн (бүтээл) болох тайж язгууртан гарвальтнуудыг хууль өмгөөлж хамгаалах ёстой.

	Хуулиар, тайж язгууртнуудыг хааны сүр хүчин, ард олны мөхөс чадлын хоорондын хаалт саад биш, тэдний хоорондын холбоос болгох үүднээс өв хөрөнгө залгамжлах эрхийг нь тогтоож өгөх учиртай.

	Өв залгамжлах нь гэр бүлийн эд хөрөнгийг гадагш үл алдах арга тул энэ засаглалд их ашигтай, харин өөр засаглалд үл тохирмуй.

	Төрөл төрөгсдийн эд хөрөнгийг заавал зольж авах нь аль нэг хамаатны үрэлгэн явдлаар хүний болох газрыг өөрийн эзэмшилд буцаан авч буй хэрэг юм.

	Тайж язгууртны газар дархан байх ёстой. Үүгээрээ дархан эрхтэй хүмүүн лүгээ адил. Хааны нэр алдрыг уг эзэнт улсын нэр алдраас салгаж болохгүй. Түүн лүгээ адил тайж угсаатны нэр алдрыг эзэмшил газрынх нь алдраас бас тусад нь авч үзэж болохгүй.

	Энэ бүх эрх дарх нь тайж угсаатнуудын онцлог мөн бөгөөд хэрэв засаглалынх нь суурь зарчмыг доргиох гээгүй бол, угсаа гарвальтнууд болон түмэн олны хүчийг тамирдуулах гээгүй бол үүнийг ард түмэнд ер хүртээж таарахгүй.

	Өв залгамжлах эрх нь худалдаанд саад бэрхшээлтэй, төрөл төрөгсдийн өмч хөрөнгийг зольж авах нь тоо томшгүй чирэгдэл зовлон учруулдаг, улсын зарсан бүхий л газар нь дор хаяж нэг жилийн хугацаанд эзэнгүй орхигддог. Эзэмшил газартай холбоо бүхий эрх дарх нь хүлээж авч буй хүндээ их яршиг төвөгтэй, гэвч тайж язгууртнуудын оршин буйтай уялдаатай энэ бүх таагүй байдал аль аль талдаа ашиг хонжоо оруулдгийн ачаар алга болдог. Гэхдээ ард олонд ийм эрх дарх олгох юм бол засаглалын бүхий л зарчмыг гарцаагүй хөндөнө гэсэн үг.

	Хаант улсад өмч хөрөнгөнийхөө ихэнхийг аль нэг хүүхдэдээ гэрээслэн үлдээхийг эцэгт нь зөвшөөрч болдог. Ийм зөвшөөрөл зөвхөн тэндээ л таарамжтай юм.

	Энэ маягийн засаглалаас үүдэн буй болсон аливаа худалдааг хуулиар хамгаалж байгууштай. Учир нь гэвэл хамжлагууд нь сүйрч балралгүйгээр хааныхаа ч, ордныхоо ч байнга өсөн нэмэгдэх хэрэгцээг хангаж байж чадах билээ.

	Хуулиар алба гувчуур хураах аргад ямар нэгэн журам тогтоогууштай. Юу вэ гэвэл журам нь татвараасаа хүнд хүчир байвал хэцүү еэ.

	Дааж баршгүй татвар давын өмнө хүнд хүчир хөдөлмөрийг үүддэг, хүнд хүчир хөдөлмөр нь хүнийг элээдэг, хүн элэгдэх нь залхуурахуйн сэтгэхүйг дагуулдаг.

	 

	X БҮЛЭГ. Хаант улсад үйл ажлыг хурдан гавшгай гүйцэтгэдэг тухай

	Хаант засаглал бүгд найрамдах улсынхаас нэг сүрхий давуу талтай, учир нь гэвэл үйл явдлыг ганц л хүн чиглүүлдэг болохоор хурдан шуурхай бүтдэг. Гэхдээ тэр хурд нь бушуу туулай борвиндоо баастай гэгч болчихгүйн тулд хууль цааз нь түүнд зарим алгуур шинжийг шингээж өгөх ёстой. Хууль зөвхөн аливаа хэлбэрийн засаглалын мөн чанарыг хамгаалах төдий бус энэ мөв чанараас үүдэн гарч болох ёсон бус бурангуй хэргийн ерөндөг болох учиртай. Их хамба Ришелье хаант улсад аж үйлдвэрийн компани буй болгох нь хамаг юманд зовлон татална гэж үзэж байв Зоргоороо загнах нь тэр хүний зүрхэнд бус тархинд оршиж байсан юм.

	Хууль цаазыг сахин хамгаалах байгууллага алгуурхан урагшилж гэмээ нь үүргээ илүүтэй биелүүлэх бөгөөд хаан эзний үйл хэргийг хэлэлцэхэд хаант төрийн хуулийн талаар сурлага хичээл маруухан ордныхноос ч, тэдний яаруу түргэн зөвлөмжөөс ч ер үл гарах шүүн бясалгахуйг оруулж ирдэг юм.

	Хэрэв хаан эзэд нь агуу их санаа сэтгэлдээ хөтлөгдөн хязгаарлашгүй баатар зориг, чин үнэнчийн жишээг үзүүлэн зүтгэгчдийг хэмжээлшгүй шагнан урамшуулахыг хүссэн юмаа гэхэд алба залгуулагчид нь алгуур удаанаараа ч юм уу, гомдол, гуйлтаараа хаан эздийнхээ буянт сэтгэлийн угаас төрсөн хүсэл эрмэлзлийг ч зогсоодоггүй сэн бол хамгийн лут вант улсад30 юу тохиолдох байсан болоо?

	 

	XI БҮЛЭГ. Эзэн хаант засаглалын давуу сайн талын тухай

	Хаант засаглал ганцаар эзэрхийлэх засаглалаас нэгэн лут давуу талтай. Юу вэ гэвэл, энэ засаглал цаад мөн чанараараа эзэн хааны тулгуурладаг хэд хэдэн язгуур угсааг шаарддаг учраас улс нь ихээхэн тогтвортой, байгуулал нь илүүтэй бат, засаглагч бие хүмүүн нь нэн аюулгүйд оршмуй.

	Цицерон үзэхдээ, Ромд ардын трибунуудыг буй болгосон нь улсын авран хамгаалахуй болсон юм гэжээ. тэр бээр цааш нь өгүүлэхдээ, «чухамдаа, залагчгүй ард түмний эрч хүчин үнэхээр аймшигтай. Удирдан залагч хүн нь бүх юм миний нуруун дээр, би түүний төлөө ямагт санаа тавьж явах ёстой гэдгээ мэддэг. Гэтэл тачаадалдаа халуурсан ард олон өөр дээр нь ирэх аюул гамшгийг олж хардаггүй». Энэхүү бодол саналгыг трибун үгүй ганцаар эзэрхийлэх засагт улсад хамааруулж болно. Хаант улс аль нэг хэмжээгээр өөрийн трибунуудтай шүү.

	Үнэнийг хэлэхэд ганцаар эзэрхийлэх засаглалтай улсад тохиолдох элдэв үймээн хөдөлгөөнд ард олон хазаарлагдах юмгүй, аймшигтай самуун дэгдээж, юмыг хэтийдүүлж орхидгийг бид хаана л бол хаана харж байна шүү дээ. Гэтэл хаант төртэй улсад бол юмыг тийнхүү туйлшруулах нь их ховор. Удирдагчид нь өөрсдийн төлөө айж эмээдэг, юу ч үгүй хоцрох вий хэмээн зовдог, завсрын маягтай, хараат эрх мэдэл нь ард олныг толгой дээрээ хэтэрхий гаргахыг үл тэвчдэг. Улсын түшмэд нь нэлдээ хээл хахуульд идэгдэх нь ховор. Хаан бол тэдэндээ тулгуурладаг, үймээн бослого дэгдээгчдэд хаант төрийг мөхөөх хүсэл, найдвар төрдөггүй, хааныг унагааж чаддаг ч үгүй, эрмэлздэг ч үгүй.

	Тийм нөхцөл байдалд юмыг хэрсүү боддог, эрх мэдэлтэй хүмүүс зуучлагч болдог. Эв зүйгээ ололцох, буулт хийх, уян хатан хандлага. Чингээд хууль цааз ч дахин хүчин төгөлдөр болж, хэрэгжүүлэхээс өөр аргагүйд хүрдэг.

	Энэ учраас манай бүхий л түүх хувьсгалгүй, иргэний дайнаар дүүрэн, ганцаар эзэрхийлэх улсын түүх нь иргэний дайнгүй, хувьсгалаар дүүрэн.

	Хэд хэдэн улсад гарсан иргэний дайны тухай бичсэн хүмүүс, тэр ч байтугай тийм дайныг уриалж өдөөж байсан хүмүүс, хаадаас албаны шугамаар төрийн зарим давхаргад өгч байсан эрх мэдэл тэдэнд (хаадад) юутай хардлага сэрдлэг багатай санагдах учиртайг бидэнд бат нут өгүүлж байнам. Учир юу вэ гэвэл, төөрөлдсөн юмаа гэхэд л тэд хууль хийгээд өөрт оногдсон үүргийн талаар ямагт сэтгэл өвдөн бодож, бослого үймээний эздийн улангасан дайрахад ташуур өгөхөөсөө илүү хойшлуулж аргацааж байжээ.

	Их хамба Ришелье, улсын тэр язгууртан давхаргад хэт тоомжиргүй хандаж байсан ч байж юуны магад, хаан хийгээд сайд нарын буянт үйлийн тулд улсыг дэмжихийг тэднээс хүсэхдээ, өдий төдий юм шахаж шаардаж байсан, үүнд, барагдашгүй саруул ухаан, үлэмж гэгээрэл, нэн хатуу чанга зориг, арвин их мэдлэг чадвартай байхыг нэхэж байсан нь ганц сахиусан тэнгэр л гүйцээж чадах буй за. Ээ дээ, мэдэхгүй дээ, бидний энэ үеэс хаант улсуудыг алга болох хүртэлх тэр хугацаанд тийм хаан, тийм сайд нар олдоно гэж сэтгэлээ зогоох хэрэг байна уу даа.

	Дөмөг захиргааны доор амьдарч буй улс түмэн дэг журам ч үгүй, удирдагч ч үгүй ойд хэрэн хэсэж яваа хүмүүсээс илүү аз жаргалтай лугаа адил улсынхаа тулгуур хууль цаазыг мөрдөн аж төрж буй хаан ард олныхоо байтугай өөрийнхөө зүрх сэтгэлийг ч залах чадваргүй ганцаараа эзэрхийлэгч хаанаас илүү зол жаргалтай.

	 

	XII БҮЛЭГ. Саях сэдвийн үргэлжлэл

	Ганцаар эзэрхийлэх улсад агуу сэтгэлийг бүү хайгтун, улсын тэргүүн нь өөртөө ч байхгүй агуу сэтгэлийг ард олондоо өгнө гэж огоот үгүй. Түүнд алдар нэр гэж даанч байхгүй.

	Зөвхөн хаант улсад л олон түмэн их эзнийхээ орчилд гэрэл гэгээ үзэж, хүн бүхэн нэг ёсондоо уудам орон зайг эзлэнхэн зүрх сэтгэлд тусах буянт үйлийг хийдэг. Тэгэхдээ тэр нь сэтгэлд тусгаар оршихуйн мэдрэхүйг бус, агуу ихийн мэдрэхүйг тарьдаг.

	 

	XIII БҮЛЭГ. Зоргоороо загнахуйн гол саналга

	Луизианы зэрлэгүүд модны жимс авах гэхээрээ модыг үндсээр нь цавчин унагааж жимсээ түүдэг. Ганцаар эзэрхийлэх засаглал гэдэг чинь яг л энэ шүү дээ.

	 

	XIV БҮЛЭГ. Ганцаараа эзэрхийлэх засаглалын хууль зарчимдаа хэрхэн нийцдэг вэ?

	Ганцаар эзэрхийлэх засаглалын зарчим нь айдас юм. Ингэхэд дорой бүрэг, харанхуй бүдүүлэг, дарлагдаж цөхөрсөн улс түмэнд олон хуулийн хэрэг байдаггүй.

	Тэнд бол бүх юм хоёр гуравхан саналга дээр эргэлддэг, шинэсрэг санаа оноо шаардагдаад байдаггүй. Хэрэв араатан амьтныг сургая гэвэл багш хүн дасгал, сургах аргыг нь өөрчлөхөөс болгоомжлууштай. Тархинд нь бол хоёр гуравхан хөдөлгөөн суулгах, илүү юм хэрэггүй.

	Хэрэв хаан, хүн хараас зожгирч амьдралаа гэхэд харгалзаж хамгаалж буй хүмүүсийнхээ сэтгэл санааг зовоохгүйгээр, бие сэтгэлийн жаргалаа огоорно гэж үгүй. Тэд нар энэ бодгаль, түүний эрх мэдэл бусдын гарт орчих вий гэж гуньхрах бөгөөд иймээс хаан амин хувиараа дайн дажин үүсгэх нь ховор, дайны явдлыг жанжин нартаа даалгахаас ч зүрхшээдэг.

	Ордондоо элдэв эсэргүүцэлтэй тулгарч заншаагүй ийм хаан гарт нь зэвсэг бариулах албадлагад эгдүү нь хөдөлж, тиймэрхүү нөхцөл байдалд ихэвчлэн уур хилэн, өс хонзонд эзэмдүүлдэг. Нөгөөтээгүүр жинхэнэ алдар цууны тухай ойлголттой ч байж чаддаггүй. Тэр учраас дайн дажныг балар эртний догшин зангаар хийх бөгөөд олон улсын хууль цааз, бусад засаглалынхтай харьцуулахад тун бага нөлөөтэй.

	Тун ч их гажиг доголдолтой ийм хааны мунхаг тэнэг явдлыг ил гаргадаггүй. Тийм хааныг нууж байдаг, ямархан байдалтай буйг нь хэн ч мэддэггүй. Завшаанаар, ийм орны хүмүүс өөрсдийг нь зөвхөн хаан эзний нэрээр засаглах шаардлагатай гэдгийг ухаарчихсан байдаг.

	XII Карл Бандерт сууж ахуйдаа Шведийн Сендтад нэгэн эсэргүүцэлтэй тулгараад тэднийг засаглахаар нэг гутлаа явуулна гэсэн бичиг илгээжээ. Тэр гутал нь ганцаар эзэрхийлэх хаан шиг захирах учиртай байх нь л дээ.

	Хэрэв хаан шоронд хоригдвол үхэх тавилантай. Өөр нэг хүн хаан ширээг нь эзлэх нь гарцаагүй. Хоригдолтой байгуулсан гэрээ хэлэлцээр хүчингүй, шинэ хаан тэр баримт бичгүүдийг батламжилна гэж үгүй. Чухамдаа хууль цааз, төр, хаан цогц тул хаан нь хаан биш болмогц юу ч биш болдог. Хэрэв үхэх тавилангүй юм гэхэд улс нь баларч таарна биз дээ.

	Туркчүүд I Петртэй салангид гэрээ байгуулах болоход, оросууд визирт нь Шведэд хаан ширээг өөр хүн эзэлчхээд байгаа гэж мэдээлсэн нь туркчүүдэд хамгийн их нөлөөлсөн юм гэсэн.

	Улсыг хамгаална гэдэг нь хааныг, тухайлбал хааны хоргодон суугаа ордныг хамгаална гэсэн үг. Энэ ордон, энэ нийслэл хотыг шууд бус замаар заналхийлээгүй аливаа бүхэн харанхуй, сагсуу, атгаг санаатай хүмүүст ямар ч сэтгэгдэл төрүүлдэггүй, үйл явдлын шүтэлцээний тухайд ийм хүмүүс сонирхон ажигладаг ч үгүй, урьдчилан хардаг ч үгүй, тэр тухай боддог ч үгүй. Улс төрийн бодлого, түүний арга хэрэгсэл хийгээд хууль цааз нь их л явцуухан байж таарна. Улс төрийн захиргаа нь иргэний захиргаа лугаа адил мөн л бүдүүн баарагдуу байх вий.

	Тэдний тухайд хамгийн гол нь улс төрийн болоод иргэний захиргааг гэр бүлийн захиргаатай нийцүүлж, улсын албаны хүмүүсийг ордны албаныхантай холбож өгвөл зохистой гэнэм.

	Ийм улс элсэн цөлөөр хүрээлэгдэн, бүдүүлэг хэмээн өөрсдийнх нь нэрлэдэг бусад улс түмнээс тусгаарлагдаж өөрийгөө ертөнцөд ганцаараа оршин тогтнож буй гэж харагдах аваас хамгийн таатай байгаа нь тэр.

	Тийм улс зэвсэгт хүчиндээ найдвар тавьж чаддаггүй, заримдаа өөрийнхөө зэвсэгт хүчний нэг хэсгийг устган үгүй хийхийг чухагт үздэг.

	Ганцаар эзэрхийлэх засаглалын зарчим нь айдас мөн бол зорилго нь нам тайван байх. Гэхдээ энхжиний нам тайван бус, дайсны халдан ирж эзэлж мэдэх хотынх нь имээ чимээгүй байдал.

	Хүчин чадал нь улсдаа биш, үндэслэн байгуулсан армидаа байх тул улсаа хамгаалахын үүднээс армиа тордох, гэхдээ л энэ нь их эзэнд аймшигтай. Чингэхээр улсынхаа аюулгүй байдлыг их эзний аюулгүй байдалтай яаж уялдуулах вэ?

	Москвагийн засгийн газар ард олноос ч илүү өөрийг нь тарчлаагч ганцаар эзэрхийлэх засаглалаас ангижрах гэж ямар их хүчин чармайлт гарган мэрийн тэмцэж байгааг харагтун та минь ээ. Цэргийнхээ томоохон отрядуудыг устгажээ.31 Гэмт хэрэгтний шийтгэлийг зөөлрүүлжээ. Шүүхийг буй болгожээ. Хууль цаазтай танилцаж эхэлжээ. Ард олныг гэгээрүүлжээ. Гэвч зайлан гарах гэсэн зовлон руу нь дахиад аваачаад хийчихдэг онцгой шалтгаан гэж байж магадгүй юм шүү.

	Энэ улсуудад шашин өөр ямар ч улсынхаас илүү нөлөө тусгалтай. Шашин айдас дээр нэмэгдсэн айдас. Мухамедын шашинт эзэнт гүрнүүдэд улс түмэн шашны эх сурвалжаас эзэн хааддаа зориулах чин сүсгээ хэсэгчлэн олж авдаг.

	Шашин л Туркийн төрийн байгууллыг аль нэг хэмжээгээр зассан. Төрийн алдар нэр, агуу ихтэй холбогдоогүй жирийн хүмүүс шашны хүч, зарчмаар түүнтэй холбогддог.

	Ганцаар эзэрхийлэх бүхий л засаглалын аль нь ч өөртөө чирэгдэл учруулж байгаагүй, харин хаан дээдэс нь өөрийгөө хамаг газрын эзэн, бүх хамжлагуудаа өвлөн захирагч гэж тунхагладаг. Үүнээс зайлшгүй үүдэх урхаг нь газрыг боловсруулах ажил орхигддог агаад хаан өөрөө худалдаа эрхэлдэг бол бүхий л төрлийн үйлдвэр сүйрдэг аж.

	Ийм улсад юмыг засдаггүй, юуг ч сайжруулдаггүй. Байшин барилгыг зөвхөн эзэн хүний нь амьдрах хугацаагаар барьдаг. Суваг шуудуу ухдаггүй, мод сөөг ер тарьдаггүй, газраа л төнхөн хэрэг болох юмаа аваад хариу юм огт барьдаггүй, тэнд бүх юм замбараагүй, бүх юм хоосон цөл болсон байдаг.

	Газар өмчлөх, эд хөрөнгө өвлөхийг цуцалсан хууль дээд түшмэдийн нарийн харамч, ховдог шунахайг дарна гэж та бодож байгаа юм биш биз? Хол хэвтэнэ, харин бүр тэр нарийн харамч, ховдог шунахайг гааруулдаг гээч. Өөрсдийнхөө хулгайлж, эс бөгөөс нууж чадах тэр алт, мөнгийг амин хувийнхаа юм гэж тооцоход хүрдэг, тэгээд дараа нь хээл хахууль мянга түмэнтээ цутгуулдаг.

	Арай ч бүх юмыг сүйрүүлчихгүйн тулд хаан эзний ховдог шуналын ирийг ямар нэгэн зан заншлаар мохоож байвал зүгээр. Үүнд, Турк улсад эзэн хаан нь жирийн ард олны бүх өв хөрөнгөнөөс зууны гурван хувийг татаж авдгаараа сэтгэл нь ханадаг гэсэн. Их эзэн газрынхаа зонхилох хувийг армидаа өгч, дур зоргоороо эзэмшдэг, эзэнт улсын түшмэдийн бүхий л өмч хөрөнгийг булааж авдаг, эрэгтэй хүүхэдгүй хүн үхэхэд эд хөрөнгөнд нь эзэн суудаг, харин эмэгтэй хүүхэд өвлөх эрхтэй, энэ бүхнээс үүдэн улсын эд баялгийн ихэнх хэсгийн эзэмшил үнэхээр бат бэх бус ажээ.

	Бантама32-гийн хууль ёсоор хаан эзэн талийгаач хүний эхнэр, хүүхэд, байшинг өвлөн авдаг. Энэ хуулийн нэн хатуу заалтаас зайлсхийхийн тулд хүүхдийг найм, ес, аравтайд нь, заримдаа бүр балчир насанд нь гэрлүүлдэг нь эцгийн үлдээх өв хөрөнгөнөөс хувь үл хүртэх золгүй тавилангаас ангижрах гэсэн хэрэг.

	Тулгуур хууль цаазгүй улс орнуудад хаан ширээ залгамжлах тодорхой журам тогтооход хэцүү. Тийм улсад хаан залгамжлагчаа өөрийн гэр бүлээс юм уу, гаднаас сонгож олдог. Заавал ууган хөвүүн нь хаан ширээ залгамжлах эрх эдэлнэ гэдэг худал, хаан өөр хүнийг сонгож бас болдог. Хаан ширээг залгамжлагчийг хаан өөрөө, нэг бол сайд нар, эсвэл иргэний дайнаар тодруулдаг. Чингэхээр, ийм улсыг хаант улстай харьцуулбал задрах бас нэг шалтгаан байна.

	Вангийн гэр бүлийн аль ч хунтайж сонгогдох адил эрхтэй тул хаан ширээг эзэлсэн нь эхлээд Туркт болдог шиг ах дүү нарынхаа хоолойг огтолдог, Перст болдог шиг нүдийг нь сохолдог, Моголд болдог шиг мангуу солиотой болгодог. Хэрэв Марокийнх шиг өрсөж сэргийлсэн аль нэг арга хэрэглэхгүй тохиолдолд ванг бөгс өндийх бүр аймшигтай иргэний дайн дэгддэг.

	Москвагийн улсын удаа дараагийн үндсэн хууль ёсоор хаан (царь) залгамжлагчаа өөрийн гэр бүлийн дотроос юм уу, гаднаас сонгож болдог байнам. Залгамжлагчийг ийнхүү томилох нь мянга түмэн үймээн самуун үүдэж, залгамжлал нь дур зоргын хэрэг болдгийнхоо хэрээр хаан ширээ нь ганхдаг. Өргөн олны заавал мэдэж байх юмны нэг нь хаан ширээг залгамжлах журам мөн бөгөөд хамгийн илэрхий баримт сэлтэд тулгуурласан нь хамгийн дөмөг шийдэл буй, үүнд, жишээлбэл төрөлт буюу төрөлттэй уялдах тодорхой дэг журам. Тийм заалт нь хуйвалдааныг зогсоож, хаан ширээний төлөөх шунал хүслийг дардаг. Чингэхэд ухаан муутайхан хаанд таашаагдах гэж мэрийхийн ч хэрэг байхгүй, үхсэн хүнийг яриулах гэхийн ч шаардлага үгүй болно.

	Нэгэнт гол хуулиар хаан ширээг залгамжлах журмыг тогтоочихлоор нэг л хунтайж хаан болж, ах дүү нар нь хааны титмийг булаацалдах зүй ёсны эрхтэй гэх юм уу, яагаад би хаанд өргөмжлөгдөж болохгүй гэж хэмээн өөрийгөө зөвтгөх ямар ч боломжгүй. Хэнбугай ч хаан эзний хүсэл зориг тийм ч гэх юм уу, тэрүүгээр түрээ барьж шалтаг зааж чаддаггүй, хааны ах дүү нарыг, ер хэнийг ч гэсэн барьж хорих юм уу, алж хороох шаардлага гарахгүй.

	Гэтэл ганцаар эзэрхийлэх засаглалд их эзний ах дүү нар нь түүнийхээ боол мөний сацуу өрсөлдөгч нь болчихдог. Хянамж болгоомжлолын үүднээс, ялангуяа ялалт амжилтыг Бурхны хууль хэмээн үздэг мусульман шашинт орнуудад тэднийг хараа хяналтаасаа гаргахгүй тас барьдаг, чингэхээр бүхий л их эзэд нь хууль цаазаар бус, гагцхүү баримт сэлтийг барьж ноёрхдог.

	Хааны шууд төрлийн хунтайж нар, хэрэв өөрсдийгөө эзэн ширээнд залрахгүй бол нэг бол шоронд сууна, нэг бол амь хороогдоно гэж үздэг улсуудад засаглахын төлөө шунал хүслэн сүрхий ирмүүн хурц. Гэтэл манайд хааны шууд төрлийн хунтайж нар нэр төрийнх нь тухайд нэг их лут биш юмаа гэхэд даруухан хүсэл эрмэлзэлтэйн хувьд аятай нөхцөл байдалд оршдог.

	Ганцаар эзэрхийлэх их эзэд гэрлэлтээр ямагт ашиг хонжоо гаргаж чаддаг байлаа. Ялангуяа ганцаар эзэрхэх ёс нэг ёсондоо үнэхээр амилсан Ази мэт газарт тэд хэд хэдэн эхнэр авдаг ажгуу. Тэр их эзэд мөн ч олон хүүхэд шуухадтай, гэтэл эцэг-хүүхдүүдийн хооронд ч, үр хүүхдүүдийнх нь хооронд ч элгэн төрлийн ямар ч амин сэтгэл байж чаддаггүй.

	Хаанчилж буй гэр бүл Улстай яг адилхан. Тэр гэр бүл хэтэрхий мөхөс дорой, эзэн нь нэн их хүчирхэг, гэр бүл нь өнөр өтгөн мэт харагддаг, чухамдаа бол юу ч биш дээрээ оччихсон байдаг. Артаксэркс өөрийнх нь эсрэг хуйвалдлаа гэж бүх хүүхдээ алуулсан. Тавин хүүхэд нь эцгийнхээ эсрэг хуйвалдаан хийсэн гэхэд үнэмшил төрж өгөхгүй, тэр бүү хэл Артаксэркс татвар эмээ ууган хөвүүндээ найр тавьж өгөөгүй хэмээн үр хүүхэд нь хуйвалдсан гэхэд сэтгэлд бүр ч багтахгүй. Үүнийг ердөө Дорно дахины хааны ордны нэг далдын хөнөөл гэж л үзүүштэй, энэ газарт засдаг зан, хорлонт үйл, өмхий заль үл гэтлэх харанхуй бүрхүүлийн доор нуугдан ноёрхож байдаг, тэнд хоногийн тоогоор доройтон мунагладаг зөнөг эзэн ордны хамгийн түрүүнд олзны хүн болдог.

	Саяын өгүүлснээс үүдэн хүний мөн чанар ганцаар эзэрхийлэх засаглалын өөдөөс ямагт босох болно гэсэн саналга төрж байнам. Гэвч хүн эрх чөлөөнд дуртай, хүчирхийллийг үзэн яддаг ч улс түмний зонхилох нь тийм засаглалд нугаран захирагддаг ажаам. Яагаад ийм болов гэдгийг ухаарахад төвөгтэй биш. Төв даруу засаглалыг буй болгоё гэвэл эрх мэдлийг таацуулж, зохицолдуулж, төвшитгөж, хөдөлгөөнд оруулж чадах хэрэгтэй; нэг үгээр хэлэхэд, нэгэнд нь ачаа тээшийг нь нэмж түүгээр нөгөөгийнх нь тэнцвэрийг олох; хууль зүйн ийм дээд туурвилыг тохиолдлоор дандаа амархан бүтээхгүй, хэрсүү ухаантанд тэр бүр хялбархан гүйцэтгэх завшаан ч олдохгүй. Харин тэгтэл эзэрхий засаглал нэг ёсондоо өөрөө нүдэнд тороод байдаг, тэр засаглал хаана ч нэгэн хэв загвартай. Тэрийг тогтооход хүний тачаадлаас өөр юу ч хэрэг болдоггүй тул хэнбугай ч гэсэн ямар ч ялгаагүй.

	 

	XV БҮЛЭГ. Уул сэдвийн үргэлжлэл

	Эзэрхийлэх засаглал ноёрхдог, халуун уур амьсгалтай улс оронд хүсэл тачаал эрт эхэлж, эрт сулардаг, хүний оюун сэтгэл илүүтэй боловсордог, хүнийг руу татаж хөрөнгө мөнгө юугаа үрэн таран хийхийн элдэв ужид цэнгэл цөөн, бусдаас онцгойрон харагдахын тохиол боломж бага, гэртээ хоригдох маягаар суудаг залуу хүмүүсийн хооронд уулзаж учрах нь ховор. Залуучууд тэнд эрт гэрлэдэг, яагаад вэ гэвэл таатай уур амьсгалт манай Европтой харьцуулахад насанд хүрэх эрхийг нь эрт олгодог. Турк улсад арван тавтайгаас нь насанд хүрсэнд тооцдог.

	Тэнд зээл олгогч этгээдэд хөрөнгө барьцаалж өр ширнээс салах арга үгүй. Бие хүн баталгаат хөрөнгө зөөр үгүй засаглалтай улсад зээлийг эд хөрөнгийг нь тооцоолж бус хүнийг нь бодож олгодог.

	Хөрөнгийг энэ маягаар олгох нь зүй ёсоор төв даруу засаглалтай улсад, ялангуяа бүгд найрамдах улсад, иргэдийн шударга сайн зан төлөв хийгээд засаглалын хэлбэрээс үүдэн гарах зөөлөн зан чанарт итгэж гүйцэтгэдэг ажил. Тийм засаглалыг хүн бүхэн өөрөө өөртөө бүтээчихсэн мэт боддог байж болох.

	Ромын бүгд найрамдах улсад хууль зохиогчид эд хөрөнгийг найр тавин олгох зүйл тогтоочихсон бол энэ улс тэр үй түмэн бослого хөдөлгөөн, иргэний хэрүүл маргаанд өртөхгүй байсан буй за. Ерөндгийн хор хөнөөл, муу үйлийн аюул ослыг үзэхгүй байсан буй за.

	Эзэрхий засагтай улсад ядуурал газар авч, өмч хөрөнгө эзэмших эрх эргэлзээтэй нь мөнгө хүүлэхүйг аяндаа төрүүлдэг, учир нь гэвэл зээлдүүлэгчийн эрсдэлийн дагуу мөнгөний үнэ айхавтар өсдөг. Чингэхээр иймэрхүү золгүй улсад ядуурал тал талаас гараад ирдэг. Хамаг юмаа хамуулчхаад, зээл авах ч боломжгүй.

	Тэр учраас худалдаачин хүн лут наймаа хийж чадахгүй, өнөө маргаашийг аргацаан амьдарч байдаг, Хэрэв үлэмж эд таваар нөөцлөх юм гэхэд үүнийг худалдан авахаар зээлсэн мөнгөний зөвхөн хүү нь л бараа таваараа борлуулснаас олсон ашгаас нь даваад гараад ирдэг. Ийм учраас тэнд худалдааны онцгой хууль гэхээр юм үгүй, хууль нь ердөө цагдаагийн хяналтын л үүрэгтэй.

	Тийм засаглал өөртөө шударга бус үйлдэл хийх гар хөлгүйгээр шударга бус байж чаддаггүй. Тэгтэл энэ урт гар хөл өөрийнхөө тулд ажиллахгүй гэж ер байхгүй. Энэ учраас улсын санд хүйтэн гар дүрэх нь ганцаар эзэрхийлэх засаглалтай улсад зүй ёсны үзэгдэл.

	Ийм гэмт хэрэг тэнд хэвийн зүйл тул хөрөнгө хураах нь ашигтай. Үүгээр ард олныг тайвшруулдаг, хөрөнгө хурааснаар хаан эзэнд их хэмжээний мөнгөн гувчуур орж ирдэг. Ядуурч хоосорсон иргэдээсээ бол тийм мөнгийг мөн зовж олно биз дээ. Ийм улсад мөнгөн гувчуурыг хэвээр байлгах хүсэлтэй ганц ч гэр бүл олдохгүй.

	Төв даруу улсад бол энэ шал өөр хэрэг. Тийм улсад хөрөнгө хураах нь өмчлөх эрхийг бусниулж, ямар ч гэм зэмгүй хүүхдүүдийг хоолноос нь салган, нэг буруутныг шийтгэхийн тулд бүтэн гэр бүлийг сүйрүүлнэ гэсэн үг. Бүгд найрамдах улсад хөрөнгө хураах нь энэ засаглалын амин сүнс болсон эрх тэгш ёсонд гай тарьж, иргэнийг амьдрах аргаас нь салгаж таарна буй.

	Ромд цог жавхлант эзний нэр төрийг дайрсан тохиолдолд л хөрөнгийг нь хурааж болох хууль байсан. Зонхилох тохиолдолд энэ хуулийн амин сүнсийг дагаж хөрөнгө хураахыг зөвхөн тодорхой ялт хэргээр хязгаарлах нь нэн ухаалаг хэрэг билээ. Эр эм бологсдын өмч хөрөнгийг хуваахыг зан заншлаар тогтоодог улс оронд хөрөнгө хураахдаа зөвхөн өөрсдийнх нь олсон, дундынх нь өмчлөлд үл багтах эд зүйлд нь хамааруулж байх нь зохистой гэж Боден33 их сүрхий хэлсэн байна.

	 

	XVI БҮЛЭГ. Эрх мэдлийг шилжүүлэх тухай

	Эзэрхэг засаглалд эрх мэдэл итгэл хүлээлгэсэн хүний гарт тэр чигээрээ шилждэг. Визир бол өөрөө эзэрхийлэгч юм. Түшмэл бүр визир юм. Хаант засаглалд эрх мэдэл шууд бүрэн хэмжээгээрээ шилждэггүй. Эзэн хаан эрх мэдлээ шилжүүлэхдээ хязгаар тавьдаг. Эрх мэдлээ хуваарилахдаа өөртөө үлэмж хэсгийг нь авч үлдээхгүйгээр тэрнийхээ аль нэг хувийг шилжүүлнэ гэж огт байхгүй.

	Ийнхүү хаант засаглалтай улсад хотын захирагч нар нь мужийн захирагчаасаа төдий л хамааралтай бус, түүнээс илүү том захирагч (эзэн хаан)-аасаа хараат байдаг, цэргийн онцгой хэсгийн дарга нар нь генералаасаа төдий л хамааралтай бус, түүнээс илүү эзэн хаанаасаа хараат байдаг.

	Хаант улсын олонход аль нэг хэмжээгээр их цол хэргэмтэй цэргийнхэн армийнхаа аль ч хэсэгт байнгын командлах үүргээр уягддаггүй бөгөөд хааны дур хүслээр ийм тийм үүрэг даалгавар авч гүйцэтгэдэг, эсвэл сул сууж байдаг, чингэхээр нэг ёсондоо албан ажилтай, нөгөө талаар түүнээс гадуур чөлөөтэй юм шиг.

	Энэ бол ганцаар эзэрхийлэх засаглалтай улсад огоот нийцдэггүй зүйл. Учир нь гэвэл, хэрэв эрхэлсэн албан ажилгүй хүмүүс ямар ч гэсэн эрх ямба, цол хэргэм эдэлдэг аваас улсад нь мундаг томчуул байгаа гэсэн үг. Энэ нь саях засаглалын мөн чанарт харшлах бөлгөө.

	Хэрэв аль нэг хотын захирагч паша34-аас хараат байх юм бол тэдний хооронд эв зүйг сахиулахаар байнга яриа хэлцэл явуулах хэрэг гарна даа. Эзэрхий засаглалтай улсад энэ бол дэмий хоосон зүйл. Түүнээс гадна хотын дарга нь пашад захирагдахаас дургүйцэх юм бол паша мужаа толгойгоороо хариуцаж яаж чадах вэ?

	Ийм улсад эрх мэдэл тэнцвэртэй байж чадахгүй. Өчүүхэн түшмэлийн эрх мэдэл ч, эзэрхийлэгч эзний эрх мэдэл ч ялгаагүй. Төв даруу засаглалтай улсад хууль хаана л бол хаана учир жанцантай, хуулийг хаана л бол хаана мэдэж байдаг, хамгийн жижиг түшмэл хүртэл тэрийг мөрдөн дагаж болдог. Хууль цааз нэг хүний дур зоргоос шалтгаалдаг эзэрхий засагтай улс оронд бол эзэн дээдэс нь хэчнээн мэргэн цэцэн байлаа ч гэсэн хуулиа мэдэхгүй түшмэл яахин түүгээр удирдлага болгож чадах билээ? Өөрийнхөө дур зоргын үүднээс л мөрдөн дагана шүү дээ тэрийг.

	Үүний сацуу, хууль нь хааны нэгэн цагийн дур хүслийн хэрэг тул тэр бээр өөрийнхөө зөвхөн мэдэж байгааг л шаардах учраас хааны төлөө сэтгэлээ зориулж өөр шиг нь, түүнд эрс санаа тавьдаг үй олон хүн байж таарна биз дээ.

	 

	XVII БҮЛЭГ. Бэлэг сэлтийн тухай

	Эзэрхий засагтай улсад өөрөөсөө дээд хүнд, тэр ч байтугай эзэн хаадад хандахдаа заавал бэлэг барьдаг тогтсон заншил буй. Моголын эзэн хаан өөрсдийнхөө хүмүүсээс ямар нэгэн бэлэг сэлт аваагүй бол хүсэлтийг нь ер хүлээн авдаггүй байжээ. Ийм хаад өөрсдийнхөө өршөөл нигүүлслийг хүртэл худалдах дээрээ тулдаг байсан хэрэг.

	Энэ нь иргэнгүй улсад; дээд хүн доод хүндээ юу ч хандуулахгүй гэдгийг хэн хүнгүй мэддэг болчихсон улс оронд; тэдний дундах цорын ганц холбоо нь юу вэ гэвэл нэг хэсэг нь нөгөөдүүлээ шийтгэж цээрлүүлдэг гэж хүмүүс боддог болчихсон улсад; ажил хэрэг нэг их өрнөдөггүй, өндөр дээд хүнтэй уулзаж хүсэлт гаргах хэрэгцээ, гомдол мэдүүлэх явдал бүр ч ховор тохиолддог улсад ийм л байж таарна.

	Бүгд найрамдах улсад бэлэг сэлт бол зэвүүн муухай юм, учир нь гэвэл сайн үйлд ийм юмны хэрэг байдаггүй. Хаант улсад нэр төр бол бэлэг сэлтээс илүү хөдөлгөгч хүчин юм. Гэтэл нэр төрийг ч, буянт үйлийг ч тоодоггүй ганцаар эзэрхийлэх засаглалд хүн таатай тухтай амьдралаа л дээшлүүлэх найдвараар юманд хөдөлдөг болчихдог.

	Платон бүгд найрамдах улсын үзэл санаагаар зоригжин, үүрэгт ажлаа гүйцэтгэхдээ бэлэг авдаг хүнийг цаазаар авахыг шаардаж байсан. Сайн үйлд ч, саар үйлд ч бэлэг авах ёсгүй гэж тэр бээр өгүүлсэн билээ.

	Албаны хүмүүст нэг жилд ерөнхий дүнгээрээ зуугаас илүү бус экюгээр үнэлэгдэх жижиг бэлэг авахыг зөвшөөрсөн Ромын хууль бол шал дэмий хууль байсан юм. Хүнээс юу ч аваагүй хүн юу ч үл хүснэ, хүнээс жаахан юм авчихсан хүн арай илүүг хүснэ, дараа нь бүр ихийг хүсэх болно. Чингэхээр бага авах учиртай хэр нь ихийг авч үүнийхээ тулд элдэв шалтаг, уучлал, шалтгаан болон хэлтрүүлж болмоор учир зүй гаргаж ирж чаддаг хүнээс, юм авах ёсгүй мөртөө аль нэгэн юм авчихсан хүнийг сэхээрүүлэх нь хавьгүй хялбар буй за.

	 

	XVIII БҮЛЭГ. Их эзний түгээдэг шагнал урамшлын тухай

	Бидний түрүүн өгүүлсэнчлэн эзэрхий засагтай улс оронд хүмүүс үйл ажилд хандахдаа зөвхөн аятай тухтай аж амьдралаа өөд татах найдвараар л хөдөлдөг. Хаан эзэн нь ердөө мөнгөөр л шагнадаг. Гагцхүү нэр төр давамгайлдаг хаант засаглалтай оронд ван зөвхөн хүндэт одон тэмдгээр л шагнадаг. Гэхдээ, зөвхөн нэр төрөөр тогтоогдсон тэр одон тэмдэг нь шинэ шинэ хэрэгцээг заавал үүддэг баян тансаг амьдралтай холбогдох тул улсын ван нь эд баялаг руу аваачдаг алдар цолоор шагнадаг. Сайн үйл дэлгэрдэг, өөр аль ч улс оронд байдаггүй төгс төгөлдөр хөдөлгүүртэй бүгд найрамдах улсад төр нь зөвхөн энэ буянт үйлийн батламжилгаагаар шагнадаг.

	Томоохон шагнал бол уналтын шинж, бүгд найрамдах улсад ч, хаант төртэй оронд ч ялгаагүй энэ бол хөдөлшгүй дүрэм, юу вэ гэвэл тэр нь засаглалын үндсэн зарчим ялзарсныг гэрчилж байгаа юм: нэг талаар нэр төрийн ойлголт нь хүчээ шавхсан гэсэн үг, нөгөөтээгүүр, иргэний сайн үйл суларсан хэрэг.

	Ромын эзэн хаадаас хамгийн тааруухнууд нь шагналд хамгийн их өгөөмрүүд нь байлаа. Жишээлбэл, Калигула, Клод, Нерон, Оттон, Вителиус, Коммод, Хелиогабал, Каракалла болой. Гэтэл сүрхий гэж тооцогддог Август, Веспасиан, Антонин Пий, Макр Орел, Пертинакс нар энэ тал дээр хамгийн гар татуу байлаа. Сайн эзэн хаантай байхад улс нь өөрийнхөө тулгуур зарчим руу эргэж орсон байдаг бөгөөд нэр төрийн үлэмж чанар нь бусад бүх үлэмж чанарыг орлож нөхөж байдаг.

	 

	XIX БҮЛЭГ. Гурван янзын засаглалын зарчмаас гардаг шинэ үр дагавар

	Би өөрийн тодорхойлсон гурван зарчмаа жаахан тодруулахгүйгээр энэ дэвтрээ дуусгаж чадашгүй нь.

	Эхний асуулт: Хууль цааз иргэн хүнд нийгмийн үйл хэргийг даалгахаар албадлага хэрэглэх ёстой юу?

	Миний хариулт: Тэгэх ёстой. Гэхдээ зөвхөн бүгд найрамдах улсад. Хаант төртэй улсад бол үгүй гэж хэлэх байна. Бүгд найрамдах улсад нийгмийн үйл хэрэг бол эх орон нь иргэндээ найдаж даалгадаг сайн үйлийн гэрч, үнэт баталгаа, иргэн хүн эх улсынхаа төлөө амьдарч, ажиллаж, сэтгэх ёстой тул түүнээс татгалзах учиргүй. Хаант улсад бол нийгмийн үйл хэрэг бол нэр төрийн баталгаа, гэвч энэ нэр төрийн хачин жигтэй гэмээр журмаар бол өөрт нь хэрэгтэй бол, ердөө өөрт нь ашиг тустай хэлбэрээрээ л байх юм бол хүлээн авч болно гэж үздэг.

	Сардиний талийгаач хаан улсынхаа албан тушаал, алба гүйцэтгэхээс цааргалсан хүмүүсийг шийтгэдэг байжээ. Тэр хаан өөрөө ч мэдэлгүйгээр бүгд найрамдах үзэл санааг дагаж байсан хэрэг. Чингэхдээ түүний засаглах арга маяг энэ үзэл бодлыг авах санаатай байгаагүйг нь нотолдог.

	Хоёр дахь асуулт: Аль нэг иргэн хүн цэрэгт урьд өмнө эзэлж байсан албан тушаалаасаа доогуур тушаал хүлээхийг зөвшөөрөхөөс өөр аргагүйд хүрэх нь сайн дүрэм мөн үү?

	Миний хариулт: Ромд цэргийн хүн жилийн өмнө өөрт нь захирагдаж байсан хүнийхээ доор ажиллах нь жирийн үзэгдэл байлаа. Учир юу вэ гэвэл, бүгд найрамдах улсад буянт үйлийн тулд эх орныхоо төлөө бүхий л хэрэгт өөрийгөө ямагт золиос болгож байхыг шаарддаг. Гэтэл хаант засагтай улсад бол нэр төр үнэн худал нь хамаагүй, хүнийг доромжилсон болдог.

	Нэр төр, албан тушаал, зэрэг дэвийг хортойгоор ашигладаг эзэрхэг засаглалтай улсад бол барлаг хүн төрийн тэргүүн болох нь ч буй, төрийн тэргүүн зарц болох нь ч буй.

	Гурав дахь асуулт: Нэгэн хүний гарт иргэний болоод цэргийн хэргийг өгч болох уу?

	Миний хариулт: Бүгд найрамдах улсад нэгтгэж, хаант засагтай улсад бол салгах хэрэгтэй. Бүгд найрамдах улсад армийг иргэнийхээс онцгойрсон давхарга болгох нь осолтой байж магадгүй. Хаант засаглалд бол энэ хоёр ажлыг нэгэн хүнд өгөхөд нөмрөх аюул бага байж мэднэ.

	Бүгд найрамдах улсад хууль ёс, эх орноо хамгаалахаар гартаа зэвсэг барьдаг. Хүн хэсэг хугацаанд цэрэг болдог, учир нь гэвэл иргэн мөн учраас тэр. Хүн хоёр давхаргад хамаарагдах бол армид байхдаа өөрийгөө цэрэг биш, иргэн хүн гэж бодож болох юм.

	Хаант улсад цэргийнхэн алдар гавьяа үгүй юм гэхэд нэр төр, эсвэл хөрөнгө хогшил руу тэмүүлдэг. Тийм хүмүүст иргэний алба даалгахаас аль болохоор сэргийлбэл зохино. Үүнд иргэний засаг захиргаа тэднийг хазаарлан барьж байвал зохилтой. Мөнөөх хүмүүс ард олны итгэлийг хүлээчхээд, хажуугаар нь энэ итгэлийг хортойгоор ашиглаж болох хүч агуулж байж хэрхэвч таарахгүй.

	Хаант засгийн бүрхүүлээр35 нуугдаж байдаг бүгд найрамдах улсад цэргийнхний онцгой давхраажил үүсэх вий гэхээс юутай их айдаг гээч, тэнд цэрэг хүн бол заавал иргэн, эсвэл албан хаагч байдаг, гол нь энэ албад эх орондоо үнэнчээр зүтгэхийнх нь баталгаа, түүний үүргийг ямагт сануулж байдаг гэдэг учраас тэр.

	Бүгд найрамдах улс унасны дараа ромчууд албан тушаалыг цэргийн, иргэний гэж хоёр салгасан нь зоргоороо авирласан хэрэг биш байсан юм. Тэр нь Ромын төрийн байгууллын өөрчлөлтийн үр дагавар, хаант засаглалын мөн чанарт нийцэж байлаа. Үүнийг Августын36 үед эхэлсэн бөгөөд дараагийн их эзэд нь цэргийн засаглалыг баахан номхотгох үүднээс дуусгах ёстой байв. Ийнхүү, Валенсын өрсөлдөгч Прокоп эзэн ширээний төлөө тэмцэлд Персийн хааны Хормисда хунтайжийг сенатын мужийн захирагчийн албан тушаалд дэвшүүлэхдээ үүнийг ер огт ойлгоогүй юм. Прокоп урьд өмнө түүний цэрэг захирч байсан эрхийг нь эгүүлж олгосон. Гэхдээ энэ нь онцгой нэгэн шалтгаантай байсан байж болзошгүй. Дээд эрх мэдэл рүү тэмүүлж буй хүн улсынхаа ашиг тусыг бодохоос илүү амин хувиа хичээдэг.

	Дөрөвдүгээр асуулт: Албан тушаал наймаалахыг зөвшөөрөх хэрэгтэй юу?

	Миний хариулт: Эзэрхий засаглалтай улсад энэ нь таарахгүй, учир нь гэвэл дээд эзэн нь албан тушаалтнуудыг дур зоргоороо томилж, сольж байдаг.

	Албан тушаалын наймаа хаант засагтай оронд ашигтай, яагаад вэ гэвэл хүмүүсийг гэр бүлийн мэргэжил ажил лугаа адил, буянт үйлийн тулд хийхийг дурлахгүй өнгөрч болох өөр төрлийн ийм тийм ажил эрхлэхэд хүргэж, хүн бүхэнд үүрэг ногдуулан, язгуур давхраажилтыг нь илүү тогтвортой болгодог. Суйда өгүүлэхдээ, Анастас төрийн бүхий л албан тушаалыг наймаалснаар эзэнт улсыг бараг язгууртны маягтай болгосон гэсэн нь сүрхий оножээ.

	Платон ийм наймааг тэвчиж чаддаггүй байсан юм. Тэр сэтгэгч хэлэхдээ, «энэ нь хөлөг онгоцонд хэн нэг хүнийг мөнгөөр нь залуурч, эсвэл усан цэрэг болгосонтой адил. Амьдрал ахуйн янз бүрийн хэрэгцээнд хөнөөлтэй, бүгд найрамдах улсыг жолоодоход л зөвхөн ашигтай зан заншил гэж байж таарах уу?». Гэвч Платон буянт үйлд тулгуурласан бүгд найрамдах улсын тухай, бид бол хаан төрт улсын тухай ярьж байна. Хэрэв хаант улсад албан тушаалыг нийтээр тогтоосон журмаар наймаалдаггүй байлаа ч гэсэн ордныхны хомхой сэтгэл, шуналын халууны харгаагаар мөн л зарчихна шүү дээ. Тохиолдлоор хааны сонголтоос илүү худалдан авагчид гараад л ирнэ. Эцсийн бүлэгт хөрөнгө баялгаар урагшлах арга нь үйл ажлыг дэмжин тэтгэж байдаг. Энэ нь ийм маягийн засаглалд ямагт хэрэгцээ шаардлага болж байдаг билээ л.

	Тавдугаар асуулт: Ямар засаглалд хянан шалгагчид хэрэгтэй байдаг вэ?

	Миний хариулт: Засаглалын зарчим нь буянт үйл болох бүгд найрамдах улсад энэ хэрэгтэй. Зөвхөн гэмт хэрэг л засаглалын зарчмыг эвддэг юм биш, хүнийрхүү хайхрамжгүй сэтгэл, алдаа эндэгдэл, эх орноо үнэн голоосоо биш хайрлах, аюул осолтой жишээ, ялзралын үр бас эвддэг, энэ бүхэн хууль цаазтай шууд мөргөлддөг юм биш, тойрон гардаг юм, энэ бүхэн хуулийг устгадаг юм биш, сулруулдаг юм. Эл бүгдийг хянан шалгагчдаар засаж залруулдаг юм.

	Ареопажийн гишүүнийг, харцага шувуунд хөөгдөхдөө цээжин биед нь амь хоохойлсон болжморыг алсанд шийтгэл оногдуулсанд бид гайхсан. Ареопаж шувууных нь нүдийг ухаж хаясан хүүхдийг цаазаар авхуулсанд мөн ялгаагүй. Энд ялт хэргийн шийтгэлийн тухай биш, буянт үйлд тулгуурласан бүгд найрамдах улс дахь ёс суртахууны шүүхийн шийдвэрийн тухай өгүүлж байгааг эрхбиш анхаарвал зохилтой.

	Хаант улсуудад хянан шалгагчид ер хэрэг байхгүй, хаант улсууд нэр төрд суурилдаг, нэр төрийн мөн чанар нь түүний тухайд бүх дэлхий хянан шалгагч байдагт оршино. Нэр төрийн ёс журмыг гажуудуулсан аль ч хүн энэ ертөнцөд нэгэнт үгүй болсон хүний буруушаах үгийг ч сонсоно.

	Тэнд, хянан шалгагчид өөрсдийнхөө засах гэсэн хүмүүсийнхээ улмаас эвдэрч бас болно. Тэд хаант улсын ялзралын өөдөөс сөрөн зогсож чадахгүй, ингэхэд хаант засгийн ялзрал нь тэднээс хавьгүй хүчтэй.

	Эзэрхий засаглалд хянан шалгагчид огоот хэрэг байхгүй. Хятад энэ дүрмээс харин гаждаг юм шиг байна, чингэхдээ энэ бүтээлдээ хожуухан үүний онцлог учир байдлыг тодруулах болно.

	
ЗУРГААДУГААР ДЭВТЭР : ЗАСАГЛАЛЫН ТӨРӨЛ БҮРИЙН ХЭВ МАЯГААС ҮҮДСЭН ЗАРЧИМ НЬ ИРГЭНИЙ ХИЙГЭЭД ЭРҮҮГИЙН ХУУЛИЙН ЭНГҮҮН ШИНЖ БАЙДАЛД, ХЭРЭГ ШҮҮХ ХЭЛБЭРТ БОЛОН ЯЛ ОНООХОД ХЭРХЭН НӨЛӨӨЛДӨГ ВЭ?

	I БҮЛЭГ. Янз бүрийн хэв маягт засаглалд иргэний хууль энгүүн байдаг тухай

	Хаант засаглалд хууль нь эзэрхий засаглалынх шиг энгүүн шинж байдлаар ялгагдаад байдаггүй. Энд шүүх хэрэгтэй. Шүүх нь ял оноодог. Шүүх өчигдөр хэргийг шүүсэн шигээ өнөөдөр бас шүүж чадаж байхын тулд, иргэдийн өмч хөрөнгө, аж амьдрал улсынх нь байгуулал шигээ баталгаатай, бат бэх байх шаардлагаар оноох ялыг нь сахин хадгалж, судалж байх хэрэгтэй.

	Хаант засаглалд хуулийн байгууллагын шийдвэр иргэдийн зөвхөн өв хөрөнгө, аж амьдралд төдийгүй хүний нэр төрд хамаатай бөгөөд нарийн чимхлүүр судалгааг шаарддаг. Шүүхийн байгууллага хэчнээн өргөжихийн хэрээр шийдвэрт тусах ашиг сонирхол нь төдий чинээ чухаг болдог бөгөөд шүүгч ч хэргийг авч үзэхдээ тун нарийн нягт ханддаг.

	Чингэхээр ийм улсын хууль нь нэг их олон журам, тайлбар, хүрээ тэлэлтээр ялгараад байдаггүйд гайхах явдалгүй, үүнээс үүдэн онцгой хэргийн тоо нэмэгддэг агаад энгийн учир зүй өвөрмөц маягийн урлаг болон хувирч байдаг юм шиг.

	Хаант засаглалд хүмүүсийг хэргэм зэрэг, гарвал, байр сууриар ялгадгаас тэдний өмч хөрөнгийн шинж чанарт ялгавар тогтоохоос өөр аргагүйд хүрдэг. Төрийн энэ байгууллын хууль нь иймэрхүү ялгаврын тоог нэмэгдүүлдэг. Ийнхүү, манайд амины, дундын буюу хамтарч олж авсан, инж буюу зөвхөн эхнэр хүнд нь ногдох, эцгийн, эхийн өмч, төрөл бүрийн мебель, орлуулалтаар буй болсон чөлөөт юм уу, хязгаарлагдмал хөрөнгө, төрөл төрөгсдийн юм уу, хар элэгтийн, язгууртны өв хөрөнгө-чөлөөт эзэмшил газар (хамжлагынхаас ангижирсан) болон харц ардын өв хөрөнгө, газрын хийгээд мөнгөний рент байдаг билээ. Аль ч төрлийн хөрөнгө тусгай тусгай журмаар зохицуулагддаг, үүгээр эзэмшлээ тогтоодог, энэ бүхэн хэргийг хүндрүүлдэг.

	Бидний улс орнуудад феодалын эзэмшил газар өв залгамжлалынх болжээ. Тайж язгууртнуудыг хөрөнгө мөнгөний хувьд хангах, өөрөөр хэлбэл газрын эзэн нь хаандаа алба залгуулж байхын тулд эзэмшил газраа нэг ёсондоо найдвартай бат болгох шаардлагатай байжээ. Энэ нь зүй ёсоор олон төрлийн ялгаврыг буй болгожээ. Нэг хэсэг оронд, жишээлбэл, эзэмшил газрыг ах дүү нарын хооронд хуваах ёсгүй, заримд нь бол дүү нар нь илүү хангамж эдэлдэг асан.

	Муж бүрийнхээ байдлыг тодорхой мэддэг хаан янз бүрийн хууль тогтоох буюу зүсэн зүйлийн зан заншил буй болохыг таашаан үздэг. Гэтэл ганцаар эзэрхэх дээд хүн юу ч мэддэггүй, ер юунд ч анхаарлаа хандуулдаггүй, түүний арга хэрэгсэл нь ямагт нэг маягийн, бүхнийг мөн л хаана л бол хаана нэг адил хатуу зан араншнаараа засагладаг, бүх юм түүний тавхайн дор гишгэгдэн тэгширдэг.

	Хаант улсад шүүхийн үйлдэл олшрохын хэрээр гаргасан шийдвэр нь хэдийгээр заримдаа зөрчилддөг ч гэсэн хууль цаазын ухааны судлахуун болдог, учир нь гэвэл ээлж дараалан солигддог шүүгч нар нь дандаа адил бодол саналтай байдаггүй, эсвэл, яг адилхан хоёр хэргийн нэгийг чадварлаг шүүсэн байхад, нөгөөдхийг нь тааруухан авч үзсэн байдаг. Эцэст, тоо томшгүй хорлонт үйлийн харгаагаар бүхий л хэрэгт хүний гар заавал сэм шургасан байдаг. Энэ муу үйлийг төв даруу засаглалтай улсын үзэл санаанд харшилна хэмээн үзэж хуульч хүн засаж залруулж байдаг. Учир нь гэвэл шүүхийн үйлдэл нь засгийн байгууллын мөн чанартай нөхцөлддөг болохоос биш хуулийн зөрчил, тодорхой бусаас гардаггүй юм.

	Хүмүүсийн хооронд шаардлагаас үүдсэн ялгавар байдаг засаглалд эрх дарх гэж байдаг. Энэ нь энгүүн байдалд хор хүргэж, мянга түмэн гажилтыг үүсгэдэг.

	Нийгэмд багавтар төвөг  учруулдаг аль нэг эрх дархыг ч, ялангуяа тэр эрх дархыг олгодог хүмүүсийг тодорхой нэг шүүхээр уг нь боломжтой бол өөр бусад шүүхийн өмнө шийтгэдэг байвал зохилтой юм. За, ингээд шил шилээ дарсан хэрэг гараад ирж байгаа юм даа, юу вэ гэвэл, заалдагч этгээд чухам ямар шүүхэд хандах ёстой вэ гэдгийг тодорхойлох асуудал.

	Эзэрхий засагтай улсад ард олон шал өөр нөхцөл байдалд оршдог. Би сайн мэдэхгүй байна, тийм орнуудад, хууль тогтоогч, шүүх хоёрын аль нь уг хэргийг гардаж авах ёстой вэ. Бүх газар ганцаараа дургигч их эзэнд харьяалагддаг учраас газрын өмчийн тухай бараг ямар ч хууль тэнд байдаггүй. Их эзэн газрыг өмчлөх эрхтэйн улмаас өвлөн авах хууль бас тэнд үгүй. Зарим улсад худалдааны онц эрхийг ганц эзэн эдэлдэг болохоор худалдааны аливаа хууль байх хэрэгцээгүй. Боол хүүхэнтэй гэрлэхэд инж, бүсгүйчүүдийн эрхийн талаар хуулийн ямар ч шаардлага гарахгүй. Бүх нийтийн боолт ёсноос бас юу үүдэн гардаг вэ гэвэл тэнд өөрийн хүсэл зоригтой хүмүүс бараг үгүй тул шүүхийн өмнө зан байдлынхаа талаар хариулт өгөхгүй. Эцэг, эр нөхөр, эзний хүсэл зоригоос гардаг ёс суртахууны холбогдолтой ихэнх асуудлыг шүүгчид биш, тэд л өөрсдөө зохицуулдаг.

	Мань бүхний нэр төр гэж нэрлэдэг юмны сургийг эдгээр улсад бараг сонсоогүй тул бидний дунд томоохон яриа хөөрөөний сэдэв болдог энэ нэр төртэй холбогдох бүхий л хэрэг тэнд огоот үгүй гэдгийг би хэлэхээ мартчихаж. Ганцаар эзэрхэх ёс тэнд төгс агуулгатай, эргэн тойронд нь бүх юм хоосон. Ийм учраас энэ ёс ноёрхдог орныг дүрсэлж бичсэн жуулчид иргэний хуулийн тухай үг амнаасаа бараг л унагасангүй.

	Ингээд зарга маргаан гарах тохиолдол, шүүн шийтгэх журам тэндээс эрлэгт тонилжээ. Тэнд яагаад өмгөөлөгчидтэй жигтэйхэн ширүүн дориун харьцдагийг нэг талаар үүгээр тайлбарлаж болох юм; тэдний хүсэлтийн шударга бус нь үй түмэн хуулиар халхлаатай, бүрээстэй, эсвэл хамгаалалттай хэр нь ив илэрхий.

	 

	II БҮЛЭГ. Янз бүрийн хэв маягийн засаглалд эрүүгийн хууль энгүүн байдаг нь

	Шүүн таслах хэргийг хаана л бол хаана Туркийнх шиг явуулдаг баймаар юм гэж хэчнээн ч удаа сонсов доо.

	Ердөө хамгийн харанхуй бүдүүлэг улс түмэн энэ ертөнц дэх нэн чухаг юмыг хүмүүст тов тодорхой ухааруулан заана гэж байж таарах уу?

	Хэрэв та шүүхийн дэг журмыг, эд хөрөнгөө эгүүлэн аваад ч юм уу, эсвэл гомдсоныхоо төлөө сэтгэл санаа нь тайвширсан иргэн хүнд тохиолддог тэр бэрхшээл зовлонгийн үүднээс харах юм бол их байна гэж хэлэх байх. Хэрэв та үүнийг иргэний эрх чөлөө, аюулгүй байдалтай холбож үзэх юм бол дэндүү бага байна гэж хэлэх байх. Шүүн таслахын энэ бүх бэрхшээл, гаргасан зардал, цаг хугацааг удаашруулах, алдаа мадаг нь ч иргэн бүхний эрх чөлөөнийхөө төлөө өгч байгаа үнэ өртөг юм.

	Иргэдийнхээ эд хөрөнгө, амьдрал, нэр төрийн төлөө бага санаа тавьдаг Турк улсад аливаа заргыг ийм тийм шийдвэрээр их хурдан барагдуулдаг. Шийд гаргах арга чарга нь бол бага хэрэг, гол нь барагдуулсан л байх хэрэгтэй. Дээд түшмэл хэргийн талаар баахан мэдээ цуглуулаад өөрийнхөө үзэмжээр заргалдагчдын хөлийн өсгийг тодорхой тоогоор саваадуулаад, гэр рүү нь хөөж явуулдаг байна.

	Тэнд зарга хэрүүлээр тачаадах нь их аюултай байж мэднэ. Энэ тачаадал өөрийгөө зөвтгөх гэсэн тэвчишгүй хүслэн, үзэн ядахуй, ухаан санаа орон гарах, санасандаа хүрэх гэсэн байнгын зовлон. Айдсаас өөр ямар ч мэдрэмжтэй байхыг үл зөвшөөрдөг агаад бүх юм гэнэт, ер санаандгүйгээр хувьсгалд хүргэдэг засаглалд энэ бүхнээс зайлсхийх нь зүй. Үүнд хүн бүхэн, хэрэв албаны хүмүүс өөрийг нь шороо хөдөлгөж явна гэдгийг огоот тоохгүй байна, бие хүнийх нь аюулгүй байдал өчүүхэн амьтан өөрөөс нь л шалтгаална гэдгийг мэдэж л байвал сайн гэдгийг ойлгох хэрэгтэй юм.

	Гэтэл төв даруу улсад тун өчүүхэн иргэний толгой ч тодорхой үнэ цэнтэй, иргэн хүнийг удаан хугацаагаар хянамгай мөрдөн шүүж гэмээ нь эд хөрөнгө, нэр төрөөс нь хагацуулдаг. Эх орон нь иргэнийхээ эсрэг боссон цагт л цаазаар хороодог, чингэхдээ өөрийгөө хамгаалах бүхий л боломжтой арга хэрэгслийг нь олгодог.

	Ийм учраас засаг төр нь хэмжээлшгүй эрх рүү гудайх үед аль ч хүн юуны өмнө хууль цаазыг энгүүн болгохоор санаа тавьж эхэлдэг. Ийм улсад иргэдийн эрх чөлөөг нэгмөсөн умартаж орхиод зарим нэг таагүй юмыг засаж арилгахыг оролддог.

	Бүгд найрамдах улсад ядахдаа хаан төртэй улсад байдаг шиг хэмжээний ёс журам хэрэгтэй нь харагдаж байна. Аль ч засаглалд нь иргэдийн нэр төр, эд хөрөнгө, эрх чөлөөг эрхэмлэхүй нэмэгдэхийн хэрээр баримтлах ёс журмын тоо өсдөг.

	Бүгд найрамдах улсуудад бүх хүн адилхан, эзэрхий засаглалтай улсад ч хүмүүс мөн адилхан. Бүгд найрамдах улсын тухайд гэвэл хүмүүс бол цул юм, эзэрхий улсад бол тэд юу ч биш юм.

	 

	III БҮЛЭГ. Ямар засаглалд, аль тохиолдолд хуульд заасан бичвэрийг баримтлан шүүн шийтгэх ёстой вэ?

	Засаглал бүгд найрамдах чиглэл рүү дөхөхийн хэрээр шүүн шийтгэх ажиллагааны арга нарийсаж тодорхой болдог. Ласедемон (Спарт) улсын нэг гэм нь эфорууд37 (Эртний Герегт хааны болоод засаг захиргааны үйлдлийг хянан ажиглаж байх үүрэгтэй, нэг жилээр сонгогддог ардын хурлын төлөөлөгч) ямар ч хуулийг дагахгүй дур зоргоороо шийтгэдэг байжээ. Ромд тэргүүн консулууд эфорууд шиг шүүн шийтгэж байсан бөгөөд энэ шүүх таарч тохирохгүй нь илэрхий болж, тодорхой хууль зохиожээ.

	Эзэрхий засаглалтай улсад ямар ч хууль үгүй, үүнд, шүүгч нь өөрөө хууль журам болдог. Эзэн хаант улсад хууль бий. Хууль нь тодорхой нарийн бол шүүгч түүнийг мөрддөг, хэрэв тийм бус бол шүүгч гол санааг нь олохыг хичээдэг. Бүгд найрамдах засаглалын мөн чанарын үүднээс шүүгч хуулийг үг үсэгчлэн дагах ёстой. Иргэн хүний эд агуурс, нэр төр юм уу, аж амьдралыг хөндсөн асуудал босож ирэхэд шүүгч хуулийг иргэн хүнд хохирол учруулахаар тайлбарлаж огт болохгүй.

	Ромд шийтгүүлэгчийн илэрхий гэмт хэрэг үйлдсэн нь тогтоогдсон тохиолдолд шүүн тасалдаг байжээ. Оногдох ялыг хуулиар тогтооно. Үүнийг тэнд зохиосон олон төрлийн хуулиас харж болно. Английнх шиг, тэнд тангараг өргөгчид судлуулахаар өгсөн хэрэг нь нотлогдсон уу, үгүй юу гэдгийг л тогтоодог, хэрэв уг хэрэг нотлогдсон бол шүүгч хуулийн заалтаар ялладаг, үүний тулд түүнд нүд л хэрэгтэй.

	 

	IV БҮЛЭГ. Шийтгэх тогтоол гаргах аргын тухай

	Эндээс шийтгэх тогтоол гаргах төрөл бүрийн арга гарч ирдэг. Хаант улсад шүүгч нар хөндлөнгийн шүүгчийн маягаар ажилладаг. Тэд хамтран хэлэлцэж, санаа оноогоо солилцдог, зөвлөлддөг, эргэцүүлж бодсоноо зохицолдуулах гэж оролдог. Үл ялих цөөнхийн саналыг олонх нь харгалзан үздэг. Энэ бүхэн бүгд найрамдах улсын мөн чанарт таардаггүй. Ромд болон Герегийн хотуудад шүүгч нар зөвлөлддөггүй, хүн бүхэн өөрийнхөө саналыг Цагаатгаж байна, Шийтгэл үзүүлж байна, Эргэлзэж байна хэмээх гурван томьёоллоор илэрхийлдэг байжээ. Юу вэ гэвэл тэнд ард олны зүгээс шүүсэн хэргийг юм уу, шүүхээр болсон хэргийн тухай ярьж байгаа юм. Гэтэл ард олон бол хуульчид биш. Шүүгчдийн энэ бүх тайлбар, арга чарга нь тэдний төлөө бус, тэдэнд зөвхөн ганц юм, ганц баримтыг л л*анилцуулах хэрэгтэй. Чингэхээр ард олон яллах хэрэгтэй юу, цагаатгах хэрэгтэй юу, эсвэл хэлэлцэхийг хойшлуулах хэрэгтэй юу гэдгийг л шийдэх ёстой болдог.

	Ромчууд герегүүдийн жишээгээр зарга барагдуулах журмын томьёолол нэвтрүүлсэн бөгөөд хэрэг бүрийг өөрт нь тохирсон томьёоллоор чиглүүлэх учиртайг тогтоосон билээ. Энэ бол шүүн шийтгэх ажиллагааны аргад зайлшгүй хэрэгтэй байсан юм. Үүнд асуудлын ямаршуу төлөв байдалтайг ард олны нүдэн дээр ямагт ил байлгахын тулд хөдөлшгүйгээр их нарийн тодорхойлох хэрэгтэй байв. Эс тэгвээс ямар нэгэн томоохон хэргийг шүүх явцад асуудлын төлөв байдал байнга өөрчлөгдөх бөгөөд танигдахаа больж ч мэдэх юм. Чухамхүү энэ шалтгаанаар Ромд шүүгчид нэхэмжлэлийг зөвхөн яг нарийн тодорхойлолтоор, ямар ч нэмэлт, хасалт, өөрчлөлтгүй байхаар хүлээн авдаг болжээ. Гэтэл дээд шүүхийн төлөөлөгчид преторууд нандин сэтгэлийн хэмээх нэр авсан заргын өөр нэр томьёо бодож олсон. Энэ томьёоллууд нь шүүгчдийн шийтгэх тогтоол гаргах үйлдэлд ихээхэн эрх чөлөөг тавьж өгсөн бөгөөд хаант төрийн үзэл санаанд илүүтэй нийцдэг юм. Ийм учраас франц хуульчид, Францад «бүхий л шүүн шийтгэх журам нандин сэтгэлээр явдаг юм» гэж ярьдаг билээ л.

	 

	V БҮЛЭГ. Ямар засаглалд төрийн тэргүүн шүүгч байж болох вэ?

	Машиавел38 Флоренцийн эрх чөлөөгөө алдсаныг ард түмний эсрэг цог жавхлант хааныг дайрч доромжилсон гэмт хэргийг Ромынх шиг ардын хурлаар шүүдэггүй байснаас шалтгаалсан гэж үзсэн. Энэ хэргийг найман шүүгчээс бүрдсэн тусгай шүүхээр авч хэлэлцдэг байжээ. Чингэхэд, Машиавел өгүүлсэн нь: «Бага юм бага юмаар ялзардаг» гэжээ. Би тэр лут хүний мэргэн үгийг дуртайяа зөв гэмээр л байгаа юм. Гэвч уг нөхцөл байдалд улс төрийн ашиг сонирхол, нэгэн үгээр хэлэхэд, иргэний ашиг сонирхолд дарамт учруулдаг (учир нь гэвэл, ард түмэн өөрийнхөө гомдолтой гэсэн хэргийг өөрөө шүүх нь ямагт таагүй байдал үүсгэдэг), үүнийг засахын тулд хууль цааз хувь хүний аюулгүй байдлын үүднээс аль боломжтой бүхнээ хийвэл зохистой юм.

	Ромын хууль зохиогчид энэ зорилгоор хоёр тогтоол баталжээ. Юу вэ гэвэл, хэрэгтнүүдийг яллуулахаасаа өмнө сайн дураараа цөллөгт одохыг зөвшөөрсөн, хогшил хөрөнгийг нь ард олон булааж авахаас зайлсхийхийн тулд бурханд өргүүлэхээр шийдсэн. Арван нэгдүгээр дэвтэрт ард олны хэрэг шүүх эрхийг хязгаарласан бусад заалтыг багтаах болно.

	Солон, ард түмэн гэмт хэргийг шүүх эрх эдэлдэгтэй холбогдон гарах бусармаг үйлдлийг сайхан зогсоож чадсан. Үүнд, Ареопаж хэргийг хянан үзэх, хэрэв Ареопаж хэрэгтнийг шударга бусаар цагаатгагдсан гэж үзвэл ард түмний өмнө дахин яллах, хэрэв шударга бусаар шийтгэгдсэн гэж үзвэл шийдвэрийн хэрэгжилтийг зогсоож, хэргийг дахин хянаж үзэх. Энэ нь ард олныг эрхэмнэн хүндэтгэдэг засгийнх нь зүгээс хараа хяналтдаа оруулж, биеэ засаж авахад нь хүргэсэн гайхамшигтай хууль байлаа!

	Иймэрхүү үйлдэлд, хэрэгтнийг шоронд хорьсны дараа ард олон баахан тайвширч, уур унтуутай шүүн хэлэлцэх нь намжтал хэсэг хугацаанд алгуурлах нь зохистой.

	Эзэрхий засаглалтай оронд тэргүүн эзэн нь хэргийг өөрөө шүүж болдог, харин хаант улсад бол тохирохгүй. Юу вэ гэвэл төрийн байгуулал нь ганхаж эвдэрнэ, дундын хараат байгууллагууд нь сүйрэн үгүй болно, хэрэг таслах бүхий л ёс журам нь устах биз. Ухаантай хүн бүрийг айдас нөмрөн авна, хүн бүхний царай зүс зэвхийрч цайна, харилцан итгэх алга болно, нэр төр эрлэгт тонилно, хайр сэтгэл замхарна, аюул осолгүйн баталгаа үгүй, хаант улс нь ч мөхөх тийшээ хандах буй за.

	Өөр бас хэдэн бодрол ухаарал толилуулсуу. Хаант улсад их эзэн хэрэгтнийг мөрдөгч этгээдийн хувиар яллах, эсвэл цагаатгахыг шаарддаг. Хэрэв тэр бээр өөрөө хэргийг шүүн тасалдаг бол шүүгч болно, мөрдөгч тал ч болно гэсэн үг.

	Эдгээр улсад хураалгасан эд хөрөнгө заавал их эзний өмч болдог, хэрэв тэр бээр ялт хэргийг шүүх аваас мөн шүүгч ч болно, мөрдөгч тал ч болно гэсэн үг.

	Түүнээс гадна, хаан бүрэн эрхийнхээ үлэмж сайхан шинж болох өршөөл үзүүлэх үйлдлээ алдах биз. Хаан хүн шийдвэр гаргаад тэрийгээ өөрөө өөрчлөх нь мунхаг хэрэг болом зээ. Өөртэйгөө тэгж зөрчилдөхийг хүсэхгүй нь дээр.

	Тэр янзаар, бүх бодол саналга холион бантан болно гэдгийг эс тооцлоо гэхэд хүн шүүхээр цагаатгагдсан уу, эсвэл хаанаар өршөөгдсөн үү гэдгийг мэдэхийн аргагүй болно биз дээ.

	XIII Лүй ван Валлетын бэйсийг шийтгэхэд шүүгчээр оролцохыг хүсэж, танхимдаа Парламентын хэдэн түшмэд, төрийн хэдэн зөвлөхөө дуудан ирүүлээд хэрэгтнийг баривчилсан талаар санаа оноогоо хэлэхийг шаардахад, Белльевер ерөнхийлөгч өгүүлсэн нь: «харьяат албатынхаа нэгийг шийтгэхэд хааныг оролцохыг харахад хачин санагдаж байна. Юу вэ гэвэл хаад түшмэддээ шийтгэхийг нь өгөөд өөрөө өршөөл л үзүүлдэг бус уу. Ялтны ширээнд сууж шийтгүүлээд цагийн дараа цаазаар авхуулах хүнийг урдаас нь харахад Цог жавхлант ванд яагаад ч таатай байж таарахгүй! Өршөөл энэрэл хүртээдэг бие хүн ийм үзэгдлийг хүлцэн тэвчих ёсгүй; ганцхан харцаар нь л шашны элдэв хориг хүчингүй болж байлаа шүү дээ; бүх хүн хааныхаас сэтгэл дүүрэн биш гарах учиргүй» гэжээ. Чингээд уг хэргийг мөшгөн авч хэлэлцэж эхлэхэд саях ерөнхийлөгч саналаа ийн хэлжээ: «Энэ үлгэр жишээгүй шүүх болж байна аа, тэр ч байтугай өнгөрснөөс өдгөө хүртэл гарч байсан бүхий л жишээнд харшилж байна, учир юу вэ гэвэл Францын их ван шүүгч болж өөрийнхөө саналаар хэргэмтнийг хороохоор яллаж байсан түүх урьд өмнө ер тохиолдоогүй».

	Хаан хүний биечлэн оролцсон шүүх ажиллагаа шударга бус хэрэг, эрх мэдлээ хортойгоор ашиглахын ширгэшгүй ундарга байж болох. Ордныхны улиглан гуйх нь хааныг шүүхийн тогтоол гаргахад хүргэдэг биз ээ. Ромын зарим эзэн хаан уур хилэнтэйгээр шүүдэг байлаа. Тэд ертөнцийг шударга бусаараа л илүүтэй гайхшируулсан байх.

	«Клод (Клавдий) шүүхийн хэрэг, үүргийг гартаа аваад үүгээрээ, гарч болох зүсэн бүрийн хулгай дээрэмд шалтаг тавьж өгсөн юм» гэж Тацит өгүүлсэн. Тэр учраас Клодын дараа эзэн хаан болсон Нерон ухаантнуудыг талдаа татахын тулд «бүхий л хэргийг өөрөө хэзээ ч шүүхгүй, яагаад вэ гэвэл хэрэг нэхэмжлэгчид хийгээд яллагдагчид ордны хананд боолоос чөлөөлөгдөгчдийн дураараа дургихад сайхан далим болж мэдэх юм» гэж мэдэгдсэн байна.

	Зозима өгүүлсэн нь: «Аркадюсын хаанчлалын үед гүтгэн гүжирдэгч улс амьтан олширч хааны ордныг бүслэн, бузарлаж балиартуулдаг байж. Хүн үхэхэд үр хүүхэдгүйг нь зарлан өв хөрөнгийг нь хааны зарлигаар түгээдэг асан. Хаан нь усан тэнэг бол овжин зальтай хатан нь зарц барлагуудынхаа болон найз хүүхнүүдийнхээ ханашгүй шуналыг барагдуулж өгдөг байжээ. Чингэхэд шударга үнэнч хүмүүст үхэхээс өөр хүсэх юм үлддэггүй асан».

	Прокоп бичсэн нь: «Урьдын цагт ордонд тун цөөхөн хүн байдаг байжээ. Гэтэл Юстиниений хаанчлалын үед шүүгч нар хэргийг таслан шийтгэх эрхгүй болоод шүүхийн газар нь хов хоосон, чингэхэд хааны ордонд заргалдагч талуудын хэргээ нэхэн шаардаж бархиралдан хашхиралдах чимээ тасардаггүй байжээ».

	Хууль бол хааны нүд. Түүний хүчээр хаан хуульгүйгээр үл харах юмаа хардаг. Шүүхийн үүргийг гартаа авсан хаан өөрийнхөө төлөө биш, руу татагчдынхаа тулд өөртөө хор хүргэн ажиллаж байгаа юм. 

	 

	VI БҮЛЭГ. Хаант улсад сайд нар шүүгч болох ёсгүй тухай

	Хаант улсад их эзний сайд нар маргаантай хэргийг өөрсдөө шүүдэг нь бас ихээхэн төвөг  учруулдаг байнам. Улсын сан хөмрөгтэй холбогдох хэргийг шийдвэрлэх тоо томшгүй шүүгчтэй улс орныг одоо ч бид мэдэж байна. Тэнд сайд нар нь, хэн ч итгэх юм билээ дээ! Энэ хэргийг өөрсдөө шийдвэрлэхийг хүсдэг гэнэ лээ. Үүний талаар би их л олон юм ярьж болно л доо, хэвч зөвхөн дараах бодролоор хязгаарлая.

	Юмны мөн чанараас үүдэн хааны зөвлөл, хааны шүүхийн газруудын хооронд зарим зөрчил оршдог. Хаадын Зөвлөл нь цөөвтөр хүнээс бүрдэх ёстой, шүүхийн газрууд нь олон хүнтэй байхыг хүсдэг. Үүний шалтгаан юунд вэ гэвэл эхний тохиолдолд, хэргийг омог сүртэйгээр гардан авч, цааш үргэлжлүүлэн явуулах ёстой аж. Зүй нь бол үүнийг уг хэрэгт үнэн сэтгэлээсээ зүтгэдэг дөрөв юм уу, таваас илүүгүй хүнээс бүрдсэн хэсэг л хэрэгжүүлж чадах юм.

	Үнэндээ бол, шүүхийн хэргийг явуулахад тайван амгалан хүмүүс хэрэгтэй, тэдний тухайд бүхий л хэрэг зарга онцгой дуулиантай биш, ялгаваргүй байх учиртай биз.

	 

	VII БҮЛЭГ. Ганц хүний шүүх

	Ийм шүүх эзэрхий засаглалтай улсад л байж таарна. Ромын түүхээс үзвэл ийм шүүх эрх мэдлээ яахин хортой муухай ашигладгийг харж болно. Аппию (Клодиюс ромын консул, десемвирийн нэгэн, МЭӨ 451-449) өөрийн зохиосон хуулиа хүртэл зөрччихөөд шүүхийн газарт хуулийг үзэн яддаггүйгээ яаж тайлбарлаж байсан гэлээ? Тит Лив энэ десемвирийн дэндүү бусармаг арга залийн тухай бидэнд ярьсан. Аппию, Виргини гэгчийг өөрийн боол хэмээн буцааж авахаар улиглан гуйсан нэг хүнтэй уулзсан юм байж. Виргинийн төрөл төрөгсөд, Аппиюгийн зохиосон хууль ёсоор шүүхийн эцсийн шийдвэр гарах хүртэл түүнийг өөрсдөд нь шилжүүлэн өгсөн гэжээ. Тэгэхээр Аппию тэр хуулийг өөрийнхөө эцгийн тусын тулд гаргасан юм, Виргиний эзгүй байгаа учир уг хууль энэ тохиолдолд хамаарахгүй гэжээ.

	 

	VIII БҮЛЭГ. Янз бүрийн засаглал дахь ял шийтгэлийн тухай

	Ромд нэг иргэн нөгөө иргэнээ яллахыг зөвшөөрдөг байж. Үүнийг бүгд найрамдах улсын үзэл санааны дагуу тогтоосон бөгөөд тэнд иргэн бүр олны тусын тулд морь нохойн хүчин зүтгэл гаргах ёстой, иргэн бүр эх орныхоо олгосон бүхий л эрхийг гартаа авсан гэж үздэг байж. Удаа дараагийн эзэн хааны засаглалын үед бүгд найрамдах улсын дүрэм журмыг дагаад л байж. Гэтэл удалгүй бузар булай хүмүүс-хов жив зөөгчдийн сүрэг гараад ирж. Их гэм нүгэлтэй хэр нь авьяас чадвартай, өчүүхэн бодол санаатай хэр нь эрх тушаалд шуналтай хэн нэг хүн хэрэгтнийг эрэн хайж шийтгүүлэхэд хаан эзэнд таатай байдаг юм санжээ. Энэ нь нэр төр, эд хөрөнгөд хүрэх зам байлаа. Манайд бол ийм юм огоот үгүй.

	Өдгөө бид гайхамшигтай сайхан хуультай. Энэ нь ямар хууль гэвэл хуулийг чандлан сахих үүрэг бүхий эзэн хаан шүүх бүхэнд өөрийн нэрийн өмнөөс бүхий л гэмт хэргийг шүүлгэхээр түшмэлээ илгээдэг. Чингэхээр хошуугаа худалдагчдын ажил бидэнд падгүй. Хэрэв олон нийтийн яллагчийг эрх мэдлээ урвуулан ашигласан гэж хардаж сэрдэх юм бол хов хүргэсэн хүнийхээ нэрийг илчил гэж албадах учиртай.

	Платоны хуулиар бол өөрийн мэдэж байгаа гэмт хэргийг засгаас нуун дарагдуулсан, эсвэл тус дэм хүргэхээс цааргалсан хүнийг шийтгэх ёстой. Эдүгээ цагт энэ нь тохирохоо больж л дээ. Улс бээр иргэдээ харуулдан, хамгаалдаг, иргэд ч амгалан тайван.

	 

	IХ БҮЛЭГ. Янз бүрийн засаглалд ял шийтгэл хатуу байдаг нь

	Хатуу ял шийтгэл эзэрхий засаглалтай улсад л илүү тохиромжтой, ийм засаглалын зарчим нь айдас л байдаг. Тэгвэл хаант болон төв даруу засаглалтай улс оронд хөдөлгөгч хүч нь нэр төр, буянт үйл билээ.

	Төв даруу засаглалтай улсад эх орноо хайрлах, зэмлэгдэн бурууг наагдахаас айх нь олон гэмт хэрэг гарахыг хорьж байдаг хазаарлан баригч хүчин болдог. Муу үйл хийсний төлөө хамгийн хүнд шийтгэл нь илчлэгдэх явдал. Ийм учраас иргэний хуулиар хүмүүсийг төвөггүй зөв замд нь оруулдаг, нэг их хатуурхах шаардлага гардаггүй.

	Эдгээр улсад сайн хууль зохиогч гэмт хэрэгтнийг шийтгэхээсээ илүү гэмт хэргийг гарахаас нь урьдчилан сэргийлдэг, залхаан цээрлүүлэхээсээ илүү ёс суртахууныг нь ариусгадаг.

	Хятадын зохиолчид улс оронд нь хувьсгал ойртохын хэрээр залхаан цээрлүүлэлт нэмэгддэг гэдгийг байнга тэмдэглэж байсан. Мөн чанартаа, ёс заншил эвдрэхийн хэрээр залхаан цээрлүүлэлт олширдог аж.

	Европын бүх улс оронд буюу бараг л бүх оронд эрх чөлөө рүү ойртох, эсвэл түүнээс холдохын хэрээр ял шийтгэл хатуурхах юм уу, зөөлөрч байсан гэдгийг нотлоход төвөггүй.

	Эзэрхэг засаглалтай улс оронд хүмүүс зол жаргалгүй, үхлээс айхаасаа илүү амь амьдралаа хайрладаг, тийм учраас амь амьдралыг нь тонилгодог гэсгээн цээрлүүлэлт л байхад боллоо.

	Хязгаарлашгүй аз жаргалтай хүмүүс, хэмжээлшгүй зол жаргалгүй хүмүүс адилхан хатуу байдаг, нотолгоо нь гэвэл гэлэн нар, байлдан дагуулагчид. Зөвхөн дундаж зан чанар хийгээд зовлон, жаргалын нийлбэрээс үүдсэн төлөв байдлаас зөөлөн чанар, өрөвч сэтгэл гарч ирдэг.

	Зарим тодорхой хүнд харагддаг юм төрөл бүрийн улс үндэстэнд мөн ажиглагддаг. Аж амьдрал нь нэн зүдэргээтэй зэрлэг улс түмэнд хийгээд эзэрхий засаглалд нухлагдагч ард олонд нэг л хүн буян заяатай эрх танхи амьтан, бусад нь бол талхигдан доромжлогдсон хөвүүд. Ийм улсад мөн л хатуу. Төв даруу засаглалд бол өр зөөлөн сэтгэл ноёрхож байдаг.

	Түүхээс султан нарын хэвцэг хэрцгий шүүн таслахыг уншаад бид сэтгэл өвдөн хүний цаад муу араншныг мэдэрдэг.

	Төв даруу засаглалтай улсад сайн хууль зохиогч бүхнийг шийтгэж чаддаг. Спартад нэгэн гол шийтгэл юу байсан бэ гэвэл эхнэрээ хүнд найр тавьж өгөхгүй, бусдын эхнэрийг түр хугацаагаар эзэмдэхгүй, гэртээ зөвхөн хурьцал эдлээгүй охидоор хүрээлүүлж байхаар заасан нь гайхалтай бус гэж үү? Нэг үгээр хэлэхэд хуулийн шийтгэл гэж нэрлээд байгаа юм нь бодтой шийтгэл юм даа.

	 

	X БҮЛЭГ. Францын эрт балрын хуулиудын тухай

	Францын эрт балрын хуулиудад давын өмнө хаант төрийн үзэл санаа нэвт шингэсэн байдаг. Мөнгөн торгууль бүхий хэргээр жирийн хөдвөр хүмүүс угсаа язгууртнуудаас хөнгөн шийтгэгддэг байжээ. Эрүүгийн хэргээр бол тэрс өөр, сурвалжтануудын нэр алдрыг унагааж, шүүх хуралд оролцох эрхийг нь хасдаг асан. Тэгвэл нэр алдаргүй жирийн хүмүүст шийтгүүлэх юм нь махан бие л байжухуй.

	 

	XI БҮЛЭГ. Ард олон буянт сэтгэлтэй бол хатуу шийтгэх шаардлагагүй тухай

	Ромын ард түмэн үнэнч шударга байсан. Энэ шулуун шударга зангаас үүдсэн хүч гэвэл хууль тогтоогчид хүмүүст сайн үйлийн замаар замнахыг зааж өгөхөд л гол ажил ямагт бүтэмжтэй байжээ. Тэдэнд шийтгэл оногдуулах бус, зөвлөгөө өгөхөд л болж байсан мэт.

	Хааны хуулиар болон Арван хоёр Самбараар39 тогтоосон шийтгэлийг бараг бүгдийг бүгд найрамдах улсын үед, өөрөөр хэлбэл, Валерий хуулиар, эсвэл Порсий хуулиар халжээ. Үүнээс шалтгаалж бүгд найрамдах улсын удирдлага сулраагүй, олон нийтийн эмх Журам алдагдсан юм юу ч мэдэгдээгүй аж.

	Валерий хуулиар ард олон руу хандсан иргэнд хүч хэрэглэхийг хоригложээ. Иргэнд ногдуулах шийтгэл нь гэвэл нэрээ баастсан үйлдэл л байжухуй.

	 

	XII БҮЛЭГ. Шийтгэлийн хүч

	Туршлагаас үзвэл ял шийтгэл хөнгөвтөр улс оронд ийм шийтгэл нь иргэний ухаан бодолд бусад улс оронд мөрддөг их хатуу шийтгэлээс ялимгүй бус, айхавтар сэтгэгдэл төрүүлдэг ажаам.

	Улс оронд ямар нэг хэмжээгээр эмх замбараа алдагдлаа гэж бодъё. Тэгвэл засгийн газар нь бушуухан эрс шийдэмгий засахыг хүсдэг. Хуучин хуулиа хэрэглэхийг хичээхийн оронд хатуу шинэ ял цааз тогтоон муу юмыг хурдан эцэс болгодог. Гэвч засаглалын хэтэрхий зангидсан нударга төдхөн сулраад ирдэг. Хүний хий санаа бодол өмнөх үл ялих ял цаазад дассан шигээ энэ их ял цаазад мөн л дасаад ирдэг. Тийнхүү тэр үл ялих ял цаазаас айх нь багасдагаас бүхий л тохиолдолд нөгөө хатуу ял цаазыг тогтоох шаардлага тулгардаг. Зарим улсад (Энд давын өмнө Францыг хэлж байгаа юм) их замын хулгай дээрэм хэвийн үзэгдэл болсон. Үүнийг зогсоохын тулд дугуй хэрэглэн залхаан цээрлүүлэх арга сэдэж олсон. Чингээд хэсэг хугацаанд хулгай дээрмийг зогсоосон. Гэтэл дараа нь түрүүчийн адил их замын хулгай дахиад л гараад ирсэн.

	Манай үед цэргээс оргох нь байнгын болжээ. Оргогчдыг цаазаар авах ял тогтоосон. Гэвч оргогчдын тоо цөөрөөгүй. Үүний шалтгаан үнэхээр аргагүй талтай. Өдөр бүхэн амьдралын эрсдэлтэй тулгарч заншсан цэрэг хүн үүнийгээ үзэн яддаг, эсвэл аюулыг үзэн ядахаа нэр төрийн хэрэг гэж үздэг. Цэрэг хүнийг ичгүүрээс айхыг өдөр тутам сургадаг. Ингэхээр амьд биед нь муухай шарх сорви (хамрыг зүсэж, чихийг нь огтолдог байжээ) үлдээх ял шийтгэлийг хэрэгсдэггүй. Шийтгэлийг чангатгах гэж бодоод чухамдаа сулруулчихжээ.

	Хүнийг туйлын хатуу аргаар залах гэхийн хэрэггүй. Бидэнд байгалиас өгсөн удирдах аргыг хямгатай хэрэглүүштэй. Эх захаа алдсан аливаа явдлын цаад шалтгааныг нарийвчлан хянах бол тэр нь шийтгэлийн сул талаас биш, гэмт хэрэгт цээрлэл үзүүлээгүйгээс гарч байгаа юмаа гэдгийг ухаарах болно.

	Хүнд гай гамшгийн оронд ичгүүр сонжуур заяасан байгалийг авч үзэх юм бол ял шийтгэлийн хамгийн эмзэг нь ичгүүрт нэрвэгдсэн шившиг юм.

	Ичгүүр сонжуур ял шийтгэлийн дагуул биш байдаг улс орон байх аваас гэмт хэрэгтнийг ч, шударгуу сайн хүмүүсийг ч яг адилхан ялалдаг эзэрхэг харгис засаг л байж таарна даа.

	Аймшигт залхаан цээрлүүллээр хүмүүсийг барьдаг улс орон байгаа бол ихэнхдээ хөнгөвтөр хэрэгт тийм цээрлүүлэл оноодог засгийн газрын харгис хатуугаас шалтгаалж байгаа юм шүү.

	Хууль тогтоогч аль нэг муу юмыг засахыг хүсэхдээ ямагт тэрийгээ л боддог. Нүд нь юмны зөвхөн нэг талыг хараад түүнтэй орооцолдсон олон таагүй шижмийг нь ажигладаггүй. Тэр муу юмыг нэгэнт засчихаар хууль тогтоогчийн чанга хатууг л олж хардаг. Юу вэ гэвэл улсад нь тэр хатуу чангаас үүдсэн нүгэл нүүрлэчихсэн байдаг. Үүнд хүний оюун санаа эвдэрч, эзэрхэг засаглалд дасдаг байна.

	Лизандр40 афинчуудыг ялчхаад олзлогдогсдыг шүүж эхэлжээ. Афинчуудыг хоёр дарвуулт онгоцноос бүх олзлогдогсдыг тэнгист шидсэн хэмээн яллаж, бүх ард түмний хурлаар олзолж авах бүх хүний гарын царвууг огтолж хаяхаар шийджээ. Чингээд энэ шийдийг эсэргүүцсэн Адимантаас бусад бүх хүнийг хороосон байна. Лизандр Филоклесийг үхүүлэхийн өмнө, хүмүүсийн оюун санааг эвдэж, бүх Герег оронд хатуу харгисын үлгэр жишээг үзүүлсэн гэж яллажээ. Плутарх өгүүлэхдээ, «Аржиенчууд өөрсдийнхөө мянга таван зуун иргэнийг хорооход афинчууд бурхдад ариутгасан золиос өргөж, афинчуудын зүрх сэтгэлээс нэн их хатуу санаа бодлыг ангижруулахыг бурхдаас хичээнгүйлэн гуйсан байна» гэжээ.

	Хоёр төрлийн ялзрал буй. Нэг дэх нь, ард түмэн хуулийг огоот мөрдөхгүй болох, нөгөөдөх нь, ард олон хуулийн шалтгаанаас эвдрэх. Хоёр дахь гай хөө нь засаршгүй. Шалтгаан нь бол ерөндөгт нь байдаг.

	 

	XIII БҮЛЭГ. Японы хууль хүчгүй нь

	Хэтийдсэн ял шийтгэл эзэрхэг улсыг өөрийг нь эвдэж болно. Японыг аваад үзье дээ.

	Тэнд бүхий л гэмт хэргийг цаазаар авахаар ялладаг, учир нь гэвэл Японых шиг тийм лут их эзэн хаанд захирагдахгүй нь аймшигтай гэмт хэрэг аж. Буруутан хүнийг засахдаа биш, эзэн хааны өс хонзонг авч буй хэрэг юм л даа.

	Энэ саналга нь хамжлага ёсноос үүдэлтэй бөгөөд ялангуяа, хаан хамаг эд баялгийн эзэн гэдгээс гарч ирж байгаа юм. Бараг бүхий л гэмт хэргийг хааны ашиг сонирхлын эсрэг шууд хандсан гэж үздэг байна.

	Засгийн өмнө элдвээр худал хэлсэн хүнийг цаазаар хороодог. Нэг үгээр хэлбэл, өөрийгөө хамгаалах хамгийн зүй ёсны арга хэрэглэхэд л тийнхүү шийтгэдэг.

	Тэнд гэмт хэргийн зөвхөн өнгөн талыг хараад ч хатуухан шийтгэдэг. Жишээлбэл, мөнгөөр мөрийцсөн тоглоомд оролцсон хүнд алах ял оноодог.

	Үнэхээр, зөрүүд, угзарган зантай, шийдмэг, хачин, аливаа аюул, зовлонг үзэн яддаг, онцгой шинж чанартай энэ ард түмнийг өнгөн талаас нь харахад хууль зохиогчдынхоо хатуу ширүүн заалтуудыг зөвтгөж байгаа юм шиг санагддаг л даа. Гэвч байнгын үзэгдэл болсон тамлалтаар өөрийнхөө цаад мөн чанараар үхлээс айдаг, өчүүхэн шалтгаар гэдсээ хуу ярдаг хүмүүсийг засаж хүмүүжүүлэн, тогтоон барьж болно гэж үү дээ? Энэ тамлалдаа тэд дасахгүй тийшээ хандах юм биш биз дээ?

	Япончуудын хүмүүжлийн тухай хууч ярианд өгүүлэхдээ, хүүхдэд зөөлөн хандах хэрэгтэй, учир нь гэвэл шийтгэл хүүхдийг догшруулдаг, боолчуудтай ширүүн харилцах хэрэггүй, яагаад вэ гэвэл, үүгээр тэднийг юуны өмнө өөрсдийгөө хамгаалах болгодог гэжээ. Гэрийн засаглалд ноёрхох ёстой үзэл санаагаар улс төрийн болоод иргэний засаглалд нэвтрүүлбэл зохих зүйлийн тухай хэлэлцэх хэрэгтэй юу, үгүй юу?

	Мэргэн хууль зохиогч шийтгэл, шагналын төв шударгууг баримтлан тухайн ард түмний шинж чанарт нийцсэн гүн ухаан, ёс суртахуун, шашны сургаал номоор, нэр төрийн ёс зүйг ухаалаг хэрэглэснээр, ичээх аргаар шийтгэснээр, байнгын зол жаргал, амар тайвныг эдлүүлэх замаар хүний оюун ухааныг илбэн тохинуулдаг. Хууль зохиогч хатуу ширүүн ялд дасчихсан хүмүүс илүү хөнгөн шийтгэлд таацахгүй гэж эмээх юм бол юманд дүлий дүмбэ, мэдрэмж муутай хандсан болно буй за (энэ хэтэрхий хатуу шийтгэх нь хүнийг эвддэг гэдгийг хэлж байна)\ чингэхээр алгуур, болгоомжтой байж, хөнгөвтөр хэргийн шийтгэл залхаалтыг зөөлрүүлэхээс эхлээд түүнийг бүхий л гэмт хэргийн тохиолдолд өөрчлөх хүртэл ажиллах ёстой байх аа.

	Гэвч эзэрхэг засаг энэ аргыг мэдэхгүй, ийм замаар хүмүүсийг залж чиглүүлдэггүй. Эзэрхэг засаг өөрийгөө хортойгоор ашиглаж болно, ганц хийж чадах юм нь л тэр. Японд эзэрхэг засаг хамаг хүчин чадлаа дайчилсан, тэгээд өөрөөсөө илүү хатуу харгис болсон.

	Айж балмагдан, нэн их хатуу сэтгэлтэй болсон хүмүүсийг эзэрхэг засаг бүр ч хатуу аргаар дагуулах хэрэгтэй болжээ.

	Японы хуулийн эх сурвалж, амин сүнс нь тэр юм. Хууль цаазад нь хүч гэхээс илүү эзэрхэг хатуу чанар шингэжээ. Хуулиараа христианизмыг хөөн зайлуулж чаджээ. Гэхдээ тэдний хүчин зүтгэлийн нэн их хэтийдсэн нь үлбэгэр сул талынх нь нотолгоо болж байгаа юм. Хуулиараа идэрхэг цагдаагийн газартай болохыг хүссэн, чингэснээр бүр ч үлбэгэр гэдгээ харуулсан.

	Эзэн хааны Меакод дейротой уулзсан мэдээллийг уншаад үзээрэй. Тэнд өөдгүй банди нар санаанд багтамгүй олон хүнийг боомилсон, алсан байжээ. Залуу бүсгүйчүүд, хөвүүдийг хулгайлжээ. Тэднийг чармай нүцгэлэн ёрог даавуун уутанд хийж амыг нь оёод өдөр бүр хамгийн санамсаргүй цагаар олны газар тавьжээ. Уутанд хийж оёсон нь чухам ямар газраар дайрч явааг нь мэдэгдүүлэхгүй гэсэн хэрэг байж. Авах гэсэн юм бүхнээ хулгайлжээ. Морьтныг газар унагаах гэж унаж явсан морьдынх нь гэдсийг ярж, хуу татаж байжээ. Бүсгүйчүүдийн хувцас хунар, зүүлт чимэглэлийг салгах гэж сүйх тэргийг нь онхолдуулж байжээ. Цэнгэлдэх хүрээлэнгийн сандал дээр хоноглож болохгүй, амиа алдана шүү гэж голландчуудад сануулахад тэд төдхөн тэндээс холдон явжээ гэх мэтчилэн.

	Өөр нэг хачирхалтай юмыг би бушуухан хэлээдэхье. Эзэн хаан ужид цэнгэлд автагдаад ер гэрлэхгүй байжээ. Ширээ залгамжлах хүнгүй үхэж магадгүй байсан гэнэ. Дейро түүнд хоёр сайхан хүүхэн явуулжээ. Хаан ёсыг бодож нэгэнтэй нь гэрлэсэн боловч ямар ч харьцаагүй байжээ. Хааны өрлөг эх эзэнт улсаасаа хамгийн гоё хүүхнүүдийг эрж сураглуулжээ. Гэвч ямар ч нэмэр болсонгүй. Эцсийн бүлэгт зэвсгийн наймаачны охин хааны дур сэтгэлийг татаж дээ. Хаан зориглон түүнтэй дэр нийлүүлж хүүтэй болсон юм санж. Гэтэл ордны эхнэрүүд хааныг доод төрлийн хүнийг илүүд үзлээ хэмээн уур унтуу болж хүүг нь боомилон алсан юм байж. Энэ ялт хэргийг эзэн хаанаас нуужээ. Чингээгүй бол аймшигт их цус урсгасан хэрэг мандах байж л дээ. Тийнхүү, хамгийн хатуу чанга хууль цаазын хэрэгжихийг зогсоосон юм гэдэг. Ял шийтгэл хэмжээ хязгааргүй болоод ирэхтэй зэрэг цээрлэл үзүүлэхгүйг ямагт эрхэмлэдэг талтай юм шиг билээ.

	 

	XIV БҮЛЭГ. Ромын сенатын үзэл санаа

	Ацилиа Глабригийн хийгээд Пизоны консулын газар албан тушаалд тэмүүлэгчдийн далд явуулгыг зогсоох гэж Ацилиа хууль гаргажээ (Буруутныг торгож шийтгээд сенатор ч болгодоггүй, албан тушаал ч хандуулдаггүй хууль). Дион өгүүлэхдээ, сенат консулуудыг эл хуулийг санаачлахыг өдөөсөн, учир нь гэвэл трибун К. Корнелий энэ гэмт хэргийн эсрэг аймшигт ял тогтоохоор шийдчихсэн, ард олон үүнд их эмзэглэж байсан гэжээ. Сенат үзэхдээ, хатуу ширүүн ял шийтгэл, мэдээжээр, хүний оюун ухаанд аймшиг төрүүлдэг, түүний сацуу яллаж, шийтгэхээр зориглох ямар ч хүн олддоггүй гэмтэй гэнэ. Гэтэл гайгүй шийтгэлд шүүх нь ч, яллагч нь ч бэлэн байдаг ажаам.

	 

	XV БҮЛЭГ. Ял шийтгэлийн талаарх Ромын хууль

	Би үндсэн санааныхаа зөв гэдэгт итгэлтэй, энэ нь Ромын үүх түүхээр нотлогдож байгаа юм. Энэ агуу ард түмэн улс төрийнхөө хуулийг өөрчлөхийн хэрээр иргэнийхээ хуулийг өөрчилж байсныг хараад ял шийтгэлийн шинж чанар засаглалын мөн чанараас хамаардаг гэдэгт би эргэлзэхгүй.

	Оргодол, боол, дээрэмчдээс бүрдсэн ард түмэнд зориулсан хааны хууль их чанга хатуу байсан. Десемвирүүдийг энэ хуулиудаа өөрсдийнхөө Арван хоёр самбарт багтаахгүй байхыг бүгд найрамдах улсын үзэл санааны үүднээс шаардсан. Гэвч тамлан захирагчдыг мөрөөдөгч хүмүүс бүгд найрамдах улсын үзэл санааг дагахыг хэрэгтэй гэж үзээгүй.

	Тит Лив ярихдаа, Албийн дарангуйлагч Метию Суффецийг Тулла Гостилийн ялласнаар хоёр тэргээр чирүүлж тамласан нь хүний нандин сэтгэл мартагдсаныг нотлох эхний бөгөөд эцсийн шийтгэл болсон гэжээ. Тит Лив алдаж андуурч байна. Арван хоёр самбарын хууль жигтэйхэн хатуу заалтаар дүүрэн байсан юм.

	Шүлэгчид, памплет бүтээлийн зохиогч нарт алах ял оноож байснаар десемвирүүдийн санаа бодол бүр тодорхой харагддаг юм. Ард олон ихэс дээдсийн доромжлогдохыг харах дуртай байдаг бүгд найрамдах улсын үзэл санаанд энэ нь огоот тохирохгүй. Гэтэл эрх чөлөөг унагахыг хүсдэг хүмүүс тэр үзэл санааг сануулах ном бичгээс айж байжээ.

	Десемвирийг хөөж гаргасны дараа ял шийтгэлийг тогтоосон бараг бүх хууль алга болсон. Албан ёсоор бол халаагүй л дээ. Порци хуулиар Ромын иргэнийг цаазаар авахыг хориглосны дараа тэр хуулиудыг хэрэглэхээ нэгэнт больсон. Ромчуудын талаар Тит Лив, ял шийтгэлийг хөнгөлөхөөр тэдний адил санаа тавьж байсан ямар ч ард түмэн хэзээ ч гарч ирээгүй гэж хэлсэнтэй холбогдох цаг үе тийм л байжээ.

	Ял шийтгэлийг хөнгөвчлөхийн сацуу хэрэгтэн шүүхэд дуудагдахынхаа өмнө цөллөгт гарч болдог эрхийг авч үзэх юм бол ромчууд эл үзэл санааг мөрдөж байсан нь илэрхий бөгөөд үүнийг би бүгд найрамдах улсад бол зүй ёсных гэж өгүүлсэн.

	Харгис дарангуйлал, эмх замбараагүй байдал, эрх чөлөөг хольж хутгадаг байсан Силла бээр Корнели хуулийг гаргасан. Силла гэмт хэргийг буй болгох гэж энэ хууль дүрмийг бүтээсэн мэт санагддаг юм. Ийнхүү, үй олон үйлдлийг аллага гэж нэрлээд өөрөө хаа сайгүй алуурчидтай тулгарчээ. Цаашдаа хэрэглэдэг аргатайгаа бүр зууралдаад бүхий л иргэдийн замд урхи тавьж, өргөс тарин, алам ухжээ.

	Силлагийн бараг бүх хууль зөвхөн ус, галыг хориглоход л чиглэжээ. Цезарь түүн дээр эд баялгийг хураахыг нэмсэн, учир нь гэвэл цөллөгт очсон баячууд өв хөрөнгөө эзэгнээд гэмт хэргийг бүр их зоригтой үйлддэг байжээ.

	Эзэн хаад цэргийн засаглал тогтоогоод удалгүй энэ засаглал өөрсдөд нь ч, хамжлагуудад нь ч халтай юм байна гэдгийг мэдрэн зөөлрүүлэхийг оролдож, янз бүрийн хэргэм зэрэг буй болгон түүнд тохирсон эрх ямба тогтоохыг чухагт үзжээ.

	Засаглал нь хаант төрийнхтэй аль нэг хэмжээгээр дөхөөд ирэхлээр ял шийтгэлийг гурав ангилжээ. Үүнд, төрийн гол хүмүүст нэн хөнгөн, доод зиндааны хүмүүст арай чанга, хамгийн доод ангиллын хүмүүст бүр хүнд ял оноодог болжээ.

	Харгис хатуу, тэнэг мунхгаараа зард гарсан Максимин цэргийн засаглалыг зөөлрүүлэхийн оронд балмагдуулан цочоожээ. Капитолины өгүүлснээр, хүний зэрэг зиндааг огоот үл харгалзан нэг хэсгийг нь загалмайлан цовдолж цааш харуулдаг, заримыг нь зэрлэг араатанд мөчлөн хаяж өгдөг, эсвэл төсөрхөн төхөөрсөн зээр гөрөөсний арьс нөмөргөдөг гэдгийг сенат багцаагаар мэдэж л байжээ. Максимин иргэний хэргийг ингэж шийтгэх ёстой гэж үздэг арга загвараараа цэргийн сахилга батыг чандлан сахиулахыг хичээж байсан бололтой.

	«Ромчуудын агуу ихэд хүрсэн хийгээд унаж доройтсон тухай бодрол бичиг»-т41 Константин яахин цэргийн дарангуйллыг цэрэг-иргэний дарангуйлал болгож хувиргаад хаант засаглал руу ойртсоныг өгүүлсэн буй. Тэр улсад зүсэн бүрийн эргэлт гарч, ямархан замаар зугуухан хатуу ширүүнээс алмай амарлингуйд, алмай амарлингуйгаас ял шийтгэлгүйд шилжиж байсныг мэдэж болно доо.

	 

	XVI БҮЛЭГ. Ял шийтгэл, гэмт хэрэг хоёрын зохицолдооны тухай

	Аливаа ял шийтгэлийн хооронд зохирол байх нь чухаг, учир нь гэвэл нэг их гай хөөтэй бус хэрэг биш, юуны өмнө нийгэмд хор уршиг тарих томоохон ялт хэрэг л гаргахгүйн төлөө хууль тогтоогч хичээн тэмцэхэд гол учир оршдог.

	«Константин Дука хэмээгч хууран мэхлээч Константинопольд томоохон бослого дэгдээжээ. Түүнийг баривчлан ташуурдаж шийтгэжээ. Гэтэл төрийн дээдсийг гөрдөж гүтгэсний учир түүнд шатааж алах ял оноожээ». Ийнхүү ихэс дээдсийг дайрч доромжилсны шийтгэл, гөрдлөг гүтгэлэг хийсний шийтгэл хоёрыг хэр тэнцүүлсэн нь сонин юм.

	Үүнд Английн хаан II Карлын нэгэн үг санаанд орж байх юм. Карл хаан замд явж байгаад бузар шонд хүлүүлсэн нэг хүнтэй тааралдаж, яагаад чингэж шийтгэсний учрыг асуувал, «Их эзэн минь, энэ хүн таны сайд нарыг дайрч доромжилсон ёгт зүйл бичсэн юм» гэж хариу өчжээ. Тэгэхээр хаан, «тэнэг амьтан байна даа. Миний эсрэг бичээгүй юм уу? Тэгсэн бол зүгээр өнгөрөх байсан юм» гэжээ.

	«Далан хүн Вассил хааны эсрэг хуйвалдаан гаргажээ. Тэднийг туйвандаж толгой, биеийнх нь үсийг хуйхалжээ. Нэг буга эврээрээ хааны бүсийг чагталчихжээ. Бараа бологсдын нэг нь сэлмээрээ бүсийг нь таслаад биеийг нь сулласан байна. Хаан тэр хүний толгойг нь огтлуулахаар шийтгэжээ. Яагаад вэ гэвэл өөрийнх нь өөдөөс мэс гаргасных аж. Ийм хоёр шийтгэлийг нэг л хаан оноосон гэж хэний толгойд орох вэ?»

	Манайд их замд дээрэм хийсэн хүн, аллага үйлдэж дээрэм хийсэн хүн хоёрт адил шийтгэл оноодог тэнэг явдал байгаа юм. Нийтийн аюулгүй байдлын үүднээс иймэрхүү гэмт хэрэгт ялгавартай ял оноогууштай нь мэдээж биз дээ.

	Хятадад аймшигт дээрэмчний биеийг тасчин хаядаг, жирийн хулгайчийг бол үгүй. Ийм ялгаатай тул хулгайч бээр хүн хороодоггүй.

	Москвагийн улсад хулгайч, алуурчин хоёрын шийтгэл яг адилхан. Тэгэхээр дээрэм тонуул болоход хүн заавал алагддаг. Тэнд, үхсэн хүн юугаа ярих вэ дээ гэж хэлэлцдэг.

	Хэрэв ял шийтгэлд ялгаа үгүй бол өршөөл хүртэх найдвар төрүүлэх ялгавар хийж өгөх ёстой юм даа. Англид хулгайч хүн бусдын амь насанд халддаггүй, юу вэ гэвэл цөллөгт л аваачна биз гэж найддаг. Алуурчин бол тэгж боддоггүй.

	Хүний амийг хэлтрүүлэх зарлиг бичиг төв даруу засаглалын нэгэн агуу их хөшүүрэг юм. Өршөөл үзүүлж, түүнийг утга учиртай хэрэгжүүлэх хааны эрх мэдэл сайн үр нөлөө үзүүлж болно. Өршөөл үзүүлдэг ч үгүй, өөрөө хэзээ ч өршөөлгөхгүй эзэрхэг засгийн зарчим нь тийм давуу тал олох хувьгүй.

	 

	XVII БҮЛЭГ. Гэмт хэрэгтэнд эрүү шүүлт тулган, хатуу ширүүн байцаах

	Хүн муу амьтан учраас хууль цааз түүнийг чухам байгаа мөн чанараасаа илүүтэй гэж үзэх ёстой юм. Ийнхүү хоёр гэрчийн мэдүүлэг л аливаа гэмт хэргийг шийдэхэд хангалттай баримт болдог. Хууль цаазын үүднээс тэдэнд итгэж тэдний амаар үнэн өөрөө илэрлээ гэж боддог. Түүнчлэн гэрлэсэн үед олдсон хүүхдийг хууль ёсных гэж үздэг. Хуулиар эхийг нь биеллээ олсон ариун цогцос хэмээн итгэдэг. Гэтэл гэмт хэрэгтнийг эрүүдэн шүүхэд тэгж үзэх шаардлага алга болдог. Бид эдүгээ, эрүү шүүлтийг өөртөө аливаа таагүй явдал учруулахгүйгээр халсан тохитой улсыг мэдэж байна. Чингэхээр эрүү шүүлт бол цаад мөн чанараараа шаардлагатай юм биш.

	Энэ ёс заншлын эсрэг хэчнээн ч чадамгай хүмүүс, хэчнээн ч суу билигт зохиолчид бичив дээ, би тэдний араас ярьж түвдэхгүй нь. Би зөвхөн, айдсыг төрүүлдэг бүх юм засаглалын хөшүүрэг болдог эзэрхий улсад энэ нь зүй зохистой баймаар юм даа гэж хэлэх гэсэн билээ. Би бас, герег, ромчуудын боолчуудыг... Гэхдээ өөдөөс минь хашхирч буй байгалийн дуу хоолойг би сонсож байнам.

	 

	XVIII БҮЛЭГ. Мөнгөн шийтгэл, биеэр эдлэх ял

	Манай франкуудын өвөг дээдэс германчууд42 зөвхөн мөнгөн шийтгэлийг л хэрэглэдэг байжээ. Энэ дайчин, эрх чөлөөтэй хүмүүс гартаа зэвсэг барьж л цусаа урсгах ёстой гэж боддог байжээ. Гэтэл япончууд иймэрхүү шийтгэлийг, баян хүмүүст халдахгүй гэдэг шалтгаар огоорчээ. Тэгвэл баян хүмүүс өв хөрөнгөө алдахаас айдаггүй байх нь ээ? Мөнгөн шийтгэлийг өв хөрөнгөтэй нь хэр тэнцүүлж болохгүй гэж үү? Эцэст, энэ шийтгэлийг хүний нэр хугарахтай холбож таарахгүй хэрэг үү?

	Сайн хууль зохиогч алтан дунджийг олж, заавал мөнгөөр шийтгэх гэдэггүй, заавал биеэр төлөх ял оногдуулах ч гэдэггүй.

	 

	XIX БҮЛЭГ. Талионы хуулийн тухай

	Энгийн хуульд дуртай эзэрхэг засагт улсад талионы хуулийг ихээхэн хэрэглэдэг. Төв даруу улсад заримдаа энэ хуулийг хэрэглэх нь буй, гэхдээ ямар ялгаатай вэ гэвэл, эзэрхэг улсад үүнийг хахир хатуу хэрэгжүүлдэг бол төв даруу улсад бараг үргэлж зөөлрүүлж байдаг.

	Арван хоёр самбарын хууль үүнээс хоёр шийдвэрийг нь авсан, үүнд, заргалдагчийн сэтгэлийг тайвшруулж чадаагүй бол талионы хуулиар шийтгэдэг. Ял шийтгэл оногдуулсны дараа зардал чирэгдлийг нь төлж болдог байв. Биеэр эдлэх ял мөнгөн шийтгэлээр солигддог асан.

	 

	XX БҮЛЭГ. Хүүхдийнх нь өмнөөс эцгийг нь шийтгэх тухай

	Хятадад хүүхдийн үйлдсэн хэргээр эцгийг нь шийтгэдэг. Перуд ч мөн адил. Энэ нь бас л эзэрхий засгийн үзэл санааны илрэл бөлгөө.

	Хятадад, байгалиас оноосон, бас тус орны хуулиар ч тогтоосон эцгийн захиргааг хэрэглээгүй хэмээн хүүхдүүдийнх нь өмнөөс эцгийг нь шийтгэдэг гэж ярьдаг хэдий ч эл зан заншил хятадуудад нэр төр байхгүй гэдгийг харуулж буй юм. Манайд бол эцгийн хүүхэд эрүү шүүлтээр орж, хүүхдийн эцэг мөн адил хувь тавилан амсаж байвал мөн л ичгүүрээр гэсгээн шийтгэж буй хэрэг, харин Хятадад бол тэд амиа ч алдаж байж болно.

	 

	XXI БҮЛЭГ. Хааны нигүүлсэл

	Нигүүлсэхүй бол хаан хүний онцгой чанар буюу. Буянт үйлээр зарчмаа болгосон бүгд найрамдах улсад бол энэ заавал биш ээ. Айх эмээх ноёрхож байдаг эзэрхэг улсад нигүүлсэхүй ховорхон тохиолддог, учир нь гэвэл төрийн ихэс дээдсийг хатуу ширүүний үлгэр жишээгээр хамгаалж хаацайлж байх учиртай. Нэр төрөөр удирдлагаа болгоод, хууль цаазын хориглодог бүхнийг нэхэн шаарддаг хаант улсад нигүүлсэхүй их хэрэгтэй. Ивгээл үл хандуулах нь шийтгэл л гэсэн үг. Хэрэг таслах ёс журам нь хүртэл шийтгэл. Ичгүүр тал талаас сэмээрхэн гэтэж ирээд өвөрмөц маягийн ял шийтгэл болмуй.

	Дээдчүүл их эзний нигүүлслийг хүртээгүйгээ их л хүнд шийтгэл гэж үздэг явдал бол өв хөрөнгөө алдах нь, нэр хүндээ хөөдөх нь, дадал заншлаа гээх нь, таалал юугаа барах нь гэж үргэлж хий санаашран зовдгийнх болой. Хатуурхах нь тэдний тухайд илүүц зүйл болдог бөгөөд хамжлага ардуудынх нь хааныг хайрлах сэтгэлийг хийгээд тэдний нийгэмдээ үзүүлбэл зохих хүндэтгэлийг нь л бөхөөхөд хүргэж мэдэх юм шүү.

	Дээдчүүлийн байр суурь бат бэх бус нь эзэрхэг засаглалын цаад чанар бол тэдний аюулгүй байдал нь хаант төрийн мөн чанарт багтдаг юм.

	Эзэн хаад нигүүлсэл үзүүлснээрээ их хожин, олны хайрыг булааж, алдар нэрээ үлэмж мандуулдаг агаад өршөөлөө хайрлах тохиолдол бүр нь тэдний тухайд бараг л зол жаргал байдаг. Манай орнуудад бол энэ боломжийг бараг алддаггүй.

	Эрх мэдлийнх нь зарим талыг булаацалдаж болох л юм, гэхдээ бүрэн эрх мэдэлд нь огоот санаархдаггүй, заримдаа хаан ширээний төлөө тэмцэл гарах нь буй, чингэхдээ амь амьдралын төлөө үхэн хатан үзэлцэнэ гэж ер үгүй.

	Гэвч, хэзээ тэгвэл шийтгэх хэрэгтэй юм бэ?, хэзээ өршөөх учиртай юм бэ? гэж асуух нь буй. Энэ тухайд заагаад өгчхөж болохгүй тул толгойгоо гашилгаад байх хэрэггүй биз дээ. Өршөөл нигүүлсэл аюул дагуулахад тэр нь нүднээ ив илэрхий. Шийтгэл үзүүлэхийг эс тоон, ял оноох боломжгүй болдог хааны сул талаас жинхэнэ өршөөл энэрлийг ялгаж салган харахад төвөггүй.

	Эзэн хаан Морис43 хамжлагуудынхаа цус урсгахыг хэзээ ч түвдэхгүй гэж шийджээ. Анастаз44 гэмт хэрэгтнүүдийг ер яллаж байсангүй. Исак Ангел45 засаглах хугацаандаа ганц ч хүний амь хороохгүй гэж андгай тавьжээ. Герегийн эзэн хаад мэс зүүх нь талаар бус хэрэг гэдгийг мартсан байжээ.

	
ДОЛООДУГААР ДЭВТЭР : ГУРВАН ХЭВ ШИНЖИТ ЗАСАГЛАЛЫН ӨӨР ӨӨРИЙНХ НЬ ЗАРЧИМ ТАНСАГЛАЛ, ТАНСАГЛАЛЫН ЭСРЭГ ХУУЛЬД ХИЙГЭЭД БҮСГҮЙЧҮҮДИЙН НӨХЦӨЛ БАЙДАЛД НӨЛӨӨЛСӨН НЬ

	I БҮЛЭГ. Тансаглалын тухай

	Тансаглал бол өв хөрөнгийн адил бус байдалтай ямагт хэр тэнцүү. Хэрэв, аль нэг улсад эд баялгийг адил тэнцүү хуваадаг бол тансаглал гэж юу байх вэ дээ, учир юу вэ гэвэл, тэр нь бусдын хөдөлмөрөөр бүтсэн аятай тухтай байдалд л дулдуйдаж байдаг юм.

	Эд баялгийг адил тэгш хуваарилахдаа хүн бүхэнд хуулиар хүрэлцэхүйц хэмжээгээр л өгөх хэрэгтэй. Хэрэв тэр хэмжээнээс л хэтийдэх юм бол нэг хэсэг нь үрэн таран хийнэ, нөгөө хэсэг нь авч иднэ, ингээд л тэгш бус байдал тогтоно шүү дээ.

	Хүрэлцэхүйц хэмжээг аль нэг хэмжээний мөнгөөр тодорхойлъё гэвэл зохих хэрэгцээний юмтай хүний тансаглал нь тэгтэй тэнцэнэ, нэг дахин юмтай хүнийх нь нэгтэй тэнцэнэ, энэ хүнээс нэг дахин илүү хэрэглээний юмтай хүний тансаглал нь гуравтай тэнцэнэ; гурав дахь хүнээс нэг дахин илүү юмтай хүнийх долоотой тэнцэнэ, ийнхүү дараа дараагийн хүний урдах хүнээсээ нэг нэг дахин илүү юмтай хүний тансаглал хэд дахин нугарч тооны хэлээр 0, 1, 3, 7, 15, 31, 63, 127 гэх жишээтэй болно.

	Платоны бүгд найрамдах улсад тансаглалыг нарийн тодорхой тооцоолдог байсан. Тэр улсад дөрвөн зэрэглэлийн хязгаарлал тогтоожээ. Нэг дэх зэрэглэл нь ядуурлын ирмэг дээр, хоёр дахь, гурав дахь, дөрөв дэх нь нэг дэх зэрэглэлээсээ хоёр, гурав, дөрөв дахин илүү. Эхний зэрэглэлд тансаглал тэгтэй тэнцдэг бол хоёр дахь нь нэгтэй, гурав дахь нь хоёртой, дөрөв дэх нь гуравтай тэнцэнэ гэх зэргээр тооны дэвшлээр өсдөг байна.

	Зүсэн бүрийн улс түмний тансаглалыг жишиж үзэх юм бол улс бүхэнд төрөл бүрийн иргэдийн хоорондын эд баялгийн тэгш бус нь улс орон бүрийн эд агуурсын адил тэгш бус байдлын харьцаагаар тодорхойлогддог. Польшид жишээлбэл, эд баялгийн тэгш бус нь туйлдаа хүрсэн бөгөөд энэ орны ядуурал нь баян улсад байдаг шиг тансаглал ноёрхох бололцоо олгодоггүй.

	Тансаглал бас хот суурин газрын, ялангуяа нийслэлийнх нь том жижигтэй хэр тэнцүү байдаг. Үүнд, улсынх нь баялаг тодорхой хүмүүсийн эд агуурсын тэгш бус байдал хийгээд зарим нэг тодорхой газарт бөөгнөрөн аж төрдөг хүмүүсийн тооны харьцаагаар тодорхойлогддог.

	Хүмүүсийн бөөгнөрөл их байхын хэрээр нэрэлхүү ихэмсэг зан нь хөдөлж өчүүхэн юмаар ч гэсэн ялгарах хүсэл сэтгэлдээ төрөхийг мэдэрдэг. Хүмүүс тийнхүү асар олуул бол ихэнх нь бие биеэ таньдаггүй бөгөөд овойж товойж харагдах санаа нь бүр ч нэмэгддэг. Тиймээс ч хүний дор орохгүй гэсэн хүсэл эрмэлзэл улам их гүнзгийрдэг аж. Ийм хүсэл эрмэлзлийг тансаглал буй болгодог бөгөөд хүн бүхэн өөрийгөө байгаагаасаа давуу харагдуулах шинж байдал гаргадаг. Гэтэл энэ хүсэл оргилохын хэрээр бүх юм адил болж, хүмүүсийн ялгарч харагдах нь алга болдог. Учир юунд вэ гэвэл хүн бүхэн л өөрийгөө товойлгох гээд байвал хэнийг ч онцолж харахгүй болно шүү дээ.

	Энэ бүхэн ихээхэн таагүй байдлыг үүддэг. Аль нэг мэргэжилд онцгойрсон хүн урлагийн бүтээлээ санааныхаа зоргоор үнэлдэг. Авьяас чадвараар тун ч мохоо улс хүртэл тийм хүний үлгэр жишээг дагадаг аж. Хэрэгцээ шаардлага, арга хэрэгсэл хоёрын хооронд зохирол нэгэнт алга болжээ. Хэрэв би өөрийгөө цагаатгах гэвэл өмгөөлөгч авах хэрэг гарна даа, хэрэв би өвчилбөл эмч дуудна биз дээ.

	Зарим хүн, нийслэлд нэн олон хүнийг бөөгнөрүүлээд худалдааг сулруулж байна гэдэг нь юу вэ гэвэл хүмүүс бие биеэсээ тодорхой зайд эс оршдог болсон учраас тэр гэнэ. Би бол үүнд итгэдэггүй, хүмүүс бөөгнөрөхийн хэрээр хүсэл эрмэлзэл ч, шаардлага хэрэгцээ ч, сонин хачин таашаал таалал ч улам нэмэгддэг ажгуу.

	 

	II БҮЛЭГ. Ардчилсан засаглал дахь тансаглалын эсрэг хуулийн тухай

	Бүгд найрамдах улсад баялгийг адил тэнцүү хуваадаг, тансаглал гэдгийг огоот мэддэггүй гэж би сая хэлсэн, юу вэ гэвэл, тав дахь номд өгүүлснээр, ийнхүү адил тэгш түгээдэг нь аль нэг бүгд найрамдах улсын сайн оршихуйн шалтгаан болдог, үүнээс үүдэн ямар ч бүгд найрамдах улс тансаглал бага байхын хэрээр төгс төгөлдөр байдаг. Ром улсын эхний үед тансаглал огт байгаагүй, Ласедомонд ч ер байгаагүй, эрх тэгш ёс хараахан алдагдаагүй бүгд найрамдах улсад хөдөлмөрч чанар, буянт үйлийн болон худалдааны үзэл санаа хүн бүхэнд өөрийнхөө аргаар амьдрах боломж, эрмэлзлийг олгодог, тэгээд ч тэнд үлэмж тансаглал байдаггүй.

	Зарим бүгд найрамдах улсад тун хичээнгүйлэн шаардсаны дагуу гаргасан газрыг шинээр хуваарилсан хууль мөн чанараараа ариун баримт бичиг байсан юм. Гагцхүү огцом түргэн хийх л юм бол аюул учруулж мэдэх асан. Гэнэт нэг хэсгийнхний нь баялгийг хомсотгож, нөгөө хэсгийнхнийг нь баяжуулах аваас гэр бүл бүрд эргэлт гарган улмаар улс даяарыг доргиох учиртай байлаа.

	Бүгд найрамдах улсад тансаглал тогтохын хэрээр хүний оюун санаа амин хувийн ашиг сонирхолд эзэмдүүлдэг. Зөвхөн хэрэгцээгээрээ л сэтгэл ханадаг хүмүүст өөрийнхөө болон эх орныхоо алдар нэрээс өөр хүсэх юм байдаггүй. Гэтэл тансаг амьдралд эвдэрсэн хүн өөр олон янзын хүсэл шуналтай. Тийм хүн удаж түдэлгүй, өөрийг нь хавчин хяхах хуулийн дайсан болж хувирдаг. Реджийн гарнизоныхны үзэж мэдсэн тансаглал олон оршин суугчдын хоолойг огтлоход хүргэсэн.

	Ромчуудын санаа сэтгэл буруудаж эхэлмэгц хүсэл шунал нь хэмжээ дамжаагаа алдсан. Үүнийг үнийн өсөлтөөс мэдэж болно. Фалерний аяга шар айраг ромын зуун динараар зарагдаж байв. Понтын бяцхан торх давсалсан мах дөрвөн зуун динараар үнэлэгдэж байхад сайн тогооч дөрвөн талант хүрч, залуу хөвүүд бол ямар ч үнэгүй асан. Бүх хүн баян тансаг руу ухаан жолоогүй тэмүүлж байхад буянт үйл юу болох вэ?

	 

	III БҮЛЭГ. Язгууртны засаглал дахь тансаглалын эсрэг хуулийн тухай

	Өөдгүй суурилсан язгууртны засаглал зол заяагүй, тэнд сурвалжтанууд эд баялагтай, харин тэрийгээ эдэлж чаддаггүй. Баян тансаглал төв даруугийн үзэл санаанд харш тул тэр улсаас үүнийг шахан гаргавал зохилтой. Тийм улс авах хүртэх хувьгүй нэн ядуучууд, эд юмандаа гар татсан лут баячуудаас бүрддэг.

	Венецэд хуулиар сурвалжтануудыг төв даруу байхыг албаддаг байв. Хэргэмтнүүд юмаа хурааж дарж заншсан болохоор зөвхөн хөнгөмсөг хүүхнүүд л мөнгийг нь элдэв аргаар салгаж чаддаг байжээ. Тэр мөнгийг нь аж үйлдвэрийг тэтгэхэд зарцуулдаг асан. Амьтны хараал идсэн хүүхнүүд хамаа намбаагүй зарж үрж байхад тэдний албатууд нэн ядуу зүдүү, далд эчнээхэн аж төрдөг байжээ.

	Энэ талаар Герегийн тохинуун улсууд гайхалтай сайхан тогтоцтой байв. Баячууд нь мөнгөө баяр, хөгжмийн нийс зохиоход болон сүйх тэрэг, морины уралдаан, албан тушаал гүйцэтгэхэд үрдэг асан. Баян байх нь ядууралтай адилхан яггүй зовлон үүддэг байжээ.

	 

	IV БҮЛЭГ. Хаант засаглал дахь тансаглалын эсрэг хуулийн тухай

	Герман үндэстний Суионууд46 Тацитийн өгүүлснээр, эд баялгийг шүтдэг, иймээс нэг хүний засаглалын дор амьдардаг. Энэ юуг хэлж байна вэ гэвэл тансаглал хаант улсын онцгой шинж юм, хаант улсад тансаглалын эсрэг хууль байх учиргүй.

	Хаант улсын байгууллын мөн чанараас үүдэн эд баялгийг тэгш бус хуваарилдаг ажаам. Чингэхлээр тансаглалаас зайлан гарч чадахгүй. Хэрэв баячууд багаахан зарлага гаргах юм бол ядуучууд нь турж үхнэ. Баячуудын зарлага нь эд агуурсын тэгш бус байдалтай бүр хэр тэнцүү байх шаардлагатай гээч. Түрүүн бидний хэлснээр, тансаглал тэр хэр тэнцүүгийн хэмжээгээр нэмэгддэг байна. Онцгой эд баялаг иргэдийн нэг хэсгийг наад захын хэрэгцээнээс хасаж хуримтлагдсан тул тэр иргэд алдсанаа эгүүлэн авах ёстой.

	Ийнхүү, хаант улсыг тогтоож байхын үүднээс, жирийн тариачнаас гар урчууд, худалдаачин, сурвалжтан, түшмэд, ихэс дээдэс, улсын мөнгөн орлогыг голчлон хуримтлуулагчид хийгээд хаад ноёд хүртэл тансаглахуй өсөн нэмэгдсээр байх ёстой. Эс тэгвээс бүх юм баларна.

	Их түшмэд, хуульч, эрт цагийн үзэл санаанд үнэнч үлдсэн хүмүүсээс бүрдсэн Ромын сенатад, Августын үед, хүмүүсийн зан суртахууныг засаж, бүсгүйчүүдийн тансаглахуйг хязгаарлахыг санал болгож байжээ. Дионы зохиолд, Август хаан юутай уран аргаар сенатч нарын нийцгүй саналыг няцаасныг уншихад сонирхолтой. Августын тухайд эзэнт улсыг цогцолгон байгуулж, бүгд найрамдах улсыг устгаж байсан цаг шүү дээ.

	Тиберийн хаанчлалын үед эдилүүд тансаглалын эсрэг эртний хуулийг сэргээхийг сенатад санал болгожээ. Саруулхан ухаантай энэ хаан үүнийг эсэргүүцэн өгүүлэхдээ: «Одоогийн нөхцөл байдалд энэ нь улсыг нураах болно шүү. Ром яаж амьдрах болж байна? Хөдөө мужуудаа яаж тэжээх болж байна? Бид ердөө ганц хотын иргэд байхдаа төв даруу байсаан. Одоо бол бид бүх дэлхийн эд баялгийг хэрэглэж байна, өөрсдийнхөө тулд дээдэс, боолчуудыг ажиллуулж байна» гэжээ. Тибер эзэн тансаглахуйн эсрэг хуультай байх шаардлагагүйг сайн мэдэж байжээ.

	Саях эзэн хааны үед, мужийн захирагч нарыг эхнэрээ дагуулан мужаараа явахыг нь хориглоё, учир нь гэвэл эхнэрүүд нь элдэв шалиг самуун үүсгээд байна гэсэн саналыг сенатад оруулжээ. Энэ саналыг бас авч хэлэлцсэнгүй. «Эртний хүмүүсийн хатуу зан заншил одоо таатай амьдралын хэв маягт байраа тавьж өгч байгаа шүү» гэж эсэргүүцсэн гэнэм. Шинэ зан суртахуун хэрэгтэй гэдгийг мэдэрч байсан хэрэг.

	Чингэхээр тансаглахуй бол хаант улсад ч, эзэрхий төрт улсад ч шаардлагатай. Хаант улсад бол тансаглахуй нь хүмүүст заяагдсан эрх чөлөөг эдэлж буй хэрэг, ганцаар эзэрхэх засаглалд бол хүн боолт ёсноос ашиг хонжоо гаргаж буруугаар хэрэглэж байгаа хэрэг. Эзнээсээ, бусад боолоо дарангуйлж байхаар тавигдсан боол хүн ирээдүйдээ ямар ч итгэлгүй, ихэмсэг зан гаргаж, хүсэл тачаалаа ханган, хором зуурын бие сэтгэлийн жаргал эдлэхээс өөр цэнгэлийг мэддэггүй.

	Энэ бүхнээс ямар гаргалгаа хийж болох вэ гэвэл, бүгд найрамдах улс тансаглахаас, хаант улс ядуурлаас шалтгаалж мөхдөг байнам.

	 

	V БҮЛЭГ. Хаант улсад ямар тохиолдолд тансаглахуйн эсрэг хууль ашигтай вэ?

	XIII зууны дундуур Арагонд бүгд найрамдах.улсын үзэл санаагаар, хэд хэдэн онцгой тохиолдлын шалтгаанаар ч юм уу, тансаглахуйн эсрэг хууль гаргажээ. Үүнд, I Жак, хаан болон түүний бүх харьяат албатууд, өөрсдийнхөө алсан ангын мах л биш бол хоол бүхэндээ зөвхөн нэгэн янзаар бэлтгэсэн хоёр төрлөөс илүүгүй махан хүнс хэрэглэж байхыг тушаажээ.

	Манай үед Шведэд бас тансаглахуйн эсрэг хууль гаргасан. Гэхдээ зорилго нь Арагоныхоос ондоо юм.

	Аль нэг улс төв дарууг сахихын үүднээс тансаглахуйн эсрэг хууль гаргаж болно. Энэ нь бүгд найрамдах улс дахь тансаглахуйн эсрэг хуулийн үзэл санаа юм. Арагоны хуулийн шинж чанараар авч үзвэл тийм хууль мөн л адил зорилго агуулжээ.

	Чингэхдээ тансаглахуйн эсрэг аливаа хууль зорилгын хувьд харьцангуй төв дарууг л эрхэмнэсэн байх учиртай. Аль нэг улс гадаадын бараа таваар хэт их үнэтэй бол өөрөө мөн тэр дайны өртөг бүхий бараа гадагш гаргах шаардлагатай гэдгийг мэдээд оруулж ирдэг бараагаар хэрэгцээгээ хангах биш, харин бараа гадагш гаргаснаараа илүү хохирол амсах нь хэмээн гадаадын бараа орж ирэхийг чандлан хориглодог байна. Бидний үед Шведэд боловсруулсан хуулийн үзэл санаа ийм л юм. Энэ бол тансаглахуйн эсрэг эзэн хаант улсад нийцсэн цорын ганц хууль болой.

	Ерөнхийдөө улс нь ядуу тусмаа харьцангуй тансаглалаас болж сүйрдэг. Чингэхлээр харьцангуй тансаглалын эсрэг хууль бүр ч шаардлагатай болдог аж. Улс нь баян байх тусмаа харьцангуй тансаглал нь хөлжүүлдэг. Тэгэхээр энэ маягийн тансаглахуйн эсрэг хууль гаргахаас сэрэмжлэх хэрэгтэй. Энэ бүхнийг бид худалдааны тухай дэвтэртээ илүү тодорхой тайлбарламз. Энд бол туйлын тансаглалын тухай л өгүүлж байгаа юм шүү дээ.

	 

	VI БҮЛЭГ. Хятад дахь тансаглал

	Зарим улсад тансаглалын эсрэг хуультай байх онцгой шалтгаан үүсдэг. Цаг уурын таатай нөлөөгөөр улсын хүн ам хэт олширч болно. Нөгөөтээгүүр, тэдний амин зуулгыг залгуулах найдвар тасрах нь буй. Иймээс тэднийг зөвхөн газар тариаланд зүтгүүлэх шаардлага гарч ирэх нь зүй. Ийм улсад тансаглал аюултай, тансаглахуйн эсрэг хууль нь тун ч хатуу заалттай байх учиртай. Тийнхүү, тансаглалыг хөхиүлэн дэмжих үү, аль эсвэл хориглох нь зүйтэй юу гэдгийг шийдэхийн тулд эхлээд улсын хүн амын тоо, тэдний амьдралыг залгуулах арга хэрэгсэл хоёрын харьцааг дэнсэлж үзэх хэрэгтэй. Англид байгаль дэлхий нь газраа боловсруулдаг тариачдыг төдийгүй хувцас хунар бэлтгэдэг оёдолчдыг ч тэжээхэд элбэг хүрэлцэхүйц үр тариа өгдөг. Ийм учраас тэнд хэрэгтэй хэрэггүй гар урлал хөгжжээ. Чингэхлээр тансаглахуй гараад л ирж байна гэсэн үг. Францад тариачид хийгээд бөс даавуу үйлдвэрлэгчдийг тэжээхэд хангалттай үр тариа ургадаг. Түүний сацуу гадаадынхантай хийдэг наймаагаар тансаг эд зүйлийг үй олон хэрэгцээт бараагаар арилжин авдаг. Тэнд тансаглалаас ер айхын хэрэг байхгүй.

	Гэтэл Хятадад хүүхнүүд нь үржил тун сайтай, хүн ам нь асар түргэн өсдөг бөгөөд газраа хэчнээн сайн боловсрууллаа ч идэш тэжээлд нь дөнгөн данган хүрэлцдэг байна. Тэр учраас тансаглал тэнд хөнөөлтэй, хөдөлмөрлөх, гамнах сэтгэлгээ аль ч улсын нэг адил нэн хэрэгтэй. Хүмүүс тэнд тансаг эд хийхээс зайлсхийж хэрэгцээт зүйлийн үйлдвэрлэл эрхлэхийг эрхэмнэх учиртай.

	Хятадын хуанди нарын сайхан зарлигийн жишээг хэлсүү. Тан улсын нэгэн хаан өгүүлсэн нь: «Манай өвөг дээдэс, эр хүн байж газар хагалбарладаггүй, эм хүн байж утас ээрдэггүй бол ер хэн ч гэсэн эзэнт улсад осгох юм уу, өлсөхийн зовлон үзнэ гэсэн журам баримталдаг байлаа» гэжээ. Энэ зарчмаараа тэр хаан лам нарын тоо томшгүй сүм дуганыг нураалгасан гэнэм.

	Хорин нэг дэх эзэнт улсын гурав дахь хуанди, уурхайгаас олдсон эрдэнийн чулууг авчрахад нь, ард олныг хооллож, хувцаслахад нэмэргүй дэмий юм руу зүтгүүлж зүдрээхгүй хэмээн уурхайг хаалгасан байна.

	Киявенти өгүүлсэн нь: «Бидний тансаглал аль хэмжээнд хүрсэн бэ гэвэл, ард олон ядуу зүдүүгийн харгайгаар бусдад худалдах болж буй хөвүүд, охидынхоо шаахайг уран хатгамлаар чимэглэж байх юм» гэжээ. Өдий төдий хүн ганцхан хүний хувцсыг оёдог бол мөрөндөө нөмрөх даавуу ч үгүй тэр олон хүн яах болж байна вэ? Ганцхан хүний боловсруулдаг газрын үр шимийг арван хүн хүртдэг бол хоол хүнсээр гачигддаг тэр олон хүн яах болж байна вэ?

	 

	VII БҮЛЭГ. Хятад дахь тансаглахуйн үйлийн үр

	Хятадын түүхээс үзвэл хорин хоёр эзэнт улс бие биеэ залгамжилжээ. Энэ юу гэсэн үг вэ гэвэл, олон жижиг үйл явдлыг эс тооцоход хорин хоёр нүргээнтэй хувьсгал гарсан гэсэн үг. Эхний гурван эзэнт улс нь нэлээд удаан хугацаагаар тогтсон, учир нь гэвэл утга учиртай засаглаж байжээ. Улс нь ч дараа дараагийнх шигээ тийм их байсангүй. Ер нь бүхий л эзэнт улс нь үйл хэргээ овоо дориун эхэлдэг байжээ гэж хэлж болно. Сайн үйл, анхаарал халамж, сонор сэрэмж Хятадад шаардлагатай. Удаа дараагийн эзэнт улсын засаглалын эхний үед энэ бүхэн сэргэг байдаг ахул сүүл рүүгээ алга болдог байжээ. Чухамдаа цэргийн хатуу сахилгаар хүмүүжсэн эзэн хаан зугаа цэнгэлд умбасан гэр бүлийг хаан ширээнээс зайлуулаад үлэмж ашиг тус авчирсан буянт үйлийг сахин хамгаалж, хөнөөлтэй гэж үзсэн ужид цэнгэлээс айдаг байжээ. Гэвч гурав юм уу, дөрвөн хааны дараа залгамжлагчид нь авлига, тансаглахуй, залхай зайданд болон жаргал цэнгэлд дахиад л мэрүүлж эхэлдэг байжээ. Ордондоо түгжигдэж, ухаан санаа нь мохоод, цагаасаа эрт үхэн, гэр бүлээрээ мөхөл рүү явдаг ажгуу. Их түшмэд нь хүчирхэгжин, тайганчуудын нөлөө өсөж, зөвхөн балчир хүүхдүүдийг хаан ширээнд залж, хааны ордон эзэнт улсын дайсан болдог асан. Ордны залхай зайданчууд хөдөлмөр хийдэг хүнийг хоосруулан, эцсийн бүлэгт эзэн ширээг булаан авагч этгээд гарч ирээд хааныг унагаах юм уу, алаад шинэ эзэнт гүрнийг цогцолгоход, гурав дахь юм уу, дөрөв дэх залгамжлагч нь дахиад л нөгөө ордондоо түгжигдэн суудаг ажээ.

	 

	VIII БҮЛЭГ. Бүсгүйчүүдийн завхрах нь

	Бүсгүйчүүдийн буянт үйлээ гээхтэй уялдсан маш олон нүгэл буй. Тэдний сэтгэл санаа бүхэлдээ жигтэйхэн их доройтдог. Зан суртахууны гол тулгуур алга болох нь бусад өдий төдий сайн үйлээ гээх уршиг дагуулдаг бөгөөд нийгэм даяар замбараагаа алдахыг ардын бүгд найрамдах улсын нэгэн их гай түйтгэр, байгууллыг нь бушуухан өөрчлөх эхний шинж тэмдэг илэрч буй хэрэг гэж үзэж болно.

	Ийм шалтгаанаар сайн хуульчид бүсгүйчүүдээс зан суртахууны хатуу чанга чанар сахихыг шаарддаг байлаа. Тэд өөрсдийнхөө улсаас зөвхөн нүглийг бус нүглийн шинж тэмдгийг ч шахан гаргажээ. Тэд залхай зайдан амьдралаас үүдэн гардаг агаад бүсгүйчүүдийг өөрсдөө ч завхайрахаасаа өмнө бусдыг руу татан доройтуулахад хүргэдэг, шалдар булдар юмыг үнэлэн, үнэхээр чухаг гэсэн юмыг шал дэмийд тооцдог наалинхай харилцааг хүртэл өөрсдийнхөө улсаас зайлуулж чаджээ. Ийм харилцааны нөлөөгөөр хүмүүс зөвхөн хүн амьтны инээдэм тохуу болохоос айн болгоомжлох журмаар биеэ авч явдаг бөгөөд тийм журмыг бүсгүйчүүд тун ч чадамгай тогтоож чаддаг байнам.

	IХ БҮЛЭГ. Янз бүрийн улс дахь эмэгтэйчүүдийн байр байдал

	Хаант улсад бүсгүйчүүд даруу төлөв зангаараа ялгардаггүй, учир нь гэвэл зэрэг зиндааныхаа ялгавраар ордонд уригдан чөлөөт харьцааны амт шимтийг мэдэрдэг байнам. Үүнд ордонд бараг ганц тэвчдэг юм нь тэр. Хүн бүхэн л ахиж дэвших сонирхлоор бүсгүйчүүдийн ээнэг зан, тачаадлыг ашиглах гэж эрмэлздэг. Өөрсдөд нь заяагдсан араншнаар бүсгүйчүүдийн бахархах зан ихэмсэг зан болж хувирдгаас тансаглал нь эзнээ сүүдэр мэт дагалдаж явдаг.

	Эзэрхий засаглалтай улсад бүсгүйчүүд тансаглахуйд нэвтэрдэггүй, харин өөрсдөө түүний бай болдог. Тэд үнэхээр боол л байх ёстой аж. Хүн бүхэн засаглалын үзэл санаанд зохицон, өөр газар харсан юмаа дуурайх гэдэг. Хууль цааз нь их хатуу, дав даруй хэрэгждэг тул бүсгүйчүүдийн эрх чөлөө төвөг  чирэгдэл учруулах вий гэж хүмүүс айдаг. Эмэгтэйчүүдийн хэрүүл шуугиан, задгай ам, хор шар, дур авьяас, атаа жөтөө, өдөөн хатгалга; өчүүхэн сэтгэлтний агуу сэтгэлтнийг татах энэ арга нь уршиг тарихгүй өнгөрнө гэж байх уу даа.

	Түүний сацуу, хүний мөн чанарыг элэглэн дооглодог тэдгээр улсын ихэс хаад хэд хэдэн хүүхэнтэй байх бөгөөд үй түмэн шалтгаанаар тэднийг амьтан хүнээс тусгаарлахыг албаддаг.

	Бүгд найрамдах улсад бүсгүйчүүд хуулиар эрх дураараа, гагцхүү зан суртахууны номоор баригдаж байдаг, тансаглахуйг тэндээс зайлуулсан, хээл хахууль, элдэв нүгэл ч мөн нэгэн адил.

	Герегийн хотуудад эрчүүдийн цэвэр ариун зан суртахуун мөн л буянт үйлд багтана хэмээн заасан шашны нөлөөнд хүмүүс ороогүй байв. Герегийн хотуудад балай нүгэл ухаан жолоогүй ноёрхдог, хайр дурлал ёстой хэлбэрийн төдий л байсан гэж зүрхлэн хэлэх үү дээ. Гэтэл, жинхэнэ нөхөрлөл гэрлэлтээр л амилдаг байжээ. Эхнэрүүдийнх нь сайн үйл, энгүүн байдал, ариун явдал гайхамшигтай бөгөөд энэ талаар дэлхий ертөнцөд тийм тохитой ард түмэн гарч ирээгүй дээ47.

	 

	Х БҮЛЭГ. Ромчуудын гэрийн шүүх

	Ромчууд герегчүүдийн адил тусгай шүүх бусгүйчүүдийн биеэ хэрхэн авч явааг харуулддаггүй асан. Хянан шалгагчид тэднийг бүгд найрамдах улсын бусад иргэдийн нэгэн адил л ажигладаг байжээ. Гэрийн шүүх герегүүдийн байгуулсан шүүхийг орложээ.

	Эр нөхөр нь эхнэрийнхээ эцэг эхийг дуудан ирүүлж дэргэд нь эхнэрээ шүүдэг байжээ. Энэ шүүх бүгд найрамдах улсад хүний зан суртахууныг тогтоож байсан юм. Тэр шүүх зөвхөн хууль зөрчсөнийг биш зан суртахуун гажуудуулсныг шүүдэг асан. Үүнд зан суртахууны доголдлыг шүүхийн тулд өөрөө өө сэвгүй байх ёстой. 

	Яаж шийтгэх нь дурын хэрэг байх учиртай асан, тэгж ч байсан, учир нь гэвэл зан суртахуун болон төлөв даруу байхын журамд холбогдол бүхий аливаа заалт аль ч хуульд үгүй байжээ. Хуулиар бусдын тулд гүйцэтгэх үүргийг тогтоож болно, харин өөрсдийнхөө төлөө ямар үүрэг хүлээхийг тусгахад хэцүү.

	Гэрийн шүүх бүсгүйчүүдийн бүхий л зан суртахуунд хамааралтай байсан. Гэвч энэ шүүхийн авч хэлэлцдэг гэмт хэргийн гадуур нийтийн шүүхээр яллуулбал зохих нэг хэрэг манддаг байжээ. Энэ нь эр эмийн ёсыг гажуудуулсан хэрэг юм. Яагаад тэр вэ гэвэл, бүгд найрамдах улсад зан суртахууны хуулийг тэгж муухай зөрчвөл засгийн газар нь сүрхий анхаарах учиртай байсан нь гэвэл, нэг бол эхнэр нь завхайрвал эр нөхрийг нь бас хардан сэрдэх шалтгаантай, эсвэл төлөв томоотой хүмүүс хүртэл энэ гэмт хэргийг шийтгэж, өшөөгөө авахын оронд нуун дарагдуулахыг чухалчлан үзэх вий гэж эмээдэг байсан буй за.

	 

	XI БҮЛЭГ. Ромд засаглалын хэлбэрийг даган шүүхийг яаж өөрчилдөг байсан бэ?

	Гэрийн шүүх ч, улсын ял шийтгэл ч ёс зүйтэй учир холбогдолтой байсан, чингээд энэ хоёр байгуулал зан суртахуун доройтохтой зэрэг унаж, бүгд найрамдах улстайгаа хамт алга болсон.

	Questiones perpetuae-ыг тогтоосон, өөрөөр хэлбэл, преторуудын дунд шүүн таслах эрхийг хуваарилсан, түүний сацуу тэр преторууд өөрсдөө бүхий л хэргийг шүүн таслахаар улам улмаар нэвтэрч байсан заншил гэрийн шүүхийн үйл ажлыг сулруулсан нь гэвэл Тибер хэд хэдэн хэргийг шийдүүлэхээр уг шүүхэд хандсанаар мэдэгдмүй. Түүхчид үүнийг эртний практик үйлдлэгийг сэргээх гэсэн мэт жигтэй явдал гэж үзжээ.

	Хаант улс тогтон, зан суртахуунд хувиралт гарснаар нийтийн шүүхээр яллахыг зогсоожээ. Зарим тохиолдолд олхиогүй муу эр аль нэг эхнэрийн зэвүүцэлд хилэгнэн уурлаж, тоогдоогүйдээ атгаг санаа нь хөдөлж, сайн үйлст нь хүртэл хорсон энэ заншлыг далимдуулан хөнөөж ч мэдэх юм гэж сэрэмжилж болох байлаа. Жюлийн хуулиар эр эмийн ёс алдсан эмэгтэйг, эр нөхрийг нь эхнэрээ садар самуунд түлхсэн хэмээн ялласны хойно шийтгэж байхыг заажээ. Чингэснээр ийм ял шийтгэл ихээхэн хумигдаж, нэг ёсондоо алга болгожээ.

	V Сикст нийтийн шийтгэлийг сэргээхийг хүсэж байсан бололтой. Гэхдээ, амин хувийнх нь мэт тийм эзэнт улсад энэ хууль аль нэгэн ондоо хаант улсынхаас бүр илүү нийцтэй байсан гэдгийг ухаарахад толгой гашилгахын хэрэггүй.

	 

	XII БҮЛЭГ. Ромчууд бүсгүй хүнийг ивээлдээ авдаг байсан нь

	Ромын хуулиар бүсгүй хүн эр нөхрийн эрх мэдэлд л биш бол байнгын ивээл хамгаалалд байжээ. Энэ ивээлийг хамгийн ойрын хамаатан, эр сүвтэй хүнд нь даатгадаг байсан гэнэм. Ардын хууч яриагаар, тийм ивээл бүсгүй хүнд их яршиг төвөгтэй байсан аж. Бүгд найрамдах улсад энэ бол сайн үйл, харин хаант улсад тохиромжтой биш.

	Эртний бүдүүлгүүдийн хуулийн эмхэтгэлээс үзвэл, германчуудын өвөг дээдсийн үед бүсгүйчүүд байнгын ивээл хамгаалалд оршиж байжээ. Энэ заншил тэдний үндэслэсэн хаант улсад нэвтэрчээ. Гэвч цагийн аясыг даагаагүй юм гэнэ лээ.

	 

	XIII БҮЛЭГ. Бүсгүйчүүдийн завхай зайдан явдлын эсрэг эзэн хаадаас тогтоож байсан хууль

	Жюлийн хуулиар эр эмийн ёс алдсан явдлыг шийтгэхийг тогтоожээ. Чингэхдээ дараа нь садар самууны эсрэг удаа дараа гарсан хуулиуд тэр хуулийн адил цэвэр ариун ёс заншлыг гэрчлэх бус харин ч ялзарч доройтсоны нь шинж тэмдэг болжээ.

	Бүсгүйчүүдийн тухайд бүхий л тогтолцоо хаант засаглалын үед өөрчлөгджээ. Үүнд, тэдэнд ариун ёс заншил сургах бус гэмт үйлдэл хэмээн шийтгэж байжээ. Уг гэмт хэргийн шийтгэлийн тухай шинэ шинэ хууль гаргасан нь энэ ялт хэргийн зэрэглэлд багтдаггүй зөрчлийг шийтгэхийг зогсоосонд хамаг учир нь байгаа юм.

	Бузар муухай ёс заншил дэндсэнээс эзэн хаад ичгүүр сонжуургүй энэ явдлыг аль нэг хэмжээгээр хязгаарлах гэснээс бус балиар ёс заншлыг нийтэд нь ариутгах санаа бодолгүй байсан аж. Түүхчдийн мэдээлж буй барьцтай баримтыг аваад үзэхэд аль ч хууль үүнийг няцааж чадахгүй байгаа юм. Август энэ тухайд ямархан хандлагатай асан, дээд шүүхийнхэн болон хянан шалгагч нарынхаа шаардлагыг яахин түлхдэг байсныг Дионоос бид мэдэж байна.

	Август болон Тиберийн засаглалын үед Ромын зарим завхарсан хүүхнийг хатуухан шүүснийг түүхчдийн туурвилд дурдсан нь буй. Гэхдээ түүхчид тэр эзэн хаадын засаглалын үзэл санааг таниулах маягаар шийтгэлийнх нь үзэл санааг бидэнд мэдүүлж байгаа юм шүү дээ.

	Август, Тиберий нар ерөнхийдөө төрөл садны сүлбээтэй хүүхнүүдийнхээ ужид явдлыг цээрлүүлэхийг голчилж байсан. Тэд ёс заншлын ялзралыг нь бус, сүсэг бишрэл, хааны нэр төрийг гутаасан гэмт хэргийг өөрсдийнхөө санаснаар нэр төрөө хамгаалж буй хэрэг, бас өшөөгөө авах сайхан далим хэмээн үзэж ялладаг байжээ. Энэ учраас Ромын зохиолч бичгийн хүмүүс эл хэрцгийллийн эсрэг ихээхэн шазруун тэмцдэг байв.

	Юлиа хуулийн ял шийтгэл нь хөнгөн байсан. Эзэн хаад өөрсдийнхөө хуулиар тогтоосон ял шийтгэлийг чангатгахыг шүүгчдээс шаарддаг асан. Чингэлээ гээд түүхчдийн хараалын сэдэв болсон. Хаадад бүсгүйчүүдийг шударгаар шүүж байна уу, үгүй юу гэдэг нь хамаагүй, харин яллахдаа хуулийг завхруулж уу, үгүй юу гэдгийг анхаардаг байж.

	Тиберийн нэг гол хэрцгий явдал нь эртний хуулийг урвуулан ашигладаг байжээ. Нэгэн ром хүүхнийг шийтгэх болоход Юлиа хуулийг хэрэглэхийн оронд түүний эсрэг гэр бүлийн шүүхийг сэргээжээ.

	Хүүхнүүдийн тухайд эдгээр заалт нь зөвхөн сенатч нарын гэр бүлийнхэнд л хамаатай байсан юм. Эрх дархтай хүмүүсийг буруутгах шалтаг хайдаг байж. Тэгвэл эхнэрүүдийнх нь гайтай хөөтэй зан авираас л тоо томшгүй шалтаг олддог байжээ.

	Эцсийн бүлэгт, миний хэлж байгаа зан суртахууны цэвэр сайхан нь ганц хүний засаглалын зарчим биш, тэр эхний эзэн хаадын засаглалын үед л амьд биеллээ олж байж дээ. Үүнийг үнэмшихийн тулд Тацит, Сюэтон, Жювенал, Марсил нарын зохиол бүтээлийг уншвал зохилтой.

	 

	XIV БҮЛЭГ. Тансаглахуйн эсрэг ромчуудын хууль цааз

	Бүсгүйчүүдийн доройтлын тухай бид өгүүлсэн учир нь гэвэл тэр нь тансаглахуйтай холбоотой, үүнд тансаглал нь түрүүлж ч явдаг, дагаж ч явдаг. Хэрэв та тольт зүрхнийхээ ааг омгийг зөнд нь тавих юм бол бодлого ухааныхаа төөрөгдөлтэй яаж тэмцэлдэх вэ?

	Ромд ерөнхий байгууламжуудаас гадуур хянан шалгагч нарын түлхээсээр бүсгүйчүүдийг төв даруу байлгах үүднээс хэд хэдэн онцгой хууль батлуулжээ. Энэ зорилгоор Фанний, Лицинний хийгээд Оппийн хууль гарчээ. Тит-Ливигийн зохиолоос үзвэл, Оппийн хуулийг хүчингүй болгохыг шаардахад сенат юутай их мэгдэн сандарсан гэж байгаа билээ. Энэ хуулийг устгасан цагаас ромчуудад тансаглахуйн үе эхэлсэн гэж Валер-Максим үзэж буй.

	 

	XV БҮЛЭГ. Төрөл бүрийн засаглал дахь гэрлэлттэй холбогдох хөрөнгө болон инж

	Хаант засаглалд эхнэр хүний инж үлэмжхэн байх хэрэгтэй. Юу вэ гэвэл эр нөхөр нь зэрэг зиндаандаа тохирсон, заншил болсон тансаглахуйн шаардлагад зохицсон амьжиргаагаа залгуулж байх ёстой. Бүгд найрамдах улсад бол эхнэр хүний инж бага байх нь зүй, учир нь гэвэл тансаглахуй тэнд ноёрхдоггүй. Эзэрхий засаглалд инж гэхээр юм бараг л үгүй, яагаад вэ гэвэл тэнд эхнэр хүн нэг ёсондоо гэрийн зарц болдог.

	Францын хуулиар эр нөхөр, эхнэр хоёр дундаа өмчтэй байдаг нь хаант засаглалд их л тохиромжтой. Яагаад тэр вэ гэвэл, эхнэр хүнийг аж ахуйн ажилд дуртай болгож, аяндаа гэр бүлийнхэндээ анхаарал халамж тавихын үүдийг нээдэг. Бүгд найрамдах улсад бол энэ нь төдий л таарамжтай бус, учир нь, тийм улсын эмэгтэйчүүд сайн үйлтэй. Түрэмгий засаглалтай улсад бол энэ нь хоосон зүйл байж таарна, тэнд эхнэр хүн бараг л үргэлж эр эзнийхээ нэгэн зүйл өмч болдог.

	Бүсгүйчүүд өөрсдөдөө ногдсон тавилангийн эрхээр хадамд гарахаас өөр замгүй тул хуулиар эр нөхрийнхөө өмч хөрөнгөнөөс хувь хүртэнэ гэж горьдохын ч хэрэггүй. Бүгд найрамдах улсад тийм хууль ихээхэн хөнөөлтэй буй за, учир юунд вэ гэвэл тусгай өмч хөрөнгө бүсгүйчүүдэд тансаглахуйн хүслийг бадраадаг. Ганцаар эзэрхийлэх засаглалд хүүхнүүдийн гэрлэлтээс гарах өгөөж нь ердөө амин зуулгатай боллоо л гэсэн үг, түүнээс илүү гарах юм байхгүй.

	 

	XVI БҮЛЭГ. Самнитуудын48 сайхан ёс заншил

	Самнитууд нэгэн сайхан ёс заншилтай байсан нь жижиг улсад, ялангуяа тэдний орших ахуй нөхцөлд гайхамшигтай үр нөлөөтэй бүлгээ. Үүнд бүхий л залуусыг цугларуулан чанар чансааг нь шалгадаг байжээ. Тэднээс хамгийн дөмгөөр зарлагдсан нь дуртай охиноо эхнэрээ болгон авдаг байжухуй. Санал хураалтаар хоёрт орсон залуу мөн л тэр маягаар эхнэрээ сонгох жишээтэй, энэ мэтчилэн дараа дараагийнх нь. Олон залуу хүний дундаас эрхэм сайн чанар, эх орондоо зүтгэснийг ийнхүү үнэлж сонгох ёс заншил үнэхээр гайхамшигтай ажээ. Бүхий л эрхэм чанараар хамгийн лут нь улс орныхоо аль ч бүсгүйг өөрийн болгож авдаг асан. Хайр дурлал, өнгө үзэсгэлэн, ариун ёс заншил, сайн үйл, угсаа гарвал, бас хөрөнгө чинээ ч, энэ бүхэн нэг ёсондоо буянт инж болдог байжээ. Нэн эрхэмсэг, агуу их, бяцхан улсад чирэгдэл тун багатай, эр эм хоёрын бие биедээ улам татагдахуйц ийм шагналыг бодож олно гэдэг санаанд багтамгүй.

	Самнитууд бол Ласедемончуудаас гарвальтай бөгөөд Ликургийн хуулийг төгс төгөлдөр болгосон нь чухамдаа Платоны байгууламж л шүү дээ. Платон мөн иймэрхүү хууль зохиосон билээ.

	 

	XVII БҮЛЭГ. Эхнэрүүдийн засаглалын тухай

	Египетчүүдийн тогтоож байсны нэгэн адил эмэгтэйчүүдийг гэрийн эзэн болгоно гэдэг учир ухааны үүднээс ч, жам ёсны үүднээс ч байж таарахгүй. Гэхдээ тэднийг улс орныг захирах юм гэхэд жам ёсноос гажих юм үгүй. Нэг дэх тохиолдолд, эмэгтэйчүүд төрөлхөөс зөөлөн учир давамгайлж чаддаггүй, хоёр дахь тохиолдолд бол тэд төрөлхийн уян эевэргүү, төв даруу тул харин ч хахир хатуу, хэрцгий балмад зан араншинт эрчүүдээс илүүтэй засаглах ажилд тохирох нь буй.

	Энэтхэгт хүмүүс бүсгүйчүүдийн удирдлагаар өөрсдийгөө дажгүй аятайхан аж төрж байна гэж үздэг. Чингээд, хэрэв эрэгтэй хүүхэд мөн угсааны эхээс төрөөгүй бол хаан язгууртай эхээс мэндэлсэн бүсгүй хүүхдийг эзэн ширээнд залахаар тогтжээ. Үүнд засаглахуйн хүнд ачааг нь хөнгөлөхөөр нэлээд тооны хүнийг туслуулахаар явуулдаг. Смитийн бичсэнийг үзвэл Африкт хүмүүс бүсгүйчүүдийн засаглалд амар төвшин байна гэж ярьдаг аж. Үүн дээр Москва болоод Английн жишээг нэмэх юм бол бүсгүйчүүд төв даруу засаглалтай улсад болоод эзэрхий дэглэмтэй оронд урагштай удирддагийг мэдэж болно.

	
НАЙМДУГААР ДЭВТЭР : ГУРВАН ХЭВ ШИНЖИТ ЗАСАГЛАЛЫН ЗАРЧИМ ЗАВХАРДАГ ТУХАЙ

	I БҮЛЭГ. Энэ дэвтрийн ерөнхий саналга

	Аль ч засаглалын ялзрал бараг ямагт зарчим нь завхрахаас эхэлмүй.

	 

	II БҮЛЭГ. Ардчиллын зарчим завхардаг тухай

	Ардчиллын зарчим зөвхөн эрх тэгшийн үзэл санаа алдагдсанаас бус хэтийдсэнээс завхардаг. Хүн бүхэн л өөрийн сонгосон захирагчтайгаа адил байхыг тэмүүлдэг. Тэгэхлээр олон түмэн өөрийнхөө томилсон засаг төрийг хүлээн зөвшөөрөхийг огоорон, өөрөө бүгдийг хийхийг хүсэж, сенатын оронд зөвлөлдөж, түшмэдийн оронд удирдаж, шүүгчдийн оронд шүүдэг.

	Чингэхээр бүгд найрамдах улсад сайн үйл нэгэнт алга болно. Ард олон эрх баригчдын үүрэгт ажлыг гүйцэтгэхийг хүсэж, тэднийг ер хүндэтгэхийг болино. Сенатын тогтоол шийдвэр ямар ч жин дарахаа больдог, сенатч нар, тэгэхээр ахмадууд нэр хүндгүй болно гэсэн үг шүү дээ. Хэрэв ахмадаа хүндлэхгүй бол эцгээ ч тоохгүй. Эхнэр нь эр нөхрөө хүндэтгэхээ болино, аливаа хүн эзэндээ захирагдахаа болино. Хүн бүр л дураараа дургиж дунд чөмгөөрөө жиргэнэ. Удирдан чиглүүлэх ажил захирагдах үүрэгтэй адил зүдэргээтэй болно. Эхнэрүүд, хүүхдүүд болон боолчууд хэний ч үгэнд орохоо болино. Зан суртахууныг сахих, эмх журмыг эрхэмлэхүй эрлэгт тонилж буянт үйл хулжин одно.

	Сенофонтын «Яруу сайхны хийгээд хайр дурлалын сэдэвт Мэтгэлцээн»-д бүгд найрамдах улсын нэгэн жигтэйхэн гэнэн сэдэвтэй зураг байжээ. Энэ зурагт ард олон эрх тэгш ёсыг урвуулан ашиглаж буйг дүрсэлжээ. Мэтгэлцээнд оролцсон зочин бүхэн яагаад сэтгэл тэнэгэр байгаагаа ээлж дараалан өгүүлж л дээ. Шармид хэлсэн нь: «Би ядуурсандаа сэтгэл өег байна аа. Баян байхдаа би гүтгэн гүжирдэгчдэд арга буюу тал засдаг байсан нь, за миний, эдэнд муу юм хийх ч юу шалих вэ дээ, харин тэд надад илүү хор учруулах юм шүү гэдгийг мэддэг байсных аа. Бүгд найрамдах улс надаас байнга мөнгө нэхдэг байсаан, надад ер зайлсхийх арга байгаагүй. Ядуурсан цагаасаа эхлэн би эрх мэдэлтэй боллоо, одоо хэн ч намайг заналхийлдэггүй, харин би тэднийг заналхийлдэг болсон шүү, гэртээ сууна уу, аль гадагшаа гарна уу, энэ миний л дурын хэрэг болсон. Одоо бол баячууд босож надад суудлаа тавьж өгдөг болоод байгаа шүү. Эдүгээ би нэгэн ноён, би чинь боол байсан хүн шүү дээ. Би бүгд найрамдах улсдаа албан татвар төлдөг байлаа, одоо улс маань намайг тэжээж байна, би бол үгүйрэхээс айх юм алга, харин ч олж хүртэнэ гэж л найдаж байгаа шүү» гэжээ.

	Ард олон энэ золгүй явдалд унаж, итгэж дэвшүүлсэн хүмүүс нь ялзарснаа хаацайлахын тулд тэднийг мөн л ялзруулахыг хичээдэг. Түмэн олноос, ахин дэвшихийнхээ хүслийг нуухын тулд тэдний агуу ихийн тухай ярьж, өөрсдийнхөө хомхой сувдгийг битгий тааварлаасай хэмээн шуналыг нь байнга өөгшүүлэн өдөөдөг байнам.

	Ялзрал ялзрагчдад ч, аль хэдийн ялзарсан хүмүүст ч үржин төлждөг. Ард олон улсын санг тонон цөлмөнө, тэд залхуурлаа нийтийн үйл хэргийг хөтлөхтэй уялдуулсан шигээ ядуурлаа тансаглан жаргахтай уялдуулахыг хичээдэг. Үүнд залхуурал, тансаглахуйн шуналд автагдахдаа ганц эрмэлзэх юм нь улсын сан л болдог ажгуу.

	Ийм учраас санал өгөлт мөнгөөр худалдагддаг гэдэгт гайхах явдалгүй. Өгснөөсөө илүү их мөнгө ард олноос унагаахын тулд тэдэнд үлэмж их мөнгө хаядаг. Чингэхдээ бүр их олохын тулд засаг төрөө унагаадаг. Ард олноос хясал хавчлагагүй улам их ашиг хуримтлуулахынхаа хэрээр түүнийгээ алдах цаг мөч рүүгээ улам дөхдөг. Нэг хүний бүхий л нүглийг биедээ агуулсан бяцхан бяцхан эзэрхгүүд гарч ирдэг. Удалгүй эрх чөлөөнөөс үлдсэн юм нь тэсэж тэвчихийн аргагүй болдог. Тэгэхлээр нэг аймшигт эзэрхэг этгээд цоройн гарч ирдэг. Ард олон ялзарч эвдэрснээсээ олсон ашиг хонжоогоо хүртэл хамаг юмаа алддаг.

	Ингэхлээр ардчилал хоёр янзын туйлшралаас зайлсхийх ёстой. Үүнд, тэгш бусын үзэл санаа. Энэ нь ардчиллыг язгууртны анги юм уу, ганц хүний засаглал руу аваачдаг. Эрх тэгшийн хэтийдсэн үзэл санаа нь ганц хүний эзэрхийлэл ялалтаар төгсдөг шиг ардчиллыг нэг хүний дарангуйлал руу хөтөлдөг.

	Герегийн улсуудыг ялзруулагчид цөмөөрөө аймшигт дарангуйлагчид байгаагүй л дээ. Юу вэ гэвэл тэд цэргийн эрдмээс илүүтэй урнаар өгүүлэхийн урлагийг эзэмшсэнээрээ гайхалтай байсан юм. Түүний сацуу герег хүн бүрийн сэтгэл зүрхэнд бүгд найрамдах засаглалыг унагаагчдын эсрэг эвлэршгүй хорсол занал буцалж байв. Үүнээс юу үүдэн гарсан бэ гэвэл эмх замбараагаа алдсан нь аймшигт дарангуйлал болж хувирахын оронд мөхөлд хүргэсэн юм.

	Гэвч аймшигт дарангуйлагчид болж хувирсан олон жижиг эзэрхий түрэмгийчүүдийн ноёрхлын (олигарх) төв дунд оршиж, түүхэнд бараг л эс дурсагдсан сенаттай байсан Сиракуз жирийн ялзралын үр хөврөлөөс шалтгаалахааргүй олон золгүй явдалд өртсөн юм. Эх толгойгоо алдахаас авхуулаад боолчлолд ямагт өртөгдөж, шуурга адил юу юугүй гэнэт нөмрөн орж ирдэг байсан эрх чөлөө, дарлал хоёрын аль алины зовлонг адилхан амссан энэ хот, хэдийгээр өнгөн талаасаа сүр жавхлантай харагдах боловч гаднын тун өчүүхэн дэмжлэг орж ирэхэд л хувьсгалын шуурганд балбуулдаг байсан юм. Энэ хот хэвлий дотроо үй олон оршин суугчидтай байсан бөгөөд тэдний өмнө ямагт хатуухан хоёр сонголт тулгардаг байжээ. Үүнд, аймшигт эзэрхий этгээдэд захирагдах, эсвэл өөрөө аймшигт эзэрхэг болох.

	 

	III БҮЛЭГ. Хэтийдсэн эрх тэгшийн үзэл санааны тухай

	Тэнгэр бээр газар дэлхийгээс алс оршдогийн нэгэн адил жинхэнэ эрх тэгшийн үзэл санаа хэтийдсэн эрх тэгшийн үзэл санаанаас мөн хол зайтай. Жинхэнэ эрх тэгшийн үзэл санаагаар бол бүгдээрээ л захирч, хэн нь ч үгэнд орохгүй гэсэн үг биш, харин хүмүүс адилхан л захирагдаж, адилхан л захирахад оршмуй. Угтаа захирагч үгүй болоход бус, харин захирагчид ердөө бидэнтэйгээ адилхан байх учиртай гэдэг рүү л тэмүүлэх.

	Байгалийн жамаар хүмүүс тэгш эрхтэй л төрдөг, тэгэхдээ тэр тэгш эрхээ хамгаалж авч явж чаддаггүй. Нийгэм тэрийг нь булаагаад авчихдаг, хуулийн ачаар л тэд дахин эрх тэгш ёстой золгодог.

	Жинхэнэ ардчилал, хуурмаг ардчилал хоёрын ялгаа нь гэвэл эхнийхэд нь, хүмүүс иргэний хувьд л эрх тэгш байдаг, тэгвэл, хоёр дахид нь, тэд захирагчид, сенатч, шүүх, эцэг, эр нөхөр, эзэнтэйгээ яг адилхан болчихдог.

	Буянт үйлийн зохих ёсны газар нь эрх чөлөөний хажууд оршдог, харин буянт үйл зөвхөн боолт ёс руу дөхөхлөөрөө л хэтийдсэн эрх чөлөөтэй хөрш болчихдог.

	 

	IV БҮЛЭГ. Ард олон эвдэрч ялзрахын онцгой шалтгаан

	Ялангуяа ард олны үлэмж оролцоотойгоор лут амжилт гаргавал тэд үүндээ эрдэж удирдуулахаа больчихдог. Дээд эрхтнүүддээ атаархаж, захирагч нартайгаа арцалдан, удаж түдэлгүй улсын байгууллын дайсан болж хувирдаг. Саламины дэргэд персүүдийг ялсан нь Афины бүгд найрамдах улсыг ялзруулсан. Ийнхүү сиракузууд афинчуудыг дийлсэн нь Сиракузын бүгд найрамдах улсыг мөхөөсөн.

	Марселийн бүгд найрамдах улс бууралт доройтлоос агуу их хүртэлх шилжилтийн огцом замыг ер туулаагүй. Тэр учраас энэ улс ямагт ухаалаг учиртай хүмүүсээр захируулж, зарчмаа сахиж үлдсэн.

	 

	V БҮЛЭГ. Язгууртнуудын зарчим завхрах нь

	Язгууртнуудын эрх мэдэл дур зоргоороо болоод ирэхлээр хэргэмтнүүд ялзардаг, үүнд, засаглаж байгаа эрхтнүүдээс нь ч, захирагдаж буй гэх хүмүүсээс нь ч сайн үйл гарна гэж даанч байхгүй.

	Ноёрхож буй гэр бүл хууль цаазаа сахин баримтлах юм бол хэд хэдэн эзэнтэй хаант улс лугаа адил, энэ нь засаглалын хэлбэрийн мөн чанарын үүднээс сайн хэрэг. Бараг бүхий л эзэн хаад үйл хэргээ явуулахдаа хуульд баригддаг. Харин хуулиа эс сахиваас хэд хэдэн эзэрхийлэгчтэй ганцаар түрэмгийлэн захирагч улс лугаа адил.

	Энэ тохиолдолд бүгд найрамдах улс зөвхөн сурвалжтануудын тулд, тэдний дунд л оршин тогтнодог. Бүгд найрамдах улс бол засаглагч баг юм, гэтэл захирагдагч анги эзэрхий засаглалтай улсад буй, үүнээс үүдэн тун ч эвлэршгүй хоёр анги ертөнцөд бүрэлдэн буй болдог.

	Хэргэм зэрэгтнүүд үе улиран залгамжлах болоод ирэхтэй зэрэг язгууртнуудын ялзарч доройтох нь дээд хэмжээндээ хүрдэг. Тийм эрхтэн дархтнууд төв даруу байж хэрхэвч чаддаггүй. Тэдний тоо цөөхөн байх аваас эрх мэдэл нь үлэмж их болдог, гэхдээ аюулгүй байдал нь төдий хэрээр доройтдог. Хэрэв тоогоод олон байх юм бол эрх мэдэл нь шалихгүй, харин аюулгүй байдал, нь бат бэх. Ийнхүү эрх мэдэл зузаарахын хэрээр аюулгүй байдал нь ганцаар эзэрхийлэгч эзэнд өөрт нь хүртэл хэврэг болдог. Эзэрхий эзний толгой дээр хэтийдсэн эрх мэдэл, дэндүү их аюул хоёр адилхан буумуй.

	Тэр учраас язгууртны хүрээнийхэн үе залгамжлах шинж чанартай болоод ирэхлээр үй олон сурвалжтанууд нь засаглах арга маягаа баахан зөөлрүүлдэг, гэвч буянт үйл нь өчүүхэн тул улс даяараа хөнгөмсөг зан, цалгар назгай хийгээд залхуу хойргын сэтгэлэгт шигдэн ордог. Үүнээс шалтгаалж улс нь үйл хэргээ явуулах эрчим чадал ч үгүй, хөдөлгүүр хүч ч үгүй болдог.

	Хэрэв хууль цааз нь сурвалжит гаралтуудад таатайхан зугаа цэнгэлээс илүүтэйгээр засаглахын осол сүйрэл, зовлон зүдүүрийг мэдрүүлж байх аваас язгууртнууд зарчмынхаа гол амин сүнсийг аваад гарч чаддаг. Улс нь ийм нөхцөл байдалд орших аваас гаднаас аюул осол заналхийлэх юм гэхэд ямагт сонор соргог хандах бөгөөд дотоод байдал нь бат байх учиртай.

	Тогтвортой аюулгүй байдлын мэдрэмж нь хаант улсын алдар цуу хийгээд аюул заналгүй оршиход шаардлагатай байдаг бол бүгд найрамдах улс харин аль нэг юмнаас цаг үргэлж сэрэмжилж байх ёстой. Герегүүд персүүдээс айхдаа хуулиа чанд сахисан. Карфаген, Ром хоёр бие биеэ заналхийлж байж аль аль нь хүчирхэгжсэн. Гайхууштай нэг юм бий! Эдгээр улс аюул заналгүй тогтнохынхоо хэрээр тогтоол ус лугаа адил амархан өмхийрч муудсан гэж байгаа.

	 

	VI БҮЛЭГ. Хаант улсын зарчим идэгдэх нь

	Ард олон сенат, түшмэд, шүүгч нарын үйл ажлаа явуулах эрхийг халмагц ардчилсан улс орон мөхдөг бол хаант улсууд язгуур угсаатны онц эрхийг болон хотуудын давуу эрхийг аажим аажмаар хасаад ирэхлээр ялзарч доройтдог. Чингээд ардчилсан улс орон бүгдийн дарангуйлал руу чиглэдэг бол хаант улс ганц хүний эзэрхийлэл рүү дөхдөг.

	Хятадын зохиолч бичихдээ: «Эзэнт улс Цин, Суи яагаад мөхсөн бэ гэвэл тэргүүлэгч эзэд нь эртний хуанди нарын адилаар хаан хүний ганц үйлдвэл зохих ерөнхий хяналтаар засаглалаа хязгаарлахын оронд шууд өөрсдөө удирдан залах гэсэн»49 гэжээ. Хятадын зохиолч энд Нанхиадын бараг бүхий л эзэнт гүрний үжрэн доройтсоны шалтгааныг өгүүлж байнам.

	Хаан нь хэвийн ёс журмыг дагахын оронд тэрийгээ өөрчлөн агуу хүчтэй гэдгээ улам улмаар харуулах гэж бодсоноор, нэг хэсэг хүний зүй ёсоор эрхэлж буй албан тушаалыг өөр бусдад дураараа шилжүүлэх гэж булаан авснаар, өөрийнхөө хүсэл зоригоор бус санаанд нь юу орсноор шийд гаргах дуртай болсноор эзэнт улс мөхдөг.

	Хаан бүхий л юмыг ганц өөртөө хамааруулснаар, улсаа нийслэлээ гэж үзсэнээр, нийслэлээ ордноо гэж тооцсоноор, ордноо өөрийгөө гэж бодсоноор эзэнт улс мөхдөг.

	Түүнчлэн, хаан бээр эрх мэдэл, байр байдал, ард олныхоо хайр хүндэтгэлийн тухайд зөв ойлголтгүй, ганцаар эзэрхийлэгч өөрийгөө байнга хутганы ирэн дээр яваа гэж боддог лугаа адил аюулгүй байдалдаа итгэл төгс байх ёстой гэдгийг үл анзаарснаар эзэнт улс мөхдөг.

	 

	VII БҮЛЭГ. Уул сэдвийн үргэлжлэл

	Эрхэм дээд эрх тушаал нь сүүлчийн бооллогын ёсны тэмдэг болсноор, ихэс түшмэдээс ард олны хайр хүндэтгэлийг булааж авснаар, улмаар тэднийг дураараа дургигч засгийн хөөрхийлөлтэй зэвсэг болгон хувиргаснаар хаант улсын зарчим завхардаг.

	Нэр төр, хүндэтгэл хоёрын амин холбоо алга болсноос хаант улсын зарчим бүр ч доройтдог. Үүнд, хүн бээр нэр төргүйн булай, хиймэл гоё хүндэтгэл хоёроор нэгэн зэрэг булхуулж явдаг.

	Хаан шударга ёсоо хатуу ширүүн ёсоор сольж, үүнд Ромын эзэн хаадын адил Далайн мөгөөрс (медуз)-ийн толгойг энгэртээ зүүж, Коммодын хөшөөндөө дүрслүүлсэнтэй адил догшин ширүүн дүр эсгэж явснаар нөгөөх зарчим нь сүйрдэг.

	Өчүүхэн өөдгүй хүмүүс боолчлолынхоо агуугаар сайрхан бардамнаж, эзэн хаандаа л бүхнийг зориулах ёстой тул эх орныхоо өмнө хүлээх аливаа үүргээс ангижирсан хэмээн боддогоос хаант улсын зарчим ялзардаг.

	Эзэн хааны эрх мэдэл чангарахын хэрээр аюулгүй байдал нь сулардаг (бүхий л цаг үед ийм байсан), хэрэв энэ үнэн бол, хааныхаа засгийг мөн чанарыг нь алдагдтал ялзруулсан хүмүүс цог жавхлант эзнээ доромжилж, түүнийхээ эсрэг ялт үйлдэл хийгээгүй болж таарах уу?

	 

	VIII БҮЛЭГ. Хаант засаглалын зарчим алдагдахын аюул осол

	Улс бүгд найрамдах засаглалаас хаант засаглал руу ч юм уу, хаант засаглалаас бүгд найрамдах руу давшин ордог шиг төв даруу засаглалаас мөн адил төв төвшин засаглал руу шилжихэд аюул осол үүсдэг юм биш. Улс нь унаж, төв даруу маягийн засаглалаас дарангуйлал руу чиглэдэгт л хамаг учир начир нь байгаа юм.

	Европын улс түмний олонхыг одоо ч зан заншлаар удирдаж байна. Хэрэв удаан хугацаагаар эрх мэдлээ хэтрүүлэн хэрэглэсний ч юм уу, жинтэйхэн ялалтын үрээр дарангуйлал европын аль нэг газарт тогтлоо гэхэд ямар ч зан заншил, уур амьсгал тэснэ гэж байхгүй. Ертөнцийн энэ сайхан хэсэгт хүний мөн чанар нөгөө гуравт (нөгөө гурван тив) үзэж буй адил доромжлолыг юутай ч гэсэн нэг хэсэг хугацаанд тэвчих юм биз дээ.

	IХ БҮЛЭГ. Тайж язгууртнууд хаан ширээг хамгаалахаар юутай их тэмцдэг тухай

	Английн тайж язгууртнууд өөрсдийгөө I Шарльтай хамт хаан ширээний эвдэрхий хэмхэрхий үлдэгдлийн доор авсалсан. Түүнээс өмнө Францын II Филипп «эрх чөлөө» гэдэг үгийг францчуудын чихэнд сонсгоход хаанд захирагдах нь нэр төрийн хэрэг хэмээн үзэж, эрх мэдлээ ард түмэнтэй хуваалцахыг гутамшигт тооцдог эзэн ширээнийхэн тайж язгууртнуудын зүгээс ямагт дэмжлэг олдог байжээ.

	Австрийн хаадын ордон мажарын хэргэм зэрэгтнүүдийг цаг үргэлж шахан хавчдаг асан нь тодорхой. Чингэхдээ мажарын хэргэмтнүүд ямар үнэ цэнтэй тус хүргэх вэ гэдгийг тэд тааварладаггүй байсан. Австрийн ордон гар хоосон ард олноос нь мөнгө татах гэдэг байж. Тэнд оршин суудаг хүмүүсийг танин мэдэх гэж хичээдэггүй байж. Гаднын олон хаад тэдний улсыг хуваан авахад эзэнт улсын царцанги, үхээнц болсон бүхий л бүрэлдүүн хэсэг нь дараа дараалан унаад өгчээ. Амьдрал бол зөвхөн тайж язгууртнуудад л үлдэж. Эгдүү нь хөдөлсөн энэ тайж язгууртнууд гомдлоо мартаж, өршөөх, үхэхийг дуудах алдар нэрийн дуу хоолойд итгэнхэн тулалдаанд шамдан оржээ.

	 

	X БҮЛЭГ. Эзэрхий улсын зарчим эвдрэх тухай

	Эзэрхий улсын зарчим цаг үргэлж эвдэрч доройтдог нь өөрийнхөө цаад мөн чанараас шалтгаалж буй хэрэг. Өөр засаглалт улс гүрэн бол зарчмыг нь хөсөрдүүлсэн онцгой нөхцөл байдлын улмаас сөнөдөг. Эзэрхий улсын энэ зарчим, хэрэв аливаа санаанд оромгүй шалтгаан л үхширэхийг нь хойш татахгүй бол дотоод нүглээсээ болж мөхдөг. Тэр учраас, цаг уур, шашин шүтлэг, байр байдал буюу ард түмний сүр сүлднээс үүдсэн онцгой нөхцөлийн улмаас ямар нэгэн ёс журмыг баримталж, аливаа дүрэм горимд захирагдахаас өөр аргагүйд тулсан цагт л ердөө тэсэж үлдэж болох юм. Энэ бүхэн мөн чанарт нь харшилдаг, чингэхдээ хувиргадаггүй, хүмүүнлэг бус чанар нь янзаараа үлддэг, тэр зарчим нэг хэсэг хугацаанд зөвхөн зөөлөрч нугарч л болох юм.

	 

	XI БҮЛЭГ. Зарчим хөдөлшгүй бат байх юм уу, эсвэл үхширэн муудсанаас ямархан үр дагавар үүдэн гарах вэ?

	Засаглалын зарчим нэгэнт үхширч доройтсон бол дөмөг сайн хууль тааруухан болж хувираад улсынхаа эсрэг эргэдэг. Хэрэв тэр зарчим ариун байх аваас барагтай хууль ч сайны нөлөөг дагадаг. Зарчмын хүч нь бүхнийг зангидан барьдаг.

	Критянчууд өөрсдийнхөө засаглагчдыг хууль мөрдүүлэхээр шахахдаа нэгэн онцгой арга хэрэглэдэг асан. Энэ нь бослого байжээ. Иргэдийн нэг хэсэг босож дургүйцлээ илэрхийлэн эрх баригчдыг зугтаалгаад, хувийн аргаар амьдрахаар буцаж ирэхийг нь албаддаг ажгуу. Үүнийг хууль ёсны үйлдэл хэмээн үздэг байж. Бослогыг эрх мэдлээ хэтрүүлэн ашигласныг эсэргүүцэх хэрэгсэл болгосон ийм байгууллага аль ч бүгд найрамдах улсыг унагааж дөнгөнө гэж санагдаж болох юм. Гэтэл бүгд найрамдах Крит улсыг сөгтгөж дийлээгүй. Учир юунд вэ гэвэл:

	Хуучны хүмүүс эх орноо чин үнэнчээр хайрласан ард түмнийг ярихдаа критянчуудыг нэрлэдэг бөлгөө. Платон өгүүлэхдээ, «Эх орон бол критянчуудад нэн энхэр дотно үг» гэсэн билээ. Тэд үүнийг эх хүн хүүхдээ хайрлахдаа хэрэглэдэг үгээр илэрхийлжээ. Эх орноо хайрлах нь бүхнийг засаж залруулдаг.

	Польшийн хуульд мөн бослого хэмээх үг буй. Гэвч үүнээс үүдэн гарсан таагүй явдал ганц Критийн ард түмэн л ийм ерөндгийг урагштай хэрэглэх чадвартай байсан нь ив илэрхий.

	Герегт тогтоосон биеийн тамирын дасгал бас л засаглалын зарчмын сайнтай учир холбогдолтой байжээ. Платон өгүүлэхдээ: «Ласедемончууд болон критянчуудын үүсгэсэн энэ суутай академиуд нь тэр улс түмнийг дэлхий дахинд нэр хүнд бүхий зиндаанд аваачсан. Ичингүйрэл эхлээд тэвдүүлдэг, дараа нь нийтийн тусын тулд бууж өгдөг» гэжээ. Платоны үед энэ байгууламжууд цэргийн урлаг хэмээх их үйлстэй учир холбогдоод гайхамшигтай асан. Гэвч герегүүд нэгэнт сайн үйлээ алдсаны дараа тэр байгууламжууд уул урлагийг харин сүйтгэсэн. Хүч тамирын дасгалын талбайд бие махбодоо чийрэгжүүлэхийн тулд бус ужид цэнгэлд самуурах гэж очдог болжээ.

	Плутарх өгүүлэхдээ, өөртэй нь нэгэн үед амьдарч байсан ромчууд хүч тамирын дасгалын тоглолтыг герегүүдийн боолчлолд унах гол шалтгаан болсон хэмээн боддог байсан гэжээ. Энэ бол тийм биш, харин герегүүд бооллогын ёсонд ойчсон нь хүч тамирын дасгалыг нь баллаж хаясан аж. Плутархийн үед шалдан нүцгэн тэмцэлддэг агаад барилдааны дасгал хийдэг байсан хүрээлэнгүүд залуу хүмүүсийг эвдэж, жигшүүртэй муухай тачаалыг нь өдөөн жаргал цэнгэл хөөцөлдөгчид болгожээ. Гэтэл Эпаминондын үед чухамхүү барилдааны дасгалын ачаар Левкратын дэргэдэх тулалдаанд фиванчууд ялж гарсан гэж байгаа.

	Гол зарчмаа алдаагүй улсад бараг бүх хууль сайн буй. Эпикур эд баялгийн тухайд өгүүлсэн нь: «Сав суулга дахь шингэн бодис нь гашлах бус сав суулга нь өөрөө бээж өмхийрдөг» гэсэн билээ.

	 

	XII БҮЛЭГ. Уул сэдвийн үргэлжлэл

	Ромд шүүгчдийг сенатч нарын давхаргаас шилж авдаг байжээ. Герегчүүд энэ эрх дархыг морьтнуудад нэвтрүүлжээ. Друз үүнийг сенатч нарт хийгээд морьтнуудад, Силла гагцхүү сенатчуудад, Котта болбоос сенатчууд, морьтнууд болон нийтийн сангийн трибун нарт дамжуулжээ. Цезарь трибун нарыг хассан. Антоний сенатчууд, морьтнууд хийгээд зуутуудаас аравтуудыг бүрдүүлжээ.

	Бүгд найрамдах улс ялзран доройтоход энэ ялзралыг арилган, зарчим юугаа сэргээхээс өөр аргаар шинээр гарч ирж буй ямар ч муу муухайгаас хагацна гэж байхгүй. Өөр аль ч ерөндөг хэрэглэлээ гэхэд ашиг ч үгүй, эсвэл шинэ эмгэг зовлон үүднэ. Ромыг гол зарчмаа алдаагүй үед эрх мэдлээ хэтрүүлэн хэрэглэнэ гэж эмээлгүйгээр аливаа шүүн таслах хэргийг сенатч нарт даалгаж болдог байжээ. Гэвч ялзарч унасан үед нь шүүн таслах хэргийг сенатчуудад ч, морьтнуудад ч, нийтийн сангийн трибун нарт ч, энэ гурвын хоёрт нь ч, эсвэл гурвуулд нь хамтруулаад ч, ер хэнбугайд ч даалгаад ямар ч нэмэргүй болжээ. Морьтнуудад сенатч нараас давуутай буянт үйл гэх юмгүй, трибун нар морьтнуудаас илүү гарах юмгүй, морьтнууд нь зуутынхантай нэг наймааны бараа болжээ.

	Ромын ард түмэн патрицианчуудын албан тушаалд томилогдох цаг ирэхтэй зэрэг ард олноос гарвальтай зулгуйчууд засгийн газарт дураараа дургигчид болчхож магадгүй гэж бодох нь зүй ёсны хэрэг байлаа. Гэтэл үгүй ээ, плебейчүүдийг засгийн газрын албан тушаалд орох замыг нээсэн ромчууд эдгээр тушаалд ямагт патрицианчуудыг сонгодог байв. Учир нь гэвэл энэ ард түмэн чин зоригтой, агуу сэтгэлтэй, үүний сацуу чөлөөтэй. Эрх дархын хойноос үхэн хатан хөөцөлддөггүй асан. Харин зарчим юугаа алдсан үедээ эрх мэдэл нь хэдийгээр нэмэгдсэн ч хянуур сэргэг нь багасжээ. Чингээд эцсийн бүлэгт энэ ард түмэн өөрийгөө тамлагч, өөрийнхөө боол болж хувирчээ. Эрх чөлөөнийхөө идэрхэг хүчийг алдаж, хүчин доройтохын хийгээд задгайрч завхрахын ангал руу унажээ.

	 

	XIII БҮЛЭГ. Сайн үйлтэй ард олны тангараг өргөхийн хүч

	Хөл толгойгоо алдахгүй гэж бүр хожмын үе хүртэл тэмцэлдэж, ядуувтар амьдрал, төв дарууг урт удаан хугацаанд эрхэмлэн дээдэлсэн ромчууд шиг ард түмэн энэ ертөнцөд гарч ирээгүй хэмээн Тит Ливий хэлжээ.

	Тангараг Ромын ард түмэнд их хүчтэй байсан нь юу вэ гэвэл тэднийг хууль чандлан сахиулах гэж албадах шилдэг арга хэрэгсэл огоот үгүй байжээ. Энэ ард түмэн өргөсөн андгай тангарагтаа үнэнч байхын тулд алдар нэрийн төлөө ч, эх орныхоо төлөө ч огоот үл үйлдэм зүйлийг нэг бус удаа хийж байсан Консул Квинт Цинциннат бээр хотод эквууд хийгээд волыкуудын эсрэг цэрэг дайчлах гэтэл трибунуудын эсэргүүцэлтэй тулгарчээ. Чингээд тэр бээр «за яах вэ, урьд жилийн консулд тангараг өргөсөн бүх хүн миний тугийн араас алхаг» гэжээ. Энэ тангараг хамаагүй, тангараг өргөхөд Квинт энгийн байсан гэж трибунууд дуу алдан өгүүлээд ямар ч нэмэр болсонгүй. Цугларсан олон удирдагч нараасаа илүү сүсэг бишрэлтэй болж таарчээ. Тэд трибун нарын ухвар, тайлбарыг ер хайхарсангүй.

	Мөнөөх олон түмэн Ариун дагшин ууланд гарахыг хүсэхдээ дайнд консулуудыг дагаж явахаар тэдэнд өргөсөн тангараг ёсоор болохгүй гэдгээ мэдэрсэн байна. Чингээд консулуудаа алах санаа агуулахад, үүний дараа өргөсөн андгай тангараг нь хүчин төгс хэвээр үлдэнэ гэж тэдэнд ойлгуулсан аж. Тэдний ялт хэрэг үйлдэх бодол санаагаар нь тангаргаа няцах талаарх ойлголт нь ямархан байсныг шинжиж үзэж болох юм.

	Канны дэргэд болсон тулалдааны дараа айж хулчийсан ард олон Сицил рүү явахыг боджээ. Гэтэл Скипион тэднийг Ромд үлдээхээр андгай тангаргийг нь авсан аж. Тангаргаа няцах айдас нь өөр бүхий л айдсаас давж гарч байжээ. Ром хот далайн шуурганд шашин, ёс заншил хэмээх хоёр зангуугаар тогтож буй хөлөг онгоц мэт байв.

	 

	XIV БҮЛЭГ. Улсын байгууламжид оруулсан өчүүхэн төдий өөрчлөлт зарчим завхрахыг яахин үүддэг вэ?

	Аристотель өгүүлэхдээ, Картажийн бүгд найрамдах улсыг их тохитой улс50 байсан гэжээ. Полибий51 мэдээлэхдээ, пуникийн хоёрдугаар дайны үед Картаж улсыг нэг зохисгүй явдал дайрсан нь гэвэл сенат нь бараг бүхий л эрх мэдлээ алдчихсан байсан гэжээ. Тит Лив мэдээлэхдээ, Ганнибал Картаж улсад буцаж ирээд дээд түшмэд болон тэргүүн иргэд нь улсын сан хөмрөгийг завшиж, эрх мэдлээ хэтрүүлж байна гэж үзжээ. Ийнхүү захирагч түшмэдийн буян сенатын эрх мэдэлтэй хамт унажээ. Бүх юм мөнөөх л зарчмаас урган гарчээ.

	Ромчуудад хянан шалгалгын ид шидтэй үйлдэл байсныг бүгд мэддэг. Уг шалгалга яршиг төвөгтэй санагдаж байсан цаг бий. Гэвч түүнийг ямар ч гэсэн авч үлдсэн юм. Учир нь гэвэл нийгэмд нүгэл гэхээс илүү тансаглал байсан юм. Клавдий тэрийг сулруулсан. Үүнд эл сулралаар нүгэл нь тансаглахуйгаас бүр ч даваад гарчээ. Хянан шалгалга нэг үгээр хэлэхэд аяндаа алга болсон байна.

	Тэрхүү шалгалга оршин тогтнох хугацаандаа нэг үе суларч, нэг үе шаардлагатай гэдгийг нь хүлээн зөвшөөрч, дахин сэргэж, эцсийн бүлэгт бүр хэрэггүй болох цаг хүртлээ Август, Клавдийн ноёрхлын үед бүрмөсөн зогссон юм.

	 

	XV БҮЛЭГ. Гурван зарчмыг хэвээр үлдээх эрчимтэй арга

	Намайг зохих ёсоор ойлгоё гэвэл дараагийн дөрвөн бүлгийг унших буй за.

	 

	XVI БҮЛЭГ. Бүгд найрамдах улсын онцгой шинж чанар

	Аливаа бүгд найрамдах улс мөн чанараараа жижиг газар нутагтай байх ёстой. Газар нутаггүй бол оршин тогтнож чадахгүй. Томоохон бүгд найрамдах улсад үлэмжхэн баялаг хуралддаг. Тэр учраас хүмүүсийн хүсэл бодол төв даруу бус байдаг. Иргэд дэндүү их ачаа үүрдэг. Хувийн ашиг сонирхол сүрхий гаардаг. Хүн эхлээд эх оронгүйгээр аз жаргалтай, агуу их, алдар суутай болж болох юм байна гэж мэдэрдэг. Удалгүй эх орныхоо балгасан дээр зөвхөн ганцаараа агууд хүрч болох юм байна гэж итгэдэг.

	Томоохон бүгд найрамдах улсад нийтийн сайн сайхан мянга түмэн зүсэн зүйлийн бодолд уягддаг. Бүх хүн тэрийг ашиглаж чаддаггүй. Тэр нийтийн сайн сайхан санаандгүй тохиолдлоос хамаардаг. Жижиг улсад бол тэр амьд мэт мэдрэгдэж, ухаан санаанд тов тодорхой тусдаг. Иргэн бүхэнд илүү ойр байдаг. Хорлонт хэрэгт зай бага, ийм^учраас хамгаалал нь өчүүхэн.

	Ласедемон улс нэн урт удаан хугацаанд оршин тогтносон, учир нь гэвэл, хэдийгээр дайн дажинд нэрвэгдэж байсан ч гэсэн газар нутагтайгаа үлдсэн. Ласедемоны ганц зорилго нь эрх чөлөө байсан. Эрх чөлөөнийх нь ганц давуу тал нь алдар нэр байсан.

	Герегийн бүгд найрамдах улсуудын амин сүнс нь газар нутагтаа хуульдаа ханддаг шигээ сэтгэл дүүрэн байсан бүлгээ. Афин улс алдар нэрийн төлөө байсан бөгөөд түүнийгээ Ласедемонд өгсөн. Тэгэхдээ, давын түрүүнд чөлөөт улс түмнийг удирдахад, боолчуудыг засаглахад биш ээ, юуны өмнө холбоог нураахад биш ээ, түүний магнайд байх. Тийн авч засаглалын хэлбэрээрээ нэгэн хаант улс гараад ирэхтэй зэрэг бүх юм баларсан. Энэ засаглалын цаад санаа нь газар нутгаа өргөтгөхөд илүүтэй чиглэжээ.

	Ердийн нөхцөлд ганц хотоос бүрдсэн улсад бүгд найрамдах засаглалаас гадна ямар нэгэн өөр засаглалаар оршин тогтноход амаргүй. Тийм жижигхэн улсын хаан нь дарангуйллыг хэрэглэх нь аргагүй. Юу вэ гэвэл, лут их эрх мэдэлтэй, тэр эрх мэдлээ ашиглах буюу түүндээ үг дуугүй захирагдахыг албадах өчүүхэн арга хэрэгсэлтэй. Ийм учраас улс түмнээ дарлах болдог. Нөгөөтээгүүр, тийм хаан гадаадын юм уу, дотоодын хүчний дайралтад амархан өртдөг. Ард олон нь хэзээ л бол хэзээ хааныхаа эсрэг цугларан босож болно. Гэхдээ зөвхөн ганц хотын хаан хөөгдөхөд бүх юм зүйл дуусаж буй хэрэг. Хэрэв хаан олон хоттой бол юм зөвхөн эхэлж буй гэсэн үг.

	 

	XVII БҮЛЭГ. Хаант улсын онцгой шинж чанар

	Хаант улс хэмжээ дамжаагаараа дунд зэргийн байвал зохилтой. Хэрэв жижиг бол бүгд найрамдах улс болон бүрэлдэж болох юм. Хэрэв хэтэрхий том бол тус улсын ихчүүл нь байр байдлаараа хүчирхэг болж, хааныхаа нүднээс далд, түүнийхээ ордноос зайтай өөрийн хувийн ордонд залранхан суугаад хууль, ёс заншлын холбогдолтой яаралтай залхаан цээрлүүллээс хамгаалагдан эзэндээ захирагдахгүй байж магадгүй юм. Үлэмж хол, их удаан ирэх заналхийллээс айхгүй болчхож мэдэх юм.

	Ийм учраас Шарлмань (Агуу их Карл) эзэнт гүрнээ дөнгөж босгоод, хуваахад хүрсэн, үүний шалтгаан гэвэл, мужуудын захирагч нар үгэнд нь орохгүй болчхож магадгүй хэмээн, нөгөөтээгүүр, тэднийг илүү чих зөөлөнтэй болгох гэж эзэнт гүрнээ хэд хэд хуваах шаардлагатай тулгарсан.

	Александрыг үхсэний дараа түүний эзэнт гүрэн задарсан. Герег, Македоны ихчүүлийн хийгээд байлдан дагуулсан өргөн их газар нутагт тархан суусан чөлөөт, ялгуулсан удирдагчдын захирагдахыг яаж албадаж байсан юм бол доо?

	Атиллийг наснаас нөгчмөгц эзэнт улс нь тарсан. Талхинаас нь салсан хаад ноёд тэр гинжээр дахин гавлуулах хүсэлгүй байжээ.

	Ийм нөхцөлд хэмжээлшгүй эрхт засаглалыг яаралтай тогтоох замаар, өөрөөр хэлбэл байлдан дагууллын гайг дагуулсан шинэ гай хөөгөөр унахыг нь зогсоож болно!

	Гол мөрөн далайн устай нийлэлдэх гэж зорин урсдаг. Хаант улс гүрэн эзэрхий засаглалд уусах гэж тэмүүлдэг.

	 

	XVIII БҮЛЭГ. Испанийн хаант улс онцгой нөхцөлд оршиж байсан тухай

	Испанийн жишээг эш татлаа гэж намайг бут ниргэхгүй байх болтугай. Энэ жишээ юуны өмнө миний санааг нотолж байгаа юм шүү. Испани Америкийг барьж байхын тулд эзэрхэг улс ч хийгээгүй юмыг үйлдсэн. Оршин суугчдыг нь алж хядсан. Колонио хэвээр авч үлдэхийн тулд амин зуулгаар нь хүртэл өөрөөсөө хараат байлгасан.

	Испани Нидерландыг эзэрхэг балмад аргаар захирах гэж оролдсон. Үүнийгээ огоороход нь зовлон нь нэмэгдсэн. Нэг талаар, валлончууд испаничуудаар засаглуулахыг хүсээгүй. Нөгөөтээгүүр, испани цэргүүд валлон дарга нарт захирагдахыг огоорсон.

	Испани Италид удаан тогтсон, яагаад вэ гэвэл ердөө энэ улсыг хөлжүүлэх гээд хоосорсон. Үүнд, Испанийн хаанаас хагацахыг хүсэгч хүмүүс мөнгөнөөс нь цааргалах бодолгүй байжээ.

	 

	XIX БҮЛЭГ. Эзэрхий засаглалын онцгой шинж чанар

	Том эзэнт гүрэн орших нь эзэрхий засгийн урьдчилсан нөхцөл болой. Дээд эзний тогтоол шийдвэрийг илгээдэг газар алс хол болбоос энэ шийдвэрийг хурдан хэрэгжүүлж тэнцвэрийг нь олдог, алс хол оршдог мужийн захирагч нар юм уу, түшмэд хэнэггүй хайхрамжгүйгээсээ айдаг, хууль нь нэг хүний толгойд байдаг, санаандгүй гарч болох бүхий л явдлыг тооцон хуулийг үргэлж өөрчилдөг, улсын хил хязгаар өргөжихийн хэрээр тоо нь ямагт олширдог байх хэрэгтэй юм.

	 

	XX БҮЛЭГ. Түрүүчийн бүлгүүдийн гаргалга

	Хэрэв жижиг улсууд цаад мөн чанараараа бүгд найрамдах улс байх ёстой бол дунд зиндааны улсууд хаанд захирагдаж, эзэн хаант улсууд эзэрхийлэгчийн ноёрхолд оршдог, үүнээс үүдэн засаглалын зарчмаа хэвээр үлдээхийн тулд улс хэмжээ хязгаараа өөрчлөхгүй авч явах нь зүй. Улсын амин сүнс нь газар нутгийнхаа хил хязгаарыг өргөтгөсөн юм уу, явцууруулснаас хувирч өөрчлөгдөж байх учиртай.

	 

	XXI БҮЛЭГ. Хятадын эзэнт улсын тухай

	Эл номыг дуусгахын өмнө энэ хүртэл миний өгүүлсэн бүхнийг үгүйсгэж мэдэх нэг эсэргүүцэлд хариу баръя. Манай шашин номлогчид өргөн уудам Хятадын эзэнт улсыг өөрийнхөө зарчимд айдас, нэр төр, буянт үйлийг хамтад нь цогцолгосон гайхамшигтай улс гэж ярьж байх юм. Тэгэхээр миний тогтоосон засаглалын гурван зарчмын ялгаа дэмий болж таарч байх шив.

	Аливаа хэрэгт бэрээдүүлж албадуулдаг ард түмэнд нэр төр бий гэдгийг яаж ухаарахыг би мэдэхгүй байна.

	Түүний сацуу манай шашин түгээгчдийн өргөн дээдэлж буй энэ буянт үйлийн тухай худалдаачид зарим нэг мэдээлэл өгсөн. Хятад түшмэдийн дээрэмдлэгийн талаар тэдний юу ярьсныг сонсогтун агуу их хүн милорд Ансоныг би бас гэрчийн этгээд болгож байгаа юм.

	Нөгөөтээгүүр, эзэн хаан (хуанди) шинээр орсон хунтайж52 нарт эс таашаагдах шүүх байгуулсан тухай П. Пареннений захидлуудаас үзвэл энэ нь урьдаас бодож боловсруулсан төлөвлөгөөгөөр байнга мөрдөх аймшигт хэрцгийлэл; дүрэм горим хэрэглэн, өөрөөр хэлбэл даанч ажиггүйгээр амьд хүнийг гутаах доромжлол байсан нь ив илэрхий.

	Бидэнд бас Хятадын засаглалын тухай де Мэраны болон нөгөө Пареннений захидлууд бий. Тавьсан асуултуудад нь нухацтай хариулт өгсний дараа түүний бүхий л ид шид алга болжээ.

	Шашин номлогчид эмх журмын өнгөн талд хууртаж, нэг хүн байнга дур зоргоороо засаглахад өөрсдөө бас тийм аргаар захирагддаг, үүнийг Энэтхэгийн хаадын ордонд олж харахдаа тун ч таатай байдгаас чингэж байгаа хэрэг биш биз дээ? Ордонд томоохон өөрчлөлт хийхээр тэнд очоод зовлонг тэртэй тэргүй дааж давж гарах ард олныг ятгаснаас эзэн хаадыг юу дуртайгаа хийх нь таны эрх гэж үнэмшүүлэх нь илүү амар байдгаас ч болдог юм болов уу?

	Эцсийн бүлэгт, төөрөгдөлд ч бас үнэний хувь бий. Өвөрмөц онцгой, нэг ёсондоо цорын ганц нөхцөл байдлаас улбаалан Хятадын засгийн газар санаснаас тийм ч их ялзарч доройтоогүй байж болно оо. Энэ оронд ерөнхийдөө цаг уураас үүдэх шалтгаан ёс суртахууныг хурцалж өгөөд нэг ёсны гайхамшгийг бүтээдгийг үгүйсгэх аргагүй.

	Хятадын цаг агаар хүн амын өсөж үржихэд гайхалтай тааламжтай. Тэнд бүсгүйчүүд сав их сайтай, ертөнцийн хаана ч ийм газар байхгүй. Хамгийн хэрцгий эзэрхэг засаг ч хүн амын өсөж үржихэд саад хийж чаддаггүй. Хуанди нь Фараон шиг «Тэднийг утга учиртай хавчъя» гэж хэлж түвдэхгүй. Харин Неронтой адил хүн төрөлхтөн нэг л толгойтой байгаасай гэж хүсэх байх. Хэдийгээр харгис засагтай ч Хятад цаг агаарынхаа нөлөөгөөр ямагт өсөж үржинэ, хэрцгий засгийг дийлж гарна.

	Хятадад аль ч орны адил тутарга ургадаг, иймээс байнгын өлсгөлөнд нэрвэгддэг. Ард олон өлсгөлөнгөөр үхэхээрээ амин зуулгын хойноос тархаж тэнүүчилдэг. Газар газрын гурав, дөрөв, таван хулгайч нийлж дээрэмчний бүлэг бүрдүүлдэг. Ихэнх хэсгийг нь тэр дор нь устгадаг, заримынх тоо нэмэгддэг, дахиад л цааш нь харуулдаг. Гэхдээ, алс хол орших тун олон мужуудад аль нэгэн бүлэгт нь аз заяа нүүрлэж болно. Тийм бүлэг тогтон хүчирхэгжиж арми бүрдүүлэн нийслэл рүү чиглэн дайван (дээрэмчний ахлагч) нь хаан ширээнд залардаг.

	Юмны зүй тогтол тийм бөгөөд тааруухан засгийн газар эхлээд тэнд шийтгүүлдэг. Гэнэт үймээн самуун дэгддэг, яагаад тэр вэ гэвэл ард олон нь хүнс тэжээлээр дутагддаг. Бусад улс оронд эрх мэдлээ хэтрүүлснийг их л хойрго засаж залруулдаг, учир юу вэ гэвэл үр хөнөөл нь төдий л мэдрэгддэггүй. Хаан нь энэ тухай Хятадынх шиг тийм хурдан, шийдэмгий маягаар мэдээлэл авдаггүй.

	Хятадын хуанди манай хаад шиг барагтай засаглах юм бол нөгөө ертөнцөд тарчлан зовно, тэнд хүчин буурч, ядуу зүдүү болно гэж боддоггүй байна. Хуанди, засаглал нь муу бол хаан ширээнээсээ шилжинэ, амь насаа алдана гэдгийг мэддэг байна.

	Хэдийгээр хүүхдүүдээ хөсөр хаядаг ч гэсэн хүн ам нь байнга өсөж үржих тул газраасаа амь тэжээх атга будаа ч гэсэн хураахаар цөхрөлтгүй хөдөлмөрлөх хэрэгтэй. Үүнд, засгийн газрын зүгээс ихээхэн анхаарал халамж шаардлагатай. Засгийн газар нь хөдөлмөрийнхөө үр шимийг алдахаас айлгүйгээр бүх хүнийг ажиллахыг цаг үргэлж шавдуулдаг. Энэ нь иргэний засаглал гэхээсээ илүүтэй гэр бүлийн засаглал юм даа.

	Олон түмний тун ч их ярьдаг журам тогтоохын шалтгаан нь ийм юм. Хуулийн ноёрхлыг ганцаар эзэрхийлэхийн ноёрхолтой холбох гэсэн, гэвч эзэрхийлэлтэй холбосон бүх юм нь хүчээ нэгэнт алддаг байна. Энэ ганцаар эзэрхийлэх засаглал золгүй явдалдаа шахагдан дэмий л өөртөө тэрхүү гинжийг зүүх гэсэн. Энэ гинжээр зэвсэглээд бүр ч аймшигтай болсон.

	Чингэхээр Хятад бол эзэрхий улс юм. Зарчим нь айлгах сүрдүүлэх. Эхний хаант гүрнүүдийн үед эзэнт улс асар том биш байсан тул энэ хэлбэрийн засаглалаас аль нэг хэмжээгээр зайлсхийж байсан байж магадгүй. Одоо бол тийм юм байхгүй.

	
ХОЁР ДАХЬ ХЭСЭГ

	
ЕСДҮГЭЭР ДЭВТЭР

	I БҮЛЭГ. Бүгд найрамдах улсууд аюулгүй байдлаа яаж хангадаг вэ?

	Жижигхэн бүгд найрамдах улс гадаадын дайсны хөлд үрэгддэг, харин том улсууд дотоод яр шархнаасаа болж сүйрдэг.

	Энэ хоёр золгүй явдал сайн, муугаасаа хамаарахгүй ардчилсан улсуудыг ч, хаант улсуудыг ч адилхан дайрдаг. Гай зовлон нь мөн чанарт нь байгаа юм. Хэлбэрийг нь яаж ч өөрчлөөд үүнийг засах арга байхгүй.

	Хүмүүс, хэрэв бүгд найрамдах байгууллын бүхий л дотоод чанар чансааг хаант засаглалын гадаад хүчинтэй таацуулсан онцгой байгуулал л бодож олоогүй бол эцсийн бүлэгт ямагт нэг хүний захиргаанд явахаас өөр аргагүйд тулгарах сүрхий магадлалтай. Би холбооны улсын тухай ярьж байна шүү.

	Засаглалын энэ хэлбэр нь гэрээ юм. Гэрээ ёсоор хэд хэдэн улс төрийн байгууллага нийлж ганц дорвитойхон том улсыг бүрдүүлэх хүсэлдээ хөтлөгдөн иргэд нь болох үүрэг авч болох юм. Шинэ нийгэмлэг болох нийгэмлэгийн энэ холбоо улсынх нь нэгжид орж ирэгчдийнхээ аюулгүй байдлыг хангах үүднээс, хараахан хүчирхэг болоогүй цагтаа шинэ гишүүд нэгдэн орсноор өргөжиж болох юм.

	Ийм холбоо л Герегийг урт удаан хугацаанд цэцэглүүлэн хөгжүүлсэн. Энэ холбооны ачаар ромчууд олон улсыг довтолсон, зөвхөн холбооны хүчээр ромчууд тэдний эсрэг өөрсдийгөө хамгаалсан. Ром улсыг мандал бадралынхаа оргилд хүрэх цагт, чухамхүү айхын эрхээр Дунай, Рейн мөрний цаана буй болсон холбооныхоо ачаар зэрлэг бүдүүлгүүд тэдэнд эсэргүүцэл үзүүлж чадсан, 

	Үүнээс үүдэн, үнэхээр Голланд, Герман, Швейцарын холбоод Европт мөнхийн бүгд найрамдах улсууд мэт харагдаж байна.

	Хотуудын холбоод урьд үед өнөөдрийнх шиг биш их шаардлагатай байсан. Хүчин мөхөс хот аюул осолд амархан өртдөг байлаа. Байлдан дагуулал эдүгээгийнх шиг гүйцэтгэх болон хууль тогтоох байгууллагыг нь төдийгүй, ард иргэдийнх нь өмч болсон бүх юмыг53 нь алдуулдаг байлаа.

	Энэ маягийн бүгд найрамдах улс гадаадын хүчийг эсэргүүцэх чадалтай, дотоодынхоо ялзралд идэгдэлгүйгээр зохих газар нутгаа өмгөөлж хамгаалж чадна. Ийм холбооны хэлбэр нь өөрийг нь хамаг гай тотгороос авардаг.

	Засгийн эрхийг булаан авахыг санаархагч хүн холбоонд багтсан бүх улсын зүгээс адилхан итгэл найдвар хүлээхгүй. Хэрэв тийм хүн аль нэг улсад нь хүчирхэгжих юм бол нөгөө улсууддаа түгшүүр дэгдээнэ. Хэрэв тэр хүн холбооны аль нэг хэсгийг мэдэлдээ авах юм бол чөлөөтэй үлдсэн нөгөө хэсэг нь түүний булааж авсан хүчнээс гадуур бие даасан хүчин хэрэглэж эсэргүүцэж чадах бөгөөд бэхжиж авахаас нь өмнө амжиж унагаана.

	Холбоонд нэгдсэн аль нэг гишүүн улсад нь үймээн самуун дэгдэх юм бол нөгөөдүүл нь зогсоож дөнгөнө. Хэрэв хаа нэгэн газар эрх мэдлээ хэтийдүүлсэн ямар нэгэн хэрэг төвөг  гарах юм бол иймэрхүү хорт үйлдлээс ангид холбооны гишүүд тэрийг засаж залруулж чадна. Ийм улсын нэг хэсэг бусдыгаа чирэлгүйгээр өөрөө задарч болно. Холбоо тарж болно. Харин гишүүд нь тусгаар улсууд болж үлдэнэ.

	Жижиг бүгд найрамдах улсуудаас бүрдсэн холбоо аль алиных нь дотоод засаглалын дөмөг сайныг эдэлдэг. Харин гадаадын тухайд, нэгдсэний хүчээр томоохон хаант улсуудын бүхий л давуу талыг ашигладаг.

	 

	II БҮЛЭГ. Холбоо адилхан мөн чанартай улсуудаас, ялангуяа бүгд найрамдах улсуудаас бүрдэх тухай

	Кананенчууд сүйрсэн. Учир нь гэвэл, өвөр хоорондоо холбооны гэрээ байгуулаагүй, нийтийн хүчээр өөрсдийгөө хамгаалдаггүй олон бяцхан хаант улсуудаас бүрдэж байжээ. Юу вэ гэвэл, жижиг хаант улсуудын холбоонд нэгдэх нь цаад мөн чанар нь биш.

	Холбооны бүгд найрамдах Герман улс чөлөөт хотууд болон хаадад захирагдсан бяцхан эзэмшил газруудаас тогтож байжээ.

	Туршлагаас үзвэл тийм холбоо Голланд, Швейцараас төгс төгөлдөр биш.

	Хаант улсын амин гол санаа нь54 дайн дажин, газар нутгаа тэлэх. Бүгд найрамдах улсын амин гол санаа нь энх тайван, төв даруу байх. Засаглалын энэ хоёр хэлбэр цаад мөн чанараараа зөвхөн хүчээр л холбооны улс болон оршин тогтнож болох юм.

	Ромын түүхээс үзвэл вейчүүд хаанаа сонгоход тосканы бүх жижигхэн бүгд найрамдах улсууд тэднээс зугтаажээ. Македоны хаад ноёд амфиктончуудын дунд байр суурь олж авахад Герегт бүх юм баларчээ.

	Хаад болон чөлөөт хотуудаас бүрдсэн Холбооны бүгд найрамдах Герман улс тогтнож буй нь тэд нэг ёсондоо холбооны дээд эрх мэдлийг баригч, хаан мэт тэргүүнтэйд байгаа юм.

	 

	III БҮЛЭГ. Холбооны бүгд найрамдах улсад тавигдах зарим нэг шаардлага

	Голландын бүгд найрамдах улсад аль нэг муж бусдынхаа зөвшөөрөлгүйгээр холбоо байгуулж болдог. Холбооны бүгд найрамдах улсад тийм хууль сайн төдийгүй шаардлагатай. Германы үндсэн хуульд тийм заалт байхгүй. Тиймээс аль нэгнийх нь сэрэмж алдсанаас ч юм уу, эсвэл хүсэл, шуналаас шалтгаалж бүхий л гишүүн улсуудыг дайрч мэдэх золгүй явдлаас ямагт болгоомжлуулахад хүрдэг биз ээ. Улс төрийн холбоогоор нэгдсэн бүгд найрамдах улс түүндээ хамаг бүхнээ зориулдаг, илүү юм өгч чаддаггүй. Адилхан агуу их, хүчирхэг улсууд нэгдэхэд зовлонтой. Лисийчүүдийн бүгд найрамдах улс бол хорин гурван хотын нэгдэл бөлгөө. Томоохон нь хамтын зөвлөлд гурван санал эзэмшдэг бол дунд зэргийнх нь хоёр, жижгүүд нь сонгуульд ганц саналтай асан. Голландын бүгд найрамдах улс том, жижиг долоон мужтай. Гэтэл аль аль нь ганц саналтай.

	Лисийн хотуудын төлдөг алба гувчуур нь хэмжээ, хүчин чадлынх нь байдлаар хэр тэнцүү ажгуу. Голландын мужууд хэм тэнцүү хуваарилалтыг мөрддөггүй, мужуудын их багын хэмжээгээр тийм хуваарилалтыг баримталбал зохистой.

	Лисийд шүүгчид болон хотын захирагчдыг хамтарсан зөвлөлөөр сонгохдоо бидний сая хэлсэн хэр тэнцүүг баримталдаг. Голландын бүгд найрамдах улсад тэднийг хамтарсан зөвлөлөөр огт сонгодоггүй, хот бүхэн захирагчаа томилдог. Хэрэв холбооны аятайхан бүгд найрамдах улсын үлгэр жишээг харуул гэвэл би Лисийн бүгд найрамдах улсыг л хэлэх байна.

	 

	IV БҮЛЭГ. Эзэрхий улсууд аюулгүй байдлаа яаж хамгаалдаг вэ?

	Бүгд найрамдах улсууд нэгдэж гэмээ нь өөрсдийгөө хамгаалдаг бол эзэрхэг улсууд ут зорилгоор салж хагацаж, нэг ёсондоо бие биеэсээ тусгаарладаг байнам. Эзэрхэг улсууд улс орныхоо нэг хэсгийг золиосолж, хил хязгаараа хоослон, цөл газар болгоход улсын гол цөм нь дайсан этгээдэд хүртээлгүй болдог.

	Гурвалжны судлал (геометр)-ын хуулиар биетийн хэмжээ том байх тусам гадаргуу нь харьцангуй жижгэрдэг. Хил хязгаараа хоослох энэ үйлдлэг (практик) нь дунд зэргийн улсаас илүүтэй томоохон орнуудад ашигтай буй.

	Тийм улс хамгийн хэрцгий, дийлдэшгүй дайсны хийж болох хамаг гай тотгорыг толгой дээрээ хураадаг.

	Эзэрхий улс өөрийгөө хамгаалахдаа өөр нэг салан тусгаарлах арга маяг хэрэглэдэг, тэр нь юу вэ гэвэл, хамгийн алслагдсан мужуудаа хараат хааддаа шилжүүлдэг. Могол, Перс, Хятадын эзэн хаад харьяатуудтай. Туркчүүд өөртөө их л ашигтайгаар дайсан болон өөрсдийнхөө дунд татар, молдав, урьд цагт трансилваныхан гэгдэж байсан валахуудыг байрлуулсан.

	 

	V БҮЛЭГ. Хаант улс аюулгүй байдлаа яаж хамгаалдаг вэ?

	Хаант улс эзэрхий улс шиг өөрийгөө сөнөөдөггүй. Гэвч дунд зэргийн улс довтолгоонд өртөж болно. Энэ учраас хаант улсууд хил хязгаараа хамгаалах хэрэм цайзтай, хэрэм цайзаа хамгаалах цэрэгтэй байдаг. Алга дарам газрыг хүртэл их л уран аргаар, шаргуу, зориг зүрхтэй хамгаалдаг. Эзэрхэг улсууд бие дайрч довтолдог, хаант улсуудын хооронд бол дайн дажин болдог.

	Хаант улсууд хэрэм цайзтай, эзэрхэг улсууд хэрэм цайзтай байхаас айдаг. Эзэрхэг улсууд хэнд ч итгэл өгч зүрхэлдэггүй, учир нь гэвэл хэн нь ч улсаа ч, эзнээ ч хайрладаггүй.

	 

	VI БҮЛЭГ. Аливаа улсын батлан хамгаалах хүчний тухай

	Аливаа улс идэрхэг хүчтэй байхын тулд өөрийнх нь эсрэг эрч хурдтай ямар ч довтолгоог няцаахад тохирохуйц хэмжээний хүчин чадал, газар нутагтай байх ёстой. Учир юу вэ гэвэл, довтолгоо ирнэ гэж бодоход хамгаалалт хаана л бол хаана бэлэн байх, тэгэхдээ газар нутгийн зөвхөн хязгаарлагдмал хэмжээнд л бололцоотой юм. Улсын хүчин чадал, газар нутгийн хэмжээ нь нэг газраас нөгөө газарт нүүхэд байгаль эхийн хүнд заяасан хурдын хэмжээтэй хэр тэнцүү байх учиртай.

	Франц болон Испани тохиромжтой хэмжээний, газар нутагтай юм. Цэрэгийн хүчнүүдийн хоорондын холбоо харилцаа нь их сайн бөгөөд аль ч зүгт төвөггүй буулгаж болно. Цэргүүд нь хурдан хугацаанд нийлж, нэг хил хязгаараас өөр нэг хил хязгаар луу шилжиж болно. Ямар ч хэргийг тодорхой хугацаанд гүйцэтгэхэд аюул занал учирна гэж айх эмээх явдалгүй.

	Францад аз болоход улсын нийслэл нь аль ч хилтэйгээ ойрхон оршдог нь тэдгээрийн базаахгүй сул талтай нь шууд уялддаг. Тийнхүү хаан нь нийслэлээсээ улс орныхоо бүхий л газрыг, ялангуяа хамгаалал барагтай газар орныг харж байдаг аж.

	Перс лугаа адил өргөн уудам газар нутагтай улсыг довтолгооноос хамгаалахын тухайд гэвэл өөр хэрэг. Тархаж байрласан цэргүүдийг нэг газар төвлөрүүлэхэд хэдэн сарын хугацаа шаардагдана. Цэргүүд яаравчлаад барагцаагаар арван таван хоногийн дотор ирж болох атал төдий өдий хугацаанд ирүүл гэж хүчээр тулгах аргагүй. Хэрэв хил хавьцаах арми нь цохигдвол мэдээжээр тарна, яагаад вэ гэвэл ухрах газар нь хэтэрхий хол. Ялгуулсан арми эсэргүүцэлтэй учрахгүй, урт замд яаруу хурдан довтолгон нийслэлийнх нь дэргэд ирээд бүсэлж авдаг. Энэ үед улсын эзэн мужуудынхаа захирагч нартаа тусламж эрсэн мэдээг дөнгөж илгээж амждаг. Төрийн эргэлт ойртсон гэж бодож буй хүмүүс эзэндээ эс захирагдан эргэлтийг хурдавчлуулдаг. Учир юу вэ гэвэл, хүмүүс шийтгэл ойрхон гэж айхдаа л зөвхөн үнэнч байдаг, ял шийтгэлээс холдохоороо урвадаг. Тэд ердөө л амин хувийнхаа төлөө ажилладаг. Эзэнт гүрэн унаж, нийслэл нь эзлэгдээд, ялан дийлэгчид хөдөөгийн захирагч нартай мужуудыг булаацалдаж эхэлдэг.

	Хаан хүний агуу хүч нь бусад улсыг зөвхөн төвөггүй эзлэн авахдаа ч бус, өөр рүү нь довтлоход амаргүй байдагт оршмуй. Хэрэв дараах маягаар хэлж болох аваас, нөхцөл байдал нь хувиршгүй бэх батад байдаг юм. Гэвч улс орон томроод ирэхлээр гаднаас довтлох газар нь шинээр нээгддэг.

	Ийнхүү, эзэн хаадад агуу хүчээ тордон нэмэгдүүлэхийн төлөө мэргэн ухаан хэрэгтэй бол энэ сүр хүчиндээ зохицох хил хязгаартай байхад түүнээс ч багагүй сэрэмж ухаан шаардлагатай. Өчүүхэн хэмжээний байхын хөнөөлийг арилгаад агуу их байхын зовлонг хараанаасаа гаргаж болохгүй.

	 

	VII БҮЛЭГ. Эргэцүүлэл

	Урт удаан хугацаагаар ноёрхсон нэгэн их хааны дайснууд түүнийг даян дэлхийн хаант гүрэн байгуулах төсөл зохиогоод тэрийгээ хэрэгжүүлэхээр тэмүүлж байна гэж мянгантаа буруутгасан нь миний бодож байгаагаар, ул суурьтай эргэцүүлэн бодсоноосоо илүүтэй аймшигт нэрвэгдсэнээс болсон. Хэрэв тэр хааны санаа биелсэн бол Европт ч, хуучин харьяат албатуудад нь ч, өөрт нь ч, гэр бүлд нь ч тэрнээс илүү хор хөнөөлтэй юм гэж хаа байх вэ. Жинхэнэ буяныг тольдогч тэнгэр бурхан яаж зохицуулсан бэ гэвэл, тэр хаан ялалтаар биш ялагдсанаараа хожжээ. Европын цорын ганц эзэн хаан болгохын оронд түүнийг хамаг хаадаас илүү хүчирхэг болгон ивээжээ.

	Харь оронд зорчиж буй энэ хааны ард олон өөрийнхөө нутагт үлдээсэн юмаа л зөвхөн боддог, эх орноосоо явахдаа нэр алдрыг дээд буян гэж үздэг, хүний нутагт очоод нэр алдрыг гэртээ харихад нь саад тотгор учруулж байна хэмээн хардаг; тэрхүү ард түмний дөмөг шинж чанар зэвүүн санагддаг, юу вэ гэвэл тэр нь басамжлал дагуулж явдаг, тэр ард түмэн өөрийнхөө жаргал цэнгэлийг л алдахгүй бол доромжлол, аюул занал, ядаргаа зүдэргээг тэвчин өнгөрөөж чаддаг, хамгаас түрүүнд наргиан зугааг эрхэмлэж, цэргийн дарга нараа инээдэм тохуу болгохдоо ялагдалд сэтгэл нь тайвширдаг; ийм ард түмэн аль нэг оронд тодорхой нэг цаг үед бүтэх учиртай үйл хэргээ хэзээ ч эцэст нь хүргэж чаддаггүй. Тэгэхээр аль ч оронд, хэзээ ч үйлс нь хазайна гэсэн үг.

	 

	VIII БҮЛЭГ. Аль нэг улсын батлан хамгаалах хүчин нь довтлох хүчнээсээ сул байдаг тохиол

	Сир де Куси бээр V Шарльд хэлэхдээ, «Энэ англичууд орон нутаг дотроо нэн сул юм, чухам тэндээ л амархан ялагдах улс юмаа даа» гэсэн гэдэг. Ромчуудын талаар тэгж ярьдаг байлаа, картагенчууд мөн л энэ зовлонг амсжээ. Алс хол орших улс орнуудад цэрэг явуулж, дотроо улс төр, иргэний эрх ашгаар хагаралдсан олон түмнийг цэргийн хүч, сахилга журмаар нэгтгэх гэсэн аль ч улс гүрэнд бас л тийм явдал тохиолджээ. Өөрийнхөө архаг өвчнөөр сульдсан улс орон тэр өвчнийхөө ерөндгөөр бүр ч доройтдог. Алс хол дайлаар мордохыг хориглосон ердийн сургаалд сир де Кусигийн үг бол гажилт юм л даа. Тэгэхдээ энэ гажилт нь дүрэм горимыг гайхамшигтай баталж буй. Учир нь гэвэл уг гажилт дүрэм горимыг өөрсдөө зөрчсөн хүмүүст л таарч байгаа юм.

	 

	IX БҮЛЭГ. Улс орны хүчин чадлын харьцангуй нь

	Ямар ч сүр жавхлан, ямар ч хүч, ямар ч чадал харьцангуй үзэгдэл. Бодит сүр хүчээ нэмэгдүүлэхийг хүсэхдээ харьцангуй сүр жавхлангаа бууруулчих вий гэж ямагт сэрэмжилж байх ёстой.

	XIV Лүй (Людовик)-н хаанчлалын дунд хэрд Франц харьцангуй сүр жавхлангийнхаа оргил үед байлаа. Герман хожим гарч ирсэн агуу хаад шигээ эзэдтэй болоогүй асан. Итали ч мөн адил. Шотланд Англитай, Арагони Кастилльтай нэгдсэн хаант улсад багтаж ороогүй цаг. Испаниас алслагдсан газар нутаг сул дорой, Испанийг сульдгаж бөлгөө. Москва Крым лүгээ адил Европт нэг их сураг чимээгүй байжээ.

	 

	Х БҮЛЭГ. Хөрш улсын сул дорой байдал

	Доройтож буй хөрш улстай бол эзэн хаан уналтыг нь түргэлүүлэх ёсгүй, яагаад вэ гэвэл тэр бээр тийм нөхцөлд аливаа гарч болох тохиолдлын дотроос хамгийн аз жаргалыг эдэлж байгаа хэрэг. Хааны тухайд бүхий л цохилт, хувь тавилангийнхаа доромжлолыг өмнөөс нь хүртэгч өөр нэг хаан хажуудаа байлгахаас илүү таатай юм гэж хаа байх вэ. Тийм улсыг байлдан дагуулсны дүнд харьцангуй хүч чадлаа бууруулахын хэрээр бодит хүчин чадал нэмэгдэх нь тун ч ховор буй.

	
АРАВДУГААР ДЭВТЭР : ДАВШИХ ХҮЧИНТЭЙ ХОЛБОГДОХ ХУУЛИЙН ТУХАЙ

	I БҮЛЭГ. Давших хүчний тухай

	Давших хүчин нь олон улсын хууль цаазаар зохицуулагддаг бөгөөд олон улсын хууль цааз нь улс үндэстнүүдийн өвөр хоорондоо тогтоон барьж буй харилцааныхаа үүднээс авч үздэг улс төрийн хууль юм.

	 

	II БҮЛЭГ. Дайны тухай

	Улс гүрнүүдийн амьдрал нь хувь хүмүүсийнхтэй яг адил. Хувь хүмүүс зүй ёсоор амиа хамгаалахын төлөө алах эрхтэй, улс гүрнүүд бол эсэн мэнд үлдэхийн тулд дайн хийх эрхтэй.

	Амь насаа хамгаалах нөхцөлд би алах эрхтэй, яагаад вэ гэвэл миний амьдрал бол над руу дайрч буй хүний амьдрал өөрт нь хамаатай адил надад л хамаатай. Улс гүрэн дайн хийх эрхтэй, учир нь гэвэл эсэн мэнд үлдэх нь аль ч оршин тогтнохтой ижил.

	Иргэд хоорондын амь биеэ хамгаалах эрх нь дайрч довтлох шаардлага үүддэггүй. Дайрч довтлохын оронд шүүхийн байгууллагад хандахад л боллоо. Ийм учраас хүн өөрийгөө хамгаалах эрхийг зөвхөн хоромхон зуур, хуулийн зүгээс туслахыг хүлээх хооронд амь насаа алдахад хүрэх юм гэхэд хэрэглэж болох юм. Гэтэл нийт олны тухайд бол эсэн мэнд үлдэх эрх нь заримдаа дайрч довтлох шаардлагыг үүддэг, жишээлбэл, ард олон урт удаан хугацааны энхжин бусад улсад өөрийг нь устгах боломж нээж байна гэж үзэх нөхцөлд дайрч довтлох нь сүйрлийг зогсоох цорын ганц арга болж таардаг.

	Үүнээс үүдэн жижгэвтэр нийгэм олон том нийгмээс илүүтэй дайн хийх эрхтэй, учир юу вэ гэвэл тэдгээр нийгэм оршин тогтнохынхоо төлөө ямагт сонор сэргэг байх учиртай.

	Ийм учраас дайн хийх эрх нь шаардлага, хатуухан шударга ёсноос гарч ирдэг. Улсыг тэргүүлдэг хүний үзэл санааг чиглүүлдэг буюу зөвлөдөг хүмүүс нь эрх мэдлээ хэтийдүүлэх юм бол бүх юм баларна гэсэн үг. Хэрэв алдар нэр, ёс зүй, ашиг хонжооны тухайд дур зоргын зарчимд тулгуурлах юм бол газар дэлхийг цусан балчигт живүүлнэ гэсэн үг.

	Хамгийн гол нь бидэнд хааны алдар цууг л бүү ярих болтугай. Түүний алдар цуу нь бардам зан юм. Энэ нь омог тачаадал бөгөөд хууль ёсны эрх биш юм.

	Хааны сүр жавхлангийнх нь нэр хүнд улсын хүчин чадлыг өсгөдөг нь үнэн. Гэхдээ шударга ёсных нь нэр хүнд мөн л тэрийг нэмэгдүүлэх буй за.

	 

	III БҮЛЭГ. Байлдан дагуулах эрхийн тухай

	Дайн хийх эрхээс байлдан дагуулах эрх урган гарч байгаа юм. Энэ эрх нөгөөдхийнхөө үр дагавар мөн юм. Тиймээс энэ үзэл санааг судлах ёстой.

	Дайнд дийлдсэн ард түмэнд байлдан дагуулагч дөрвөн төрлийн хууль тулгадаг. Байгалийн хууль ёсоор бүхий л оршин тогтнож буй юм өөрийнхөө зүйл төрлөө хэвээр байлгахаар тэмүүлдэг. Гэгээн оюуны зүй ёсны хууль биднээс бусдыг өөрсөдтэйгөө мөн адил байлгах гэж хүссэн ёсоороо тэдэнтэй харьцахыг шаарддаг. Улс төрийн нийгмийг бүрдүүлдэг хууль байгалийн хуультай эгээ адил түүний оршин тогтнох хугацааг хязгаарласангүй. Эцсийн бүлэгт, энэ- нь юмны гол мөн чанараас урган гарч буй хууль юм. Байлдан дагуулал бол олбор юм. Гэхдээ олборын үзэл санаа нь амьд мэнд үлдэхийн болоод ашиглаж хэрэглэхийн үзэл санаатай амин холбоотой. Эвдэлж сүйтгэхийн үзэл санаатай хавьтах юмгүй.

	Өөр улсыг байлдан дагуулсан улс дараах дөрвөн аргын аль нэгээр нь тэр улсад ханддаг, нэг бол зөвхөн улс төр, иргэний засаглалыг нь гартаа аваад өөрийнхөө хуулиар үргэлжлүүлэн засагладаг; эсвэл, улс төр, иргэний шинэ засаглалд оруулдаг; эсвэл, энэ нийгмийг задлан өөр нийгмүүдэд уусгадаг; эцэст, эсвэл, бүх иргэдийг нь хүйс тэмтэрдэг.

	Эхний арга нь эдүгээ бидний удирдлага болгон буй олон улсын эрх зүйд нийцэж байгаа юм. Дөрөв дэх нь Ромын олон улсын эрх зүйтэй тохирч байгаа юм. Ромчуудын эрх зүйг үндэслэн энэ талаар бид тэднээс эдүгээ ямархан хэмжээнд хүзүүгээр илүү гарсныг би хэлмээр байна. Энд бид шинэ цаг үедээ, орчин цагийн оюун ухаандаа, эдүгээгийн шашинд, гүн ухаанд, зан заншилд тал өгмөөр байна.

	Нийтийн эрх зүйг судалдаг манай зохиогчид эртний түүхийн баримтуудад дулдуйдаж, шударга ёсны хатуухан шаардлагад мунхран ихээхэн эндүүрэлд автагджээ. Тэд эргэцүүлэн бодохуйн ертөнцөд дураараа дургиж, нөгөөх зарчимтай эгээ ижил гутамшигтай дүгнэлт гаргасан, үүнд, байлдан дагуулагчид ямар нэгэн битүүхэн алах талах эрхтэйг хүлээн зөвшөөрснөөр, тэр ялан дийлэгчдэд ядахдаа эрүүл саруул ухааны өчүүхэн ч гэсэн сүв үлдсэн бол тэдний хэзээ ч гаргахааргүй тийм дүрэм горим тогтоохыг өдөөжээ. Нэгэнт л байлдан дагуулал төгсгөл болсон бол ялан дийлэгч алж талах эрхгүй нь ойлгомжтой, яагаад зээ гэвэл түүнд зүй ёсны хамгаалал хэрэггүй болсон, эсэн мэнд үлдэх зорилгын үүднээс биш хандах учиртай.

	Энэ зохиогчид чингэж бодох болсон учир нь байлдан дагуулагчид нийгмийг сүйтгэх эрхтэй гэж хүлээн зөвшөөрөөд, уул нийгмийг бүрдүүлэгч хүмүүсийг цааш харуулах эрхтэй хэмээн үзжээ. Энэ нь хуурмаг зарчмаас хоосон гаргаж ирсэн дүгнэлт ээ. Учир нь гэвэл, нийгэм сөхрөн доройтлоо гэхэд нийгмийг бүрдүүлэгч хүмүүсийг хядаж устгах ямар ч хэрэгцээ шаардлага байхгүй. Нийгэм нь хүмүүсийн холбоо болохоос хүмүүс өөрсдөө биш юм аа. Иргэн үхэж болно, хүн бол амьд хоцрох ёстой.

	Байлдан дагууллаар алах талах эрхтэйн улмаас улс төрчид боолчлолд хамруулах эрхийг гаргаж ирсэн. Гэвч энэ дүгнэлт нь анхны зарчим шигээ тун ч шалихгүй үндэслэлтэй.

	Байлдан дагуулагч ялалтаа батжуулах шаардлага гарсан тухайд л боолчлолд хамруулах эрхтэй. Ялан дийлэхийн зорилго нь бол түүнийгээ бэхжүүлэхэд оршмуй. Боолт ёс бол ялалтын зорилго биш юм аа. Гэвч энэ нь байлдан олсноо авч үлдэх шаардлагатай хэрэгсэл байж болох тал бий.

	Тийм нөхцөлд боолт ёсыг мөнхийн гэж үзэх нь юмны зүй тогтолд харш. Боолчлогдсон ард түмэн хамжлагад хамрагдаж болно.

	Боолчлол бол байлдан дагууллын санамсаргүй тохиолдлын үр дагавар юм. Нэлээд цаг хугацаа урсан өнгөрсний дараа байлдан дагуулсан улсын нэг хэсэг нь ялагдсан улсын нэг хэсэгтэй зан заншил, худ ургийн холбоо хийгээд хууль, нийгэмлэг, үзэл санааны зарим нэг нэгдлээр бооллогын ёс алга болдог. Ялан дийлэгчийн эрх нь зөвхөн тийм нэгдэл үгүйд, хоёр ард түмний хооронд харилхах сэтгэл буйд түшиглэдэг бөгөөд чингэхлээр бие биедээ итгэнэ гэж байхгүй.

	Ингэхлээр, ард түмнийг боолчлолд хамруулсан байлдан дагуулагч ямагт түүнийг энэ нөхцөл байдлаас нь гаргах нөөц арга (тоо томшгүй арга хэрэгсэл бий) хэрэгсэлтэй байх ёстой.

	Миний энд ярьж буй юм бол хий хоосон санааны үр хөврөл биш ээ. Ромын эзэнт гүрнийг эзэлсэн манай өвөг дээдэс тийм л хандлагатай байлаа. Тэд хуулиа, ялалтдаа эрдэж омогшин тулалдааны галын дунд, үйлдлийнхээ ид дунд зохиосон. Дараа нь зөөлрүүлсэн. Тэдний хууль цааз хатуу байлаа. Хуулиа тэд алагчлалгүй болгосон. Бургундчууд, готууд, ломбардууд ромчуудыг ялагдсан ард түмний хэмжээнд л барьж байхыг ямагт хүсэж байсан. Харин Эврик55, Гондбад56, Ротар57-ын хуулиуд бүдүүлгүүд болон ромчуудыг амь нэгтэй иргэд болгосон.

	Шарлемань (Агуу их Карл) саксуудыг номхотгохын тулд ахуй нөхцөлийнх нь хөдвөр байдал хийгээд эд хогшил өмчлөх эрхийг нь халсан. Ариун гэгээн Луй хаан тэднийг чөлөөлсөн, энэ нь тэр хүний хаанчлалын хамгийн алдартай үйл болсон. Цаг хугацаа хийгээд хамжлагат ёс тэдний зан харьцааг зөөлрүүлсэн. Тэд ч түүндээ үнэнч хэвээр үлдсэн.

	 

	IV БҮЛЭГ. Ялагдсан ард түмэнд ногдох зарим нэг ашиг хонжоо

	Улс төрчид байлдан дагууллын эрхээс гунигт үр дагавар гаргаж суухын оронд энэ эрх дийлдсэн ард түмэнд бас ашиг хонжоо олгодог гэдгийг ярьж байсан бол хавьгүй илүү байсан юм даа. Хэрэв бидний олон улсын хуулийг ёсчлон сахиж, тэр хууль газар дэлхийд тогтох юм бол энэ ашиг хонжоог улс төрчид мэдрэх сэн байх даа.

	Байлдан дагуулалд өртсөн улс орны дотоод эмх журам суларч ирдэг. Үүнд, улсын байгууллагууд нь хээл хахуульд идэгдэж, хууль хэрэгжихээ больдог, засгийн газар нь дарлагч болж хувирдаг. Тийм улс ялагдсанаасаа болж хожин, байлдан дагуулал тийм ч аймшигтайгаар сүйрүүлээгүй бол өөртөө ямар нэгэн ашиг хонжоо унагана гэхэд эргэлзэж болох уу? Өөрийгөө шинэчилж чадахгүйдээ тулсан засаглал өөрчлөлтөөс юу алдах вэ? Мянга түмэн арга заль, мэх, зүсэн зүйлийн дээрмээр тоо томшгүй хөрөнгө мөнгө өөртөө хуримтлуулсан баядтай, эрх мэдлээ хэтрүүлэх нь хууль болчихлоо гэж бодон, дарлалыг тэсвэрлэн хий дэмий л гасалж буй ядуучуудтай ард түмний дунд орж ирсэн байлдан дагуулагч энэ бүхнийг эргүүлж хаяж чаддаг юм шүү, үүнийг би хэлж байна. Дураараа дургигч нүдэн балай, чих дүлий засаглал хамгийн түрүүнд хүчирхийлэлд тарчилдаг.

	Жишээлж хэлэхэд, түрээслэгчдийн эрхэнд орсон улсууд хууль ёсны хаан эзнийхээ тулгадаг байсан үүрэг, хэрэгцээний төлөө зүтгэхээс ангижирч хөнгөрсөн тохиолдол бий. Эрх мэдлээ хэтрүүлэх нь байлдан дагуулагчийн оролцоогүйгээр аяндаа алга болдог байжээ.

	Заримдаа эзэрхийлэн дийлэгчид зөөлөн аядуу байдлаар хандаж, ялагдагчдыг хууль ёсны эзнийх нь үед байгаагүй наад захын амь тэжээх арга хэрэгслээс нь салгадаггүй асан.

	Байлдан дагуулал ёрын муухай балай заншлыг эвдэж, хэрэв доорх маягаар илэрхийлж болох аваас, үндэстнийг сүрхий авьяаслаг удирдагчидтай учруулдаг байсан.

	Испаничууд мексикүүдэд ямар буян үйлдэх ёстой байсан гээч! Тэд мексикүүдэд амарлингуй шашин нэвтрүүлэх ёстой байсан. Гэтэл тэдэнд муухай хатуу мухар сүсэг авч очсон. Тэд боолчуудыг нь чөлөөт иргэд болгох ёстой байсан. Гэтэл чөлөөт иргэдийг нь боол болгосон. Тэд мексикүүдэд хүнийг тахилд өргөхийн хор холбогдлын талаар гэгээрүүлэх ёстой байсан. Тэгэхийн оронд мексикүүдийг алж хядсан. Хэрэв би тэдний үйлдээгүй хамаг дөмөг сайныг, хийсэн хамаг муу муухайг нь цөмийг ярихыг хүслээ гэхэд хэзээ ч дуусгаж чадахгүй биз ээ.

	Байлдан дагуулагч бээр тэдэнд учирсан хамаг нүглийн заримыг засаж залруулах учиртай. Энд би ийнхүү байлдан дагууллын эрхийг тодорхойллоо: энэ бол шаардлага бүхий, хууль ёсны, тийн атлаа золгүй эрх. Энэ эрхээр байлдан дагуулагч бээр хүний мөн чанартай тооцоо хийхийн үүднээс, нуруун дээрээ хүндхэн ачаа үүрэх болдог.

	 

	V БҮЛЭГ. Сиракузийн хаан Желон58

	Желоны картажинчуудтай байгуулсан энхжиний гэрээ нь энэ төрлийн хэлэлцээрийн түүхэнд хамгийн сайхан нь гэж би бодож байна. Уул гэрээгээр хүүхдийг тахилд золиосолдог ёсыг халахыг шаардсан байгаа шүү. Энэ бол үнэхээр гайхамшигтай. Желон гурван буман картажинчуудыг ялаад зөвхөн өөрсдөд нь хэрэгтэй гэсэн эл шаардлагыг тавьжээ. Ийнхүү, нэг ёсондоо тэдний өмнө хүмүүн төрөлхтнийг өмөөрөгч болсон байна.

	Бактрианчууд хөгширсөн эцгээ гарз нохойд хаяж идүүлдэг заншилтай байжээ. Александр энэ ёсыг тэдэнд хориглосон. Энэ бол түүний мухар сүсгийг дийлсэн ялалт болсон юм.

	 

	VI БҮЛЭГ. Бүгд найрамдах улсын байлдан ололтын тухай

	Нэгдсэн улсад аль нэг гишүүн нь нөгөө нэг улсаа эзлэх нь ертөнцийн ёс зүйд хазгай. Манай үед үүнийг бид Швейцарын жишээгээр харлаа шүү дээ. Гэвч бяцхан бүгд найрамдах улсууд болон жижигхэн хаант улсуудаас бүрдэж нийлсэн холбооны улсад энэ бол сүйд майд болоод байх юм биш.

	Ардчилсан бүгд найрамдах улс ардчиллын хүрээнд орж ирж чадахааргүй хотуудыг эзлэх нь мөн л зүй ёсонд эс нийцмүй. Ялагдсан ард түмэн дээд засгийн эрх дархыг эдлэх ёстой. Ромчууд эхний үедээ энийг тогтоож байсан. Байлдан дагууллын хэр хэмжээг ардчиллын тулд иргэдийн тоогоор хязгаарлах учиртай.

	Хэрэв ардчилсан улс ард түмнийг хамжлага адил эрхшээлдээ оруулах юм бол өөрийнхөө эрх чөлөөг аюул заналд учруулна, учир нь гэвэл эзлэгдсэн улсыг тохинуулахаар илгээсэн түшмэддээ ихээхэн эрх мэдэл олгож таарна вий.

	Хэрэв Ганнибал Ромыг эзэлсэн бол Картажены улсыг ямархан аюул нөмрөх байсан бол? Уналтынхаа дараа өдий төдий эргэлтийг өдөөсөн тэр хүн ялалтынхаа дараа хотдоо юу хийж эс чадах байсан бол?

	Хэрэв Ханнон ердөө атаа жөтөөнд эзэмдүүлсэн юм гэхэд Ганнибалд тусламж огоот эс илгээхийг сенатад сэнхрүүлж яагаад ч дөнгөхгүй байсан. Аристотелийн ухаалаг мэргэн хэмээн ярьсан (энэ бүгд найрамдах улсын цэцэглэн мандсан нь үүнийг нотолж буй) энэ сенат зөвхөн утга учиртай шалтгаанд тулгуурлан шийд гаргах ёстой байлаа. Улс орноос нь 300 бээрийн газраар алслагдсан арми дараа нь нөхөхүйц, гарцаагүй хохирол учруулж таарна гэж үзэх нь үнэхээр усан тэнэг хэрэг болох байлаа.

	Ханноны талынхан Ганибалыг ромчуудад тушаахыг хүсэж авай. Ромчуудаас тэд тэр үед хараахан айхгүй байсан. Чингэхээр Ганибалаас эмээж байсан хэрэг.

	Картаженчууд Ганибалыг ялна гэдэгт итгэхгүй байсан юм гэдэг. Үнэхээр тийм эргэлзээ байсан байж таарах уу? Газар дэлхийгээр тархсан картаженчууд Италид юу болж байсныг мэдэхгүй байсан хэрэг үү? Үгүй ээ, чухамдаа тэд үүнийг андахгүй мэдэж байсан бөгөөд Ганнибалд тусламж илгээхийг хүсээгүй.

	Требий, Тразимений нуур, Канны дэргэд болсон тулалдааны дараа Ханнон шийдвэрээ улам бүр зөв гэж үзэх болжээ. Итгэл алдраагүй, тэр нь батжиж, харин айдаст эзэмдүүлж байжээ.

	 

	VII БҮЛЭГ. Саях сэдвийн үргэлжлэл

	Ардчилсан улсуудын хийсэн байлдан дагуулал бас дараах хор хөнөөлтэй. Үүнд, засаглал нь эзлэгдсэн улсуудад ямагт зэвүүцэл төрүүлдэг. Тийм засаглал хаант улсынх мэт санагддаг авч мөн чанартаа бүхий л цаг үеийн, бүхий л улс орны туршлага гэрчилж байгаагаар хахир хатуу байдаг.

	Эзлэгдсэн улс түмэн гунигт нөхцөл байдалтай, тэд бүгд найрамдах улсын ч, хаант улсын ч онц эрхийг эдэлдэггүй.

	Ардын улсын талаар миний хэлсэн зүйл язгууртан улсад ч мөн хэрэглэгддэг.

	 

	VIII БҮЛЭГ. Мөн сэдвийн үргэлжлэл

	Ийнхүү, бүгд найрамдах улс аль нэг ард түмнийг эрхшээлдээ авсан бол улс төрийн сайн эрх зүй, иргэний дөмөг хуультай болгож, юмны мөн чанараас үүдэн гарах хор хөнөөлийг засаж арилгах ёстой.

	Италийн нэг бүгд найрамдах улс эрх мэдэлдээ бичил арлуудыг59 барьж байжээ. Гэтэл тэдний тухайд гаргасан улс төр, иргэний хууль нь зүдэг зэвүүн асан. Ялаас хэлтрүүлэх баримт бичигтээ оршин суугчдыг нь мужийн захирагчийн үзэмжээр бие махбодын шийтгэлээр яллахыг цаашид зогсоовол зохино гэж заасныг цөм санаж байгаа. Ард олон нь эрх дарх эдлэхийг байнга шаарддаг. Энд дээд тэргүүн л ард олонд нь, бүх улс түмэнд нийтлэг байдаг онц эрх бэлэглэдэг ажаам.

	 

	IX БҮЛЭГ. Хөрш орнуудаа эзэрхийлсэн хаант улсын тухай

	Хэрэв эзэн хаант улс хил хязгаараа хэтэрхий тэлэн өргөтгөж, өөрийгөө сульдаан доройтуулахаас өмнө өнө удаан хугацаанд орших аваас лут сүр жавхлантай болдог, хөрш эзэн хаант улсууд нь л хяхан хавчихгүй бол тэрхүү хүчин чадлаа алддаггүй.

	Гэвч засаглалынхаа шинж чанарт тохирсон хил хязгаартаа оршиж байх үедээ л байлдан дагууллаа үргэлжлүүлэх учиртай. Саруул ухааны үүднээс хязгаар хярхгийг өнгөрмөгц тэрийгээ зогсоох ёстой.

	Тийм маягийн байлдан дагууллаар эзлэгдсэн орондоо бүх юмыг хуучин хэвээр нь үлдээвэл зохистой. Нөгөө шүүх, нөгөө хууль цааз, нөгөө зан заншил, нөгөө онц эрх алиныг нь ч өөрчлөх ёсгүй. Цэрэг арми, эзэн хааных нь нэрийг бол өөр хэрэг.

	Хаант улс хөрш орших хэдэн мужуудыг эзэлж хил хязгаараа өргөтгөмөгц тэдгээрт их аядуу зөөлөн хандах ёстой.

	Хэрэв хаант улс эзлэн авах бодлогыг урт хугацаанд явуулсан бол уугуул эзэмшил мужууд нь нэн их үгүйрч талхлагдсан байж таарна. Тэд хуучин ч, шинэ ч эрх мэдлийн хэтрүүлгийг тэсвэрлэхээс өөр аргагүй бөгөөд их нийслэл нь ямагт бүгдийг залгиж, газар нутгийг нь эзгүйрүүлсэн байх нь байнгын үзэгдэл. Хэрэв хаант улс уугуул эзэмшлийг нь тойрсон мужуудыг эзлэн аваад, эзлэгдсэн улс түмэнтэй нь өөрийнхөө язгуурын хамжлагуудтайгаа адил харьцах юм бол улс нь мөхнө гэсэн үг. Эзлэгдсэн мужууд нийслэл рүү илгээдэг албан татварынхаа төлөөснөөс юу чиг хүртэхгүй; хязгаар мужууд нь хоосорч, улмаар сульддаг; хүн амын дургүйцэл ихэсдэг; үүний уршгаар тэнд үлдэж, үйл ажлаа явуулах армийг хангах хэцүү болдог.

	Эзлэн түрэмгийлэгч хаант улсад ийм л тавилан ногддог. Нийслэлд нь айхавтар тансаглал, алс хол орших мужуудад нь үгүйрэл хоосрол, хязгаар нутагт нь элбэг дэлбэг амьдрал: төвд нь гал цог, өнгөн хөрсөнд нь цэцэг ногоо, энэ хоёрын дунд хуурай, хүйтэн, үржил шимгүй газар дэлхий.

	 

	Х БҮЛЭГ. Өөр хаант улсыг эзлэн авдаг хаант улсын тухай

	Зарим хаант улс өөр хаант улсыг эзлэн авах нь буй. Эзлэгдсэн хаант улс жижигхэн тусмаа хэрэм цайзаар хашиж тогтоож байхад амар. Томоохон аваас өөрийнхөө эзэмшилд колонийн аргаар барьж байхад аятайхан.

	 

	XI БҮЛЭГ. Ялагдсан ард түмний зан заншлын тухай

	Иймэрхүү байлдан дагуулалд дийлдсэн үндэстний хууль цаазыг хөндөхгүй байх нь бага хэрэг. Тэдний зан заншлаар оролдохгүй нь илүү чухаг ч байж юуны магад. Учир нь гэвэл, аль ч ард түмэн хуулиасаа илүү зан заншлаа мэддэг, хайрладаг, хамгаалдаг.

	Францчууд Италиас есөн удаа хөөгдсөн нь түүхчдийн өгүүлж байгаагаар охид хүүхнүүдтэй нь ичгүүр сонжуургүй харьцсанаас болжээ. Ялан дийлэгчийн дээрэнгүй аашинд хорсогч ард түмэн тэдний тэвчээргүй задгай зан, бас хамгийн муухай увайгүй явдлыг нь тэсвэрлэж эс чаддаг, учир нь гэвэл тэр нь тоо томшгүй доромжлолыг үүддэг.

	 

	XII БҮЛЭГ. Кирийн нэгэн хуулийн тухай

	Лидянчуудад ердөө балиар, нэг ёсны ичгүүртэй хэд хэдэн мэргэжлээр хөөцөлдөхийг зөвшөөрсөн Кирийн хуулийг би сайнд тооцохгүй. Төсөрхөн ирэх зовлонг сануулан сэрэмжлүүлэхийг яарч, бослого үймээнээс айхдаа гаднын довтолгоо орж ирэхийг боддоггүй ажаам. Удаж түдэлгүй довтолгоо ирэхэд ялсан, ялагдсан олон түмэн холилдоод, бие биеэ ялзруулж эвддэг байна. Би бодохдоо, хууль цааз бол ялагдсан ард түмний нялцгай шинж чанарыг өөгшүүлэхээсээ илүү ялан дийлэгчийн хатуу хуулийг дэмжих ёстой.

	Кумийн хэрцгий догшин эзэн Аристодем залуучуудын эр зоригийг мохоохыг оролджээ. Үүнд, банди нарыг охидтой адилхан үсээ урт ургуулахыг шаарджээ. Банди нар үсээ цэцгээр гоёж, өсгийгөө хүрсэн урт, өнгө өнгийн дээл өмсдөг, чингээд эрэгтэй хүүхдүүдийг бүжиг, хөгжмийн багш нар луугаа очиход хүүхнүүд араас нь шүхэр, үнэртэн танартан, сэвүүр авч очдог, тэднийг бие угаах онгоцонд байхад нь хүүхнүүд сам шүүр, толь өгдөг байлгахыг Аристодем тушаажээ. Эл хүмүүжлийг хорин нас хүртэл нь мөрдүүлжээ. Энэ нь зөвхөн амиа авч гарахын тулд эрх мэдлээ гутаасан бяцхан харгис эзэнд л таатай байж.

	 

	XIII БҮЛЭГ. XII Карл

	Зөвхөн өөрийн хар хүчинд тулгуурладаг энэ эзэн хаан зөвхөн урт удаан хугацааны дайн өдөөх санаа бодол агуулж уналтаа авчирсан. Гэтэл энэ улсад дайн дажин хийх тийм хүчин чадал суугаагүй ажээ.

	Тэр хаан аль нэг улсыг хүчин мөхөстсөн үед нь сүйтгэх биш, эзэнт гүрнийг хөгжин дэгжиж байхад нь сөхрөөх бодол агуулжээ. Москвагийнханд тэдэнтэй хийсэн дайн сүрхий сургамж болжээ. Ялагдал бүрийн дараа ялалтад ойртож, гадна талдаа хохирол амсаж, дотор талдаа өөрийгөө хамгаалж сурч байжээ.

	Карл, Шведийн нэг хэсэг болсон Польшийн цөлөөр явж байхдаа биеэ ертөнцийн эзэн болсон мэт бодож байжээ. Гол дайсан нь түүний өөдөөс бэхлэлтээ барьж, шахаж байх үед Балтын тэнгисийн эрэг дээр бэхжин Ливоний нэг хэсгийг сүйтгэн, нөгөө хэсгийг нь эзлэн авч байжээ.

	Швед, урсгалыг нь өөр зүг чиглүүлэхдээ, эхэнд нь хаалт далан барьсан мөрөнтэй адилхан харагдаж авай.

	Полтав Карлыг мөхөөсөн юм биш, тэр хаан тэнд үгүй юм гэхэд өөр нэг газар сөхрөх л байсан. Хувь зохиолын гай түйтгэрийг засахад амархан, харин юмны мөн чанараас байнга урган гарах үйл явдлыг өөдөөс нь тас цохиж болдоггүй.

	Гэхдээ түүний дайсан нь хувь зохиол ч биш, юмны мөн чанар ч биш, өөрөө юм.

	Үйл ажлаа явуулахдаа тэр хаан юмны зүй тогтлыг хайхарсангүй, өөрийнхөө баримталсан хэв загварыг дагажээ, тэгэхдээ мөн ч барагтайхан авч хэрэглэсэн байгаа юм. Карл бээр Александр шиг байгаагүй, харин Александрын шилдэг цэрэг байж чадах байсан.

	Александрын санаа бодол хэрэгжсэн нь утга учиртай байсных. Персүүд Герегийг довтлоод урагшгүйтсэн, Ажесиласын байлдан дагуулал, 10 мянгатын ухралт энэ бүхэн герегүүд байлдааны тактик хийгээд зэр зэвсгийн хувьд хавьгүй давуу байсныг тов тодорхой харуулдаг. Персүүд хэт биеэ тоосноос буруугаа мэдэхгүй байсан нь бүгдэд илэрхий.

	Персүүд, Герегийн дотор хагарал гаргаад сулруулж чадахгүй байв. Герег чингэхэд нэг хүний жолоодлогоор нэгдмэл байсан бөгөөд тэр удирдагчийнх нь тухайд, эрхэнд нь орсноо Герегээс нуух нь ясны дайснаа устгах, улмаар Азийг байлдан дагуулах найдвараар улс түмнийхээ сэтгэлийг зогоох шилдэг арга юм гэж үзжээ.

	Ертөнцийн хамгийн их хөдөлмөрч, шашны номлолоор газрыг үржил шимтэй болгон боловсруулж, амьдралын хамаг сайн сайхныг элбэг дэлбэг хангадаг ард түмний оршдог эзэнт гүрэн зүсэн бүрийн дайсандаа амь зуух таатай боломж олгодог асан.

	Дийлдэж ялагдсанаасаа ямар ч сургамж авдаггүй хаадынх нь сэхүүн занг авч үзэх юм бол байнгын тулалдаанд орж уналтаа түргэсгэдэг агаад бялдуучлал агуу их гэдэгт нь ер эргэлзээ төрүүлдэггүй ажгуу.

	Александрын сэдэл бол зөвхөн мэргэн бодлогод хөтлөгдсөн төдийгүй их утга учиртай хэрэгждэг асан. Александр үйл ажлынхаа эрч хүч нь оргилоход ч, хүсэл тачаалынхаа гал цог дунд ч, хэрэв доорх маягаар хэлж болох аваас, өөрийнхөө ямагт удирдлага болгодог хурц ухааны иртэй явсан. Үүнийг Александрын түүхээр роман бичих гэсэн, авьяас оюунаар зэхий хүмүүс ч биднээс нуун далдалж чадаагүй дээ. Александрын тухай өгүүлье одоо.

	 

	XIV БҮЛЭГ. Александр

	Александр Македоныг хил залгаа орших бүдүүлэг овог аймгуудын зүгээс аюулгүй болгож байж, герегүүдийг эрхшээлдээ бүрэн авсныхаа дараа аян дайнд мордсон. Ийнхүү энэ ард түмнийг мэдэлдээ хураасныгаа зөвхөн зорьсон санаагаа хэрэгжүүлэхэд ашигласан. Ласедемончуудын атаа жөтөөг мохоосон. Александр далайн хавийн мужууд руу довтолсон. Хуурай замын цэргээ хөлөг онгоцнуудаасаа холтгохгүйн тулд далайн эргээр дагуулсан. Олон хүнтэй армидаа гайхамшигтай уран аргаар сахилга журам нэвтрүүлсэн. Цэргээ хүнс хэрэглэгдэхүүнээр огт гачигдуулаагүй. Хэрэв ялалт түүнд бүхнийг өгсөн бол ялалтаа авчрахын тулд тэр хамаг байдгаа хийсэн. Үйл ажлынхаа эхэнд, өөрөөр хэлбэл ялагдал бүр өөрийг нь сүйрүүлж мэдэх цаг үед тохиолдолд найддаггүй байсан, азын тэнгэр тохиолдлоос илүүтэй ивээх үед аймшиггүй зориг зүрх гаргах нь Александрын амжилт олох нэгэн арга байлаа. Дайнд мордохынхоо өмнө трибаллчууд болон иллирийчүүд рүү довтлоод тэдэнтэй Цезарь галлчуудын эсрэг тулалдсан лугаа адил дайн хийсэн юм. Герегт эргэж ирээд арга буюу Фивийг (Францаар Thubes) эзэлж, сүйтгэсэн. Энэ хотын дэргэд хуарагнаад фивчүүдийн зүгээс найрамдах санал гаргахыг хүлээсэн. Фивчүүд өөрсдөө үхлээ түргэтгэсэн. Персийн усан цэрэгтэй үзэлцэх болоход илүү зориг зүрх гаргасан нь Парменион байлаа. Илүү мэргэн ухаан гаргасан нь Александр байлаа. Александр үйл ажлаараа персүүдийг далайн эргээс холдуулж, герегүүдийг өөрийнх нь флотоос хавьгүй давуу хөлөг онгоцнуудаа орхиход хүргэсэн. Тир хот уулаас Персүүдийн талд байсан бөгөөд тэд энэ хоттой худалдаа наймаа хийж, хөлөг онгоцыг нь ашиглахгүй байж чадаагүй. Александр уг хотыг сүйтгэсэн. Александр Дари хааны хамгаалалтгүй орхисон Египетийг эзэлсэн. Дари тэр үед ертөнцийн нөгөө хэсэгт үй түмэн цэрэгтэй армиа хураагаад байжээ.

	Граникийг дайран гарахдаа Герегийн колониудыг ноёрхсон. Иссегийн дэргэд болсон байлдаанаар Тир, Египетийг авсан. Арбеллийн дэргэдэх тулалдаанаар бүх газар дэлхийн эзэн болсон.

	Иссегийн дэргэд болсон байлдааны дараа Александр Даригийн оргохыг тоогоогүй, байлдан эзэлснийгээ бататган авч, дэг журам тогтоох л үйл ажил эрхэлж авай. Арбеллийн тулалдааны дараа Дарийг эзэнт улсдаа хоргодох ямар ч боломж өгөлгүйгээр мөрөөр нь хөөсөн. Дари бээр хот мужуудаараа орсон нь тэндээс зугтан гарах л арга хайсан хэрэг ажээ. Александрын довтолгоо тун ч шаламгай байсан бөгөөд ертөнцийг эзэлсэн нь ялалтын шан гэхээсээ илүү Герегийн тоглоомын тэмцээнд болдог шиг уралдааны шан гэж үзүүштэй.

	Ийм л янзаар Александр байлдан дагуулсан юм, тэрийгээ яаж сахин хамгаалсныг нь авч үзье.

	Александр герегүүдийг эзэн, персүүдийг боол хэмээн үзэж харьцах гэсэн хүмүүсийн эсрэг зогссон. Тэр энэ хоёр үндэстнийг нэгтгэж, байлдан дагуулсан ард түмэн, ялагдсан ард түмэн хоёрын ялгааг арилгах бодол агуулсан. Байлдан дагууллынхаа дараа ялж дийлэхэд нь хэрэг болсон хамаг мухар сүсгээ таягдан хаясан. Тэр, персүүдийн зан заншлыг авахдаа, тэднийг гомдоолгүйгээр герегүүдийн зан заншлыг авч хэрэглэхийг албадсан. Энэ ч учраас Дарийн эхнэр болоод эхэд ихээхэн хүндэтгэлтэй хандаж, хурьцлын ажлын лут тэсвэр тэвчээр харуулсан. Эзлэн авсан олон улс түмний нус нулимсыг барсан энэ байлдан дагуулагч гайхалтай бус уу? Түүнийг эзэн ширээнээс нь унагасан хүний гэр бүлийнхэн энэ булаан эзлэгчийг үхэхэд юунд нулимс дусаав? Энэ бол уул хүний туулсан алдартай амьдралын шинж төрх бөлгөө. Түүхчид, бахархмаар өөр ямар ч байлдан дагуулагчийн тухай бидэнд өгүүлсэнгүй.

	Эзэрхийлж сөгтгөсөн, эрхэнд нь орж дийлдсэн хоёр ард түмний хоорондын гэрлэлтийн холбооноос өөр юу чиг байлдан дагууллыг бататгадаггүй. Александр эзлэн авсан үндэстнээсээ эхнэр авдаг байсан бөгөөд ордныхныг мөн янзаар гэрлүүлэхийг хүсдэг асан. Үлдсэн македончууд нь энэ жишээг дагасан. Франкууд болон бургундчууд тийм гэрлэлтийг зөвшөөрч байсан, Испанид лангобардчууд эхлээд хориглож байгаад хожим зөвшөөрсөн. Ломбардчууд зөвшөөрсөн төдийгүй, хөхиүлэн дэмжиж байсан. Ромчууд Македоныг сульдгахыг хичээхдээ өөрийнхөө мужуудын улс түмний хооронд ийм гэрлэлтийг байж болохгүй хэмээн хориглосон.

	Хоёр ард түмнийг нэгтгэхийг хүсэж байсан Александр Перст Герегийн олон колони буй болгохыг мөрөөдсөн. Тэр бээр, тоо томшгүй олон хот байгуулж, шинэ эзэнт улсынхаа бүхий л газар нутгийг тун сүрхий барилдлагатай болгосон. Түүнийг наснаас нөгчсөний дараа иргэний аймшигт ширүүн дайн үүсэж үймээн самуун дэгдэн, энэ үед герегүүд бие биеэ алж хядаж байхад Персийн аль ч мужид бослого хөдөлгөөн гараагүй.

	Александр Герег, Македоныг туйлдуулахгүйн үүднээс Александрт жүүд нарын колонийг явуулсан. Тэр бээр, улс түмэн ямар зан заншилтай нь падгүй, өөрт нь л үнэнч байвал боллоо гэж үздэг байжээ.

	Александр, ялагдсан улс түмэнд өөрсдийнх нь зан заншлыг төдийгүй, тэдний иргэний хууль, ихэнхдээ хуучин хаад, мужийн захирагч нарынх нь цааз хуулийг үлдээсэн. Тэр хүн байлдах цэргүүдийн магнайд македончуудыг явуулдаг; иргэний засгийн газрын толгойд уугуул нутгийнхаа хүнийг тавихыг эрхэмлэж байсан нь аль нэг хүн урваж шарваж, (ийм явдал заримдаа тохиолдож байсан), нийт олныг хамарсан бослого дэгдэж юуны магад хэмээн болгоомжилсных бөлгөө. Александр эртний уламжлал, улс түмний нэр цууг болон ихэрхэг шинжийг харуулсан бүхий л хөшөө дурсгалыг хүндэтгэн үздэг байв. Персийн хаад герегчүүд, вавилончууд болон Египетчүүдийн сүм дуганыг нурааж сүйтгэсэн байсан, Александр тэр бүгдийг сэргээж босгосон. тэр бээр захиргаанд нь орсон бараг бүхий л үндэстний тахилд өргөл өргөдөг асан. Александр үндэстэн бүрийг тусгайлан төлөөлсөн хаан, хот бүрийн анхны иргэн болохын тулд байлдан дагуулал хийсэн мэт санагддаг байжээ. Ромчууд бүх юмыг сүйтгэхийн төлөө бүхнийг эзэлсэн, Александр бол бүх юмыг хэвээр үлдээхийн тулд бүхнийг байлдан дагуулсан. Аль ч орноор явлаа гэхэд ямагт мандал бадрал, хүчин чадлыг нь нэмэгдүүлэхийн тулд ямар нэгэн юм хийх саналга, бодол толгойд нь давын өмнө ямагт орж ирдэг байжээ. Үүнийхээ тулд юуны түрүүнд суу билгийнхээ агуугаар, хоёрт, амин хувийн зарлагадаа арвич гамтайдаа, гуравт, томоохон зүйлд хэмжээлшгүй өгөөмөр сэтгэл гаргадгаараа арга хэрэгслээ олдог асан. Түүний гар хувийн зарлагадаа чанга хатуу бол олны тулд сүрхий тэнийдэг байжээ. Гэрийнхээ аж ахуйг хөтлөхдөө тэр жинхэнэ македон хүн байсан. Цэргүүдийнхээ өр ширийг төлж, герегүүдтэй олбороо хуваалцан, армийнхаа цэрэг бүрийн сайн сайхны төлөө санаа тавьдаг, тийм хүн бол Александр байлаа.

	Александр хоёр муу юм хийсэн. Үүнд, Персеполис хотыг түймэрдсэн, Клитийг алсан. Гэвч гэмшлээрээ аль алиных нь алдрыг өргөсөн. Улс амьтан Александрын зөвхөн буянт үйлийг дурсаад гэмт хэргийг нь мартсан, чингэхээр ялт үйлдлийг нь тэр хүнд заяагдсан төрөлхийн араншин биш, тохиолдсон гай нь гэж үзсэн хэрэг. Хойч үеийнхэн түүний сэтгэлийн сайхныг бараг л хүнийг татах увдис чанар, сул талтай нь зэрэгцүүлэн үнэлдэг; түүнийг харамсан бодохоос биш, үзэн ядаж чаддаггүй.

	Би түүнийг Цезарьтай жишээд үзье. Цезарь Азийн хаадыг дуурайхдаа ромчуудыг давилуун зангаараа цочирдуулсан. Александр Азийн хаадыг дуурайхдаа байлдан дагууллынхаа хүрээнд багтах үйлдэл хийсэн.

	 

	XV БҮЛЭГ. Байлдан дагууллыг хамгаалах шинэ арга хэрэгсэл

	Томоохон улсыг эзэлсэн хаан эзэрхий засаглалаа зөөлрүүлж, байлдан олсноо хамгаалахад чиглэсэн таатай үйлдэл хийх учиртай. Хятадын байлдан дагуулагчид чухамхүү тийм арга хэрэглэдэг байна.

	Эрхэнд нь орсон ард түмнийг цөхрөөхгүй, ялагчдыг хэтэрхий давраахгүй, цэрэг цагдаагийн засаглал бүрэлдэхийг саатуулах, хоёр ард түмнийг ногдсон үүргийнх нь хэмжээнд барьж байхын тулд одоо Хятадад ноёрхож буй Татарын эзэнт гүрэн60 мужуудаар байрлуулсан цэргээ хагасыг нь хятадуудаар, хагасыг нь татааруудаар бүрдүүлжээ. Энэ нь бие биеэ дайсагнан үздэг хоёр үндэстнийг үүргийнх нь хүрээнд барьж байх арга. Шүүх нь ч мөн ялгаагүй, хагас нь хятадуудаас, хагас нь татааруудаас бүрддэг. Энэ бүхэн хэд хэдэн сайн нөлөөтэй: нэгд, хоёр үндэстэн бие биеэ тэвчин үздэг; хоёрт, аль аль нь цэргийн хийгээд иргэний засаглалтай тул бие биеэ дарлаж чаддаггүй; гуравт, байлдан дагуулагч ард түмэн хүчин сульдаж, ялсан ард түмний дотор уусан алга болохгүйгээр хаана л бол хаана тархан сууж болдог; тэр ард түмэн иргэний болон гадаадын дайн дажныг эсэргүүцэх чадал төгс. Ийм байгууламж тун ч ач нөлөөтэй, тийм байгууламжгүйгээр газар дэлхий дээр байлдан дагуулал хийсэн эзэд бараг бүгд мөхжээ.

	 

	XVI БҮЛЭГ. Эзэрхэг улсын байлдан дагууллын тухай

	Байлдан дагуулал хэмжээлшгүй их болох юм бол ганцаар эзэрхийлэх засаглалыг үүддэг. Мужуудаар тархан суусан цэрэг нь ногдсон үүргээ гүйцэтгэж чадахаа больдог. Иймд, эзэнт улсыг доргиож мэдэх аль нэг газар луу яаруу түргэн давшихад бэлэн, итгэлтэй урагшлуур анги нэгтгэл хааны дэргэд заавал байх ёстой. Энэ анги нэгтгэл цэргийн өөр бусад анги бүлгийг захирч, улс оронд бусдын тусламжтайгаар аль нэт эрх мэдлийг гартаа авсан хэнбугайг ч гэсэн айлган сүрдүүлэх ёстой. Хятадын хуандийн дэргэд шаардлагатай цагт хөдлөхөд ямагт бэлэн татаарын томоохон бие бүрэлдүүн байдаг. Моголчуудад ч, туркчүүдэд ч, Японд ч газрын орлогоор тэжээлгэдэг армиас ангид хааны цалин пүнлүү хүртдэг анги нэгтгэл буй. Энэхүү тусгай хүчин ерөнхий хүчнийг гартаа атгаж байдаг.

	 

	XVII БҮЛЭГ. Саях сэдвийн үргэлжлэл

	Ганцаар эзэрхийлэгчийн гарт орсон улс хараат орон болох нь буй гэж бид өгүүлсэн. Түүхчид ялагдсан хаадын титмийг эгүүлж өгсөн байлдан дагуулагчдыг мундаг өгөөмөр сэтгэлтэй хэмээн магтан дуулсан. Энэ үүднээс, хожим боолчлолын зэвсэг болгох зорилгоор хаана л бол хаана хаадыг томилж байсан ромчуудыг агуу сэтгэлтэйд тооцвол зохилтой. Иймэрхүү үйлдлийг зүй ёсны шаардлага гэж тайлбарладаг л даа. Хэрэв байлдан эзлэгч эрхэндээ авсан улсыг өөртөө нийлүүллээ гэхэд тийш илгээсэн захирагчид нь хараат түмнээ захирч чадахгүй, өөрөө ч захирагчдаа чиглүүлж дөнгөхгүй. Хаан шинэ эзэмшлээ бататгахын тулд уугуул нутгийнхаа цэргийн хүчээ сулруулахаас өөр аргагүйд тулдаг. Аль аль улсынх нь үүрэх хамаг зовлон зүдүүр ялгаагүй адил. Нэгэнд нь гарсан иргэний дайн мөн л нөгөөгийнх нь иргэний дайн болж хувирдаг. Хэрэв ялагч этгээд хаан ширээг хууль ёсны эзэнд нь өгөх юм бол хүчин чадлыг нь өөрийнхөө хүчээр сэлбэх чухаг холбоотонтой боллоо гэсэн үг. Шах-Надир Моголоос хамаг эрдэнэсийг нь олзлоод Индустаныг түүнд найр тавин өгөхийг бид саяхан харлаа шүү дээ.

	
АРВАН НЭГДҮГЭЭР ДЭВТЭР : УЛСЫН БАЙГУУЛАЛД ХОЛБОГДОХ УЛС ТӨРИЙН ЭРХ ЧӨЛӨӨГ ТОГТООХ ХУУЛЬ

	 

	I БҮЛЭГ. Ерөнхий саналга

	Би улсын байгуулалд холбогдох улс төрийн эрх чөлөөг тогтоох хуулийг иргэний улс төрийн эрх чөлөөг тодорхойлдог хуулиас ангид авч үзэж байна. Эхнийх нь энэ дэвтрийн сэдэв болно. Хоёр дахийг нь дараагийн дэвтэрт авч үзнэ.

	 

	II БҮЛЭГ. Эрх чөлөө хэмээх үгэнд нялзаадаг олон зүйл утга

	Эрх чөлөө хэмээх үг шиг зүсэн зүйлийн утга агуулж, хүний оюун ухаанд янз янзаар тусдаг өөр үг үгүй байх. Нэг хэсэг нь эзэрхэг засагт тавьсан хүнээ хялбархан авч хаяхыг эрх чөлөө гэж нэрлэдэг. Нөгөө нэг хэсэг нь өөрсдийг нь захирах ёстой хүнээ сонгох эрх юмаа гэдэг. Гурав дахь хэсэг нь зэр зэвсэг зүүгээд хүч хэрэглэх эрхийг хэлнэ гэдэг. Бас нэг хэсэг нь өөрийн үндэсний хүнээр удирдуулах буюу жинхэнэ язгуур хуульдаа захирагдах дархан эрх эдлэхийг эрх чөлөө гэж нэрлэдэг. Зарим нэг ард түмэн урт сахал ургуулах зан заншлыг удаан хугацаанд эрх чөлөө гэж бодож явжээ.61 Энэ үгийг зарим хүн засаглалын тодорхой хэлбэртэй холбож үздэг. Чингэхдээ засаглалын бусад хэлбэрийг таягдан хаядаг. Бүгд найрамдах засаглалын буяныг эдэлсэн хүмүүс эрх чөлөө хэмээх ойлголтыг энэ засаглалтай, хаант засаглалын ач тусыг хүртсэн хүмүүс хаант засаглалтай адилтгадаг. Эцсийн бүлэгт, хүн бүр өөрийнхөө зан заншил буюу дур авьяаст тохирсон засаглалыг эрх чөлөө гэж хэлдэг. Бүгд найрамдах улсад засаглалын гажиг доголдолд гомдож буй хүмүүс төдий л хурц аргаар биш, үглэх улиглах маягаар тэмцдэг, тэгэхдээ тэнд хууль хэрэгжүүлэгчээс илүүтэй хууль өөрөө хүчтэй гэсэн сэтгэгдэл төрдөг, тийм эрх чөлөөг хэвийн ёсоор бүгд найрамдах улстай адилтгадаг, ингэж үзэхдээ, хаант улсад бол эрх чөлөөг байхгүй гэж үгүйсгэдэг. Эцэст, ардчилсан улсуудад ард түмэн юу хүссэнээ хийж болдог мэт боддог учраас эрх чөлөөг энэ байгуулалтай нийцүүлдэг, чингэхдээ ард түмний эрх мэдлийг эрх чөлөөтэй нь хольж хутгадаг байнам.

	 

	III БҮЛЭГ. Эрх чөлөө гэж юу вэ?

	Ардчилсан улсуудад ард олон юу хүссэнээ хийж болдог юм шиг харагддаг нь үнэн. Гэхдээ улс төрийн эрх чөлөө бол юу дуртайгаа хийж болно гэсэн үг огт биш. Аль нэг улсад, өөрөөр хэлбэл хууль цааз бүхий нийгэмд эрх чөлөө бол зөвхөн юу хүссэнээ хийх боломжтой гэсэн үг болохоос биш үл хүссэн Юмаа албадлагаар хийнэ гэсэн хэрэг биш.

	Эрх чөлөө гэж юу вэ, тусгаар тогтнол гэж юу вэ гэдгийг сэтгэлдээ тодруулж ойлгох шаардлагатай юм. Эрх чөлөө бол хуулиар зөвшөөрөгдсөн бүхнийг хийх эрх юм. Хэрэв иргэн хүн хуулиар хориглосон юмыг хийх гэвэл эрх чөлөөгөө алдлаа гэсэн үг. Учир нь гэвэл бусад иргэн ч мөн л адил эрх эдэлнэ гэж үзнэ шүү дээ.

	 

	IV БҮЛЭГ. Энэ сэдвийн үргэлжлэл

	Ардчилсан улс, язгууртны улс бол цаад тавилангаараа эрх чөлөөтэй улсууд биш юм шүү дээ. Улс төрийн эрх чөлөө бол төв даруу засаглалд л оршдог. Гэхдээ төв төвшин засаглалтай улс бүхэнд ч тохиолддог юм биш, эрх мэдлээ хэтрүүлэн хэрэглэдэггүй улс оронд л байдаг юм. Ингэхэд эрх мэдэлтэй хүн бүхэн тэрийгээ хортойгоор ашиглах хандлага гаргадаг үе улиран дамжиж ирсэн туршлага байгаа шүү. Бүр хэмжээ хязгаарт нь тулж очих хүртлээ тэр замаар явдаг гээч. Хэмжээ хязгаар гэдгийг хэн хэлж мэдэх билээ дээ! Тэгэхээр буянт үйл л хэрэгтэй дээ.

	Эрх мэдлийг хэтийдүүлэн хэрэглэх зам хаахын тулд юмны барилдлагаар янз бүрийн засаг үүнийг харилцан хориглох учиртай. Улсын байгуулал нь, хуулиар эс албадсан юмаар хэнийг ч хүчлэхгүй, хуулиар зөвшөөрсөн юмыг ч үйлдүүлэхээр албадахгүй байвал зохистой юм даа. 

	 

	V БҮЛЭГ. Аливаа улсын зорилго

	Хэдийгээр бүхий л улс орон ерөнхийдөө оршин тогтнохоо хамгаалахад чиглэсэн ганц л зорилготой ч улс бүрд өөрийн гэсэн тусгай тэмүүлэл бий. Ром бол газар нутгаа тэлэх; Ласедемон бол дайн дажин хийх; иудейчүүдийн хуулиар бол шашин; Марселлийн зорилго бол худалдаа наймаа; Хятадын хуулиар бол нийтийн амгалан тайван; родиенчуудын хуулиар бол далайн аялал; зэрлэгүүдийн ганц санаа тавьдаг юм нь гэвэл дураараа байх эрх чөлөө; ганцаар эзэрхийлэх улсын зорилго нь хааны зугаа цэнгэл; хаант улсын зорилго нь алдар нэр; Польшийн хууль цаазын зорилго бол хүн бүрийн бие даах; үүнээс нийтийн зовол зүдрэл үүсдэг.

	Бас, улсынхаа байгууллын шууд зорилгыг улс төрийн эрх чөлөө гэж үздэг ард түмэн ертөнцөд бий. Ямар зарчимд тэрийгээ тулгуурлан бататгадгийг нь авч үзье. Хэрэв зарчим нь сайн бол эрх чөлөө толинд туссан мэт харагддаг.

	Үндсэн хуульдаа улс төрийн эрх чөлөөг тунхагласныг нь нээж олох гэж чармайгаад яах вэ. Хэрэв байгаа газарт нь олж харж болох аваас, хэрэв олдлоо гэхэд эрж хайхын хэрэг байна уу?

	 

	VI БҮЛЭГ. Англи улсын төрийн байгууллын тухай

	Аль ч улсад гурван төрлийн засаглал буй: хууль тогтоох засаглал, олон улсын хууль зүйд хамаарах гүйцэтгэх засаглал, иргэний эрх зүйн асуудлыг зохицуулах гүйцэтгэх засаглал.

	Эхний засаглалаар хаан юм уу, төрийн байгууллага түр зуурын хугацаанд юм уу, байнга мөрдөх хуулийг тогтоодог бөгөөд нэгэнт баталсан хуулийг засаж залруулан, өөрчилдөг байна. Хоёр дахь хуулиар дайн зарлах юм уу, найрамдлын гэрээ байгуулдаг, элч төлөөлөгчөө томилж, гаднын элч төлөөлөгчдийг хүлээн авдаг агаад аюулгүй байдлаа бататган, харийн довтолгооноос сэргийлдэг. Гурав дахь засаглалаар ялт хэргийг шүүн тасалж, хувь хүмүүсийн маргаан зөрөлдөөнийг шийддэг байна. Сүүлчийнхийг шүүх эрх мэдэл, нөгөөдхийг нь ердөө гүйцэтгэх эрх мэдэл гэж нэрлэж болох юм.

	Иргэн хүний тухайд улс төрийн эрх чөлөө нь хүн бүр аюулгүй аж төрөхөд тулгуурласан санаа сэтгэлийн амгалан тайвныг хэлэх агаад энэ эрх чөлөөг эдлэхийн тулд нэг иргэн нөгөөгөөсөө айх эмээхгүйг хангах засаглал шаардлагатай.

	Хэрэв хууль тогтоох болон гүйцэтгэх засаглал хоёулаа ганц хүний юм уу, нэг байгууллагын гарт орох аваас эрх чөлөө гэж байхгүй, учир нь гэвэл мөнөөх л эзэн хаан юм уу, мөнөөх л сенат эзэрхэг хууль тогтоож тэрийгээ эзэрхэг ёсоор хэрэгжүүлж таарна.

	Хэрэв хууль тогтоох эрх мэдэл гүйцэтгэх болон хууль тогтоох эрх мэдлээс ангид бус бол эрх чөлөө мөн л байхгүй гэсэн үг. Хэрэв тэр нь гүйцэтгэх эрх мэдэлтэй хослох аваас иргэний амьдрал, эрх чөлөө дураараа дургих засаглалд баригдана гэсэн үг. Яагаад вэ гэвэл шүүгчид бол хууль тогтоогчид болдог. Хэрэв шүүх эрх мэдэл гүйцэтгэх засаглалтай нэгдэх аваас шүүгчид дарангуйлагч болж хувирах нь буй.

	Хэрэв ганц хүнд юм уу, түшмэд, язгууртнууд, эсвэл жирийн хүмүүсээс бүрдсэн нэг байгууллагад хууль тогтоодог, улсын шинж чанартай тогтоол зааврыг хэрэгжүүлдэг, гэмт хэрэг, иргэдийн зарга заалхайг шүүдэг энэ гурван эрх мэдэл төвлөрөх аваас бүх юм өнгөрлөө гэсэн үг.

	Европын олонх вант улсад засаглал нь төв төвшин, учир нь гэвэл эхний хоёр эрх мэдлийг гартаа авсан ван гурав дахийг нь өөрийн харьяат албатууддаа даатгадаг.

	Гурван засаглалыг нэг султанд атгуулсан Туркт аймшигтай эзэрхэг засаг ноёрхдог.

	Гурван эрх мэдлийг төвлөрүүлсэн Италийн бүгд найрамдах улсуудад эрх чөлөө манай вант улсуудынхаас долоон дор. Ийм учраас тэнд засгийн газар нь тогтож байхын үүднээс туркчүүдийн засгийн газар шиг хэвцэг хэрцгий арга хэрэглэх шаардлагатай. Үүний гэрч баталгаа гэвэл төрийн тамлан тарчилгагчид62 хийгээд аль нэг хүнийг буруутган ховлож бичсэн цаасаа хэзээ л бол хэзээ хийж болдог хайрцаг юм аа.

	Эдгээр бүгд найрамдах улсад иргэн хүн ямаршуухан байдалтайг бодоод үзэгтүн! Тэнд аль ч албан захиргаа хууль хэрэгжүүлэгчийн хувьд бүхий л эрх мэдлийг эзэгнэж, хууль тогтоогчийн хувьд ийм эрх дархыг өөртөө олгодог. Тийм албан захиргаа нийт олны заавал сахих хуулийн хэлбэрээр дүр гаргасан дураараа дургих эрхээр улсаа сүйдэлж мэднэ. Түүний сацуу шийтгэл оноох эрхтэй тул тусгайлсан ялын хэлбэрээр дүр эсгэсэн дур зоргоор иргэн хүнийг баллаж мэднэ.

	Эрх мэдлийн энэ гурван хэлбэр хэдийгээр ганцаар эзэрхийлэгчийг ялгаруулан харуулах гадна талын сүр бараагүй ч гэсэн нэгдмэл юм. Гэхдээ үзэл санаа нь ямагт мэдрэгддэг.

	Энэ учраас эзэрхий засаглал руу тэмүүлэгч хаад салангид бүх эрх мэдлийг заавал ганцхан хүнд тохоож байсан. Европын олон хаад улсынхаа бүхий л гол гол албан тушаалыг өөрсдөө эзэмшиж асан.

	Италийн бүгд найрамдах улсуудын жинхэнэ үе дамжсан язгууртан ёс нь Азийн эзэрхий засаглалтай яг тохирдоггүй. Олон албан тушаалтан тэнд заримдаа мөнхүү албан тушаалаа аядуу зөөлөн болгож байдаг. Бүхий л хэргэм зэрэгтнүүд адил санаатай байдаггүй л дээ, тэнд бие биеийнхээ эрхийг харилцан хязгаарладаг төрөл бүрийн шүүгчид буй. Үүнд, Венецэд Их зөвлөл хууль тогтоох эрхийг барьдаг, прегади нь гүйцэтгэх засаглал, каранти нь шүүх засаглал болой. Гэхдээ муу нь юу вэ гэвэл энэ төрөл бүрийн шүүх нэгэн язгуур угсааны албан тушаалтнуудаас бүрддэг. Энэ учраас уг чанартаа нэг л засаг юм.

	Шүүх эрх мэдлийг байнгын ажиллагаатай сенатад хариуцуулах учиргүй, харин шүүхийг байгуулахдаа хуульд заасан ёсоор жилийн тодорхой хугацаагаар, ард олны дундаас гаргаж ирсэн хүмүүсээр бүрдүүлбэл зохилтой. Шүүхийн үйл ажиллагаагаа явуулах хугацааг зохих шаардлагын дагуу тогтоох учиртай.

	Тийнхүү, хүмүүст аймшигтай санагддаг шүүх эрх мэдэл аль нэг тодорхой байр байдалтай ч, аль нэг мэргэжилтэй ч холбогддоггүй, нэг ёсондоо нүднээс далд, оршиж байгаа эсэх нь мэдэгддэггүй. Хүмүүс шүүгчидтэй байнга нүүр учирч тааралдаад байдаггүй, чингээд шүүхийн газраас эмээдэг болохоос биш шүүгчдээс айдаггүй.

	Гэмт хэрэгтэн их ялд унасан тохиолдолд хуулиар бүр өөрийн шүүгчийг сонгож авах эрхээр хангагдах шаардлагатай гээч. Үгүй ядахдаа нэлээд олон шүүгчийг хүлээж авахгүй няцаах юм гэхэд ондоо шүүгчийг өөрөө шилж авсан юм шиг харах учиртай сан.

	Нөгөө хоёр эрх мэдлийг бол албан тушаалтнуудад болон байнгын байгууллагад даатгаж болно. Яагаад вэ гэвэл тэр хоёр засаглал аль ч хувь хүнд шууд тусдаггүй. Нэг нь улсын ерөнхий хүсэл зоригийг илэрхийлдэг бол нөгөөдөх нь энэ хүсэл зоригийн гүйцэтгэх байгууллага юм.

	Хэрэв шүүхийн бүрэлдүүн эс өөрчлөгдөх нь үгүй юм гэхэд ял шийтгэл нь ямагт, хуулийн бичвэрийн яг тусгал байх учраар хувирч өөрчлөгддөггүй байх ёстой. Хэрэв хуулийн тогтоолд шүүгчийн хувийн санал бодол шурган орчих юм бол хүмүүс нийгмийн зүгээс тэдэнд ногдуулж буй үүргийн талаар ямар ч тодорхой ойлголтгүйгээр тэр нийгэмд амьдрах болно.

	Тэр ч байтугай шүүгч хэрэгтэнтэй нийгмийн хувьд адил байр байдалтай, хүмүүсийн хяхалт хавчилтаар гарт нь орчхож гэж бодохооргүй нэг л зиндааных байх ёстой.

	Хэрэв хууль тогтоох байгууллага, эрүүгийн хэрэгт шууд тулгагдаж хугацаа алдалгүйгээр баривчлагдсан ялтанд тохиолдсоноос бусад нөхцөлд өөрийн зан төлөвийн тухайд батлан даалт гаргуулж чадах иргэн хүнийг шоронд хорих эрхийг гүйцэтгэх байгууллагадаа өгөх юм бол эрх чөлөөг устаж буй хэрэг. Эхний тохиолдлоор тийнхүү баривчлагдсан хүн чухамдаа чөлөөтэй, учир нь гэвэл зөвхөн хуулийн эрх мэдэлд захирагддаг.

	Хэрэв хууль тогтоох байгууллага улс орны эсрэг гарсан далдын хуйвалдаанаар, эсвэл гадаадын дайсантай ямар нэгэн харилцаа барьсны улмаас аюулд нэрвэгдэх юм бол сэжигтэй иргэдийг богино шахуу хугацаанд баривчлах эрхийг гүйцэтгэх байгууллагадаа өгдөг. Энэ нөхцөлд сэжигтэй этгээдүүд зөвхөн тодорхой хугацаагаар эрх чөлөөгөө алдах нь буй. Дараа нь эрхээ үүрд сэргээж болно.

	Энэ нь эфорын хатуу дарлалыг нөхөх арга ухаанд болон мөн л нэн эзэрхэг эрх мэдэлт Венецийн төрийн тамлан зовоогчдод тохирсон цорын ганц сэдлэг мөн.

	Чөлөөт улс оронд эрх чөлөөтэйд тооцогдож буй ард түмэн өөрөө өөрийгөө залах ёстой. Хууль тогтоох байгууллага тэнд бүх ард түмэнд харьяалагдах учиртай. Энэ нь томоохон улсуудад боломжгүй байдаг бол жижиг орнуудад бага бус зовлон таталдаг. Ийм учраас ард олон өөрсдийн эс үйлдэж чадах юмаа төлөөлөгчдөөрөө дамжуулан гүйцэтгүүлдэг байх шаардлагатай.

	Хүмүүс хотынхоо эрэлт хэрэгцээг бусад хотын хэрэгцээнээс илүүтэй мэддэг. Хөршийнхөө чадварыг нутаг нэгтнүүдийнхээ чадвараас илүүтэй дүгнэж цэгнэдэг. Ийм учраас хууль тогтоох хурлын гишүүдийг бүгдийг улс орны хүн амын дундаас сонгох албагүй; гэхдээ гол гол суурин газрын оршин суугчид төлөөлөгчдөө дотроосоо сонгодог байвал зохилтой.

	Сонгогдсон төлөөлөгчдийн давуу тал гэвэл үйл ажлыг зөвлөн хэлэлцэх чадвартай. Ард олон бол тэрүүнд даанч дадал сургуульгүй. Энэ бол ардчиллын нэгэн ихээхэн эмзэг сул тал юм.

	Төлөөлөгчид сонгогчдоосоо, Германы сеймүүдэд болдог шиг ерөнхий нэг заавар, бас үйл ажил бүрээр тусгай даалгавар авдаг байх шаардлагагүй. Энэ маягаар бол депутатуудын үг нь улс үндэстний дуу хоолойн цуурай болдог нь үнэн. Энэ нь ажилд эцэс төгсгөлгүй тээг садаа учруулж, депутат бүр нөгөөдүүлдээ эрх мэдлээ тулган, хамгийн эгзэгтэй нөхцөл байдалд улс үндэстний хүчин чадлыг хэн нэгний овилгогүй ааш араншнаар тамирдуулахад хүргэдэг.

	Хэрэв депутатууд Голландынх шиг хэргэм зэрэгтнүүдийг төлөөлж буй бол бүрэн эрх олгосон хүмүүстээ тайлангаа тавих учиртай гэж Сидней63 яг онож хэлсэн юм. Хэрэв Английнх шиг хот суурин газруудыг төлөөлж байгаа бол өөр хэрэг.

	Төлөөлөгчөө сонгохын тулд нийгэмдээ хаягдсан, зориг эрмэлзлээ илэрхийлэх чадваргүй гэж тооцогдсон хүмүүсээс бусад иргэн бүр өөрийн тойрогтоо саналаа өгөх ёстой.

	Эртний бүгд найрамдах улсуудын олонход нэг согог байсан юм. Юу вэ гэвэл ард олон гүйцэтгэх үйл ажиллагаатай холбогдох дайчин зоримог шийд гаргах эрхтэй байлаа. Гэтэл тэд үүндээ үнэхээр чадвар хүрэлцдэггүй. Түмэн олны засаглалд оролцох нь төлөөлөгчдөө сонгохоор л хязгаарлагддаг байжээ. Энийгээ бол харин чаддаг. Учир нь гэвэл, хүний чадварын хэмжээ дамжааг яг нарийн мэддэг хүн цөөхөн байдаг бол хүн бүр сонгосон хүн нь бусад олонхоос илүү гэгээтэй толгойтой юу, үгүй юу гэдгийг ерөнхийд нь анддаггүй.

	Төлөөллийн хурлыг мөн л ямар нэг дайчин зоримог шийдвэр гаргуулахаар сонгох хэрэггүй. Төлөөллийн хурал энийг гүйцэтгэх чадвараар тун маруухан. Харин хууль гаргуулах, баталсан хууль нь хэрэгжиж байна уу, үгүй юу гэдгийг ажиглаж хянаж байхын тулд сонгодог байвал зохино. Энийг л зөвхөн төлөөллийн хурал сайтар гүйцэтгэж чадна.

	Аль ч улсад хэний хэн болж төрсөн хийгээд эд агуурс, нэр хүндээрээ овойж товойсон хүмүүс байдаг. Хэрэв тэд өргөн олонтой холилдож, өрөөл бусадтай нэгэн адил дуу хоолойтой байх юм бол нийтийн эрх чөлөө тэдний хувьд боолт ёс болж хувирна. Тэдэнд эрх чөлөөг хамгаалах ямар ч хүсэл зориг төрөхгүй, яагаад вэ гэвэл ихэнх шийдвэр өөрсдийнх нь эсрэг чиглэдэг. Энэ учраас хууль тогтооход тэдний хувь нэмэр улсаас хүртдэг бусад давуу эрх дархтай нь хэр тэнцүү байвал зохистой. Энэ нь ард олны шийдвэрийг хүчингүй болгох эрхтэй тусгай хурал байгуулснаар бүтнэ, ард олон ч тэдний шийдвэрийг халах эрхтэй лүгээ адил юм л даа.

	Тийнхүү, хууль тогтоох эрх мэдэл бүхий хуралдаан язгууртнуудад ч, ард олонд ч ногдох болно, аль аль нь бие биеэсээ тусгай зөвлөлддөг хуралтай, ангид үзэл бодол, өөр өөр эрх ашигтай байна.

	Бидний өгүүлсэн гурван эрх мэдлээс шүүхийнх нь тодорхой утгаар засаглал огт биш юм шүү дээ. Нөгөө хоёрынх нь тухайд туйлшрах хандлагыг нь хазаарлан барьж байхын тулд зохицуулах эрх мэдэл шаардлагатай болдог. Энэ зорилтыг хэргэмтнүүдээс бүрдсэн хууль тогтоох бие бүрэлдүүний нэг хэсэг чадамгай гүйцэтгэж чадна.

	Хэргэм зэрэгтнүүдээс бүрдсэн хууль тогтоох бие бүрэлдүүн үе залгамжилсан байх ёстой. Юмны мөн чанарын үүднээс ч тийм юм. Нөгөөтээгүүр энэ бие бүрэлдүүн, яг үнэндээ зэвүүн, чөлөөт улс оронд бол байнгын аюул заналд оршдог давуу эрх дархаа аль байдаг чадлаараа хамгаалах шаардлагатай.

	Гэхдээ, үе дамжсан засаглал (эрх мэдэл) ард олны эрх ашгийг умартан хувийнхаа явцуу эрх ашгийн хойноос үхэн хатан хөөцөлдөх тул, ямар ч тохиолдолд тэрхүү засаглалыг (эрх мэдэл) зальхайруулах үлэмж сонирхол байна гэж хардах юм бол, жишээлбэл, татварын талаар хууль гаргахад тэдний бүхий л оролцоо нь тогтооход (тогтоох эрх) бус, унагаахад (унагаах эрх) оршиж байх нь чухал.

	Тогтоох эрх гэдгээр би өөртөө тогтоосныг юм уу, эсвэл бусдын тогтоосныг засварлах эрхийг хэлж байгаа юм. Унагаах эрх гэдгээр би хэн нэгний оруулж ирсэн тогтоолыг хэрэгсэхгүй болгох эрхийг хэлж байгаа юм. Ромын трибунууд ийм эрхтэй байлаа.64 Унагаах эрхтэй хүн дэмжих эрхтэй байж болно. Гэхдээ, эл дэмжих эрх нь тухайн тохиолдолд хэрэгсэхгүй болгох эрхээсээ татгалзаж буй гэдгээ мэдэгдэж байгаагаас цааш хэтрэхгүй бөгөөд хуулиас үүдэн гардаг юм.

	Гүйцэтгэх эрх мэдэл нэг хааны гарт байвал зохино. Учир нь гэвэл, бараг цаг ямагт шаламгай үйлдэл шаарддаг засаглалын энэ талыг олон хүнээс илүүтэй нэг хүн давуу гүйцэтгэдэг. Харин хууль тогтоох засаглалаас хамаарах бүхнийг нэг хүнээс илүүтэй олон хүн ямагт сайн хэрэгжүүлдэг.

	Хэрэв хаан үгүй, гүйцэтгэх засаглал нь хууль тогтоох бие бүрэлдүүний хэд хэдэн хүнд тохоогдсон бол эрх чөлөө гэж байхгүй, яагаад тэр вэ гэвэл хоёр засаглал нийлж, мөн л адил хүмүүс хааяа нэг, эсвэл цаг үргэлж аль алинд нь оролцоход хүрнэ.

	Хэрэв хууль тогтоох засаг удаан хугацаагаар хуралдахгүй нөхцөлд эрх чөлөө гэж байхгүй. Үүнд, дор дурдсан хоёр зүйл юмны аль нэг нь тохиолдоно: нэг бол хууль тогтоох үйл ажиллагаа бүрмөсөн зогсож, улс орон нь эх захаа алдана, эсвэл, энэ үйл ажиллагааг гүйцэтгэх засаглал нуруундаа үүрнэ, үүний уршгаар энэ засаглал хэмжээлшгүй эрх дарх эдэлнэ.

	Хууль тогтоох бие бүрэлдүүн цаг үргэлж чуулж байх албагүй. Энэ нь төлөөлөгчдөд таарамжгүйгээс гадна гүйцэтгэх засаглалын ажлыг хэтэрхий хүндрүүлдэг. Гүйцэтгэх засаглал тийм нөхцөлд үүргээ биелүүлэхэд санаа тавих бус зөвхөн онцгой эрх, гүйцэтгэх үйл ажиллагаатай холбогдох эрхээ хамгаалахад хамаг анхаарлаа хандуулдаг.

	Түүнээс гадна, хэрэв хууль тогтоох байгууллага байнга хуралдах юм бол бие бүрэлдүүндээ оруулах хамаг өөрчлөлт нь наснаас нөгчсөн депутатуудыг шинэ хүнээр орлуулах ажил руу л чиглэдэг. Тийм нөхцөлд хууль тогтоох бие бүрэлдүүн ногдсон үүргээ биелүүлэх чадвараа нэгэнт алдаж, хор уршгийг нь анагаахын аргагүй болдог. Хууль тогтоох бие бүрэлдүүн дараа дараалан солигдоод байвал тухайн хууль тогтоох байгууллагадаа муу амтай болсон ард олон итгэл найдвараа дараа нь гарч ирэх бие бүрэлдүүнд зүй ёсоор өгдөг. Хэрэв дахиад л түрүүчийнхээсээ ялгагдах юмгүй бие бүрэлдүүн гарч ирэх юм бол ард олон нэгэнт ялзарч доройтсоныг нь хараад баталж буй хуульд нь ч ер итгэхээ больдог. Ард түмэн хилэгнэж, хайхрамж анхаарлаа алддаг.

	Хууль тогтоох хуралдаан өөрийнхөө үзэмжээр чуулах ёсгүй. Яагаад вэ гэвэл аливаа улс төрийн байгууллага хуралдаж байх үедээ л зөвхөн дийлэнхийн хүсэл зоригоор хүлээн зөвшөөрөгддөг. Хэрэв санал нэгтэй цугларахгүй юм бол чухам аль хэсэг нь хууль тогтоох хурал юм бэ, чуулж байгаа нь юм уу, аль эсвэл, чуулаагүй нь юм уу, гэдгийг хэлж мэдэхээ больдог. Хэрэв өөрөө тарах эрхтэй ч тарах шийдвэрээ хэзээ ч гаргахгүй байх нь буй. Энэ нь, хэрэв гүйцэтгэх засаглалдаа ямар нэг хэмжээгээр халдах санаа агуулсан тохиолдолд тун осолтой. Гэвч хууль тогтоох ассамблейн хувьд бас ч таатай байх цаг үе бий. Ийм учраас хурал эхлэх цаг хугацаа, ямар хугацаагаар чуулахыг гүйцэтгэх засаг нөхцөл байдалдаа тулгуурлан тогтоодог байх шаардлагатай.

	Хэрэв гүйцэтгэх засаг хууль тогтоох хурлын үйл ажиллагааг зогсоох эрхгүй бол хууль тогтоох байгууллага дарангуйлагч болж хувирна. Үүний учир гэвэл аль санаандаа орсон эрх мэдэл бүрийг гартаа аваад бусад бүхий л эрх мэдлийг үгүй хийж дөнгөдөг.

	Харин хууль тогтоох байгууллага гүйцэтгэх засгийн үйл ажиллагааг зогсоох эрх эдлэх учиргүй. Яагаад тэр вэ гэвэл гүйцэтгэх засаг нь цаад мөн чанараараа хязгаарлагдмал учир бүр дахиад хязгаарлах гэхийн хэрэггүй, түүний сацуу гүйцэтгэх засаг ямагт яаралтай шийд гаргах шаардлагатай. Ромын трибунуудын нэг нүгэл гэвэл хууль тогтоох байгууллагын төдийгүй гүйцэтгэх засгийн үйл ажиллагааг зогсоодог байлаа. Энэ нь их гай хөө тарьдаг байсан.

	Хэрэв чөлөөт улс оронд хууль тогтоох байгууллага гүйцэтгэх засаглалыг зогсоох эрхтэй байх ёсгүй бол баталсан хууль цааз нь хэрхэн хэрэгжиж буйг шалгах эрхтэй, шалгах ч ёстой. Кретчүүд болон Ласедемонд тогтож байсан тийм засаглалын давуу тал нь үүнд оршмуй. Тэнд космчууд болон эфорчууд захиргаандаа тайлангаа тавьдаггүй байсан.

	Чингэхдээ яаж ч шалгалаа гэсэн хууль тогтоох бие бүрэлдүүн хувь хүнийг, үүнд гүйцэтгэгч хүний зан харьцааг байцаах ямар ч эрх эдлэх ёсгүй. Гүйцэтгэх засагт ажиллагч бие хүний хувьд халдашгүй байх учиртай, учир нь гэвэл энэ нь хууль тогтоох хуралдааныг харгис хэрцгий болгохгүйн шаардлагаар улсад хэрэгтэй юм. Гүйцэтгэх засаг буруутгагдан, шүүхэд дуудагдаж эхлэх л юм бол эрх чөлөө алга боллоо гэсэн үг.

	Энэ тохиолдолд улс нь хаант биш, эрх чөлөөгүй бүгд найрамдах улс байж таарна. Гүйцэтгэх засгийг гартаа барьж буй хүн тэр эрхээ гуйвуулан ашиглаж магадгүй, яагаад тэгэх болдог вэ гэвэл, тэд сайд нар лугаа адил хууль цаазыг үзэн яддаг өөдгүй зөвлөхүүдтэй байдаг, гэтэл хууль цааз нь тэднийг бусдын адил өмгөөлж хамгаалдаг, иймээс тэр зөвлөхүүдийг хариуЦлагад татаж, гэсгээн шийтгэж байвал зохино. Алимончуудыг65 засаглах хугацааг нь төгсгөл болсны дараа ч шүүхэд дуудахыг хуулиар зөвшөөрдөггүй байсан Гнидийн засаглалаас энэ маягийн засаглалын давуу тал чухам үүнд оршмуй. Үүний уршгаар шударга бусыг үзсэн ард олон хэзээ ч сэтгэл өег байж чадахгүй.

	Хэдийгээр шүүх эрх мэдлийг хууль тогтоох засаглалын аль ч хэсэгтэй нийлүүлж болохгүй ч энэ горим дүрэм шүүгдэх хүний онцгой ашиг сонирхолд тулгуурласан гурван гажилттай.

	Хэргэм зэрэгтэй их хүмүүс ямагт өрөөл бусдын атаа жөтөөний бай болдог бөгөөд хэрэв тэд ард олноор шүүгдэх юм бол аюулд нэрвэгдэх бөгөөд зиндааныхнаараа шүүгдэх эрх дарх үгүй, чөлөөт улсын бүр доод иргэний эдэлдэг давуу эрхээр ч хангагдаж чаддаггүй. Тэр учраас хэргэм зэрэгтэй хүмүүсийг улсын жирийн шүүгчид хэргийг нь шүүх биш, хууль тогтоох хурлын тайж язгууртнуудаас бүрдсэн хэсгээр шүүлгэвэл зохилтой.

	Хууль нь нэг талаас, холыг тольдсон, нөгөө талаас, сохор балай бол зарим тохиолдолд хэтэрхий хатуудах нь буй. Гэтэл ард олны шүүх, бидний өмнө хэлснээр, хуулийн үг үсгийг давтан өгүүлэгч л байдаг агаад тэр амьгүй албатууд хуулийн эрч хүчийг ч төвшитгөж чаддаггүй, хатуу ширүүнийг нь ч зөөлрүүлж мэддэггүй. Энэ учраас, нөгөө тохиолдолд шаардлага бүхий шүүх хэмээн сая бидний ярьснаар, хууль тогтоох хурлын тэрхүү хэсэг шүүх үүргийг энэ нөхцөлд өөртөө үүрэх учиртай. Энэ шүүхийн дээд нэр хүнд юунд орших вэ гэвэл хуулийн өөрийнх нь тусын тулд шийтгэх тогтоол гаргахдаа хатуу заалтыг нь сулруулж хуулийг аядуулах ёстой.

	Иргэн хүн ямар нэгэн олон нийтийн үйл ажилд ард түмний эрх зүйг зөрчиж, гэмт хэрэг үйлдэхэд томилогдсон шүүгчид нь шийтгэж ч чадахгүй, шийтгэхийг хүсэх ч үгүй тохиолдол гарч бас болно. Гэвч зүй ёсоор, хууль тогтоох засаг хэрэг таслах эрхгүй; чингэхдээ ард түмнийг төлөөлөх онцгой нөхцөлд энэ эрхийг бүр ч бага эдэлдэг. Ингэхээр хууль тогтоох засагт ганцхан яллах эрх л үлдэж байна. Гэтэл хэнийг яллах хэрэг вэ? Ард түмэнд хамаарагдахдаа өөр шиг нь хүмүүсээс бүрддэг, өөрөөс нь доогуур тавигддаг, тийм лут яллагчийн эрх мэдэлд татагдан орж байна гэж үзэгдэхээр тэрхүү шүүгчдийн урд өөрийгөө жижгэрүүлэх хэрэг үү? Үгүй ээ, ард олны эрхэм дээд чанар чансаа, хувь хүний аюулгүй байдлыг хамгаалахын тулд ард түмний хууль тогтоох хэсэг өөртэй нь огоот адилгүй ашиг сонирхолтой, тэрс өөр хүсэл тачаадалтай хэргэм зэрэгтнүүдийн тэрхүү хууль тогтоох бие бүрэлдүүнийг яллах хэрэгтэй.

	Чухам үүгээр ард түмэн шүүхийн ч, яллагчийн үүргийг давхар гүйцэтгэдэг барагтай зуршилтай байсан эртний олонх бүгд найрамдах улсуудын засаглалаас энэ маягийн засаглал давуу гэдэг нь харагдаж байгаа юм.

	Гүйцэтгэх засаглал бидний өгүүлснээр, хууль тогтооход шийдвэрийг нь өөрчлүүлэх эрхээр оролцох ёстой. Эс тэгвээс онцгой эрхээ амархан алдах болно. Хэрэв хууль тогтоох байгууллагаа гүйцэтгэх засаглалын ажилд хутгалдан орох аваас, гүйцэтгэх эрх мэдэл устах нь мэдээж.

	Хэрэв эзэн хаан хууль тогтооход тогтоол гаргах (тогтоох) эрхээр оролцох бол эрх чөлөө гэж байхгүй. Гэвч хууль тогтооход өөрийгөө хамгаалах зорилгоор бол унагаах эрхээр оролцох ёстой.

	Ромд засаглалын хэлбэр солигдсоны шалтгаан гэвэл гүйцэтгэх засаглалын нэг хэсгийг гартаа атгасан сенат, нөгөө хэсгийг мэдэлдээ авсан шүүгчид ард олны адил унагаах эрх эдэлдэггүй асан.

	Чингээд өгүүлэгдэн буй засаглах хэлбэрийн үндсэн тогтцыг яръя. Хууль тогтоох бие бүрэлдүүн хоёр хэсгээс бүрддэг тул харилцан унагаах эрхээрээ аль алиныгаа тогтоон барьж байдаг. Ингэхдээ энэ хоёр бээр хууль тогтоох байгууллагатай уялдаа бүхий гүйцэтгэх засагтай холбогддог.

	Энэ гурван засаг амар тайван, нэг их хүчин зүтгэл гаргахгүй байх ёстой мэт санагдаж болох юм. Гэвч юмны зүй ёсны голдирлоор үйл ажилд шамдан оролцох шаардлагатай тулгардаг, зөвшилцөн ажиллахаас өөр аргагүй.

	Гүйцэтгэх засаглал хууль тогтооход зөвхөн унагаах эрхээр оролцдог тул үйл ажлыг хэлэлцэхэд орох учиргүй. Тэр ч байтугай саналаа оруулах ч шаардлагагүй. Учир нь гэвэл хууль тогтоох байгууллагын шийдвэрийг үл зөвшөөрөх тохиолдол түүнд байнга гардаг, тийнхүү өөрийн эс таашаах санал санаачилгатай уялдсан ямар ч шийдвэрийг няцааж болдог.

	Эртний зарим бүгд найрамдах улсад үйл ажлыг ард нийтээрээ хэлэлцдэг байсан тул гүйцэтгэх засаг санал санаачилга гаргаж, ард олонтой хэлэлцэн зөвшилцөх нь зүй ёсны хэрэг бөлгөө. Эс чингэвээс гаргах шийдвэр нь холион бантан болдог ажгуу.

	Хэрэв гүйцэтгэх засаг татварын талаар хууль тогтооход зөвхөн зөвшөөрч буйгаа илэрхийлэхээс өөр хандлагаар оролцох юм бол эрх чөлөө байхгүй гэсэн үг. Учир юун хэмээвээс гүйцэтгэх засаглал хууль тогтоох хамгийн нэгэн гол асуудлаар хууль тогтоогч болоод хувирчихна.

	Хэрэв энэ асуудлаар хууль тогтоох засаг шийдвэрээ ганц жилийн хугацаагаар биш, хугацаагүй гаргах юм бол эрх чөлөөгөө алдах эрсдэлтэй тулгарна, яагаад вэ гэвэл гүйцэтгэх засаг өөрт нь хамаарагдахаа болино, хэрэв тийм эрхийг үргэлж эдлэх юм бол үүгээрээ өөрөө өөртөөн үү, аль эсвэл өрөөл бусдад дэмжлэг үзүүлэх үү гэдэг нь ерөөсөө хамаагаа алдсан хэрэг болно. Хууль тогтоох засаг хуурай болон усан замын зэвсэгт хүчнийг гүйцэтгэх засаглалд даатгах ёстой атал уул асуудлаар мөн л хугацаагүй шийд гаргах юм бол бас л ийм явдалтай учирна.

	Гүйцэтгэх засгийг гартаа барьсан хүнийг дарангуйлагч болгохгүйн тулд түүнд хариуцуулсан арми Ромд Маригийн үе хүртэл байсан лугаа адил ардын байх учиртай, үзэл санаа нь ч ардач байх ёстой. Үүний тулд хоёр л арга бий. Үүнд: нэг бол армид алба хаагч хүмүүс бусад иргэдэд зөв явдлаараа ач тус хүргэхийн тулд хүрэлцэхүйц хэмжээний хөрөнгө хогшилтой байх ёстой, Ромд ямар байсантай адил цэрэгт нэгэн жилийн хугацаагаар л алба хашвал зохилтой; нөгөөтээгүүр, байнгын зэвсэгт хүчний тухайд, цэрэг нь нийгмийн шаар шавхруунаас бүрдсэн ахул хууль тогтоох байгууллага хэзээ хүссэн цагтаа тараавал зохино. Цэрэг нь ард олонтойгоо хамт амьдрах учиртай, тусгай байрлал, хуаран, хэрэм цайз огоот хэрэггүй.

	Армийг нэгэнт бүрдүүлсэн бол тэр нь ер хууль тогтоох байгууллагаас биш, гүйцэтгэх засгаас шууд хамаардаг байх ёстой. Энэ нь номын дагуу хэрэг бөгөөд маргаж цэцэрхэхээс илүүтэй үйл ажил нь армид чухаг байдаг.

	Хүмүүсийн бодож сэтгэх аргыг авч үзвэл хулчгар бүргээс илүү эр зоригийг, хардлага болгоомжлолоос илүү үйл хэргийг, захиа зөвлөгөөнөөс илүү хүч чадлыг эрхэмлэдэг аж. Арми бол сенатыг үргэлж үзэн ядаж, офицеруудаа хүндэлдэг байнам. Аймхай хулчгар хэмээн тооцогддог хүмүүсээс бүрдсэн, чингэхээр өөрсдийг нь захирч тэнцэхгүй гэж үздэг хурлын нэрийн өмнөөс ирэх тушаал шийдвэрийг арми тоомсоргүй хүлээж авдаг. Тийнхүү, арми гагцхүү хууль тогтоох газраас хараат байх аваас засаглал нь цэргийн болж хувирдаг. Хэрэв хаа нэгтээ энэ журмаас гажилт гарах юм бол зарим онцгой нөхцөл байдлын л үр дагавар юм. Ямар нөхцөл байдлаас тэр вэ гэвэл, арми ямагт бие дааж, янз бүрийн мужуудын аль нэгээс хамаардаг хэд хэдэн бие бүрэлдүүнээс бүрддэгээс, тухайн улсын нийслэл хот нь газар зүйн байрлалаараа сүрхий хамгаалагдсаны тул цэрэг армитай байх ямар ч хэрэгцээгүйгээс болой.

	Голланд одоо ч Венецээс илүү сайн хамгаалагдсан газар. Голланд бослого гаргасан цэргээ усанд живүүлэх юм уу, өлсгөлөнгөөр үхүүлж ч чадах буй за. Тэнд цэрэг нь идэш уушаар хангаж чадах хотуудаар суурьшдаггүй, иймээс тэднийг хоол хүнсээр таслахад төвөггүй.

	Хэрэв арми хууль тогтоох газраас шууд хамаарах тохиолдолд ямар нэгэн онцгой нөхцөл байдлаас шалтгаалж цэргийн засаглал тогтоох зам хаадаг, чингэлээ гээд энэ маягийн өөр зовлон чирэгдлийг арилгадаггүй. Хоёр үйлийн аль нэгийг туулдаг: нэг бол, арми нь засгийн газраа унагаадаг, эсвэл засгийн газар нь армиа сулруулдаг.

	Чингэж сулрах нь үнэхээр гамшигт үйлийн үр юм. Тэр нь засаглалын арчаагүйгээс ч үүддэг.

	Хэрэв «Германчуудын зан заншил» хэмээх Тацитын гайхамшигт зохиолыг уншиж үзвэл англичууд улс төрийн засаглалын тухайд германчуудаас санаа зээлдсэнийг мэдэж болно. Энэ гайхалтай тогтолцоог ой модноос олж харсан байна.

	Хүмүүн төрөлхтөнтэй холбогдох бүхий л юманд төгсгөл гэж бий, бидний ярьж буй улс орнууд эрх чөлөөгөө алдана, Ром, Ласедемон, Картаж лугаа адил мөхнө. Гүйцэтгэх засаглалаасаа илүү хууль тогтоох засаглал нь ялзарч доройтохоор улс орон сөнөдөг нь харагдаж байнам.

	Англичууд үнэхээр энэ эрх чөлөөг эдэлж буй эсэх нь миний хийх үнэлгээ дүгнэлт биш. Би, тэднийг хуулиар л эрх чөлөө тогтоосон гэдгийг хэлэхэд л боллоо. Цааш нь эрж хайгаад байх юм надад алга.

	Би бусад засаглалыг доромжлох гэсэн хэрэг биш, улс төрийн хэтийдсэн эрх чөлөө төв төвшин эрх чөлөөтэй хүмүүсийг боомилно гэж хэлэх гэсэн ч юм биш. Учир шалтгааны хэтийдэл дандаа ч хүсээд байх юм биш, хүмүүс туйлшрахад бус төв ёсонд бараг ямагт илүү таатай зохицдог гэж боддог мөртөө, юу гэж би ингэж хэлэх вэ дээ.

	Харрингтон66 өөрийнхөө Осеана-д аль нэг улсын үндсэн хуулиар өргөж болох эрх чөлөөний дээд түвшин ямар байх ёстойг мөн судалсан. Тэгтэл тэр хүн эрх чөлөөнөөс нүүр буруулсныхаа дараа тэрийг эрсэн байгаа юм шүү. Нэг үгээр хэлэхэд Византийн эргийг харж байгаад Халкедоныг бариад босгочихжээ.

	 

	VII БҮЛЭГ. Бидний мэдэх хаант улсууд

	Бидний мэдэх эзэн хаант улсууд саяын ярьсан хаант улс адил, илэрхий барьцтай эрх чөлөөгүй. Тэр хаант улсууд иргэд, улс орон, хааныхаа алдар цууны төлөө л тэмүүлдэг. Гэвч энэ алдар цуунаас эдгээр оронд агуу их үйл хэргийг бүтээж болох эрх чөлөөний үзэл санаа төрдөг. Энэ нь уул эрх чөлөө лүгээ адил аз жаргалд ч нэн их хувь нэмэр оруулж магадгүй.

	Тэдгээр оронд гурван засаглалыг хуваарилж, нэгтгэсэн нь бидний дээр өгүүлсэн улсын байгууллын хэв маягаар бус хэрэгжсэн. Аль ч засаглал эрх чөлөөнд аль нэг хэмжээгээр дөхсөн өвөрмөц хэв загвараар хуваарилагджээ. Энэгүйгээр хаант улс эзэрхэг засаг болж төрөл арилжина биз.

	 

	VIII БҮЛЭГ. Эртний хүмүүс яагаад эзэн хаант улсын тухай тодорхой санаагүй байсан бэ?

	Эртний хүмүүс язгууртны бие бүрэлдүүнд тулгуурласан засаглалыг мэддэггүй байсан, улс үндэстний төлөөлөгчдөөс бүрдсэн хууль тогтоох хуралд түшиглэсэн засаглалын талаар бүр ч ойлголтгүй байсан. Герег, Италийн бүгд найрамдах улсууд аль аль нь өөр өөрийн засаглалтай, иргэдээ хэрэмдээ хураасан хотууд бүлгээ. Ромчууд энэ бүгд найрамдах улсуудыг бүгдийг өвдөг сөгтгөхөөс өмнө хаана ч хаад ноёд байсангүй, Атлид ч, Галльд ч, Испанид ч, Германд ч адил. Энэ бүгд жижигхэн улс түмэн, бяцхан бүгд найрамдах улсууд байлаа. Африк ч нэг том улсад захирагдаж авай. Бага Азийг Герегийн колони эзэгнэж байлаа. Хотын төлөөлөгчийн газар, улсын хурал хаана ч байсангүй. Нэг хүний засаглалыг Перс хүрч байж олж хардаг асан.

	Холбооны бүгд найрамдах улсууд оршиж байсан нь үнэн. Үүнд, хэд хэдэн хот төлөөлөгчдөө нийтийн хуралдаанд илгээдэг бүлгээ. Гэхдээ ийм загвараар байгуулагдсан хаант улс өөр хаана ч байсангүй.

	Бидний мэдэж буй эзэн хаант улсуудын анхны дүр төрх хэрхэн буй болсныг дор өгүүлсүү. Ромын эзэнт улсыг сөхрүүлсэн герман улс үндэстэн бидний мэдэж байгаагаар их чөлөөтэй асан. Үүнийг мэдэхийн тулд Тацитын зохиосон «Германчуудын зан заншил»-ыг уншууштай. Эзлэн түрэмгийлэгчид тус орноор тархжээ. Олонх нь хөдөө тосгодод амьдарч агсан. Цөөнх нь хотод суудаг байжээ. Тэднийг Германд эзэн сууж байхад улс үндэстэн даяараа нийтийн хуралдаанд цугларч болох байжээ. Байлдан дагууллаар энд тэнд тархан суурьшсан учир энэ нь явуургүй болжээ. Түрэмгийллийн өмнө ч энэ үндэстэн ажил хэргээ зөвшилдөн хэлэлцдэг байсан учир эзлэгдсэнийхээ дараа төлөөлөгчдөөрөө дамжуулан үүнийг гүйцэтгэх болсон байна. Бидний өвгөд дээдсийн үед Готын засаглал67 ингэж л үүссэн аж. Эхний үед уг засаглал язгууртан, хаант засаглал хоёрын холимог бүлгээ. Харин доод ард олон тэнд боолчлолд нэрвэгдсэн таагүй явдал асан. Тийн авч засагдаж болохуйц аятайхан засаглал байжээ. Чөлөөлөгдсөн тухай жуух бичиг гардуулдаг заншил тогтжээ. Удаж түдэлгүй, ард түмний эрх чөлөө, хэргэм зэрэгтнүүд хийгээд сүм хийдийнхний онцгой эрх дарх, хаад ноёдын хүчин чадал зохилдлогод оржээ. Тухайн үед оршин тогтнох ахуйд нь Европын бүхий л газар ачийг нь хүртсэн тийм тогтуун засаглал газар дэлхийд байсан эсэхийг би мэдэхгүй. Байлдан дагуулагч ард түмний засаглал доройтон бишидвэл хүмүүсийн зөвхөн сэтгэлдээ ургуулан боддог дөмөг маягийн засаглалыг үүддэг нь гайхамшигтай.

	IХ БҮЛЭГ. Аристотелийн сэтгэх арга

	Хаант улсын тухай ярихлаар Аристотель баахан зовлонд унадаг байсан мэт. Аристотель хаант улсыг таван төрөлд ангилж, ялгааг нь гаргахдаа улсын байгууллынх нь хэлбэрээр бус, эзэн хааны буянт үйл үү, нүгэл үү хэмээн тохиолдлын шинж тэмдгээр нь, эсвэл, эзэрхийлэгч засгийг булаан авсан уу, нэг бол, түүний үе залгамжлал уу гэдэг гадаад шинж төрхөөр нь авч үздэг байжээ.

	Аристотель Перс улс, Ласедемон улс хоёрыг эзэн хаант улс хэмээн тооцжээ. Гэтэл нэг дэх нь ганцаар дарангуйлагч улс, хоёр дахь нь бүгд найрамдах улс гэдэг нь мэдээжийн хэрэг биз дээ?

	Нэг хүний засаглалд гурван янзын эрх мэдэл хуваарилдгийг эс мэддэг байсан эртний хүмүүс хаант улсын талаар үнэн зөв ойлголттой болж чаддаггүй байж.

	 

	X БҮЛЭГ. Бусад улс төрчдийн сэтгэх арга

	Эпирийн хаан Аррибас бүгд найрамдах улсыг ганц хүний засаглалыг аядуулан тохинуулах хэрэгсэл гэж үздэг асан. Молоссчууд мөн засгийг яахин зөөлрүүлж төвшитгөхийг эс мэдэн хоёр ноёныг залсан юм байж. Чингэснээр улсаа хаадаас ч илүү долоон дортгожээ. Тэд өрсөлдөгчид буй болгоодох гэсэн чинь толгой дээрээ харин дайсан хураачихжээ.

	Ласедемонд л хоёр хаан хүлцэмж даахуйц байж. Тэнд энэ хоёр хаан улсын байгууллын гол ноён нуруу байгаагүй, зөвхөн улсын байгууллыг бүрэлдүүлэгчийн л нэг байжээ.

	 

	XI БҮЛЭГ. Баатарлаг үеийн герег хаадын тухай

	Герегүүдийг баатарлаг байх үед хаант маягийн улсархуу юм тогтоожээ. Тэр улсархуу юм нэг их удаан тэсээгүй юм гэнэ dnлээ. Герегийн баатарлаг үеийг бүтээсэн хүмүүс ард олны тулд дайн дажин хийж, тархсан түмнийг нийгэм болгон цуглуулан, тэдэнд газар олгож, хаант улс бүрэлдүүлэн, хүүхдүүддээ өвлүүлэн өгдөг байжээ. Тэд хаад ноёд, тайлгач, шүүгч нар бүлгээ. Энэ нь Аристотелийн бидэнд өгүүлсэн таван төрлийн хаант улсын нэг бөгөөд үнэхээр жинхэнэ эзэн хаант улсын байгуулалтай адилавтар амуй. Гэхдээ байгууллынх нь шинж чанар манай үеийн эзэн хаант улсын байгууллаас эрс ондоо.

	Гурван эрх мэдлийг ямар янзаар хуваарилсан бэ гэвэл ард түмэн хууль тогтоох эрхтэй, хаан нь гүйцэтгэх эрх мэдлийг шүүх эрх мэдэлтэй хослон барьдаг асан. Тэгвэл бидний мэдэх эзэн хаант улсуудад хаан нь хууль тогтоох болон гүйцэтгэх засаглалыг, үгүй ядахдаа, хууль тогтоох засаглалын зарим нэг ажлыг гартаа авдаг, харин шүүдэггүй.

	Баатарлаг үеийн хаадын засаглалд гурван эрх мэдлийг барагтайхан хуваарилдаг байжээ. Эдгээр хаант улсууд удаан тогтнож чадсангүй, учир нь гэвэл ард түмэн хууль тогтоох засаглалыг авмагцаа ердийн өчүүхэн тавтиргүй зангаараа хаант улсаа нураачихдаг байж.

	Хууль-тогтоох эрх мэдэлтэй, чөлөөт ард түмэнд, нэг хотод хашигдсан ард түмэнд зэвүүцмээр юм нь улам жигшмээр болдог. Үүнд, хууль тогтоохын дээд урлаг нь шүүх эрх мэдлийг л зөв зохион байгуулахад оршмуй. Харин гүйцэтгэх эрх мэдлийг гартаа авсан хүнд үүнийг даатгаваас бүр доордотгодог байжээ. Энэ үеэс эзэн хаан аймшигтай болж эхэлдэг. Түүний сацуу, хаан хууль тогтооход оролцдоггүй учраас энэ байгууллагын өөдөөс өөрийгөө хамгаалж чаддаггүй, нэг үгээр хэлэхэд мундаг их хэр нь, тун ч шалихгүй эрх мэдэлтэй гэж хэлж болмоор.

	Тухайн цаг үед хааны жинхэнэ үйл ажиллагаанд шүүхийг томилж, өөрөө шүүдэггүй ёс хараахан гарч ирээгүй асан. Үүнтэй харшилсан бодлого ганц хүний эрх мэдлийг тэсвэрлэж тэвчишгүй болгодог байж. Ийм хаад бүгдээрээ хөөгдсөн. Герегүүд нэг хүнийг засаглах ахуйд гурван эрх мэдлийг хуваарилах тухай үнэн зөв ухвартай байгаагүй. Зөвхөн хэд хэдэн хүн нийлж засаглахаар учрыг нь мэдсэн. Чингээд энэ маягийн байгууллыг полис (улс төрийн байгууламж) хэмээн нэрлэдэг байжээ.

	 

	XII БҮЛЭГ. Ромын хаадын засаглал, гурван эрх мэдлийг яаж хуваарилдаг байсан тухай

	Ромын хаадын засаглал зарим талаар герегчүүдийн баатарлаг үеийн эзэн хаадын засаглалтай төстэйдүү. Энэ засаглал хэдийгээр өөрөө ч, мөн чанараараа ч дажгүй сайн байсан чиг бусад засаглалын нэгэн адил нийтийг хамарсан чивэлт гэмийн уршгаар унасан.

	Энэ засаглалыг таниулах үүднээс би эхний таван хааны засаглалын хийгээд Серви Тулийн, Тарквиний засаглалын ялгааг гаргая.

	Хааныг сонгодог байжээ. Эхний таван хааны үед сенат сонгуульд давамгайлах үүрэг гүйцэтгэсэн.

	Хааны бие барсны дараа сенат оршин буй засаглалын хэлбэрийг хэвээр байлгах эсэхийг хэлэлцдэг байжээ. Хэвээр байлгахаар тогтвол өөрсдийнхөө дотроос нэгэн түшмэлийг томилж, тэр нь хааныг шилж сонгодог асан. Сенат сонголтыг сайшааж; ард олон нотлон; мэргэ төлгөөр баталгаажуулах ёстой байжээ.

	Хэрэв энэ гурван нөхцөлийн нэг нь л дутвал дахин сонгууль хийх учиртай байж.

	Улсын байгуулал нь хааны, язгууртны, ардын байсан. Эрх мэдлийн хооронд тун аятайхан зохирол тогтож, эхний хаадын үед элдэв атаа жөтөө, хэрүүл маргаан гараагүй. Хаан цэргээ удирдаж, тахил өргөх ёсыг удирддаг байсан агаад иргэний болоод эрүүгийн хэргийг шүүн таслах эрхтэй байсан. Хаан сенатыг дуудан хуралдуулж, ард олныг цуглуулдаг асан. Зарим хэргийг ард түмэнд даатган шийдвэрлүүлж, бусад хэргийг сенаттай зөвшилцөн шийддэг байжээ.

	Сенат ихээхэн нэр хүндтэй бөлгөө. Хаад шүүх ажиллагаандаа сенатч нарыг ямагт оролцуулахын сацуу сенаттай урьдчилан хэлэлцээгүй ямар ч хэргийг ард олноор шийдүүлэхээр өгдөггүй байжээ.

	Ард түмэн албан тушаалтнуудыг шилж сонгох, шинэ хууль гаргах болон хааны соёрхлоор дайн зарлах, энхжинийг тогтооход зөвшөөрлөө өгөх эрх эдэлдэг бөлгөө. Харин шүүх эрхтэй байгаагүй. Харин Тул Хостили бээр Хорасыг шүүхийг ард түмэнд даатгасан нь Дени д'Халикарнассын гаргасан онцгой учир шалтгаанаас болсон юм.

	Улсын байгуулал нь Серви Тулийн үед өөрчлөгдсөн. Сенат Серви Тулийг хаанаар сонгоход ер оролцоогүй, ард түмэн түүнийг өргөмжлөн тунхагласан. Тэр хаан иргэний хэргийг шүүхээ больж, өөртөө зөвхөн эрүүгийн хэргийг л үлдээжээ. Бүхий л хэргийг ард түмнээр хэлэлцүүлдэг байжээ. Хаан бээр алба татварыг хөнгөвчлөхөд хамаг хүнд нь патрицуудын нуруун дээр буужээ. Ийнхүү, хааны засаглал, сенатын нэр хүндийг сулруулахын хэрээр ард олны эрх мэдлийг нэмэгдүүлсэн байна.

	Тарквин сенатаар ч, ард түмнээр ч сонгогдоогүй. тэр бээр Серви Тулийг засгийн эрхийг булаан авагч гэж үзэж байсан бөгөөд өөрийгөө үе залгамжлах эрхийнхээ дагуу эзэн ширээнд сууж байна гэжээ. Тарквин олонх сенатчийг хөнөөсөн, үлдсэн хэдтэй нь зөвлөдөггүй, шүүх ажиллагаандаа ч татан оролцуулдаггүй байсан. Эрх мэдэл нь нэмэгдсэн, тэгэвч энэ засаглал дахь өөдгүй юм бүхэн нь бурангуй болсон. Тэр хүн ард түмний эрх мэдлийг булаан авсан, ард түмний оролцоогүйгээр, бүр тэдний эсрэг хууль тогтоосон. Гурван эрх мэдлийг ганц өөртөө төвлөрүүлж мэдэх байсан. Гэвч ард түмэн, эцсийн бүлэгт, хууль тогтоогч бол өөрсдөө юм гэж санасан. Тарквин тэр үед нөгөө ертөнцөд одсон байжээ.

	 

	XIII БҮЛЭГ. Хаадыг хөөсний дараах Ромын байдлын тухай ерөнхий эргэцүүлэл

	Ромчуудаас салахын арга байхгүй. Бүр одоо ч гэсэн тэдний нийслэлд хүмүүс шинэ шинэ орд байшингуудыг нь сонирхохгүй, балгас туурь эрдэг. Тийнхүү, зүйл бүрийн өнгө ялгарам нугад нүдээ тусгасан хүн уулс, хад чулууг ажиглах дуртай байдаг.

	Патрицын гэр бүлүүд бүхий л цаг үед ихээхэн онцгой эрхтэй байсан. Энэ онцгой эрх хаадын үес үлэмж их байсан бол тэднийг хөөгдсөний дараа бүр ч мундаг болжээ. Үүнд атаархсан плебейчүүд тэр эрхийг нь баахан дарах гэж үзжээ. Дургүйцэл нь улсын байгууллын эсрэг чиглэсэн, чингэхдээ засаглалыг нь сулруулаагүй, учир нь гэвэл байгууллагууд нь эрх мэдлийг гартаа атгасаар асан тул эрх тушаалтнууд ямар гэр бүлийнхэнд хамаарагдах нь ерөнхийдөө падгүй хэрэг байжээ.

	Ром лугаа адил сонгуулиар гарч ирсэн хаант улс бодит шаардлагаар хүчирхэг язгууртнуудад түшиглэхээс өөр аргагүй. Энэгүйгээр давын түрүүнд эзэрхэг харгис орон юм уу, ардын улс болж хувирна. Гэвч ардын улс оршин тогтнохын үүднээс овгийн онцгой эрхтэй байх шаардлагагүй. Тэр учраас хаадын үес улсын байгууллын чухал бүрэлдүүн болж байсан патрицууд консулуудын үед илүүдэл хэсэг болж таарчээ. Ард олон өөртөө хохирол учруулахгүйгээр патрицуудыг доорд үзэж, байгууллыг нь завхруулалгүйгээр өөрчилж чадаж байв.

	Серви Тулли патрицуудыг басамжилж доромжлохуй Ром улс хаадын гараас ард түмний гарт дамжих учиртай байлаа. Гэвч ард олон патрицуудыг доорд үзэхдээ хаадын гарт дахин орохоос айж эмээгээгүй ажаам.

	Аливаа улс хоёр янзаар өөрчлөгддөг. Нэг бол улсынхаа байгууллыг хувиргадаг, эсвэл ялзарч доройтдог жамтай. Зарчмаа алдалгүйгээр өөрчлөгдөх юм бол засарч буй хэрэг. Хэрэв өөрчлөгдөхдөө зарчмаа хөсөрдүүлэх юм бол ялзарч байгаа нь тэр.

	Хаадыг хөөсний дараа Ром ардчилсан улс болох учиртай байлаа. Ард түмэн хэдийнээ хууль тогтоох эрх мэдэлтэй болчихсон ажгуу. Ард олны нэгдмэл саналаар хаадыг зайлуулсан. Хэрэв ард олон үүнийг шахаж зүтгээгүй бол тарквинчууд хэзээ л бол хэзээ эргээд гарч ирж мэдэх байсан. Ард түмэн хэдхэн гэр бүлийн зарц болохоор тэднийг хөөж туусан гэж үзэх нь утга учиргүй бүлгээ. Тийнхүү, юмны нөхцөл байдлын шаардлагаар Ром ардчилсан улс болсон. Гэвч дутуу юм их байлаа. Гол гол түшмэдийн эрх мэдлийг сулруулж, хуулийг ардчиллын зүг чиглүүлэх ёстой байв.

	Ер нь улс орон аль нэг засгийн ноёрхлын үед бус, нэг байгууллаас нөгөөд шилжих үед цэцэглэн хөгждөг жамтай. Тэр үед засаглалын хамаг хөдөлгүүр чангарч, ард түмэн чин үнэнч эрмэлзлээр бялхан, хүмүүс өвөр хоорондоо тэмцэлдэж, бас бие биеэ энхрийлдэг. Унаж буй улсын байгууллыг хамгаалагчид, зонхилон дийлэгч байгууллын талынхны хооронд ариун шударга уралдаан өрнөдөг.

	 

	XIV БҮЛЭГ. Хаадыг хөөсний дараа гурван эрх мэдлийн хуваарилалт яаж өөрчлөгдөж эхэлсэн бэ?

	Дөрвөн нөхцөл байдал л Ромын эрх чөлөөг доргиосон. Шүтлэг мөргөлийн, улс төрийн, иргэний болоод цэргийн бүхий л албан тушаал зөвхөн патриц нарт ногдож авай. Консулуудад хэтэрхий их эрх мэдэл өгчээ. Ард түмэн доромжлолд өртөв. Эцсийн бүлэгт тэдэнд саналаа илэрхийлэх эрх мэдэл бараг олгосонгүй. Эрх мэдлээ хэтийдүүлсэн энэ дөрвөн гэмийг ард түмэн өөрсдөө засаж залруулсан.

	1. Ард түмэн плебейчүүдэд зарим нэг албан тушаал авах эрх олгосон. Энэ эрхийг бага багаар антр-руагийн албан тушаалаас бусад бүх албан тушаалд хамааруулсан.

	2. Консулуудын эрх мэдлийг хувааж, хэд хэдэн албан тушаал гаргасан. Преторын албан тушаал буй болгож иргэний хэргийг шүүх эрх олгосон. Квестерүүдийг томилж нийгмийн эсрэг гэмт хэргийг шүүх болгосон. Эдилийн балгадыг байгуулан цагдаагийн газрыг хариуцуулсан. Няравын орон тоо буй болгож нийтийн сан хөмрөгийг эрхлүүлсэн. Эцсийн бүлэгт хянан шалгагчдыг тохоон томилж, иргэдийн зан заншлыг хянах хууль тогтоохтой холбогдсон эрх мэдлийг болон төрийн зарим бие бүрэлдүүнийг түр хугацаагаар цагдан хянах үүргийг консулуудын эрх мэдлээс салгасан. Тэдний гол онцгой эрх нь ард түмний томоохон хуралдааныг даргалах, сенатыг зарлан хуралдуулах, армийг командлахад оршиж бүлгээ.

	3. Ариун нандин хуулиар трибунуудын албан тушаал бий болгожээ. Трибунууд патрицуудын үйлдлийг хэзээ л бол хэзээ зогсоож, зөвхөн хувь хүмүүсийн бус, нийтийг хамарсан шударга бус явдлыг гаргуулахгүй байж чадаж авай.

	4. Эцэст, плебейчүүд нийт олны холбогдолтой шийдвэрт нөлөөгөө чангатгаж чадсан. Ромын ард түмэн зуут, кури, триба хэмээх гурван хэлбэрээр хуваагдаж байв. Санал хураах болоход ард олныг цуглуулан энэхүү гурван ангиллын тус бүрээр хуваарилдаг асан.

	Зуутад патрицууд, тэргүүн иргэд, баячууд, сенат ч бараг л адил, бүхий л эрх мэдэлтэй байсан. Кури нь арай бага, триба нь бүр ч шалихгүй эрх мэдэлтэй байжээ.

	Зуутаар хуваарилсан нь хүмүүсийг ангилсан гэхээсээ илүү хязгаарлагдмал, бас чинээлэг хангалуун амьдралын ангилал асан. Бүх ард түмэн 193 зуутад хуваагдсан агаад зуут бүр нэг л санал өгдөг ажгуу. Патрицууд болон тэргүүн иргэд эхний 98 зуутыг бүрдүүлдэг байж. Үлдэх иргэд нь нөгөө 95 зуутад нь хамрагддаг байсан. Иймээс патрицууд энэ ангилалдаа санал хураахад ноёрхдог байсан хэрэг.

	Курийн ангилалд патрицууд мөн адил давуу талтай байгаагүй. Гэхдээ л хоосонгүй. Үүнд патрицуудын хөтөлдөг мэргэ төлгөөр үзүүлэх учиртай байв. Урьдчилан сенатаар оруулж тогтоолоор нь сайшаагдаагүй саналыг ард олноор хэлэлцүүлэхээр оруулах ёсгүй байжээ. Зөвхөн трибагийн ангилалд мэргэ төлгөөр үзүүлэх, сенатын тогтоол гаргуулах хамаагүй байж. Патрицуудыг тэнд нэвтрүүлдэггүй асан.

	Гэвч ард олон зуутад болдог хурлыг курид хийдэг, курид болдог хурлыг трибад хийдэг болгож ямагт чадаж байжээ. Үүний үрээр эцсийн бүлэгт ажил хэрэг патрицуудын гараас плебейчуудын гарт шилжжээ.

	Тэр учраас плебейчууд патрицуудыг шүүх эрх эдэлж эхэлмэгцээ тэд Кориоланы явдал гарсан цагаас авхуулаад үүнийг улиглан шаардсан, зуутын ассамблейгаар биш, трибагийн хурлаар шүүх болсон. Ард олны тусын тулд трибун, эдилийн шинэ шинэ албан тушаал буй болгохоор ард түмэн энэ албан хаагчдыг курийн хурлаар сонгох эрх олж авсан. Дараа нь эрх мэдэл нь яггүй батжаад ирэхтэй зэрэг тэднийг трибагийн хурлаар сонгох эрхтэй болсон.

	 

	XV БҮЛЭГ. Яагаад бүгд найрамдах засаг нь цэцэглэн хөгжих ахуйд Ром эрх чөлөөгөө гэнэт алдсан бэ?

	Патрицууд, плебейчуудын хооронд гал халуун маргаан өрнөж, плебейчууд шүүхийн шийтгэлийг цаашид засаглахын өвчин, дураараа загнахын үр дагавар байлгахгүйн тулд тодорхой хууль тогтоохыг шаардсан. Сенат их л удаан цааргалсны эцэст зөвшөөрчээ. Энэ хуулийг зохиолгохоор десемвирүүдийг томилсон байна. Үүнд, хоорондоо хэл амаа бараг ололцоогүй талуудад нийцсэн хууль гаргуулахын тулд тэдэнд үлэмжхэн эрх мэдэл олгох хэрэгтэй гэж үзжээ. Бүхий л албан хаагчдын томилгоог хойшлуулжээ. Десемвирүүдэд бүгд найрамдах улсын эрх баригчид маягаар хамаг л үйл ажлыг бие даан явуулах боломж олгохоор комицоор сонгожээ. Тэдэнд консулын болон трибуны эрх мэдэл өгсөн байна. Консулын эрх мэдэл гэдэг нь сенатыг зарлан хуралдуулах, трибуны эрх мэдэл гэдэг нь ард түмнийг дуудан цуглуулах бүлгээ. Гэвч сенатыг ч, ард олныг ч зарлан дуудаагүй. Бүгд найрамдах улсад ердөө арван хүн л хууль тогтоох, гүйцэтгэх, шүүх бүхий л эрх мэдлийг гартаа авчээ. Ром Тарквины засаглал шиг нэгэн харгис хатуу эзэрхийлэгчдийн эрхшээлд оржээ. Ром Тарквиний булааж авсан засгийн дарлалд ороод жигшиж зэвүүцсэн, десемвирүүдэд өөрийнхөө шилжүүлж өгсөн засгийн талхинд ороод гайхшаа барсан.

	Иргэний хэргийг мэддэг гэдгээрээ л улс төр, цэргийн эрх мэдлийг авсан хүмүүсийн харгис засгийн тогтолцоо нь ямаршуухан байсан 6э, тухайн цаг үеийн нөхцөл байдлаар, ард олныг дураараа зайдагнаж байхын үүднээс улс орныхоо дотор бол иргэд хулчгар аймхай, хилийн дээс өнгөрөхтэй зэрэг эзнээ хамгаалахын тулд зориг зүрхтэй байх нь тэдэнд хэрэгтэй байсан юм болов уу?

	Ичгүүр сонжуур, эрх чөлөөний шүтээн тахилд эцэг нь Виргинийг золиосолж алсан үзэгдэл десемвирүүдийн засаглалыг унагасан. Хүн бүр чөлөөтэй болсон, учир нь гэвэл хүн бүхэн дарлуулж тарчилж байсан. Бүх хүн иргэн болсон, яагаад вэ гэвэл хүн бүр өөрийгөө эзэн гэж мэдэрч байсан. Сенат болон ард түмэн өмнө нь хөгийн эзэрхэг амьтдад итгэж хүлээлгэсэн эрх чөлөөтэйгөө дахин золгосон.

	Ромын ард түмэн аль ч ард түмнээс илүү ер бусын үзэгдэлд мэдрэмтгий. Лукрецийн цус нөж болсон бие цогцсын үзэгдэл хаадын засаглалыг төгсгөл болгосон. Хамаг бие нь шарх болсон төлбөрт унагч талбайд гарч ирсэн нь бүгд найрамдах улсын хэлбэрийг өөрчлөхөд хүргэсэн. Виргиний дүр төрх десемвирүүдийг хөөлгөсөн. Манлийг яллуулахын тулд Капитолийн дүрийг ард түмнээс нуух хэрэгтэй байсан. Цезарийн цус нөжтэй хутгалдсан орхимж Ромыг дахин боолын ёсонд живүүлсэн.

	 

	XVI БҮЛЭГ. Бүгд найрамдах Ром улс дахь хууль тогтоох захиргааны тухай

	Десемвирийн үед хэрэлдэж маргалдахыг хориглосон. Гэхдээ, эрх чөлөөтэй хамт атаа жөтөө толгойгоо өндийлгөв. Патрицууд зарим нэг давуу эрх эдэлж байсан. Гэвч плебейчууд тэр эрхийг нь байнга булааж авч байлаа. Хэрэв плебейчууд патрицуудын эрх дархыг хассанаар сэтгэл ханаж, иргэнийх нь хувьд ч дарлаж дээрэлхээгүй бол нэг их сүйдтэй юм учрахгүй байсан. Кури юм уу, зуутаар хуралдахад ард түмэн сенатч, патриц, плебей нараас бүрдэж авай. Плебей нар маргаан тэмцлийн дүнд патрицууд сенатын оролцоогүйгээр зөвхөн өөрсдөө хууль тогтоох эрх олж авчээ. Энэ хуулийг нь плебесцит гэж нэрлэжээ. Комицуудад хуулийг зохиож байсан тул трибагийн комиц хэмээжээ. Ийнхүү, патрицууд төрийн өөр нэгэн язгуур хэргэмтний хууль тогтоох байгууллагад захирагдах ахуйдаа хууль тогтоох эрх мэдэлд огоот оролцохгүй тохиолдол байсан. Энэ нь эрх чөлөөний нэгэн зүйл халуурал юм. Ард түмэн ардчиллыг тогтоох гэж байгаад бүр зарчмыг нь завхруулсан. Тийм хэт их эрхтэй засаг сенатын эрх мэдлийг устгах ёстой байсан юм байхдаа гэж санагдах нь буй. Гэвч Ром гайхамшигтай байгууламжтай асан. Үүнд, хоёр байгууламжийн нэг нь ард түмний хууль тогтоох засаглалыг зохицуулж, нөгөөдөх нь тэрийг хязгаарлаж авай.

	Хянан 'шалгагчид, тэдний өмнө консулууд, ард түмний улс төрийн бие бүрэлдүүнийг таван жилийн хугацаагаар, нэг ёсондоо бүрдүүлж, буй болгож байсан. Хууль тогтоох эрх мэдэлтэй бие бүрэлдүүний дээр сууж хууль гаргах ажил тэдэнд ногдож байлаа. Цицерон өгүүлсэн нь: «Хянан шалгагч Тиберий Гракх суллагдагчдыг хотын трибад урнаар өгүүлэхийн хүчээр бус, зөвхөн үгээр, дохио зангаагаар шилжүүлжээ. Хэрэв тэр хүн үүнийг хийгээгүй бол одоогийн бидний хичээн зүтгэн хамгаалж байгаа энэ бүгд найрамдах улс байхгүй байх сан билээ» гэжээ.

	Нөгөөтээгүүр, сенат нэг ёсондоо дарангуйлагч төрүүлэх замаар бүгд найрамдах улсыг ард олны гараас салгах чадалтай байлаа. Тэр дарангуйлагчийн өмнө хэмжээгүй эрхт ард түмэн бөхөлзөж, олон түмний тулд зохиогдсон хамгийн таатай хууль ч чимээгүйхэн мартагдаж авай.

	 

	XVII БҮЛЭГ. Мөнөөх бүгд найрамдах улс дахь гүйцэтгэх засаглалын тухай

	Хууль тогтоох эрх мэдлээ хартайгаар өмгөөлөн хамгаалсан ард түмэн гүйцэтгэх засаглалаа нэг их эрхэмлэдэггүй байсан аж. Үүнд, гүйцэтгэх засаглалаа сенат болон консулуудад бараг тэр чигээр нь даатгаад, өөрсдөдөө бол албан хаагчдыг томилох, сенат болон цэргийн жанждыг сонгох эрхийг үлдээдэг асан.

	Засаглахын тачаадал хийгээд алдар нэрийн төлөөх хүсэл шуналаараа бүгдийг гар дороо захирах гэсэн шалтгаанаар, бас, засгийн эрхийг хэзээд ч, ер зогсолтгүй булааж авдаг байсны уршгаар Ром улс байнгын санаа тавьдаг их ажилтай байжээ. Дайсан нь Ромын эсрэг хуйвалдаан зохиодог бол өөрөө ч дайсныхаа эсрэг хуйвалдаан хийдэг бөлгөө.

	Энэ бүхний үүднээс Ром нэг талаар, эрэлхэг зоригтой, нөгөө талаар, лут хэрсүү ухаантайгаар ажил хэргээ явуулах шаардлагатай тулгарч агсан агаад үйл ажлыг сенат удирдахгүй бол болохгүй байдал нэгэнт үүсжээ. Ард түмэн сенатад хууль тогтоох эрх мэдлийн бүхий л салбарын тухай хэлэлцэж маргалддаг байв. Учир нь гэвэл эрх чөлөөгөө алдчих вий гэж эмээдэг байсан хэрэг. Гүйцэтгэх эрх мэдлийн ямар ч салбарын талаар хэлэлцдэггүй асан. Яагаад вэ гэвэл алдар нэрээ баллачихна гэж айдаг байж.

	Сенатын гүйцэтгэх эрх мэдэлд оролцох хувь нэн их байсан бөгөөд Полибын өгүүлснээр, бүхий л гадаадынхан Ромыг язгууртан улс хэмээн үздэг байжээ. Сенат нь нийтийн санг гартаа авч, улсын орлогыг түрээслэн, холбоотнуудын хоорондын явдалд хөндлөнгийн шүүхээр оролцдог байв. Түүнчлэн дайн болон энхжиний асуудлыг шийдэн, энэ үүднээс консулуудыг захирдаг асан. Бас, Ромын болон холбоотны цэргийн тоог тогтоон, консул, преторуудын дунд мужууд хийгээд цэргийг хуваарилдаг байв. Алба хаах жил нь дуусахаар дараагийн хүмүүсийг томилдог асан. Ялгуусан баярыг тэмдэглэн шагнахын сацуу элчин сайд нарыг хүлээн авч, томилж гадагш илгээдэг байв. Сенат мөн хаадыг ширээнд нь залж, тэднийг шагнахын сацуу шийтгэж, шүүдэг байжээ. Тэднийг Ромын ард түмний холбоотон гэдэг цолоор шагнахын хамт тэр цолыг хурааж ч авдаг бөлгөө.

	Консулууд дайнд өөрсдийн дагуулж явах цэргээ дайчлан татдаг байв. Тэд хуурай замын болон усан цэргийн зэвсэгт хүчнийг командлан, холбоотнуудыг мэдэлдээ авдаг байжээ. Мөн тэд мужуудад хэмжээлшгүй эрх дархтай байсан. Ялагдсан улс түмэнтэй энхжиний гэрээ байгуулж, энх тайвны нөхцөл тулгах юм уу, энэ зорилгоор тэрийг сенат руу илгээдэг асан.

	Эхний үес ард түмэн дайн юм уу, энх тайвны хэрэгт аль нэг хэмжээгээр оролцсон цагтаа ч гүйцэтгэх эрх мэдлээс илүүтэй хууль тогтоох эрх мэдлээ хэрэгжүүлдэг байжээ. Ард олон зөвхөн хаадын, дараа нь консулууд болон сенатын хийж гүйцэтгэсэн ажлыг л нотолдог асан. Ард түмэн дайн зарладаггүй байсан, гэвч консулууд болон сенат тэдний трибунуудын эсэргүүцлийг сөрөн байнга үүнийг үйлддэг байсныг ч бид мэднэ шүү дээ. Тэгтэл хүч чадалдаа эрдсэн ард түмэн гүйцэтгэх эрх мэдлээ чангатгажээ. Ийнхүү, урьд өмнө жанждын томилдог байсан цэргийн трибунуудыг өөрсдөө томилж эхэлсэн. Пуникийн анхны дайн болохоос өмнөхөн дайн зарлаж байх эрх зөвхөн өөрсдөд нь хамаарна гэж ард түмэн шийдвэрлэжээ.

	 

	XVIII БҮЛЭГ. Ромын засгийн газар дахь шүүх эрх мэдлийн тухай

	Шүүх эрх мэдэл ард түмэн, сенат, улсын эрх мэдэлтнүүд хийгээд зарим шүүгчид ногджээ. Үүнийг яаж хуваарилсныг авч үзэх хэрэгтэй. Иргэний хэргээс эхэлье.

	Консулууд хаадын дараа шүүдэг, преторууд консулуудын дараа шүүдэг байв. Серви Тулли иргэний хэрэг шүүх ажлаас өөрийгөө чөлөөлжээ. Консулууд ч онц чухал хэмээн тооцогддог ховор тохиолдох хэргээс бусдыг шийдэхээ больжээ. Тэд шүүгчдийг томилдог, шүүн таслах ажиллагааг эрхлэх газрыг бүрдүүлдэг гэдгээрээ сэтгэл ханажээ. Дени де Халинарнассаас эш татан Аппи Клодийн өгүүлснээс үзвэл Ромын 259 оноос эхлэн үүнийг нэгэнт тогтсон зан заншил хэмээн үзэх болсон бололтой, Хэрэв эл зан заншлыг Серви Туллид хамааруулж үзэх юм бол цаг хугацааны тухайд цааш нь хөөж олох гэж зүтгээд яах вэ.

	Претор оноор албан ажлаа гүйцэтгэх хугацаанд нь хэрэг барагдуулах шүүгчдийн томилгооны цэс юм уу, хүснэгийг жил бүр гаргадаг байжээ. Хэрэг бүрийг шүүхэд хүрэлцэхүйц тооны шүүгчдийг авдаг асан. Англид ч бараг адил байжээ. Эрх чөлөөнд нэн нийцтэй нэг зүйл гэвэл претор шүүгч нарыг шилэхдээ талцагчдын зөвшөөрлийг авдаг байж. Эдүгээ Англид гарсаар буй олон тооны эсэргүүцэл энэ зан заншилтай их л дөхөж очно доо.

	Тэдгээр шүүгч зөвхөн бодит баримтыг л тогтоох ёстой байжээ. Жишээлбэл, тодорхой хэмжээний мөнгө төлөгдсөн эсэх, ямар нэгэн үйлдэл болсон эсэх гэх мэт эрх зүйн холбогдолтой асуудлын тухайд шийдвэр гаргахад тусгай арга чадвар хэрэгтэй тул центумвирүүдийн шүүхэд шилжүүлдэг байжээ.

	Хаад эрүүгийн хэргийг шүүх эрх мэдэл өөртөө аваад, дараа нь уул хэргийг консулуудад шилжүүлдэг асан. Энэ эрх мэдлийн уршгаар консул Брут Тарквинийхний тулд өөрийн хүүхдүүдийг болон хуйвалдаанд оролцсон бүх хүнийг алуулсан. Энэ бол хэтийдсэн эрх байлаа. Консулууд цэрэг дайны эрх мэдлийг гартаа барихын сацуу энэ эрх мэдлээ иргэний хэрэгт ч хэрэглэх болсон арна бөгөөд хэрэг таслахын ямар ч хэлбэршилгүй шүүхийн шийдвэр нь шийдвэр гэхээсээ илүү хүчирхийллийг тулгасан үйлдэл байжээ.

	Үүнээс үүдэн Валерийн хууль гарах болсон, уг хуулиар хүний амь насыг заналхийлэх консулуудын аль ч тушаалын талаар гомдол мэдүүлэхийг олон түмэнд зөвшөөрсөн. Консулууд олон түмний хүсэл зоригоор л биш бол ромын иргэдийг цаазаар авах шийдвэр гаргаж эс чадаж байв.

	Эхний хуйвалдааны үед Тарквинийхнийг буцааж ирүүлэхийн тулд консул Брут буруутнуудыг шүүсэн, хоёр дахь удаад нь буруутнуудыг шүүлгэхээр сенат болон комицийг бүрдүүлсэн шүү дээ.

	Ариун дагшин хэмээн нэрлэж байсан хуулиар ард түмэнд (плебей нар) трибунуудыг өгсөн. Трибунууд, эхлээд үлэмж их шаардлага тавьсан нэгтгэл байгуулсан. Аль нь лут байсныг хэлэхэд хэцүү, плебейчүүдийн хатуу шаардлага уу, аль эсвэл, сенатчдын аймхай буулт уу. Валерийн хуулиар ард олонд, өөрөөр хэлбэл, сенатч, патриц, плебей нараас бүрдсэн ард түмэнд давж заалдахыг зөвшөөрсөн. Гэтэл плебей нар зөвхөн өөрсдөө давж заалдах хэрэгтэй гэж тогтоожээ. Удалгүй плебейчууд патриц нарыг шүүж чадах эсэх талаар маргаан дэгджээ. Кориоланы өдүүлсэн хэрэг хэрүүл гарах шалтгааныг үүдэн, үүгээр уг хэрүүл төгсгөл болжээ. Кориоланыг ард түмний өмнө трибунууд ялласан, гэтэл, тэр бээр Валерийн хуулийн үзэл санааны эсрэг, патриц хүн учраас консулуудаар шүүлгэх ёстой гэж мэтгэсэн. Плебейчууд мөн л саях хуулийн үзэл санааны эсрэг өөрсдөө шүүх учиртай гэж тэмцэлдээд, санасандаа хүрсэн.

	Арван хоёр самбарын хуулиар үүнийг өөрчилсөн. Саях хуулиар иргэн хүний амьд үлдэх эсэхийг зөвхөн бүх ард түмний их хуралдайгаар шийдэж байхаар заасан. Ийнхүү, плебей буюу мөн нэгэн адил трибагийн комицууд мөнгөн торгууль ногдуулах гэмт хэргийг л шүүх болжээ. Алах ял ногдуулах тогтоол гаргахад тусгай хууль хэрэгтэй, харин мөнгөн торгууль ногдуулж шийтгэхэд зөвхөн санал асуулга л хангалттай байжээ.

	Арван хоёр самбарын хуулийн заалт их ухаалаг аж. Үүний ачаар плебейчууд, сенатч нар хэл амаа гайхамшигтай ололцон гар нийлэн ажиллах болсон байна. Учир нь гэвэл аль алиных нь эрх хэмжээ хатуу шийтгэл хийгээд гэмт хэргийн мөн чанараас шалтгаалах тул харилцан найр тавихгүйгээр ажил бүтэхгүй асан. Валерийн хуулиар Герегийн баатарлаг үеийн хаадын засаглалтай нийтлэгдүү байсан Ромын төрийн байгууллаас аль үлдсэн бүхнийг нь салгаж хаяжээ. Консулууд ялт хэргийг шийтгэх эрх мэдэлгүй хоцорчээ. Хэдийгээр бүхий л гэмт хэрэг нийтийн шинж чанартай ч гэсэн иргэд хоорондын холбогдолтой хэргийг улс, иргэдийн харилцаанд хамаарах гэмт хэргээс ялгаж салгах хэрэгтэй. Эхнийхийг нь хувь хүний холбогдолтой гэмт хэрэг, хоёр дахийг нь нийтэд хамааралтай гэмт хэрэг гэж нэрлэдэг. Нийтийн хамааралтай гэмт хэргийг ард түмэн өөрөө шүүдэг. Хувь хүний холбогдолтой хэргийн тухайд энэ төрлийн гэмт хэрэг бүрийг шүүх үүднээс квестор (санхүүгийн түшмэл) томилохыг ард түмэн тусгай комисст даалгадаг. Квесторыг ард түмэн байнга албан хаагчдаас шилж сонгодог байсан бөгөөд заримдаа хувь хүнийг ч авч хэрэглэдэг байж. Ийм хүнийг эцгээ алсан квестор гэж нэрлэдэг асан. Энэ тухай Арван хоёр самбарын хуульд дурдсан буй.

	Квесторууд тухайн хэргийн шүүгч гэгчийг томилдог байж. Тэр шүүгч шавга орхиж шүүгчдийг сонгон, шүүхийг бүрдүүлээд, түүнийг тэргүүлдэг байж. Үүнд, сенат квесторыг томилоход, эрх мэдлийн тэнцвэр ямаршуухан байсныг ойлгож авах үүднээс яаж оролцдог байсныг нь анхаарууштай. Сенат заримдаа квесторын үүргийг гүйцэтгүүлэх үүднээс дарангуйлагч томилохыг албаддаг байжээ. Заримдаа, квесторыг сонгоход трибуны зарлан хийлгэдэг ардын хуралд даатгахыг тушаадаг байжээ. Үүний сацуу, ард түмэн албан хаагч томилж, түүнийг аль нэгэн гэмт хэргийн тухай сенатад илтгэн, өөрийгөө квестороор сонгуулахаар хүсэлт гаргахыг даалгадаг асан. Луси Спиционыг шүүсэн тухай Тит Ливигийн мэдээллээс үүнийг үзэж болох юм.

	Эл түр комиссуудын зарим нь Ромын 64 онд байнгын болсон. Аажмаар гэмт хэрэгтэй холбогдох бүхий л хэрэглэгдэхүүнийг асуудал бүрээр нь ангилан байнгын шүүхүүд хариуцах болжээ. Зүсэн зүйлийн преторуудыг буй болгон претор бүрд аль нэгэн асуудлыг даалгах болсон байна. Гэмт хэрэг шүүх преторууд нэг жилийн хугацаагаар ажиллаад дараа нь муж захирахаар явдаг байжээ.

	Картажид зуугийн зөвлөл (сенат) насаараа ажиллах шүүгч нараас бүрддэг асан. Гэтэл Ромд преторуудыг нэг жилээр, харин шүүгчдийг түүнээс ч богино хугацаагаар томилдог асан. Юу вэ гэвэл шүүгч бүрд нэг төрлийн хэргийг л эрхлүүлэхээр оноож авдаг байсан. Зарим улсад ийм горим журам эрх чөлөөнд нэн их тааламжтай байсан гэж энэ номын IV бүлэгт дурдсан.

	Гракхчуудын үе хүртэл шүүгч нарыг сенатч нарын бүлгээс сонгодог байжээ. Тибери Гракх тэднийг морьтнуудын бүлгээс сонгохыг тушаасан. Энэ өөрчлөлт нэн чухаг зүйл болсон, үүнд, зөвхөн энэ арга хэмжээгээр сенатчдын бүлгийн хүчийг нам цохисон гэж трибун бахархан үзэж байв. Гурван засаглалын хуваарилалт хэдийгээр иргэдийн эрх чөлөөний тухайд төдий л зохистой биш ч үндсэн хуулийн эрх чөлөөнд үлэмж таарамжтай гэдгийг тэмдэглүүштэй. Ромд ард түмэн хууль тогтоох эрх мэдлийг бараг бүтнээр нь, гүйцэтгэх болоод шүүх эрх мэдлийг хагаслан гартаа авч омогшсон тул өөр нэгэн засаглалаар тэнцвэржүүлэх шаардлагатай байлаа. Сенат гүйцэтгэх засаглалын нэг тал, хууль тогтоох засаглалын зарим нэг салбарт эрх мэдэлтэй байсан ч ард түмний өөдөөс сөргүүлэн тавихад төдий л шальтай юм болохгүй байжээ. Сенат шүүх эрх мэдлийг хагаслан авах хэрэгтэй байв. Шүүгчдийг сенатч нараас сонгох болохтой зэрэг сенат тэр эрх мэдлийг гартаа авсан. Гэвч гракхчууд сенатчидыг шүүхийн хэрэгт оролцуулахыг зогсоосны дараа сенат ард түмэнд эсэргүүцэл үзүүлж дийлэхээ больжээ. Ийнхүү гракхчууд иргэний эрх чөлөөг бататгах үүднээс байгууллын эрх чөлөөг ганхуулжээ. Гэтэл байгууллын эрх чөлөө нь иргэний эрх чөлөөтэйгөө хамт устан үгүй болсон.

	Үүнээс хэмжээлшгүй гай түйтгэр тохиолдсон. Иргэдийн гал халуун тэмцлийн дунд тулгуур хуулиуд бараг байхгүй цаг үед улсын байгууллыг өөрчилжээ. Морьтнууд ард түмнийг сенаттай холбогч дундын бүлэг болж нэгэнт чадахаа больж, байгууллын гинжин хэлхээ тасарчээ.

	Шүүх эрх мэдлийг морьтнуудад шилжүүлж таарахгүй онцгой учир шалтгаан бас байсан. Ромын төрийн байгуулал бол, цэрэг эрчүүд нь нэлээд зузаан хөрөнгө хогшилтой байж бүгд найрамдах улсад үнэнчээ харуулах ёстой тийм зарчимд тулгуурлаж байсан юм. Морьтнууд нь хамгийн баян тул тусгай морьт ангийг бүрдүүлж байлаа. Гэвч нэр сүр нь мандаад ирэхтэй зэрэг энэ ангид алба хаах хүсэлгүй болжээ. Шинээр морьт цэрэг бүрдүүлэх хэрэг гарсан аж. Мари тусгай ангидаа есөн шидийн хүмүүсийг цуглуулжээ. Тэгээд бүгд найрамдах улс нь мөхсөн байна.

	Түүний сацуу, морьтнууд бүгд найрамдах улсын орлогыг түрээсэлж авай. Тэд үнэхээр шунахай, зовлон дээр зовлон хурааж, олны хэрэгцээг улам ч гачигдуулан туйлдуулдаг байжээ. Ийм хүмүүсийг шүүгчээр томилох байтугай шүүхийн хараа хяналтаас хэзээ ч гаргаж боломгүй еэ. Үүнд, Францын эртний хуулийг сайшаахын сацуу, ажил хэргийн хүмүүстэй байгуулсан гэрээндээ тэдэнд хардах хандлага харуулсан зүйл оруулдаг байж, ингээд зүй ёсоор толгойдоо дайсан хураадаг асныг дурдууштай. Ромд шүүх эрх мэдлийг түрээсийн эздэд шилжүүлсэн цагаас буянт үйл ч байхгүй, дэглэм журам ч байхгүй, хууль цааз ч байхгүй, шүүн таслах газар ч байхгүй, шүүгч ч байхгүй болжээ.

	Сицилийн Диодорын болон Дионы зарим хэсэг бусаг бүтээлд уул байдлыг харуулсан үнэхээрийн гэнэн маягийн нэгэн дүрслэл буй. Диодорын өгүүлсэн нь: «Муци Сцевола эртний зан заншлыг дээдлэн, зөвхөн өөрийн хөрөнгөнд дулдуйдаж үнэнч шударга, хэр тааруу амь зуухыг хүссэн. Яагаад вэ гэвэл, түүний өмнөх үеийн хүмүүс тухайн үед Ромд шүүгч байсан түрээсийн эзэдтэй хамсраад мужаа зүсэн зүйлийн гэмт хэргийн уурхай болгосон. Гэвч Сцевола мөнгө хүүлэгчдийг шийтгэн, өрөөл бусдыг шоронд суулгаж байсан хүмүүсийг мөн гянданд хорьсон» гэжээ.

	Дион өгүүлэхдээ, Сцеволагийн жанжин Публи Рутили морьтнуудаас ч дээрдэх юмгүй зэвүүн амьтан, мужаас буцаж ирэхдээ бэлэг сэлт авсан гэж яллагдаад торгуулж шийтгүүлсэн. Публи тэр даруйдаа хөрөнгө хогшлоо найр тавьж өгнө гэж мэдэгдсэн. Буруутан биш нь яаж илэрсэн бэ гэвэл өөрийнх нь өв хөрөнгийн үнэ цэнэ хулгайлсан гэж буй юмных нь үнээс бага болж таарчээ. тэр бээр ийм улс амьтантай цаашдаа нэг хотод амьдрахыг үл хүссэн гэнэм.

	Диодор бас өгүүлсэн нь: «Италичууд газраа тариалж, мал адгуусаа хариулгах гэж Сицилээс хэсэг боол худалдан авчраад хоол умд ер хандуулдаггүй байжээ. Үүний улмаас ан араатны арьс нөмөрч, жад, шийдэм бороохойгоор зэвсэглэсэн тэр заяагүй хүмүүс том том гарз нохойн сүргээр хамгаалуулаад их замд дээрэм хийх болжээ. Бүхэл мужийг тэр чигээр нь цөлмөн хоосруулжээ. Тус орны хүмүүс зөвхөн хотын хэрмийн дотор мануулсан эд хогшлоо л өөрийнх гэж бодоход хүрсэн байна. Үүнд, ганц ч проконсул, ганц ч претор энэ үймээн самууныг дарахыг хүсээ ч үгүй, чадаа ч үгүй, тэр боолчуудыг шийтгэж зүрхлээгүй, учир нь гэвэл мөнөөх боолчууд Ромд шүүх засаглалыг эзэгнэсэн морьтнуудад хамаарагддаг байсан юм санжээ». Чингэхэд, энэ нь боолчуудын бослогын нэгэн шалтгаан болсон юм гэдэг. Би ганцхан юм‘ хэлье. Зөвхөн хялбар олз хөөсөн ажил мэргэжил; ямагт их юм шаарддаг хэр нь хэн ч, юуг ч гуйгаагүй ажил мэргэжил; ертөнцийн бүх юманд дүлий дүмбэ, хахир хатуу ажил мэргэжил, аль аль нь хөрөнгө баялгийг цөлмөөд зогсоогүй, ядуу зүдүү амьдралыг ч туйлдуулсан тул Ромд тийм ажилтай хүмүүст шүүх засаглалыг яагаад ч өгөх учиргүй байлаа.

	 

	XIX БҮЛЭГ. Ромын мужуудын засаглалын тухай

	Нийслэл хотод гурван засаглалыг ийнхүү хуваарилдаг байжээ. Харин мужуудад бол огоот тийм байгаагүй. Эрх чөлөө бол төвд л байсан хэрэг, зах хязгаар нутагт эзэрхэг засаг ноёрхож авай.

	Ром Италийг л зөвхөн эзэгнэж байх үед улс түмнийг холбоотнуудын маягаар захирдаг асан. Бүгд найрамдах улс бүр өөр өөрийн хууль цаазаа сахидаг байжээ. Гэвч Ром байлдан дагууллаа өргөтгөөд ирэхлээр сенат нь мужуудыг шууд хараа хяналтдаа байлгаж чадахаа больжээ. Ромд суугаа албан хаагчид эзэнт гүрнээ засаглаж нэгэнт дөнгөхгүй болж, претор болон проконсулуудыг мужууд руу илгээхээс өөр аргагүйд тулжээ. Энэ үеэс эхлэн гурван засаглалын хооронд зохирол үгүй болсон аж. Томилогдсон захирагч нь Ромын бүхий л албан хаагчдын эрх мэдлийг өөртөө төвлөрүүлжээ. Намайг юу хэлчих вэ дээ гэж бодож байна вэ?, бүр сенатын эрх мэдэл, ард түмний эрх мэдлийг гээч. Тэд өөрсдийн очсон алс холын мужуудыг захирахад яг тохирсон эзэрхэг албан хаагчид агсан бөгөөд гурван засаглалыг хэрэгжүүлж авай. Хэрэв доорх маягаар хэлж болох аваас, тэд бүгд найрамдах улсын дарга нар байлаа.

	Бүгд найрамдах улсад нэг хүний мэдэлд цэргийн болоод иргэний хэрэг төвлөрөх нь зүйн дагуу гэж би өөр нэг газар өгүүлсэн. Энэ юуг нотолж байна вэ гэвэл байлдан дагуулал хийдэг бүгд найрамдах улс эзэлсэн орноо өөрийн улсын байгууллын хэлбэрт нийцүүлж захирч чаддаггүй, засаглах арга маягаа нэвтрүүлж дөнгөдөггүй. Чухамдаа, томилогдсон захирагч гүйцэтгэх болон иргэний, цэргийн эрх мэдэлтэй ч, бас хууль тогтоох эрх мэдэлтэй байх шаардлагатай. Яагаад вэ гэвэл түүнгүйгээр хэн хуулийг зохиож таарах вэ? Бас шүүх эрх мэдэлтэй байх ёстой. Учир нь гэвэл түүнээс тусгаарлан хэн шүүх болж байна вэ? Ийм учраас бүгд найрамдах улсын илгээсэн захирагч Ромын мужуудынх шиг гурван засаглалыг гартаа атгаж байх учиртай.

	Хаант улс бол засаглалынхаа хэлбэр маягийг төдий л зовлон үүдэхгүйгээр тулган хүлээлгэж чаддаг, юу вэ гэвэл илгээсэн түшмэдийн нэг хэсэг нь иргэний гүйцэтгэх эрх мэдэлтэй, нөгөө хэсэг нь цэргийн гүйцэтгэх эрх мэдэлтэй. Үүнээс эзэрхэг засаглал гарч ирдэггүй.

	Ромын иргэн хэрэгтэн болбол заавал ард түмний шүүхээр таслуулдаг нь ихээхэн эрх дарх эдэлж байсан хэрэг. Үүнгүйгээр хөдөө мужид проконсулын юм уу, пропреторын дур зоргын эрхшээлд автагдах нь мэдээж шүү дээ. Дур зоргоороо эзэрхийлэх нь эзлэгдсэн улс үндэстнүүдэд л халтай байснаас бус нийслэл хотод мэдрэгдэж байгаагүй.

	Энэ янзаар ромын ертөнцөд чөлөөт хүмүүс нь эрх чөлөөг хэтэрхий эдэлж байв. Боол хүмүүс боолчлолд дэндүү нэрвэгдэж байв. Үүгээрээ Ласедемон лугаа адил.

	Иргэдээс алба гувчуурыг сүрхий шударгаар татдаг байжээ. Үүнд Серви Туллигийн тогтоосон журмыг мөрдлөг болгодог асан. Серви Тулли иргэдийг хөрөнгө чинээгээр нь баримжаалан зургаан анги болгон хувааж татварын хувийг энэ зургаан ангийн хүн бүрд засаглалын хэрэгт хэрхэн оролцсоноор нь хэр тэнцүү оноодог байжээ. Үүний үрээр, ихээхэн итгэл найдварын шалтгаанаар үлэмжхэн татвар төллөө гээд сэтгэл гонсойх явдал гардаггүй, өчүүхэн татварын улмаас багахан итгэл найдвар хүлээснээр санаа амардаг байсан ажээ.

	Бас нэг гайхамшигтай зүйл юу вэ гэвэл, Серви Туллигийн ангиар баримталсан хуваарилалт нэг ёсондоо улсын байгууллын үндсэн зарчим байсан тул үүнээс үүдэн шударга ёсоор татвар авдаг нь гол зарчимдаа тулгуурладаг байсных, зөрчигдлөө гэхэд зарчимтайгаа л хамт үгүй болох учиртай байжээ.

	Гэвч хот татвараа төвөг  чирэгдэлгүй төлдөг, эсвэл огоот төлөхгүй байлаа ч гэсэн мужуудыг бүгд найрамдах улсын түрээслэгч морьтнууд үгүйрүүлэн хоосруулж байжээ. Бид тэдний хүчирхийллийн талаар ярьсан. Энэ тухай түүхэнд бишгүйдээ дурдсан буй.

	Митридат өгүүлсэн нь: «Бүх Ази намайг чөлөөлж өгнө гэж хүлээж байна, проконсулуудынх нь сувдаг шунахай, ажил хэргийн хүмүүсийнх нь авлига хахууль, шүүхийнхнийх нь гүжир гүтгэлгээс болж ромчуудыг үзэн ядах нь үнэхээр чинээндээ тулжээ» гэсэн байна.

	Энэ учраас мужуудынх нь хүч гээд байгаа юм нь бүгд найрамдах улсынхаа хүчийг сэлбэх биш, харин ч доройтуулсан ажаам. Энэ учраас мужууд нь Ром эрх чөлөөгөө алдаж гэдгийг, өөрсдийнхөө чөлөөлөгдөхийн эхлэл тавигдаж гэдгийг олж харсан байнам.

	 

	XX БҮЛЭГ. Энэ дэвтрийн төгсгөл

	Бид бүхний мэдэх төв даруу засаглалтай улсуудад гурван эрх мэдлийг яаж хуваарилах аргыг авч үзэн, үүнийхээ дагуу аль алинд нь тохирохуйц эрх чөлөөний хэм хэмжээг тодорхойлох гэж би зорьсон юм аа. Чингэхдээ уул сэдвийг уншигч авгайд юу чиг үлдээлгүйгээр шавхах хэрэггүй буй за. Мөн учир нь уншуулахад гол нь биш, сэтгэж бодуулахад оршиж байгаа юм шүү дээ.

	 

	
АРВАН ХОЁРДУГААР ДЭВТЭР : УЛС ТӨРИЙН ЭРХ ЧӨЛӨӨГ ИРГЭНИЙ ХАРИЛЦААНД БУЙ БОЛГОДОГ ХУУЛИЙН ТУХАЙ

	 

	I БҮЛЭГ. Энэ дэвтрийн үндсэн санаа

	Улс төрийн эрх чөлөөг төрийн байгууллын харилцаанд авч үзэх нь учир дутагдалтай, түүнийг бүр иргэдийн харилцаанд авч үзэх хэрэгтэй.

	Эхний тохиолд улс төрийн эрх чөлөө гурван эрх мэдлийн хуваарилалтаар тогтоогддог гэж би нэгэнт хэлсэн. Харин хоёр дахь тохиолд өөр үзэл бодлын үүднээс хандах хэрэгтэй. Үүнд, улс төрийн эрх чөлөө нь аюулгүй байхыг, ядахдаа иргэн хүн аюулгүй нөхцөлд оршиж байна гэсэн бат итгэл өвөрлөхийг хэлмүй.

	Эрх чөлөөт төрийн байгуулалд иргэн хүн чөлөөт бус байх нь буй. Эсвэл иргэн хүн эрх чөлөөтэй байхад байгууллыг нь чөлөөт гэж ямар ч гэсэн нэрлэж болохгүй тал бий. Энэ нөхцөлд төрийн байгууллын эрх чөлөө эрх зүйн хувьд байхаас бус бодитойгоор оршдоггүй. Иргэний эрх чөлөө нь бол бодитой, эрх зүйн хувьд үгүй.

	Эрх чөлөө төрийн байгууллын харилцааны хувьд зөвхөн хуулиар, тэр ч байтугай тулгуур хуулиудаар тогтоогддог. Гэтэл иргэдийн харилцааны тухайд эрх чөлөө нь нэгэнт тогтсон ёс заншил, хэвшил хийгээд иргэний зарим хуулийн сайн шинжийг агуулсан үлгэр дуурайлын биелэл байж болох юм. Энэ бүхнийг уул дэвтэрт үзэх болно.

	Түүний сацуу, дийлэнх улс оронд эрх чөлөө төрийн байгууллын шаардлагаас бүр халиад, хавчигдаж, шахагдаж, дарагдах тул улс бүрийн онцгой хуулиуд эрх чөлөөний зарчимд таатай, эсвэл хөнөөлтэй нөлөө үзүүлж байна уу, үгүй юу гэдгийг соргог ажиглууштай. Үүнд тэдгээр улс уул зарчмыг үгүйсгэдэг үү, үгүй юу гэдгийг бодолцох учиртай.

	 

	II БҮЛЭГ. Иргэний эрх чөлөө

	Утга учиртай эрх чөлөө гэж бид бүхний хүсэл зоригоо саад тотгоргүй илэрхийлэхийг, ядахдаа (гүн ухааны бүхий л тогтолцооны ерөнхий утгаар) бид түүнийг саад тотгоргүй илэрхийлж байна гэсэн бат итгэл өвөрлөхийг хэлж байгаа юм. Улс төрийн эрх чөлөө нь аюулгүй байхыг, ядахдаа иргэн хүн аюулгүй нөхцөлд оршиж байна гэсэн бат итгэл өвөрлөхийг хэлмүй.

	Эл аюулгүй байдал нь эрүүгийн холбогдолтой хэргийг шүүхэд олон нийтийн болон хувийн шинж чанар бүхий ял зэмлэлээр бүр ч дайралт шахаанд өртөж байдаг. Ийм учраас иргэн хүний эрх чөлөө ерөнхийдөө эрүүгийн хуулийн хүмүүнлэг чанараас шалтгаалдаг.

	Эрүүгийн хуулиуд ганцхан далайлтаар төгс төгөлдөр болж байсангүй. Тэр ч байтугай эрх чөлөөг чармайж эрж хайсан газар орнууд ч түүнийгээ ямагт олж байсангүй. Кумд шүүхийн газарт ялтны гэрчийн этгээдээр төрөл төрөгсөд нь оролцож болдог байсан хэмээн Аристотель өгүүлсэн билээ. Ромын хаадын үес хууль нь ихээхэн болхи байсан бөгөөд Серви Тулли өөрийнх нь хадам эцэг - хааны амь насыг бүрэлгэсэн хэрэгт татагдсан Анк Марцийн хөвүүдийг шийтгэх тогтоол үйлдэж байжээ. Франкийн эхний хаадын үед Клотер хэрэгтний үгийг урьдчилан сонсолгүйгээр яллаж болохгүй гэсэн хууль гаргажээ. Энэ юуг харуулж байна вэ гэвэл зарим тохиолдолд буюу зарим бүдүүлэг улс түмэнд ийм ял шийтгэл байсан л хэрэг шүү дээ. Хуурмагаар гэрчлэгчийг гэсгээн шийтгэхийг анх Шаронда68 нэвтрүүлсэн юм. Иргэнийг буруутан биш гэдгээс зайлсхийн хоргомчилж буй цагт эрх чөлөө мөн л тонилсон гэсэн үг.

	Эрүүгийн хэрэг таслахад удирдлага болговол зохих бат найдвартай горим журмын талаарх мэдэгдэхүүнээс өөр чухаг юм хүн төрөлхтөнд байхгүй дээ, энэ ертөнцөд. Ийм мэдлэгийг зарим оронд нэгэнт хэрэглэж заншжээ. Бусад нь үүнийг дагаж л таарна.

	Хэргийг шийдэхэд чухамхүү ийм мэдэгдүүнд тулгуурлаж гэмээ нь эрх чөлөө тогтож болно. Энэ талаар хамгийн шилдэг хуультай улс оронд дараагийн өдөрт нь толгойгоо авхуулахаар шүүхээр шийтгэгдсэн ялтан хүн Турк дахь пашагаас илүү эрх чөлөөтэй байх болно.

	 

	III БҮЛЭГ. Уг сэдвийн үргэлжлэл

	Зөвхөн ганц гэрчийн мэдүүлэгд үндэслэж хүний аминд хүрдэг хууль бол эрх чөлөөнд хал балтай. Эрүүл саруул ухааны үүднээс хоёр гэрчийн этгээд шаардлагатай. Учир юун хэмээвээс нэг гэрч баталж, буруутан этгээд нь үгүйсгэх аваас тэнцвэр буй болгож байгаа хэрэг. Хэргийг таслахын тулд гурав дахь этгээд хэрэгтэй.

	Герег, ромчууд хэрэгтнийг яллахын тулд нэг саналын илүүтэй олонхоор шийдэхийг шаарддаг байлаа. Үүнд, манай франц хуулиар бол хоёр санал шаарддаг. Герегүүд өөрсдийнхөө ёс заншлыг бурхдын бүтээл гэж үздэг байсан. Гэвч энэ нь чухамдаа манайх гэж хэлж болох юм.

	 

	IV БҮЛЭГ. Хатуу шийтгэлийн шинж чанар болон хэр хэмжээ эрх чөлөөнд ямархан янзаар ивээлтэй тусдаг вэ?

	Эрүүгийн хуулиар гэмт хэргийн өвөрмөц шинж чанарт таацуулан ял оногдуулах бол эрх чөлөө ялан мандаж буй хэрэг. Энд дураараа дургих явдал гарах учиргүй, шийтгэл нь хууль тогтоогчийн авир зангаас шалтгаалахгүй, бас хүн хүнээ хүчирхийлэхийг зогсооно.

	Дөрвөн төрлийн гэмт хэрэг буй. Эхнийхэд шашны эсрэг гэмт хэрэг ордог хоёр дахид нь ёс заншлын эсрэг, гурав дахид нь нийтийн амгалан тайван байдлын эсрэг, дөрөв дэхэд нь иргэдийн аюулгүй байдлын эсрэг гэмт хэрэг тус тус багтдаг. Оногдуулж буй ял шийтгэл нь гэмт хэрэг бүрийн шинж чанараас үүдэн гарч байх ёстой.

	Шашны эсрэг гэмт хэргийн зэрэглэлд би зөвхөн шашин шүтлэгийг шууд хөнддөг хэргийг хамааруулж байна. Жишээлэх юм бол зүсэн бүрийн хараал зүхэл, гутаал доромжлол. Юу вэ гэвэл, шашин шүтлэгт тэрсэлсэн гэмт хэрэг нь цаад мөн чанараараа иргэдийн амгалан тайвныг хийгээд аюулгүй байдлыг алдагдуулдаг гэмт хэрэгт багтдаг. Энэ гэмт хэргийг сүүлчийн ангилалд нь хамааруулж болох юм.

	Хараал зүхэл, гутаал доромжлолыг гэмт хэргийн шинж чанарт нийцүүлэн шийтгэхийн тулд шашны зүгээс олгодог онцгой эрхийг нь хасах, үүнд: сүмээс хөөх, шашин номдоо чин сэтгэлээсээ сүжиглэгчдийн нийгэмлэгээс түр хугацаагаар юм уу, бүрмөсөн хасах, гэмт хэрэгтний оршин буй газраас зайлан одох, түүнийг жигшин зэвүүцэж, цэвдэг сэтгэлээр хандахад оршмуй.69

	Улсын энх тунх буюу аюулгүй байдлыг алдагдуулах үйлдэлд бол нууц ажиллагаагаар хүмүүний шүүн шийтгэх хэргийг явуулбал зохилтой. Гэтэл бурхныг гутаасан гэмт хэргээр олон нийтэд илэрхий үйлдэл харагддаггүй газарт бол гэрчлэх баримт сэлт олддоггүй. Бүх юм гэсгээл үзүүлэх цаг хугацаа, хэм хэмжээг мэддэг бурхан, хүн хоёрын хооронд л болдог. Хэрэв шүүх энэ ялгааг хольж хутгах юм бол шашныг нууцаар хараан зүхэгсдийг эрэн олж энэ хэргээр зарга мэдүүлдэг, уг нь ингэх ямар ч хэрэгцээгүй, чингэхээр иргэдийн эрх чөлөөг сүйдлэн, тэдний эсрэг төлөв номхон хийгээд дэврүүн омголон зантай хүмүүсийн шашны төлөөх зүтгэлийг хурцатгадаг байнам.

	Хорлонт үйлдэл бурхны өмнөөс өшөө авна гэсэн сэтгэлээс гарч ирдэг. Гэтэл бурхныг бишрүүлж дээдлүүлэх хэрэгтэй болохоос биш бурхны тулд хонзонгоо авна гэсэн явдал хэзээ ч байж таарахгүй. Чухамдаа өшөө хонзонгоор жолоодуулах юм бол залхаан цээрлүүлэх үйлдэл хэзээ дуусгавар болох вэ? Хэрэв хууль цааз хүмүүний биеийг олон төрөгч тоо томшгүй амьтдад өширхөх юм бол тэр хязгаарлашгүй тоогоор зохисыг олох гэхээс биш хүний төрөлх чанарт оршдог сул тал, бүдүүлэг, тавтиргүй араншинд нийцүүлж таацуулна гэж байхгүй.

	Провансалийн70 нэгэн түүхч нэгэн хэргийг эшлэн, мунхаг бодол санаанд Бурханы тулд өшөө авна гэсэн санаа төрдгийг жигтэйхэн сайхан дүрслэн өгүүлжээ. Нэгэн жүүд (еврей) чагаа тэнгэрийг хараан зүхсэнийхээ төлөө арьсаа хуулуулж алуулахаар шийтгүүлжээ. Гэтэл баг өмсөж, хутгаар зэвсэглэсэн морьтнууд чагаа, тэнгэрийн нэр төрийг өөрсдөө хамгаалахаар цаазын тавцан дээр гарч ирээд зандалчныг хөөж явуулсан байна. За, би уншигчийн бодол санааг урьдаас тааварлах гээд ч яах вэ.

	Хоёр дахь зэрэглэлд нь зан заншлын эсрэг гэмт хэрэг багтаж байгаа юм. Үүнд, олон нийтийн болон хувь хүний эрхэмсэг ёс зүйг доромжлох, өөрөөр хэлбэл бие сэтгэлийн жаргал эдлэх, эр эмийн хурьцал үйлдэхийг тогтоосон зан заншлын эсрэг гэмт хэргийг хэлж байгаа юм. Ийм гэмт хэргийг яллахдаа зүй зохисыг харгалзан үзвэл зохино. Нийгмийн зүгээс цэвэр ариун ёс заншилтай холбогдуулан олгодог эрхийг нь хасах, торгууль ногдуулах, ичээж гутаах, далдрахаас өөр аргагүйд хүргэх, олон нийтээр жигшүүлэх, хот болон нийгэмлэгээс хөөн гаргах, эцэст хууль зүйн үүднээс засан хүмүүжүүлэхэд хамаарах бүхий л ял шийтгэл эр, эм сүвтний алины нь ч ужид самууныг засахад хангалттай. Мөн чанартаа эдгээр гэмт хэргийн угшил нь хорлонт сэтгэл гэхээс илүү эрхэм дээд ёсоо умартсан хийгээд өөрийгөө эс хүндэтгэснээс гардаг болой.

	Чингэхэд энд зөвхөн зан заншилтай уялдсан гэмт хэргийг л ярьж буй болохоос нийтийн аюулгүй байдлыг мөн л доргиодог муу үйлдлийг хөндөөгүй. Тухайлбал, хүн хулгайлах, хүчингийн хэрэг байна. Эдгээр хэрэг дөрөв дэх зэрэглэлд багтах юм.

	Гурав дахь зэрэглэлд иргэдийн энх амгаланг цочроодог гэмт хэрэг ормуй. Ял ногдуулахдаа зохисыг харгалзан үзвэл зохино, чингэхдээ нийгмийн амар тайвантай холбогдох хэрэгтэй уялдуулан авч үзэх нь зүй. Үүнд: шорон гяндан, цөллөг, засан хүмүүжүүлэх арга хэмжээ хийгээд хямарч үймэрсэн хүнийг номхотгох, тэднийг нэгэнт тогтоосон дэг журамд эгүүлэн оруулах бусад шийтгэл болой.

	Энх амгаланг цочроосон гэмт хэргийг би жирийн эрхэм дээд ёсыг гажуудуулсанд ногдуулж байгаа юм. Учир юу вэ гэвэл энэ гэмт хэргээс энх амгаланг цочроохын сацуу аюулгүй байдлын эсрэг хандсан үйлдэл нь дөрөв дэх зэрэглэлд хамаарах учиртай.

	Энэ сүүлчийн гэмт хэргийн шийтгэлийг цаазаар аваачих гэж нэрлэдэг юм. Энэ нь нэг ёсондоо хийсэн үйлдлийнх нь хариуг барьж буй явдал бөгөөд энэ аргаар нийгэм, бусдын аюулгүй байдлыг үгүй хийсэн, эсвэл аюулгүй байдалд халдахыг завдсан нэг иргэнээ цааш харуулж буй хэрэг юм. Энэ шийтгэл юмны зүй ёсноос үүдэж буй бөгөөд сайн үйл, хорлонт үйлийн эх булаг болон учир ухаанаас шүүрдэгдэн гарч ирж байгаа юм. Иргэн хүн бусдын амь насанд хүрэх хэмжээнд юм уу, халдахаар завдаж аюулгүй байдлыг цочроосон бол цаазаар авхуулахаас өөр аргагүй. Алах ял ногдуулах нь өвчтэй нийгмийн хэрэглэж буй ерөндөг юм. Өмч хөрөнгийн тухайд аюулгүй байдлыг зөрчсөнийг гэмт хэрэгт авч үзэн шийтгэх шалтгаан байж болно. Гэхдээ, хэрэв өмч хөрөнгөд халдсан гэмт хэргийг зөвхөн өмч хөрөнгийг хураах маягаар шийтгэвээс харин ч зөв, зүй ёсонд илүүтэй нийцэж болох юм. Хэрэв өмч хөрөнгө нийт дундынх агаад адил тэгшээр хуваарилагдсан аваас ийм байх ёстой гэж хэлж байгаа хэрэг шүү дээ. Бусдын эд хөрөнгөнд шүлс асгаруулан халдсан этгээд өөрөө өмч хөрөнгөгүй бол мөнгөн торгуулийн оронд ялыг махан биеэрээ эдэлж болно.

	Миний ярьсан бүхэн зүйн дагуу шүүгдэн гарч ирж буй бөгөөд иргэний эрх чөлөөнд ихээхэн нийцтэй юм даа.

	 

	V БҮЛЭГ. Зөөлөн, хянамгай хандахыг онцгойлон шаарддаг зарим ял шийтгэлийн тухай

	Ид шид, тэрслүү номлолын холбогдолтой хэргийг мөрдөхдөө ихээхэн болгоомжтой хандах хэрэгтэй. Энэ бол чухаг дүрэм журам. Хэрэв хууль зохиогч хэмжээ хязгаарыг нь зохих ёсоор тогтоож өгч эс чадваас энэ хоёр гэмт хэргийг яллахад эрх чөлөөнд хамгийн хор хөнөөлтэй үр дагавар гарч, тоо томшгүй тамын үйлдлийг үүсгэж болно. Учир нь гэвэл ийм ял иргэн хүний шууд үйлдэлд бус, харин шинж чанарынхаа тухайд өөртөө буй болгосон бодол санаанд нь тулгуурладаг тул харанхуй бүдүүлэг ард түмэнтэй жишиж үзэхэд тун ч осолтой. Ийнхүү иргэн хүнд мөнхийн аюул нүүрлэж явдаг, яагаад вэ гэвэл ертөнц ер өө сэвгүй явдалтай ч, хамгийн ариун тунгалаг ёс суртахуунтай байлаа ч, бүхий л үүрэг зорилтоо номын ёсоор биелүүллээ ч ийм гэмт хэрэгт сэжиг төрөхөөс хүнийг хамгаалах баталгаа болж чаддаггүй.

	Мануиал Комнений хаанчлалын үед портестатор нь эзэн хааны эсрэг хуйвалдсан, энэ зорилгоор хүнийг үл үзэгдэгч болгох нууц арга хэрэглэсэн гэсэн ялд унажээ. Энэ эзэн хааны түүхэнд өгүүлснээр, Аароныг Саломоны ном уншихад чөтгөр шуламсын олон цэрэг гарч ирдэг байсан гэсэн зүйлийг барьж авчээ. Тэгээд ид шидэд тамыг зэвсэглэх арга чадал буй хэмээсэн бодол саналаас үүдэх юм бол аль нэгэн хүнээс илүү нийгмийг бужигнуулж, нураах чадвартай, тэрнийхээ төлөө хэмжээлшгүй ял эдлэх ёстой этгээдийг ид шидтэн хэмээн зүй ёсоор нэрлэх болно биз дээ.

	Ид шидэд шашныг устгах хүчин чадал бий хэмээн үзэх тохиолдолд уур хилэн улам бадардаг. Константинополийн түүхээс үзэх юм бол нэгэн хамба хэмээгч, нэгэн жир хүний ид шидийн хүчээр зарим рид хувилгаан алга боллоо гэж нээмт (нээлт) гаргасны улмаас мөнөөх хүнийг хүүтэй нь хамт цаазаар аваачжээ. Ийм ялт хэрэг гарлаа гэхэд хэчнээн онцгой баримт сэлт хэрэгтэй гэж санана? Хамба нар тиймэрхүү нээлт гаргах нь ховор бус л даа. Энэ нээлт үнэн үү, рид хувилгаан болж байсан юм уу, тэгээд алга болсон юм уу, үгүй болсон юм бол буруутан нь ид шид үү, ид шид шашныг устгаж чадах уу, тэр хүн ид шидтэн байсан юм уу, эцсийн бүлэгт тэр бээр үнэхээр ид шидийн үйлдэл хийсэн юм уу.

	Теодор Ласкарис өөрийн өвчнийг ид шидэд тохжээ. Буруутан хэмээгдэгчид нь зөвхөн халуун төмрийг гараа түлэлгүйгээр барьж чаддаг гэдгээ л үзүүлж өөрсдийгөө хамгаалжээ. Герегт иймэрхүү янзаар ид шидтэн гэдгээ харуулж ид шидээр шийтгэгдэхээс цагаатгагдах хэрэгтэй байжээ. Тэр хүмүүсийн тэнэг мунхгийн хэмжээлшгүй нь ийм л байсан юм. Энэ ертөнцийн хамгийн эргэлзээтэй гэмт хэрэгт хамгийн эргэлзээтэй баримт сэлт гаргаж ирдэг байжээ.

	V Филиппийн хаанчлалын үед жүүд нар (еврей)-ыг Францаас хөөсөн. Учир нь гэвэл уяман өвчтөнүүдээр худаг ус бузарлуулж байна гэж буруутгасан. Ингэж хуурмагаар буруутгасан нь олон нийтийн үзэн ядахуйд тулгуурласан бүхий л ял шийтгэлийн үнэн зөв эсэхэд эргэлзээ төрүүлэхэд хүргэх учиртай.

	Тэрслүү номтнуудыг яллах ёсгүй гэж би ер хэлээгүй шүү. Харин шийтгэхдээ их хянуур болгоомжтой хандах ёстой гэж хэлж байгаа юм.

	 

	VI БҮЛЭГ. Байгалийн ёсны эсрэг гэмт хэргийн тухай

	Бурхан өршөө, би, шашин, ёс суртахуун, иргэний засгийн зүгээс адилхан яллуулдаг аливаа гэмт хэргийн улмаас сэтгэлд төрдөг аймшгийг зөөлрүүлэх бодол санаа огоот өвөрлөөгүй. Энэ гэмт хэргийг зүй нь нэг сүвтэн нөгөө сүвтэндээ тэсвэр тэвчээрээ алдах, залуу үеийнхэн балиар муухай явдлаар өтөл насаа нэр нүүргүй болгох нь мэдэгдсэн тухайд л мөрдөж мөшгүүштэй. Би тэдний шившгийг ер хөнгөлөх гэсэн юм биш, миний хэлэх гэсэн зүйл гэвэл бурангуй үйлдэлдээ, энэ ялт хэргийг үүдэх жигшүүрийг ч хортойгоор ашиглахаас сийхгүй харгис засгийн эсрэг л чиглэх болно.

	Энэ гэмт хэргийн мөн чанар нуугдмал тул хууль тогтоогчид зөвхөн хүүхдийн гэрчилснээр л шийтгэх тохиолдол байнга гарч байсан. Энэ нь гүтгэлэгт үүд хаалга цэлийтэл нээж өгч байлаа. Прокопийн өгүүлснээр, «Жюстиниен эл гэмт хэргийн эсрэг хууль зохиосон бөгөөд зөвхөн хууль гарсан өдрөөс ч хойш бус, өмнө нь ийм бузар хэрэг үйлдсэн этгээдүүдийг эрэн хайлгуулжээ. Гэрчийн нэг этгээдийн, тухайлбал хүүхдийн ч бай, боолын ч бай мэдүүлэг нь ялангуяа баячууд, ногоонтны намд харьяалагддаг хүмүүсийг шийтгэхэд хангалттай байжээ».

	Ид шид, тэрслүү номлол, байгалийн ёсны эсрэг гэмт үйлдэл, энэ гурван гэмт хэргээс эхнийх нь нь ерөөс байдаггүй, хоёр дахийг нь үй түмэн задалбар, тайлбар, хязгаарлалаар авч үзвэл зохилтой, гурав дахь нь тодорхойлоход ямагт бүрхэг байдаг, эдгээр ялт хэргийг яг л адилхан, түүдэг галд шатааж шийтгэдэг байсан нь онцгой.

	Байгалийн ёсны эсрэг гэмт хэрэг, жишээлбэл, залуучууд нь биеийн тамирын бүхий л дасгалыг чармай нүцгэлж хийдэг байсан герегүүдийн адил аль нэг ард түмний ёс заншил нэгэнтээгүүр уламжлагдаагүй бол, манайд гэхэд л гэр бүлийн хүмүүжил нүдний гэм болсон газар, Азийн улс түмнийг авч үзэхэд зарим хүмүүс олон эхнэртэй, тэднийгээ үзэн яддаг, гэтэл бусад нь ганц ч эхнэр авч чаддаггүй орчин бус, их дэвшилд хүрсэн нийгэмд хэзээ ч тархан дэлгэрэхгүй гэдгийг хэлүүштэй байнам. Энэ гэмт хэргийг өөгшүүлэх нөхцөл байдал битгий буй болог, тэрийг ёс суртахууны завхралтай нэгэн адил хатуу тогтоосон цагдаагийн аргаар мөрдөн мөшгөгтүн. Чингээд байгалийн ёс бээр эрх юугаа хамгаалж, тэрийгээ өөртөө эгүүлэн авахыг харах болно. Зөөлөн, аятай, дур булаам энэ байгалийн ёс биднийг тааламжтай бүүвэйлэнхэн, аятай зөөлөн гараараа энхрийлэнхэн илж, нэг ёсондоо манийг сэргээн амьдруулдаг хүүхдүүдээр энэ бүх таалал цэнгэлээс илүүтэй баяр жаргалыг бидэнд бэлэглэх болно.

	 

	VII БҮЛЭГ. Цог жавхлантыг доромжилсон гэмт хэргийн тухай

	Хятадын хуулиар эзэн хааныг тоомсорлож үзээгүй хүнийг цаазаар аваачих ёстой аж. Тийнхүү эс тоомсорлохуйг тодорхойлж чадахгүй тул ямар нэгэн үйлдлээр шалтаг болгон хэний ч толгойг авхуулж, аль ч гэр бүлийн голомтыг самарч болдог байна.

	Ордны сониныг гаргах үүрэг хүлээсэн хоёр хүн ямар нэг баримтыг найруулан бичихдээ зарим нэг үнэн бус зүйлийг дэлгэрэнгүй оруулснаар ордонд зориулсан сонинд худал юм өгүүлсэн нь хаанд хүндэтгэлгүй хандсан хэрэг хэмээн мөнөөх хоёрт алах ял оноожээ. Эзэн хааны хөвүүн хунтайж бээр хуандийн улаан бийрээр гарын үсэг зурсан баримт бичигт санамсаргүй ганц нэг тэмдэглэл үйлдсэн нь эзэн хааныг тоомсорлоогүй хэмээх ялд унан гэр бүлээрээ тун ч харгис хатуу мөрдлөгийн бай болжээ. Энэ тухай түүхэнд урьдын нэгэн цагт мэдээлсэн буй.

	Ийнхүү, цог жавхлантыг үл тоомсорлосон нь бүдэг бадаг бол засаглал нь ганцаар эзэрхийлэх болж хувирсан гэсэн үг. «Хуулийг зохиохуй» бүтээлдээ би энэ тухай тодорхой өгүүлэмз. 

	 

	VIII БҮЛЭГ. Шүтээнийг доромжилсон, «цог жавхлантыг үл тоомсорлосон» нэр томьёог буруу хэрэглэдэг тухай

	Болоогүй үйлдэлд цог жавхлантыг доромжилсон хэмээн гэмт хэргийн пайз зүүдэг нь эрх мэдлээ бузар муухай ашиглаж буйн нэгэн жишээ. Ромын эзэн хаадын нэг хуулиар шүтээнийг доромжилсон буруутан гэж хааны тогтоол шийтгэлийг шүүмжилсэн юм уу, ямарваа нэгэн тушаалд хааны томилсон эрхтнүүдийн чадвар чансаанд эргэлзсэн хүнийг мөрддөг асан. Энэ хуулийг кабинет болон хааны хайртнууд тогтоосон гэдэг нь мэдээж. Өөр нэг хуулиар сайд нар юм уу, түшмэдийн амь насанд халдсан хүмүүсийг хааны өөрийнх нь биед халдсан лугаа адил үзэн, цог жавхлантыг гутаан доромжилсон ялд тооцдог байжээ. Энэ хуулийг бид арчаагүй сулхнаараа түүхэнд нэрд гарсан хоёр хаанд хамааруулж байгаа юм. Энэ хоёр хаан, малчин хүн малаа залдаг шиг, сайд нараараа жолоодуулж, ордондоо боол, зөвлөлдөө бол хүүхэд, цэрэг армиасаа хол хөндий, эрх мэдлээ бусдад өдөр бүр найр тавин шилжүүлдэгтээ л түүнийгээ авч үлддэг байжээ. Зарим хайртан нь эзэн хаадынхаа эсрэг хуйвалдаан хийсэн. Бүр давраад эзэнт гүрнийхээ эсрэг хуйвалдсан. Энэ хэрэгтээ бүдүүлгүүдийг дуудсан. Эцсийн бүлэгт тэднийг баривчлах гэхэд эзэнт гүрэн нь нэгэнт туйлдчихсан байдаг, гаргасан хуулийг нь зөрчих болж, өөрсдийг нь яллахын тулд цог жавхлантыг үл тоомсорлосон гэмт хэрэг өдүүлэхээс өөр аргагүйд тулдаг байжээ.

	Хэдий тийм боловч Сэн-Марын хэргээр илтгэл тавигч чухамхүү энэ хуульд тулгуурлан Сэн-Мар бээр цог жавхлантыг доромжилсон гэмт хэрэг өдүүлсэн буруутан мөн, учир нь гэвэл кардинал Ришельег албан ажлаас нь зайлуулахыг эрмэлзсэн гэдгийг нотлонгоо өгүүлсэн нь: «Эзэн хааны сайдад гэмт хэрэг үүсгэх нь ихэс дээдсийн хуулиар эзэн хааны өөрийнх нь биед халдсан лугаа адил тооцогддог. Сайд хүн хаандаа ч, улс орондоо ч хүчин зүтгэдэг, хэрэв түүнийг халах юм бол хаанд ч, улсад ч хохирол учирна, энэ нь хааны нэг гарыг огтолж хаях юм бол түүний агуу их сүр хүчний хагасыг бууруулна гэсэнтэй адил болох юм» гэжээ. Боолын ёс газар дэлхийд бууж ирэхдээ үүнээс өөрөөр яахин ярих билээ.

	Валентиниен, Теодоз болон Аркадийн өөр нэгэн хуульд, хуурмаг мөнгө үйлдэгчдийг цог жавхлантыг доромжилсон гэмт хэргийн эзэд хэмээн өгүүлжээ. Гэтэл энэ нь олон төрлийн юмыг хольж хутгасан хэрэг биш биз? Өөр төрлийн гэмт хэрэгт энэ нэрийг хэрэглэх нь цог жавхлантыг гутаан доромжилсон гэсэн аймшигт ойлголтыг бууруулна гэж үү?

	 

	IX БҮЛЭГ. Дээрх сэдвийн үргэлжлэл

	Павлин эзэн хаан Александрт, «эзэн хааны тушаал шийдвэрт тэрсэлсэн үг хэлсэн нэг шүүгчийг цог жавхлантыг доромжилсон хэмээн буруутгаж мөрдөх бодолтой байна» гэж айлтгахад, хаан хариуд нь, түүний хаанчлалын эрин үед цог жавхлантыг доромжилсон гэсэн дам гэмт хэрэг байх ёсгүй гэжээ.

	Фаустиниен мөнөөх эзэн хаанд бичихдээ, өөрийнхөө боолыг хэзээ ч уучлахгүй хэмээн хааны амь насаар тангараг тавьсан, одоо цог жавхлантыг доромжилсны буруутан болохгүйн үүднээс түүнийг мөнхөд хааны ивээлээс холдуулахаар цагдаж байхаас өөр аргагүй боллоо гэсэн байна. Хаан түүнд хариулсан нь: «Таны айж буй нь шал дэмий. Та миний сургаалыг мэдэхгүй байна» гэжээ.

	Ромын сенатаас гарсан нэгэн хуулийн бичвэрт эзэн хааны дүрийг барагтай цутгаж хийсэн хүнийг цог жавхлантыг гутаасан хэмээн үзэхгүй гэж заажээ. Эзэн хаан Север, Антонин нар Понтид бичихдээ, эзэн хаанд зориулсан бус баримал худалдаж буй хүнийг цог жавхлантыг доромжилсон гэмт хэрэгтэн гэж тооцохгүй гэжээ. Энэ хаад Юли Кассианд илгээсэн бичигтээ, хааны хөшөө рүү санаандгүй чулуу шидсэн хүнийг цог жавхлантыг дайрч давшилсан хэмээн буруутгаж мөрдөн мөшгөх хэрэггүй гэсэн байна. Үүнд, Юлийн хуулийг зөөлрүүлж өөрчлөх онцгой шаардлагатай байсан, юу вэ гэвэл, уг баримт бичигт эзэн хаадын баримлыг цутгасан хүмүүсийг төдийгүй иймэрхүү үйлдэл хийгчдийг цог жавхлантыг гутаасан хэмээн буруутгадаг байжээ. Энэ нь уг гэмт хэргийг дур зоргоороо тайлбарлах үүд хаалгыг нээж байсан гэсэн үг. Цог жавхлантыг гутаан доромжилсон ялыг нарийвчлан тогтоосны дараа эдгээр гэмт хэргийн хоорондын ялгаврыг гаргах шаардлага тулгарчээ. Ийнхүү хуулийн бичээч Ульпиан цог жавхлантыг доромжилсон гэсэн хэргийг алах ялаар ч шийтгэхгүй гээд нэмж өгүүлэхдээ, энэ нь цог жавхлантыг доромжилсон гэсэн Юлийн тогтоосон бүх ялд хамаарахгүй, зөвхөн эзэнт гүрэнд болон хааны амь насанд халдах гэсэн хэрэгт л холбогдоно гэжээ.

	 

	Х БҮЛЭГ. Мөн сэдвийн үргэлжлэл

	Англид VIII Хенригийн хаанчлалын үед гаргасан нэгэн хуульд, хааны наснаас нөгчихийг таамаглан хэлсэн хэнийг ч гэсэн төрөөс урвасан буруутан этгээд гэж үзнэ хэмээн заажээ. Энэ хууль үнэхээр утга балар. Эзэрхий засаг эзэрхийлэгчээ хүртэл хөнөөдөг нь айхтар муухай. Энэ хааныг сүүлчийн удаа өвчлөхөд оточ нар нь амьсгал хураах цаг нь дөхжээ гэж хэлж түвдээгүй юм гэсэн. Мэдээжийн хэрЭг, үүндээ зохицуулан л эмчилсэн байна.

	 

	XI БҮЛЭГ. Эргэцүүлэл

	Марси гэгч нэгэн шөнө Дионисийн хоолойг огтолж байна гэж зүүдэлжээ. Түүнийг өдөр бодоогүй бол шөнө зүүдлэх ёсгүй гэж хэлээд цаазаар аваачсан байна. Энэ бол аймшигтай муухай тамын үйлдэл. Яагаад вэ гэвэл, тэр хүн энэ тухай бодсон байлаа ч гэсэн ямар ч атугай халдлага хийгээгүй шүү дээ. Хууль цааз нь зөвхөн өнгөц үйлдлийг л яллах үүрэг хүлээжээ.

	 

	XII БҮЛЭГ. Зохисгүй үгийн тухай

	Зохисгүй үгээр хааны нэр төрийг дайрч доромжилсон болоход тэрүүн шиг амархан ялтан болно гэж байхгүй. Хүний үгийг мушгин гуйвуулахад тун ч зовлонгүй, биеэ барилгүй амнаасаа унагасан үг, хорт санаа хоёрын хооронд өдий төдий ялгаа бий, санаа илэрхийлсэн үгийг ялгаж салгахад амаргүй, иймд хууль цааз ядахдаа үгийн онох гэсэн байг нарийвчлан тодруулалгүйгээр хүнийг алах ялд унагаах ёсгүй.

	Үг бол гэмт хэргийн бүрэлдүүнд багтдаггүй, сэтгэлгийн талбарт оршдог юм. Үг ихэнхдээ өөрөө юу ч биш, харин хэлэх өнгө аясаар утга учир нь илэрдэг. Нэгэн адил үг хэллэг голдуу олон янзын утга санааг давтдаг. Үгийн утга өөр юмс үзэгдэлтэй уялдаж гэмээ нь санаа нь тодордог. Заримдаа амаа хамхих нь санаа бодлыг аливаа үгнээс илүү жинтэй илэрхийлэх нь бий. Үг шиг үнэхээр балархай утгатай юм гэж үгүй. Тэгвэл яаж ийм хэрэглэгдэхүүнээр эзэн дээдсийг доромжилсон гэж үзэх вэ? Ийм хууль тогтоосон ямар ч орон газарт эрх чөлөө оршдог гэж хэлэх байтугай сүг сүүдэр нь ч зайлсан гэсэн үг.

	Юрий Долгоруковын гэр бүлийн эсрэг талийгаач хатан хааны71 гаргасан тунхгаар, тэдний нэгэн ноёныг өөрийнх нь талаар зэвүүн үг яриа гаргасан хэмээн алах ял оноожээ. Өөр нэг хүнийг эзэнт гүрнийхээ төлөө хааны гаргасан мэргэн арга хэмжээг хорлонтойгоор тайлбарласан, ариун тунгалаг хааны биеийг муу үгээр доромжилсон гэж цаазаар хороожээ.

	Хааныхаа алдар нэрийг гутаах гэсэн хүмүүсийн эсрэг олон түмний эгдүүцлийг дарах гэсэн санаа би ер агуулсангүй. Гэхдээ, эзэрхэг засаглалыг мохоохыг хүсэх юм бол, энэ нөхцөл байдалд, ердийн засан хүмүүжүүлэх шийтгэл нь буруутан бус хүмүүст ч ямагт аймшигтай тусах их эзнийг дайрч доромжилсон гэсэн шийтгэлээс илүү нийцтэй юм гэж л хэлэх гээд байгаа юм шүү дээ би.

	Иймэрхүү хэрэг зарга өдөр өнжихгүй гараад байдаггүй л дээ. Олон хүн тийм хэргийг олж харж чаддаг, ийм тийм баримт сэлтэд тулгуурласан хуурмаг ял амархан мэдэгддэг. Аливаа үйлдлийг дагалдсан үг уул үйлдлийн мөн чанараас л тодордог. Үүнд: албат нараа олон нийтийн талбайд бослого хөдөлгөөн гаргахыг уриалсан хүн их эзнийг доромжилсон буруутан мөн, учир нь гэвэл үг нь үйл явдлыг араасаа дагуулж, эл үйлийн оролцоо болж байна. Ийм нөхцөлд амнаас унасан үгийнх нь тулд шийтгэдэггүй, харин үгийг хэрэглэж үйл явдлыг өдөөн гаргасанд нь ялладаг. Үг бол ялт үйлдлийг бэлтгэж, түүнтэй хавсрах юм уу, дагалдахад л гэмт хэрэг болж хувирдаг. Үгийг гэмт үйлдлийн нэгэн шинж тэмдэг гэж үзэхийн оронд цаазаар аваачих ялт хэрэг болгох нь хамаг юмыг завхруулж орхилоо гэсэн үг.

	Эзэн хаан Феодоси, Аркади, Хонори нар захирагч Руфинд бичихдээ: «Биднийг болон манай засаглалыг муучилсан хүнийг шийтгэх хүсэл бидэнд алга, хэрэв хөнгөн гоомойн улмаас ярьсан бол ихэмсэг дээрэнгүй хандах хэрэгтэй, хэрэв солиорч өвчигнөж ярьсан бол тоомсорлохгүй байх хэрэгтэй, хэрэв доромжлох санаагаар хараасан бол уучлах хэрэгтэй. Энэ учраас өөрийн зүгээс юу ч үйлдэлгүйгээр хэргийг бидний сонорт айлдаж байна уу. Бид үгийг хүн тус бүрээр нь ул суурьтай тунгаан үзэж, тэр хүмүүсийг шүүхэд шилжүүлэх үү, аль эсвэл хайхралгүй орхих уу гэдгийг шийднэ» гэжээ.

	 

	XIII БҮЛЭГ. Утга зохиолын бүтээлийн тухай

	Утга зохиолын бүтээл бол аман яриаг бодвол барьцтай зүйл юм. Хэрэв утга зохиолын бүтээл ихэс дээдсийг дорд үзэх гэмт хэрэгт холбогдоогүй бол эл ялт хэргийн хэрэглэгдүүн (материал) болох учиргүй.

	Гэтэл Август болон Тибери дээдсийг доромжилсон хэмээн залхаан шийтгэж байсан, үүнд, Август зарим зохиол бүтээлийг эрхэмсэг эрчүүд хийгээд эмэгтэйчүүдийн эсрэг хандлаа гэж, Тибери өөрийг нь доромжилсон гэж зохиолчдыг цээрлүүлж байжээ. Кремуци Корд он дарааллын бичигтээ, Кассийг72 Ромын сүүлчийн хүн (хаан) гэж нэрлэсэн хэмээн яллуулжээ.

	Егөөдөлт зохиол эзэрхэг улсад хорио цээртэй, мэддэг ч үгүйн учир гэвэл нэгэнтээгүүр дарангуйллын уршгаар, нөгөөтээгүүр бүдүүлэг харанхуйн улмаас ямар ч хүн түүгээр оролдох хүсэл ч байдаггүй, авьяас чадвараа ч дайчилдаггүй. Ганцаар ноёрхох засаглалд тийм зохиол бүтээлийг хориглодог шалтгаанаар ардчилсан улсад саад тотгор учруулдаггүй. Тийм зохиолыг зүй ёсоор эрхэмсэг дээдсийн эсрэг бичдэг тул ардчилсан оронд засаглаж буй ард түмний бах тавыг хангадаг байнам. Хаант улсад бол73 хориглодог, чингэхдээ эрүүгийн гэмт хэрэг гэж тооцохоос илүү цагдаагийн үүрэгт ногдуулдаг. Тийм зохиол бүтээлд гардаг тоглоом тохуу нь олон түмний элэг доог болж, сэтгэл дундуур яваа хүмүүсийг тайвшруулан, дээдэс рүү хандуулдаг атаа жөтөөг нь хазаарлан, ард олонд зовлон гунигаа даван туулах хүч тэвчээр нэмэрлэдэг, тэр ч атугай инээж хөхрөхөд хүргэдэг.

	Язгууртны засаглал аль ч засаглалаас илүү ёж шог зохиолыг хяхан хавчдаг. Тэргүүлсэн эзэд нь хараал зүхлийг жигшил зэвүүцлээр хариулах хэмжээний бус өчүүхэн хаад. Хаант улсад бол егөөдөлт зохиолын сум нь эзэн хаан руу ониллоо гэхэд эзэн хаан асар өндөрт орших тул ононо гэж байхгүй. Язгууртан түшмэл харин хаана хаанаасаа сийчүүлдэг. Ийм учраас язгууртан дээдсийг бүрдүүлдэг десемвирүүд шог зохиолчийг алах ялаар шийтгэдэг байжээ.

	 

	XIV БҮЛЭГ. Ялтныг шийтгэхэд ичимхий занг нь доромжилдог нь

	Ертөнцийн бүх улс үндэстний дагаж мөрддөг ичих ёс заншил гэж буй. Зүй нь дэглэм журмыг цэгцлэх зорилго ямагт агуулбал зохих гэмт хэргийг шийтгэхдээ энэ ёс заншлыг зөрчих нь утга учиргүй болох биз ээ.

	Дорно дахиныхан аймшигтай хэрцгий ялт хэрэг үйлдсэн бүсгүй хүнийг сургуультай заанд хаяж өгч тамладаг агсан нь хуулийн аргаар хуулийг зөрчих зорилго агуулсан бус уу?

	Ромчуудын эртний заншлаар хадамд гарах насанд хүрээгүй бүсгүй хүнийг алахыг хориглодог байжээ. Гэтэл Тибери энэ зан заншлыг огоорон, цаазаар аваачихынх нь өмнө хүчиндэхийг зандалчин нарт тушаадаг байсан гэнэ билээ. Энэ зальжин, догшин дарангуйлагч зан заншлыг авч үлдэхийн тулд ёс зүйг бузарлаж байжээ.

	Японы засгийн газар чармай нүцгэн хүүхнүүдийг олны газар аваачиж мал маягаар дөрвөн хөллөж явахыг албадан ичгүүрийг нь бардаг асан. Япончууд эх хүнийг албадахдаа..., хөвүүнийг албадахдаа..., за би цааш нь өгүүлж чадашгүй нь, Японы дээд эрхтнүүд байгалийг хүртэл чичрүүлдэг байжээ.

	 

	XV БҮЛЭГ. Боол хүнийг эзнээ яллах боломж олгох гэж чөлөөлдөг байсан тухай

	Август өөрийнх нь эсрэг хуйвалдсан ноёд дээдсийн боолчуудыг олон нийтийн газар худалдаалахыг тушаадаг асан нь тэднийг эзнийхээ өөдөөс зарга мэдүүлэх боломж олгодог хэрэг байсан юм санжээ. Томоохон хэргийг илрүүлэхийн тулд ер өчүүхэн зүйлийг ч хайхрахгүй байж болохгүй. Тийнхүү боолчуудтай улсад тэр боолчууд мэдээлэгч байж болно, харин гэрчийн этгээд байж таарахгүй нь мэдээж.

	Виндекс Таркиний тусын тулд хуйвалдаан гарч байна гэж мэдээлж. Гэвч тэр бээр Брутын хүүхдүүдийн эсрэг гэрчийн этгээд болж чадаагүй. Эх орондоо үлэмж их тус хүргэсэн хүнд шударга ёсоор эрх чөлөө олгодог байжээ. Харин ийм ач тус үзүүлнэ гэж тэднийг чөлөөлдөггүй байсан.

	Энэ учраас Тацит бээр хааныг гутаан доромжилсон гэмт хэрэгт ч гэсэн боолчуудыг эзнийхээ эсрэг гэрчийн этгээд болохыг хориглосон хууль гаргасан. Энэ хууль Юстинианы хуулийн эмхэтгэлд багтаагүй ажээ.

	 

	XVI БҮЛЭГ. Цог жавхлантыг дайрч доромжилсон хэмээн гүтгэх нь

	Цезарынхныг шударга ёсоор үзэх хэрэгтэй. Юу вэ гэвэл, цезарынхны гаргасан гунигт хуулийг тэд өөрсдөө анхлан санаачилсан юм биш. Гүтгэн гүжирдэгчдийг яллахгүй орхихыг Сулла л тэдэнд зааж өгсөн юм. Удалгүй тийм гөрдөгчдийг шагнадаг болсон юм гэсэн.

	 

	XVII БҮЛЭГ. Хуйвалдааныг илрүүлэх

	«Хэрэв чиний ах юм уу, хүү, эсвэл охин, нэг бол чиний хайртай эхнэр, эсвэл амин голын найз чинь чамд «Харь бурхдад хандъя» гэж нууцаар хэлэх юм бол чулуугаар цохь, эхлээд чиний гар түүнд хүрэх болно, дараа нь бүх ард түмний гар хүрэх болно». Деиторономын энэ тогтоол бидний мэдэх олонх улс түмэнд иргэний хууль байсан байж таарахгүй, учир нь гэвэл тийм хууль зүсэн зүйлийн ялт хэрэг гарах үүд хаалга нээж өгөх байлаа.

	Олон улс оронд байдаг хуйвалдааныг илрүүлэх талаарх аймшигт хууль, жишээлбэл, хүн өөрийн огоот оролцоогүй хуйвалдааныг мэдээллээ гэхэд л зөөлөн тусдаггүй ажаам. Хэрэв хаант улсад тийм хууль хүчин төгөлдөр боллоо гэхэд хязгаар хярхаг тогтоох нь тун тохиромжтой байдаг.

	Тэнд эзэн дээдсийг доромжилсонтой холбогдох хэрэгт л зөвхөн дээд хэмжээгээр хамгийн хатуу ял оноох ёстой. Эдгээр улсад эл гэмт хэргийн янз янзын хэлбэрийг хольж хутгахгүй нь их чухагт тооцогддог.

	Хуулиар хүний оюун санааны бүхий л ойлголтыг таягдан хаядаг Японд илрээгүй гэмт хэргийг хамгийн жирийн тохиолдлоор ялладаг.

	Тэнд хадаасан өргөст авдарт үхэх дөхтлөө хоригдсон хоёр залуу бүсгүйн тухай бид уншсан. Нэг нь янаг амрагийн явдал үйлдсэн, нөгөөдөх нь тэрхүү явдлыг мэдээлээгүй гэж чингэж гэсгээн шийтгэсэн аж.

	 

	XVIII БҮЛЭГ. Бүгд найрамдах улсад дээд эзнийг доромжилсон хэргийг хэтэрхий хатуу шийтгэдэг нь юутай аюултай

	Бүгд найрамдах улсад засаг төрийг нь унагаах гэсэн хүмүүсийг дарж авангуутаа давын өмнө өс хонзон, ял шийтгэл, тэр ч атугай шагнал урамшлыг ч зогсоох хэрэгтэй.

	Үлэмж хэмжээгээр яллаж болохгүй, чингэхээр хэдхэн иргэнд их эрх мэдлийг итгэж өгөхөөс болгоомжилж томоохон өөрчлөлт хийх гэх хэрэггүй. Тэр учраас тийм тохиолдолд их хэмжээгээр яллаж цээрлүүлэхээс их хэмжээгээр уучилж өршөөх нь дээр. Олон хүнийг хөөснөөс цөөхөн хүнийг гадагш гаргасан нь дээр. Өв хөрөнгийг хавтгайруулан хурааснаас ерөөс эд хөрөнгөнд нь гар хүрэхгүй нь дээр. Эс тэгвээс бүгд найрамдах улсын эсрэг өшөө хонзон авах нэрийдлээр хариугаа авагчдын харгислал тогтож болно. Ноёрхогч хүмүүсийг нь бус ноёрхлыг нь устгах хэрэгтэй. Юуны өмнө хэвийн засаглалын журамд дав даруй орох хэрэгтэй. Үүнд: хуулиар бүхнийг хамгаалж, хэний ч тамыг цайлгаж болохгүй.

	Герегүүд засгийн эрхийг булаагчид болон үүнд хардаж сэрдсэн хүмүүстээ хэмжээ хязгааргүй хонзогносон. Хүүхэд шуухдыг ч хядсан, заримдаа гэмт хэрэгтний хамгийн ойр төрлийнхний таваад хүнийг ч хүйс тэмтэрсэн явдал буй. Үй түмэн айл өрхийг хөөж гаргасан. Үүний харгайгаар бүгд найрамдах улсууд нь сууриараа ганхаж ирсэн. Хүмүүс харьд дүрвэн гарах болон цагаачид эргэж ирэхэд улсын байгууллыг өөрчлөх цаг үе ямагт тохиож байсан.

	Ромчууд харин илүү ухаалаг учиртай хандаж байв. Кассийг засгийн эрх булаах эрмэлзэлтэй байсан хэмээн шийтгэхэд хүүхдүүдийг нь хөнөөх үү гэсэн асуудал босож ирсэн. Үүнд, тэр хүүхдүүдийг огоот яллаагүй. Дионис д'Халикарнас өгүүлсэн нь: «Марсийн дайн, иргэний дайны дараа энэ хуулийг өөрчилж, Суллагийн хөөж гаргасан хүмүүсийн хүүхдүүдийг төр засгийн албанд авахгүй гэсэн этгээдүүд бол жинхэнэ ялтангууд байлаа» гэжээ.

	Мари, Суллагийн дайнд ромчуудын санаа сэтгэл бага багаар аль хэр эвдэрснийг мэдэж болно. Энэ цаг үед тохиолдсон үйл явдал айхтар хэцүү, үүнээс нажидтай юм байхгүй биз гэж улс амьтанд санагдаж байжээ. Гэтэл триумвирийн үед бүр харгис хатуу байж, өнгөндөө зөөлөвтөр харагдахыг эрмэлзсэн. Хүмүүс софистуудын хэрэглэж байсан харгис хатуу аргад туйлдаж цөхрөнгөө барж байв. Аппиан улс төрийн гэмт хэргийг хуулиас гадуур олны өмнө шийтгэх томьёолол гаргасныг мэдээлсэн. Бүгд найрамдах улсын сайн сайхны төлөө ганц арга нь энэ байж дээ гэж санагдаж болох юм л даа. Тийнхүү тэнд нийгмийн ашиг сонирхол, авч хэрэглэсэн арга хэрэгсэл нь өөр бусад аргаас давуутай, баячуудын аюулгүй байдал, жирийн ард олны амар амгалан, иргэдийн амьдралыг аюул заналд өртүүлэхээс айн сэрэмжлэх, цэргүүдийн сэтгэл санааг тайвшруулах, эцсийн бүлэгт зон олноороо яахин аз жаргалтай золгох тухай тун ч самбаачлан ярилцацгааж байжээ.

	Лепидийг Испанид ялалт байгуулсны дараа Ром цусан далайд живж авай. Улс төрийн хэргийг хуулиас гадуур, олны нүдэн дээр шийтгэх аюул нөмөрсөн хэдий боловч Лепид тэнэглэн иргэдийг баярлаж наргицгаа хэмээн цочмоор тушаал буулгажээ.

	 

	XIX БҮЛЭГ. Бүгд найрамдах улсад эрх чөлөө эдлэхийг яахин зогсоодог вэ?

	Эрх чөлөөг илүү эрхэмлэдэг улс оронд хууль цааз нь олны тусын тулд нэг хүний эрх чөлөөг зөрчих нь буй. Англид жишээлбэл, bills of attainder гэгч бий. Энэ нь нэг хүний эсрэг зургаан мянган хүний санал хураах заалт бүхий Афины хуулиудтай эн зэрэгцэх цааз болой. Энэ нь мөн хэд хэдэн иргэний эсрэг Ромд зохиогдсон хуулиудтай нэгэн зэрэглэлийн хууль буюу. Үүнийг тэнд онц эрх хэмээн нэрийддэг байжээ. Ийм хуулийг зохиох эрх зөвхөн ард түмний багахан хуралд ногддог асан. Гэвч ард олон яаж ийж байгаад ийм хууль зохиолоо ч гэсэн Цицерон үүнийг халахыг эрмэлзэж байсан, учир нь гэвэл хуулийн хүч бол бүх нийтэд хамаатай гэж үзжээ. Гэхдээ ертөнцийн хамгийн эрх чөлөөтэй улс түмэнд байдаг зан заншлаар зарим тохиолдолд, бурхдын баримлыг нууж хаадаг шиг, эрх чөлөөнд хучлага нөмөргөж байх нь зүйтэй юм гэж боддог болсон хүн шүү би.

	ХХ БҮЛЭГ. Бүгд найрамдах улсад иргэний эрх чөлөөнд таатай нөлөө үзүүлдэг хуулийн тухай

	Ардын эрхт улс оронд хэрэгтнийг олон нийтээр ялладаг нь байнгынх. Энэ нь аль ч хүнд хэнийг ч яллах боломж олгож байна гэсэн үг. Үүнээс иргэдийн буруугүйг хамгаалах зорилго бүхий хууль тогтоох шаардлага гарч ирсэн. Афинд хуралдагсдын саналын тавны нэг хувийн дэмжлэг авч чадаагүй яллагч таван мянган драхмын торгууль төлдөг байжээ. Ктесифоныг ялласан Эсхинд ийм шийтгэл ногдуулжээ. Ромд шударга бус яллагчийг шившигт амьтан гэж үзэж, духан дээр нь К гэсэн тамга дардаг байсан гэнэ лээ. Тэгж яллагдагч этгээдийг, шүүгч нарыг болон гэрчийн этгээдүүдийг худалдаад авчхаж магадгүй хэмээн болгоомжилж тусгай харгалзаанд байлгадаг байжээ.

	Яллагдагч шүүгдэхээсээ өмнө сайн дураараа гарч одохыг зөвшөөрдөг байсан Афины болон Ромын хуулийн тухай би өмнө нь өгүүлсэн.

	 

	XXI БҮЛЭГ. Бүгд найрамдах улсад өртнүүдийн эсрэг хатуу хуультай байсан тухай

	Зарж үрэх гэж мөнгө зээлээр аваад нэгэнт барж төлөх юмгүй болсон хүний тухайд зээлдүүлэгч иргэн онцгой давуу эрхтэй байжээ. Энэ давуу эрхийг хуулиар бүр ч сүрхий баталгаажуулах юм бол бүгд найрамдах улсад юу болох вэ та минь?

	Афин хийгээд Ромд эхний үед өрөө төлөх найдваргүй зээлдэгчийг худалдахыг зөвшөөрдөг байжээ. Афинд энэ заншлыг Солон халсан. Үүнд: мөнгө зээлдэгч ямар ч бие хүн зээлдүүлэгчийн эрх мэдэлд орох албагүй гэж тогтоожээ. Гэтэл десемвирүүд энэ заншлыг өөрчлөөгүй. Солоны шинэтгэл нэгэнт нүүрэн дээр нь ил байхад тэр жишээг дагахыг хүсээгүй. Ардчиллын үзэл санааг гажуудуулах десемвирүүдийн бодол санаа шингэсэн арван хоёр самбарын хуулийн цорын ганц зүйл ч биш юмаа энэ.

	Өртнүүдийн эсрэг авч хэрэглэсэн энэ хатуу хууль Ромын бүгд найрамдах улсыг нэг бус удаа аюулд учруулсан. Нэгэн өртөн этгээд мөнгө зээлдүүлэгчийнхээ гэрээс цус нөжөө гоожуулан зугтааж талбай дээр хүрч очжээ. Олон түмэн түүнийг хараад цочирдон балмагджээ. Бусад олон иргэн мөнгө зээлдүүлэгчдийнхээ хорьж зүрхэлсэнгүйд шоронгоосоо гарцгаажээ. Тэдэнд амлалт өгсөн аж. Даанч нааштай юм болсонгүй. Олон түмэн Ариун дагшин ууланд гарчээ. Тэд хууль цаазыг хүчингүй болгуулж дөнгөсөнгүй, харин ард олныг хамгаалах үүрэг бүхий албан хаагчийг томилуулж чаджээ. Нийгэм эх захаа алдсанаа тогтож ирсэн, харин бурангуй харгислал нүүрлэх шинжтэй болжээ. Манли алдар нэр олохын үүднээс мөнгө зээлдүүлэгчдийн гараас боолчлолын талхинд нэрвэгдсэн иргэдийг суллахыг боджээ. Манлийн цаад санааг мэдээлчихсэн юм санж. Тэр зовлон бахь байдгаараа үлджээ. Өр шир барагдуулахыг хөнгөвчилсөн хэд хэдэн тусгай хууль баталсан байна. Ром байгуулагдсаны 428 онд консулууд, мөнгө зээлдүүлэгчдийг өртнүүдээ гэртээ зарцлах эрхийг нь хассан хууль гаргажээ. Папири гэгч мөнгө хүүлэгч Публи хэмээх нэртэй залуу хүнийг гавлаж дөнгөлөөд нэр төрийг нь гутаан доромжлох гэж оролджээ.

	Секстийн ялт хэрэг Ромд эрх чөлөө олгосон лугаа адил Папирийн үйлдсэн гэмт хэрэг Публийг иргэний эрх чөлөөтэй золгуулжээ.

	Энэ хотын хувь заяа ийм байсан бөгөөд хуучин гэмт хэргийн улмаас олдсон эрх чөлөөг нь шинэ гэмт үйлдэл бататгаж байжээ. Аппи бээр Виргиний амь насанд халдсанаар Лукрецийн эмгэнэлт хувь тавилангийн харгайгаар ард олны зүрх сэтгэлд үлдсэн харгис бурангуйчуудыг үзэн ядах зэвүүцэл дахиад л асав. Папирийн шившигт үйлдэл гарснаас 37 жилийн дараа яг ийм ялт хэрэг гарсан нь ард олныг Жаникуль хайрханд гарахаас өөр аргагүйд хүргэсэн бөгөөд өртнүүдийг хаацайлах хууль шинээр эрч хүчээ авав.

	Энэ цаг үеэс эхлэн мөнгө зээлдүүлэгчид өрөө төлөөгүй зээлдэгч нартайгаа зууралдахаас илүүтэй өртнүүд нь мөнгө хүүлэхийн эсрэг хууль зөрчдөг зээлдэгч нартайгаа заргалдах болжээ.

	 

	XXII БҮЛЭГ. Хаант улсуудад эрх чөлөөг боогдуулдаг зүйлийн тухай

	Хаант улсад эрх чөлөө давын өмнө их эзэнд өөрт нь ямар ч ашиггүй юмнаас болж ямагт доголддог, үүнд: заримдаа бие хүнийг дарамтлан шүүх онц эрхтэй комиссаруудыг томилдгийг дурдаж болно.

	Хаан комиссаруудаас хэрэгтэй юм олж авах нь тун ч ховор, чухам үүний тулд зүй ёсны юмыг өөрчлөх шаардлагагүй л баймаар юм даа. Ёс суртахууны үүднээс хаан хүн нэр төрөөрөө ч, шударга үнэнчээрээ ч, «тушаалаар, улсын далд эрх ашгийн үүднээс явж байна, хааны ивээлээр шилэгдсэн» хэмээн, тэр ч атугай аймхай хулчгарынхаа улмаас өөрсдийгөө хэзээд зөв гэж боддог комиссаруудаасаа хавьгүй давуу гэдэгтээ итгэлтэй баймаар санж.

	VIII Хенри хааны үед Лордуудын танхимын гишүүдийг шүүлгэхээр уул танхимаас комиссаруудыг томилжээ. Чингээд юу болсон бэ гэвэл сэтгэлд нь таашаагдаагүй бүхий л гишүүнийг хороолгосон гэнэм.

	 

	XXIII БҮЛЭГ. Хаант улсын тагнуулууд

	Хаант улс тагнуултай байх хэрэгтэй юу? Дөмөг хаад бол ер тагнуул туршуул хэрэглэдэггүй. Хууль дүрмээ чанд сахидаг хүн бол хааны шаардаж болох бүхий л зүйлийг ёсчлон биелүүлдэг. Адгийн наад зах нь тэр хүн орогнох гэртэй, гэр орондоо өөрийнхөө дуртай юмыг амар тайван хийх боломжтой байх хэрэгтэй, учир нь гэвэл, чингэснээр нь хууль дүрмийг аль нэг хэлбэрээр зөрчиж буй хэрэг биш. Тагнаж туршихыг үнэнч шударга хүмүүс л гүйцэтгэх юм бол хүлцэн үзэж болох ажил мөн байж магадгүй. Харин яахын аргагүй нүүр улайм шившгээр уул хэргийн шившгийг л шүүн тунгааж болно. Хаан хүн харьяат албатууддаа номхон зөөлөн, чин сэтгэлээсээ, итгэл өвөрлөж хандах учиртай. Сэтгэлийн их түгшүүртэй, хардлага сэрдлэгтэй, айж эмээсэн хүн тоглох дүрээ босгох гэж бэрхшээж буй жүжигчинтэй адил. Хууль цааз нь хүчин төгөлдөр байна, тэрийг нь дагаж мөрдөж байна гэдгийг мэдэж буй хаан хүн өөрийгөө аюулгүй байна гэж тооцдог. Олон түмний ааш зан түүнд хүн бүрийн ааш зангийн баталгаа болж өгдөг. Хаан хүн айдас хүйдэсгүй байлаа гэхэд л өөрийг нь яаж хайрлаж таарах вэ гэдэгт ихээхэн гайхширдаг. Мөн чанартаа яагаад хайрлахгүй байж таарах билээ? Хааныг улс оронд гарч буй бараг л хамаг буянт үйлийн эх булаг гэж үздэг, чингэхэд бүхий л залхаан цээрлүүллийг хуулийн дагуу оноодог. Дээд эзэн ард олондоо үргэлж гэгээн тунгалаг нүүр царайтай харагддаг. Хааны алдар нэрийг ч бид өөрсдийнх хэмээн үздэг. Агуу их сүр хүчинд нь бид өөрсдийн хүчин чадлыг хардаг. Ард олон хаанаа хайрладгийн нэгэн нотолгоо гэвэл түүнд итгэл найдвараа тавьдаг. Аль нэгэн сайд гуйлт хүсэлтийг нь үл хэрэгсэхэд, манай хаан бол ёсоор болгоно доо гэж ямагт бодоцгоодог. Нийгэм даяарыг хамарсан сүйрэл нүүрлэлээ гэхэд л хааныг буруушаадаггүй, хаан маань анзааралгүй өнгөрч дээ, эсвэл, ялзарсан этгээдүүдийн нөлөөнд орчхов уу гэж харамсдаг. Хэрэв хаан мэдсэн сэн бол! гэж ард олон ярьдаг. Энэ үг бол ард түмний эзэн хаандаа хандсан дуудлага, итгэл найдвараа өгдгийн нотолгоо.

	 

	XXIV БҮЛЭГ. Нэргүй захидал

	Монголчууд суман дээрээ нэрээ заавал бичих ёстой байсан нь илгээсэн сум нь хэний гараас нисэн гарч вэ гэдгийг мэдэхэд хэрэгтэй байж. Македоны Филипп хотыг нь бүслэхэд шархаджээ. Биед нь туссан бичил жадыг үзвэл: «Астер энэ үхлийн цохилтыг Филиппт илгээв» гэсэн бичигтэй байжээ. Хүнийг буруутгагч этгээд нийтийн сайн сайхны тулд бол, зүй нь гомдлоо ердөө хөнгөхөн сэжиглэж байж болох хаанд гаргаснаас гөрдөн гүжирдэгчдэд л аймшиг төрүүлдэг агаад дүрэм журмаа нягт мөрддөг шүүгч нарт хандах нь илүүтэй баймаар. Хэрэв яллагч өөрийнхөө болон яллуулагчийн хооронд хуулийн зуучлал гаргуулахыг эс хүсэх аваас хуулиас бэргэж буйн тэмдэг гэж үзэхээс өөр аргагүй гэсэн үг. Тийм тохиолдолд түүнд оноох хамгийн өчүүхэн шийтгэл нь гэвэл огоот үл итгэхүй. Ердийн хэрэг таслах ажиллагааг удаашруулж үл болох нөхцөлд хийгээд эзэн хааны аюулгүй байдлын тухай асуудал босож ирэхэд л түүнд анхаарал хандуулбал зохилтой. Тийм нөхцөлд яллагч этгээд ёстой л амаа нээж хэлэх гэсэн хамаг юмаа нэгд нэгэнгүй тоочих учиртай. Өөр бусад нөхцөл байдалд бол эзэн хаан Констансын өгүүлснээр: «Бид, биедээ дайсан хурааснаас үүдэн яллагчаар дутагдаж байсан хүнийг сэжиглэж чадашгүй нь дээ» гэж хэлүүштэй юм.

	 

	XXV БҮЛЭГ. Эзэн хаант улсын засаглах арга

	Вант засаг бол имээ чимээгүй хялбархан ажилладаг их хөдөлгүүр юм. Хятадууд өмнөх үеийн нэгэн хуандийгаа магтан, тэнгэр лүгээ адил, өөрөөр хэлбэл, үлгэр жишээ үзүүлэн засаглаж байсан хэмээн өгүүлдэг.

	Засаг хамаг хүчин чадлаа дайчлан гаргаж ажиллах цаг үе бий. Заримдаа өөрийгөө хязгаарлан ажиллах тохиолдол бий. Засаглахын дээд урлаг нь янз бүрийн нөхцөл байдалд нийцүүлэн хэрэглэвэл зохих засаглахын хэм хэмжээ ямаршуухан байх ёстой вэ гэдгийг хатуу мэдэж байхад оршмуй.

	Манай (Европын) хаант улсуудад дээдийн жаргал бол засаглалын нам тайвны тухайд ард олны дотроо агуулж буй бодол санаанд оршдог гэж үздэг. Хямсгар хөшүүн сайд хүн, боолчууд гэдгээ л мэдэж байвал зохино гэж та бүхэнд сануулах гэдэг. Үнэхээр л тийм юм бол тэр сайд, боол гэдгийг тань та нарт ил хэлэхгүй гэж хичээмээр сэн. Хаан хилэгнэлээ, гайхшаа барлаа, эмх журам тогтооно гэдгийг тийм сайд та нарт амаар юм уу, бичгээр сонордуулах ёстой гэдгээ л мэддэг. Удирдан чиглүүлэхэд зарим хялбар арга бий, үүнд: хаан хүн бол сайшааж, харин хууль цааз нь л заналхийлж байх учиртай.

	 

	XXVI БҮЛЭГ. Хаан хүн нийтэч байхын учир

	Үүнийг сөргүү талын жишээгээр ухаж ойлгоход дөхөмтэй буй за. Перри ноёнтны өгүүлснээр, «I Петр хаан түшмэд нарт нь хошоод зарга мэдүүлсний дараа л өөрт нь зөвхөн гомдол гаргаж болох тухай шинэ тушаал буулгажээ. Шүүхийн шийтгэлээр хэргийг нь няцаасан тохиолдолд гурав дахь гомдлоо хаанд гаргаж болно, гэвч буруутан этгээд толгойгоо авхуулна гэжээ. Тэр цагаас хойш хаанд хэн ч зарга хэрэг мэдүүлсэнгүй».

	 

	XXVII БҮЛЭГ. Хаан хүний авир зан

	Хаан хүний авир зан эрх чөлөөнд хууль цаазын дайтай дэм болдог. Хаан хууль лугаа адил хүнийг мал адгуус, мал адгуусыг хүн болгож чадна. Хэрэв хаан чөлөөтэй сэтгэж боддог хүнийг хайрлавал албаттай болно. Хэрэв түүнд доод сэтгэлтнүүд таашаагдаж байвал боолтой болно. Хэрэв хаан ноёрхохын агуу их урлагийг эзэмшихийг хүсвэл өөртөө нэр төр, буянт үйлийг ойртуулж, хүний гавьяаг хөхиүлэн сайшаадаг байгаасай билээ. Тэр ч байтугай заримдаа авьяас билигтнүүдэд хараагаа тусгахад зүгээр. Гавьяатай гэгддэг хүмүүсийг өрсөлдөгчөө болно гэж айгаад яах юм бэ. Тэднийг хайрлах л юм бол эн тэнцүүхэн болоод явчихна шүү дээ. Хаан бээр хүний зүрх сэтгэлийг татахаас бус оюун сэтгэлийг нь бүү тушаасай билээ. Чингэж алдар хүндтэй болоосой. Харьяат нарынх нь хамгийн дорой буурай хүний хайр хүндэтгэл ч хаанд тааламжтай байх ёстой. Тэд ч бас хүн шүү дээ. Ард олон хааныг өчүүхэн төдий анхаарал хандуулахад л баярлаж хөөрч байдаг. Тэгэхэд тэдний ялимгүй хүсэлтийг үл гүйцэлдүүлэх нь шударга бус хэрэг болж таарах вий. Ард олныг хаанаас тусгаарладаг хязгааргүй орон зай тэднийг нойтон хамуу шиг салж өгөхгүй байлгахгүй шүү дээ. Хаан хүн гуйлт хүсэлтэд уриалгахан, харин шаардлага тулгалтад хатуу чанга байх болтугай. Хааныг ордны шадруудынхаа гуйлтыг хайхраагүйд ард олон бахдаж, шадрууд нь өршөөл үзүүлэхэд нь баясаж байдаг гэдгийг хаан өөрөө мэддэг байгаасай.

	 

	XXVIII БҮЛЭГ. Эзэн хаад албат нараа хүндэтгэхийн тухайд

	Хаан хүн инээдэм тохуунд тун болгоомжтой хандах учиртай. Хошин үг хоргүй бол таатай, учир нь гэвэл харилцааг албадлагын шинжтэй бус болгодог. Харин егөөтэй ёж үг хэлэх нь албат нарынх нь хамгийн тэнэг хүнийг аваад үзэхэд л ер хүсээд байх зүйл биш. Яагаад вэ гэвэл чухамхүү тэдний амнаас л ямагт аймшигтай хорлонт үг ундардаг.

	Бас аль нэг албатаа илэрхий дайрч доромжлох нь бүр ч өөдтэй юм биш. Хаад бол хүнийг уучлах өршөөх, гэсгээн цээрлүүлэхээр л өргөмжлөгдсөн болохоос биш доромжилж гутаахаар залагдаагүй шүү дээ.

	Манай хаад албат нараа басамжлахдаа тэдэнтэйгээ, турк, оросуудын өөрсдийнхөндөө ханддагаас ч долоон дор догшин ширүүн харьцдаг байнам. Орос, туркчүүд хүнийг дорд үзэхдээ доромжилдог, харин нэр төрийг нь гутаадаггүй. Гэтэл тэд доромжилдог ч, нэр төрийг нь гутаадаг ч.

	Азийнхан бол өөрсдийг нь эзэн хаан гомдооход угаас дадал болсон мухар сүсгээрээ эцгийн хайр энэрэл мэт боддог байна. Чингэхэд манайхан сэтгэж сурсан заншлаараа бусдын доромжлолд асар их эмзэглэж, тэрийг' сэтгэлээс хэзээ ч арилшгүй цөхрөл гэж үздэг байна.

	Эзэн хаад албатуудтай байдагтаа баярлах ёстой. Харьяат албатуудынх нь тухайд нэр төр бол амь амьдралаас эрхэм бөгөөд зөвхөн эр зоригийн биш, үнэнч зүтгэхийн жигүүр болдог юм.

	Албат нараа гутаан доромжилсон хаад ихэст тохиолдсон эмгэнэлт явдлыг саная. Шереа, Нарсес тайган, Жулиен гүн нар өшөө хонзонгоо авсан, бас III Хенрид гомдсон Монпансие бэйс түүний хувийн зарим гаж согогийг олонд дэлгэн, насан турш амар заяаг нь үзүүлээгүй гэж байгаа.

	 

	XXIX БҮЛЭГ. Эзэрхий засаглалтай улсад бага зэрэг эрх чөлөө залгуулж болох иргэний хуулийн тухай

	Ганцаар эзэрхийлэх засаглал цаад мөн чанараараа хаана л бол хаана адил хэдий ч зүсэн зүйлийн нөхцөл байдал, итгэл шүтлэг, мухар сүсэг, бусдаас зээлдсэн жишээ туршлага, оюун санааны онцлог чанар, зан заншил, дадал зэргээс шалтгаалан ихээхэн ялгавар буй болгож болно.

	Хэрэв тийм улсад зарим нэг тодорхой санаа, ойлголт байдаг бол тун зүгээр сэн. Үүнд: Хятадад эзэн хаанаа ард түмний эцэг гэж үздэг. Арабын эзэнт улсын оршин тогтнохын анхны үед их хаанаа номлол түгээгч хэмээн тооцдог байжээ.

	Хэрэв ард олон, жишээлбэл: арабчууд коран, персүүд Зороастрын ном, энэтхэгүүд Вед, хятадууд сонгомол уран зохиолтойн адил эрхэм нандин ном судартай байдаг бол мөн сайн сан. Шашны сургаал иргэний хуулийг нөхөж, дураараа дургиж, дунд чөмгөөрөө жиргэхийг хязгаарлаж байдаг.

	Эргэлзээтэй тохиолдолд шүүгч нар шашныхантай зөвлөлдөж байх нь зохистой. Жишээлбэл, Турк улсад шашны шүүгчид (кади) элдэв хэргийг шийдэхийн тулд лалын шашны эрхтэн дархтнуудаас лавлагаа авдаг аж. Цаазаар авах ял оноосон тохиолдолд, хэрэв байдаг л аваас шүүгч нар иргэний засаг болоод сүм хийдийнхнийг улс төрийн засаглалтай зохицолдуулах үүднээс мужийн захирагчийн санаа оноог авдаг байвал зохистой.

	 

	XXX БҮЛЭГ. Эл сэдвийн үргэлжлэл

	Эзэрхэг бурангуй засаглал хийрхэлдээ автагдан, эцэг хүнийг эхнэр, үр хүүхдүүддээ ивээл халамжгүй болгох арга нэвтрүүлжээ. Ийнхүү тэд нар ямар ч буруугүй мөртөө гуниг зовлонтой, нөгөөтээгүүр улсын эзэн, ялтнуудын хооронд гуйлт хүсэлтээрээ их эзний уур хилэнг намжааж, шударга шийдвэр гаргуулахыг үүдэж чадах хүмүүс байх шаардлагатай.

	Малдивчуудад нэг сайхан заншил бий. Юу вэ гэвэл, их эзний өршөөлгүй болсон түшмэл дахин хайр ивээлийг нь хүртэх хүртлээ түүнийхээ ордноор өдөр бүр уйгагүй эргэлддэг байна. Чингэж эргэлддэг нь эзний уур хилэнг намжаадаг аж.

	Их эзэнд нүүргүй болсон хүний төлөө зуучлах нь эзнийг хүндэтгэх ёсыг огоорсон хэрэг гэж тооцдог эзэрхэг улсууд буй. Ийм эзэд нигүүлсэнгүйн буян үйлдэхгүй гэж аль болохоор хичээдэг бололтой.

	Аркади, Хонори нар ном бичигт миний хэдэнтээ дурдсан хуульдаа буруутнуудыг энэрэн үзэхийг царайчлан гуйх хүмүүсийг өршөөхгүй гэж тунхаглажээ. Энэ бол муухай хууль, эзэрхэг засаглалд ч тийм хууль зохисгүй.

	Эзэнт улсаас нь гарч одохыг зөвшөөрдөг Персийн зан заншил ёстой сайхан, харин эс зөвшөөрдөг заншил нь эзэрхэг улсаас эх сурвалжтай, тэнд албатуудаа боол, нутгаасаа гаран явж буй хүмүүсийг оргодол боол хэмээн тооцдог. Гэтэл Персийн туршлага нь эзэрхэг засагт тун ашигтай. Эзэрхэг дарангуй улсад өртнүүдийг зугтан гарахаас айдаг нь эвэртэн туурайтнуудын хийгээд татвар хураагчдын шахалт дарамтыг зогсоох юм уу, хязгаарладаг ажээ.

	
АРВАН ГУРАВДУГААР ДЭВТЭР : ТАТВАР ХУРААХ АЖИЛ, УЛСЫН ОРЛОГЫН ХЭМЖЭЭ ХОЁРЫН ХАМААРАЛ НЭГ ТАЛААС; НӨГӨӨ ТАЛААС ЭНЭ НЬ ЭРХ ЧӨЛӨӨТЭЙ ХЭРХЭН УЯЛДАХ ТУХАЙ

	I БҮЛЭГ. Улсын орлого

	Улсын орлого бол иргэн хүн бүрийн хөрөнгөнөөсөө улсдаа өргөдөг хувь юм. Үүгээр хувь оруулсан иргэд үлдэх иргэдээ тэтгэх юм уу, тэр нэмэрлэсэн хөрөнгөө аятай зүйтэй хэрэглэх боломжтой болдог.

	Энэ орлогын хэмжээ дамжааг зөвөөр тогтоохын тулд улсын хэрэгцээг ч, иргэдийн хэрэгцээ шаардлагыг ч харгалзан үзэх учиртай. Улсын хэрэгцээг санаанд орсон хэр хэмжээгээрээ хангах гэж ард олны бодит хэрэгцээг умартах ёсгүй.

	Улсын хэрэгцээг санаанд орсноороо тодорхойлно гэдэг нь засаглаж буй хүмүүсийн тачаадал, дорой сул шинжээс хамааралтай. Үүнд: онцгой юм бүтээх гэж сэтгэл нь татагдах, бүтэшгүй алдар нэрийг өвчигнөн хүсэмжлэх, хий санаархлын өмнө бодол санаа нь туйлшрахыг хэлж буй. Засаглалын толгойд суугаа их эзний томилсон агаад сэтгэл санаа нь үймэрсэн хүмүүс улсын хэрэгцээ бол өчүүхэн амьтад болох өөрсдийнх нь хэрэгцээ гэж ямагт боддог байв.

	Хэд хэчнээн хувийг албат иргэдээсээ татах вэ, хэдий хэрийн хувийг тэдэнд үлдээх вэ гэдгийг зохицуулж шийдэхэд үнэнхүү мэргэн ухаан, хянамгай бодлого л хэрэгтэй ажгуу.

	Улсын орлогыг ард олон юу өгч чадах вэ гэдгээр бус, юу өгөх бололцоотой вэ гэдгээр хэмжүүштэй. Хэрэв юу өгч чадах вэ гэдгээр нь хэмжих юм бол ядахдаа цаг цагт нь өгч чадах юмыг нь бодолцох учиртай.

	 

	II БҮЛЭГ. Алба татвар их тусмаа сайн гэж ярьдаг хүмүүс мунхаглаж буй хэрэг

	Алба татвараас чөлөөлөгдсөн жижиг орнууд74 алба гувчуурт дарагдсан ойр хавийнхаа улсууд шигээ хөөрхийлөлтэй ядуу нь хэд хэдэн улсад харагдсан75. Гол учир шалтгаан нь юу вэ гэвэл, тийм хөршүүдтэй бяцхан улс боловсруулах аж үйлдвэр ч үгүй, гар урлал ч үгүй, жижиг цех ч үгүй, томоохон хөрш орнуудын дунд зоогдон, тэр улсуудын учруулдаг түмэн зовлонг эдэлдэгт байгаа юм. Аж үйлдвэртэй, жижиг цех, гар урлалтай, хүрээлж буй том улсууд нь үүнээс бүхий л ашиг хонжоогоо олж чадах зохицуулалтаа хийдэг. Чингэхээр жижиг орон, хэдийгээр ялихгүй алба гувчууртай ч гэсэн ядуу зүдүү байхаас өөр аргагүй.

	Гэхдээ эдгээр жижиг улсын жишээ баримтад тулгуурлан ард түмнийг бие хайргүй зүтгүүлж сургахын тулд хүнд албан татвараар дарах шаардлагатай гэсэн дүгнэлт гаргажээ. Зүй нь, чингэх нь ерөөс дэмий гэсэн дүгнэлт хийсэн бол зөв баймаар. Учир юу вэ гэвэл, зэргэлдээ орнуудын хамаг үгээгүйчүүд юу ч хийхгүй жаргах гэж тийм газар орон руу зүглэдэг байна. Тийм хүмүүс хүнд хөдөлмөрт нухлагдан сэтгэл санаагаар мохоод биеэ оторлон хэвтэхийг дээдийн баяр цэнгэлд тооцдог аж.

	Аль нэг орны эд баялаг хүний зүрх сэтгэлд ахиж дэвших хүслийг төрүүлдэг бол ядуу зүдүү амьдрал цөхрөлийг үүддэг байна. Эхний нөхцөлд хүмүүс ажил хөдөлмөрөөр сэтгэлийн жаргал эдэлдэг, хоёрдоход нь бол залхуурлаар санаа сэтгэлээ тайвшруулдаг.

	Байгаль эх хүмүүст шударга ханддаг нь гэвэл тэдний хөдөлмөрийг шан харамжгүй орхино гэж байхгүй. Хүнийг ажилсаг болгон сургадаг. Их ажилд их шагнал олгодог. Хэрэв зоргоороо авирлагч засаг байгаль эхийн тогтоосон шагналыг булаан авах юм бол хүн хөдөлмөрийг жигшдэг болох бөгөөд залхай зайдан явах л ганц жаргал нь мэт санагддаг.

	 

	III БҮЛЭГ. Ард олны нэг хэсэг нь газартаа уягдсан улс орон дахь алба татварын тухай

	Ард түмэн газартаа уягдах нь заримдаа олз олборын үр дагавартай. Энэ нөхцөлд газар тариаланд зүтгэдэг боол нь эзнийхээ биет бүтээгдэхүүнээр тооцоо хийдэг түрээсний хүн76 болдог. Хөдөлмөрлөх тавилантай хүмүүсийг эзэмшин жаргахаар заяагдагсадтай эвлэрүүлэх ашиг, алдагдлын аль алинд тулгуурласан ганцхан харилцаа бий.

	 

	IV БҮЛЭГ. Үүнтэй адил тохиолдолд бүгд найрамдах улс яах ёстой вэ?

	Бүгд найрамдах улс өөрийнх нь тусын тулд газар тариалан эрхэлдэг ард олноо албадан хөдөлмөрлүүлэхдээ иргэнээ боолд ногдуулдаг алба төлбөрийг өсгөхөд хүргүүлж хэрхэвч таарахгүй. Ласедемонд үүнийг ер зөвшөөрдөггүй байсан, үүнд: илотууд боолчлол хүнд хүчир болгохгүй гэж мэдэх юм бол газрыг илүүтэй боловсруулж ажиллана гэж үздэг байжээ. Газар эзэмшигч эзэд заншсанаараа сэтгэл хангалуун байх л юм бол сайн иргэд болох учиртай гэж тэр хот улсад боддог байжээ.

	 

	V БҮЛЭГ. Үүнтэй адил тохиолдолд хаант улс яах ёстой вэ?

	Хаант улсад тайж язгууртнууд эзлэгдсэн ард олныг өөрсдийнхөө тулд газар тариаланд зүтгүүлэхдээ алба гувчуурыг нэмэгдүүлэхэд хүргэж мөн л болохгүй. Түүний сацуу их эзэн эзэмшил газартаа болон цэргийн албанд сэтгэл өег байвал сайн. Хэрэв хаан бээр тайж язгууртнуудынхаа боолчуудын мөнгөөр барагдуулах татварыг нэмэгдүүлэхийг хүсэх юм бол өөрөө баталгаа нь болж боолчуудын өмнөөс төлөөд, эргээд тэр тайж ноёдоос олж авдаг байх ёстой. Хэрэв энэ горим журмыг дагахгүй бол ноёд, хаан эзний татвар хураагчид боолыг нэг нэгэндээ шилжүүлж гуйланчилж үхэх, эсвэл ой мод руу оргон зугтаах хүртэл нь ээлж дараалан талхих болно.

	 

	VI БҮЛЭГ. Үүнтэй адил тохиолдолд эзэрхэг улс яах ёстой вэ?

	Миний саяын хэлсэн зүйл эзэрхэг улсад бүр ч амин шаардлагатай. Эзэмшил газар, боолчуудаасаа цаг үргэлж хагацдаг ноён түүндээ тэр бүр санаа тавиад байдаггүй.

	I Петр хаан Германы үлгэр жишээг дуурайн мөнгөөр төлөх татварыг нэмэгдүүлэх гэж их ухаалаг шийдвэр гаргасныг Орос оронд одоо ч мөрдсөөр байнам. Үүнд тэд тогтоосон татварыг тариачдаас авч хаандаа өгдөг. Тариачдынх нь тоо цөөрлөө гэхэд мөнөөх хэмжээгээр л төлдөг, олшрох юм бол урьдахаасаа илүү төлнө гэж үгүй. Иймээс тайж ноёд тариачдаа дарлаж зовоохгүйг хичээдэг аж.

	 

	VII БҮЛЭГ. Хамжлагат ёсгүй улс орон дахь алба татварын тухай

	Бүх хүн нь - иргэн, их эзэн нь улсаа эзэмшдэгийн адил, хүн бүр хөрөнгө хогшил бүхий улсад, хүмүүст, эдлэн газарт юм уу, эд таваарт; эдгээрийн хоёрт, эсвэл гурвуулд нь нийлүүлээд татвар ногдуулж болно.

	Хүмүүст оноодог татварт эд хөрөнгийн хэмжээнд хатуу ногдуулдаг хэр тэнцүүлэх арга шударга бус. Афинд иргэдээ дөрвөн анги болгон хуваадаг асан. Газраасаа шингэн юм уу, хуурай 1000 суулга77 бүтээгдэхүүн авсан хүн [одоогийн Герегийн хэмжүүрээр] нэг талант78 орчмыг нь нийгэмдээ төлдөг, зургаан зуун суулга авсан хүн хагас талант, 400 суулга авсан хүн арван мийн буюу нэг талантын зургааны нэгийг нийлүүлдэг байжээ. Дөрөв дэх ангид хамаарагддаг иргэд нь юу ч төлдөггүй байжээ. Татвар нь хэдийгээр хэр тэнцүү биш ч иргэн хүнд хохиролгүй асан. Эд хөрөнгөнд нь бус, харин хэрэгцээнд нь хэр тэнцүүлдэг байсан хэрэг. Хүн бүхэнд амьжиргааны хамгийн наад захын хэрэгцээ буй хэмээн үздэг байж. Энэ хэрэгцээ шаардлагад нь татвар оноож хэрхэвч болохгүй; амьжиргааны наад захын хэрэгцээний дараа ашиг дагалдаад гараад ирдэг, энэнд нь л татвар оноох учиртай, гэхдээ илүүдлээс нь бага байх ёстой, илүүдэлд үлэмж татвар ногдуулбал тэр илүүдлийг нь хумьчихдаг.

	Газарт татвар ногдуулахдаа данс үйлдэж, газартай холбогдох хөрөнгө зоорины олон төрлийн ангиллыг бүртгэдэг. Гэхдээ ялгаврыг нь тогтооход тун амаргүй. Тэрийгээ нуухыг хичээдэггүй хүнийг олоход бүр ч хэцүү. Үүнээс хоёр янз шударга бус явдал үүсдэг. Үүнд, хүнээс шалтгаалдаг шударга бус хэрэг, ут явдлын мөн чанараас гарч ирдэг шударга бус хэрэг болой. Хэрэв ногдол татвар ерөнхийдөө хэт их бус бол ард олны наад захын хэрэгцээг элбэг дэлбэг хангахаар үлдээх юм бол тухайн шударга бус явдал юу ч биш. Харин тэдэнд амьжиргааны хэрэгцээнийх нь юмыг илүү ч үгүй, дутуу ч үгүй үлдээлээ гэхэд өчүүхэн төдий тэнцвэр алдах нь уршигт үр дагавар үүддэг.

	Хэрэв зарим иргэн зохих хэмжээнээсээ бага төлөх юм бол түүнээс гарах гай хөө нь тийм ч их биш, тэдний элбэг хангалуун амьдрал нийгэмд ямагт ашиг тустай. Зарим хүн хэт их төлөх аваас тэдний хоосорч ядуурах нь олон нийтэд хор хөнөөл авчирдаг. Хэрэв улс өөрийн баялгийг зарим хүний эд хөрөнгөтэй таацуулж зохицуулах юм бол тэр хүмүүс баяжиж, даруй хөрөнгө зоорь нь зузаарах болно. Үүнд бүх юм цаг хугацаанаас шалтгаалдаг. Улс өөрөө баяжихын төлөө албат иргэдээ хоосруулж эхлэх үү, эсвэл тэднийг төвөг  чирэгдэлгүйгээр улсаа хөлжүүлэхийг нь хүлээх үү? Эхнийхийг нь үү, аль эсвэл хоёр дахийг нь сонгож авах уу? Хөлжиж баяжихаас эхлэх үү, эсвэл хөрөнгөө зузааруулахаар дуусах уу?

	Эд таваарт ногдуулдаг албан татварт ард олон нэг их сүйд майд болдоггүй. Учир нь гэвэл тийм татвар хууль ёсны төлбөрийн шаардлагатай холбогддоггүй. Ард түмнийг төлдөг гэдгээ бараг мэдэхгүй байлгахаар их ухаалаг аргаар хуваарилчихдаг. Үүнд, эд таваараа борлуулдаг хүнд татвар оноох нь онцгой чухаг юм. Тийм хүн өөрийн эд хөрөнгөнөөс гаргаж төлөөгүй, уг чанартаа худалдан авагч төлж байгаа юм гэдгийг мэдэхийн цаагуур мэддэг. Татвар эд таваарын үнэтэй нэгэн цул нэгдэл болдог. Нерон, боолын худалдааны үнээс хорин таван хувийн хэмжээгээр оноож татвар авахыг болиулжээ гэж зарим зохиогч мэдээлсэн байна. Ингэхэд энэ татварыг ердөө худалдан авагч биш, худалдаалагч төлөхөөр захирамжилсан байгаа юм. Хамаг алба гувчуурыг хөндөөгүй үлдээсэн энэ зохицуулалт татварыг хүчингүй болгосон мэт харагдаж байжээ.

	Европ тивд архи сархдад ихээхэн хүнд татвар оноосон хоёр хаант улс бий. Нэгд нь79 зөвхөн үйлдвэрлэгчээс авдаг бол нөгөөдхөд нь бүхий л хэрэглэгчээс ялгаваргүй татдаг80 аж. Эхнийхэд нь ямар ч хүн татварын дарамтыг мэдэрдэггүй аваас хоёр дахид нь уул татвар дааж давшгүй мэт санагддаг. Эхнийхэд нь иргэн хүн татвар эс төлөхийн эрх чөлөөг эдэлж байна гэж санадаг бол хоёр дахид нь тэрийг төлөхийн албадлагыг арьс махаараа мэдэрч байдаг.

	Түүний сацуу иргэн хүнээр татвар байнга төлүүлэхийн тулд гэр оромжид нь нэгжлэг хийх хэрэгтэй болдог бөгөөд эрх чөлөөнд энэ шиг үл нийцдэг юм гэж үгүй. Иймэрхүү алба гувчуурыг тогтоосон хүмүүс энэ тухайд өөдтэй засаг захиргаатай байх хувь тавилангүй.

	 

	VIII БҮЛЭГ. Хуурмаг бодол яагаад амь бөхтэй вэ?

	Алба гувчуур барагдуулагчийн тархи толгойд эд таваарын үнэ, тэрүүнд ногдуулах татвартай нэгэн цул нэгдэл гэсэн ойлголт суулгахын тулд бараа бүтээгдүүн, татвар хоёрын хооронд ямар нэгэн харьцаа байх ёстой. Үүнд хямд үнэтэй бараанд хэтийдсэн татвар ногдуулах учиргүй. Бараа бүтээгдүүний үнээс 17 дахин их татвар оноодог улс орон бий81. Ийм нөхцөл байдалд улсын эзэн албат иргэдэд сэтгэлээ хуурсан ямар ч бодол үлдээдэггүй. Ард олон өөрсдийг нь барагтайхан залж удирдаж байна даа гэж үздэг, үүнээс үүдэн хараат гэдгээ тэд сэтгэлдээ айхавтар мэдэрдэг.

	Нөгөөтээгүүр улсын тэргүүлэгч таваарын үнэтэй таацаагүй татвараа хураах гэж уул барааг өөрөө борлуулууштай, ард олон хаана ч тэрийг худалдан авч чадахгүй нь мэдээж, үүнээс мянга түмэн зовлон үүдэн гарч ирдэг.

	Ийм нөхцөлд хорлонт арга хэрэглэх нь нэн их ашиг хонжоотой болдог. Ийнхүү эрүүл ухааны дагуу, эд таваарыг нь хурааж авахад орших зүй ёсны шийтгэл нь хорлонт арга хэрэглэхийг зогсоож дийлдэггүй, тэгээд ч мөнөөх барааных нь үнэ өртөг тун ч шалихгүй. Энэ учраас хамгийн аймшигт. гэмт хэрэгт ногдуулдаг шиг онцгой ял шийтгэл хэрэглэхэд хүргэдэг. Ингэхээр олон янзын ял шийтгэлийн хоорондох аливаа зохицолдлогоо алдагддаг. Ер атгаг сэтгэлгүй хүмүүсийг өөдгүй ялтан болгож шийтгэдэг. Энэ нь төв даруу засаглалын үзэл санаанд хамгийн их харшилдаг зүйл.

	Алба гувчуур хэлэлцэгчийг82 олон түмэн хууран мэхлэх шалтаг нөхцөл бүрдэхийн хэрээр түүнийг баяжуулж, ард түмнийг хоосруулдаг гэдгийг би нэмж хэлье. Хорлонт арга хэрэглэхийг зогсоохын тулд алба гувчуур хэлэлцэгчдэд дураараа шийдэх эрх мэдэл олгох хэрэгтэй болжээ. Тэгээд бүх юм сүйрч дуусжээ83.

	 

	IX БҮЛЭГ. Нэгэн зүйл тамтаггүй татварын тухай

	Энэ ялдамд зарим улсад иргэний зүсэн бүрийн гэрээ хэлэлцээрт татвар ногдуулахаар тогтоосныг өгүүлсүү. Алба гувчуур хэлэлцэгчээс өөрийгөө хамгаалахын тулд их мэдлэг ухаан хэрэгтэй, учир нь гэвэл иймэрхүү зүйлд хамгийн нарийн шинжилгээ хийвэл зохимуй. Яагаад вэ гэвэл алба гувчуур хэлэлцэгч төрийн тэргүүний дүрэм горимыг тайлбарлагчийн хувьд бусдын эд хөрөнгөнд дур зоргоороо халддаг. Уг нь энэ татварыг гэрээ хэлэлцээрийг бичвэл зохих цаасанд ногдуулсан сан бол хавьгүй дээр байх учиртайг туршлага харуулсан.

	Х БҮЛЭГ. Алба татварын хэр хэмжээ засаглалын мөн чанараас хамаардаг тухай

	Эзэрхий засаглалтай улсад алба татвар ихээхэн хөнгөн байх ёстой. Энэгүйгээр хэн газар тариаланд нь зүтгэхээр зөвшөөрөх юм бэ? Түүнээс гадна албатынхаа өгснийг юугаар ч нөхөж төлдөггүй засаглалд хүнд татварыг нь яаж барагдуулах вэ?

	Улсын эзэн аймшигт хүчтэй, ард олон туйлын зүдэргээтэй ахуйд тэдний хооронд ямар ч балархай ойлголт байж болохгүй. Алба гувчуурыг тов тодорхой тогтоож, хураах арга маяг нь асар төвөг  чирэгдэлгүй байх ёстой, татвар хураадаг хүний дур зоргоор тэрийг нэмдэг ч, хасдаг ч байж таарахгүй. Газрын өгөөжийн нэг хэсэг төлбөр, хүмүүний тоогоор өргөх алба, эд таваарт тодорхой хувь хэмжээгээр оноодог татвар ийм засаглалд цорын ганц тохирох зүйл дээ.

	Эзэрхэг засаглалд худалдаачид амин хувийн хамгаалалтай, тэдэнд хүндэтгэлтэй хандахыг заншил болгох юм бол сайн сан. Үүнгүйгээр их эзний түшмэдтэй мөргөлдөх тохиолдол гарах юм гэхэд тэдэн хүчин мөхөстөх буй за.

	 

	XI БҮЛЭГ. Алба гувчуурын ял шийтгэл

	Алба гувчуурын ял шийтгэл ямар онцлогтой вэ гэвэл, хэдийгээр ерөнхий ёс горимтой ч гэсэн Азитай жишихэд Европт илүү хатуу чанга. Европт эд агуурсыг, заримдаа хөлөг онгоц, машин тэргийг хүртэл хурааж авдаг бол Азид аль аль нь үгүй. Учир шалтгаан нь юу вэ гэвэл, Европт худалдаачин хүн дарамт шахалтаас өөрийг нь хамгаалдаг шүүгчтэй. Азид бол дур зоргоороо эзэрхийлэгч шүүгчид нь өөрсдөө дарангуйлагчид байдаг. Эд таваарыг нь хураахаар шийдсэн паша84-гийн өөдөөс наймаачин хүн юугаа хийж чадах билээ дээ.

	Дур зоргоороо аашлах явдал өөрийгөө ялан дийлж, дарлахаа зарим нэг талаар зөөлрүүлэхээс өөр аргагүй гэдгээ олж мэдэх нь буй. Туркт эд таваар оруулахад гаалийн татварыг нэг удаа чөлөөлдөг, чингэсний дараа орон даяараа худалдаачинд нээлттэй болдог. Эд барааны тухайд хуурмаг мэдүүлэг өгсөн хэмээн тэрийг нь хураадаг ч үгүй, татвар зэргийг нэмдэг ч үгүй. Хятадад худалдаа эрхэлдэггүй хүмүүсийн ачаа пүүгээг үзэж шалгадаггүй. Моголд хулгайн худалдаа хийлээ хэмээн эд агуурсыг нь хурааж шийтгэдэггүй, харин татварыг нь нэг дахин нэмдэг ажээ. Азийн хотуудад амьдардаг Татарын ихэс дээдэс дамжин өнгөрч буй бараа таваараас татвар бараг л хураадаггүй; Японд хулгайгаар гаальгүй хил давуулсан худалдааг эрүүгийн гэмт хэрэгт тооцдог нь гадаадынхантай аливаа харилцааг хориглох хүсэл эрмэлзэлтэй нь учир холбогдолтой. Тэнд хулгайгаар хил давуулсан наймааг худалдааны хуулийг зөрчсөн гэхээсээ илүү улсын аюулгүй байдлын хууль цаазад харшилсан хэмээн үздэг байна.

	 

	XII БҮЛЭГ. Алба гувчуурын хэр хэмжээ эрх чөлөөтэй хэрхэн уялдах вэ?

	Ерөнхий горим журам: албат иргэдийн эрх чөлөөнд хэр тэнцүүлэн ихээхэн хэмжээний татвар авч болно. Тэдний хамжлага хараат байдал нэмэгдэхийн хэрээр төлбөрийг нь багасгахаас өөр аргагүй. Урьд өмнө ч ийм л байсан, ирээдүй хойно ч тийм л байх болно. Энэ бол хэзээ ч, хаана ч огоот хувирдаггүй жам ёсны горим журмаас эхтэй. Эл горим журамд бүхий л орон, Англи, Нидерланд, эрх чөлөө хумигдсаар буй Турк хүртэлх хамаг улс захирагддаг. Швейцар улс харин өөр юм шиг байна. Учир нь гэвэл тэнд алба гувчуур огоот төлдөггүй. Чингэхэд үүний онцгой учир шалтгаан тодорхой. Энэ нь миний өгүүлснийг ч нотолж байгаа юм. Хүнс тэжээл асар үнэтэй, хүн ам нь нэн их шигүү суудаг тэр үржил шимгүй уулсын оронд швейцар хүн байгаль эхэд, турк хүн султандаа нийлүүлдгээс дөрөв дахин илүү төлбөр өгдөг аж.

	Афинчууд, ромчууд шиг эзэн-ард түмэн аливаа татвараас ангижирч чаддаг. Яагаад вэ гэвэл тийм ард түмэн барлаг улс үндэстнүүдийг захирдаг. Тэгэхлээр эрх чөлөөндөө хэр тэнцүүлэн төлбөр төлдөггүй, учир нь гэвэл энэ тухайд тэд ард түмэн биш, эзэн хаан юм.

	Гэхдээ ерөнхий горим журам хувирч өөрчлөгддөггүй. Төв даруу улс оронд хүнд албан татварыг нөхөж өгдөг. Тэр нь эрх чөлөө юм. Эзэрхэг улсуудад эрх чөлөөг боогдуулсны шан бий. Тэр нь алба гувчуурыг хөнгөтгөх.

	Европын зарим эзэн хаант улсад улс төрийн засаглалын мөн чанараас шалтгаалж бусдаасаа дөнгүүр нөхцөл байдалтай мужууд тааралдах нь буй. Ерөөс тэдгээр мужийг хэтэрхий бага татвар төлдөг, юу вэ гэвэл хатуу засаглалд илүүтэй төлөх нь гарцаагүй гэж ярьдаг, үүнд алс холын мужуудад дэлгэрч мэдэх энэ эрх дархыг хасах хүсэл байнга илэрч байдаг. Тэр холын мужууд энийг дуртайяа ашиглаж магадгүй гэж үздэг хэрэг.

	 

	XIII БҮЛЭГ. Ямар хэлбэрийн засаглалд татварыг нэмэгдүүлж болох вэ?

	Бүгд найрамдах улсуудын олонход алба татварыг нэмэгдүүлж болно. Учир нь гэвэл иргэн хүн өөртөө төлж байна гэж боддог тул өгөхөөс татгалздаггүй. Уул засаглалын мөн чанараас үүдэн үүнийг хийх боломж бүрддэг.

	Эзэн хаант улсад төлбөр гувчуурыг нэмэгдүүлж болно. Шалтгаан нь юу вэ гэвэл засаглалын төв даруу шинж чанар эд баялгийг хуримтлуулахад хувь нэмэр оруулдаг. Энэ нь нэг ёсондоо хууль дүрмийг чандлан сахидаг их эзэндээ барьж буй шагнал юм.

	Эзэрхэг улсад алба гувчуурыг нэмэгдүүлж таарахгүй. Яагаад вэ гэвэл тэртэй тэргүй хэр хэмжээнээс хэтэрсэн боолын ёсыг бүр чангатгаж чадахгүй.

	 

	XIV БҮЛЭГ. Алба гувчуурын мөн чанар засаглалын хэлбэртэй хэрхэн уялдах вэ?

	Хүн бүрд ногдуулах татвар боолын ёсонд илүү нийцэлтэй. Эд таваарт оноох татвар эрх чөлөөнд илүү зохицолтой. Мөн санаа нь юу вэ гэвэл энэ нь бие хүнд төдий л шууд тусдаггүй.

	Эзэрхий засаглалд их эзэн ерөөс цэргийнхэн болон ордныхондоо мөнгө төлдөггүй, газар хуваарилдаг. Энэ учраас алба гувчуураа асар нэмдэггүй. Хэрэв мөнгөөр төлөх гэх аваас зүй ёсны татвар нь халуун ам бүрд оноох татвар болж таарна. Гэхдээ ийм алба гувчуур нь амин шаардлагаар тун ч ялихгүй байх ёстой. Яагаад тэр вэ гэвэл татвар төлөгчдийг янз янзын анги болгож хуваах боломжгүй. Шалтгаан нь юу вэ гэвэл шударга бус, хатуу засаглалтайн улмаас эрх мэдлээ хэтийдүүлэхэд хүргэдэг. Татварын хэмжээг хамгийн ядуу зүдүү хүмүүсийн төлөх чадвартай зохицолдуулан тодорхойлох шаардлага гарч ирэх нь зүй.

	Төв даруу засаглалын тухайд зүй ёсны татвар нь эд таваарт ногдуулах татвар юм. Эл татварыг хэдийгээр наймаачнаас хураадаг ч мөн чанартаа худалдан авагч төлдөг тул мөнөөх наймаачнаас худалдан авагчийн авч буй зээл юм. Ийм учраас наймаачныг улсын ерөнхий өртөн, бусад бүх хувь хүнд зээл олгогч хэмээн үзэлтэй. Худалдаачин бээр хэзээ нэгэн цагт худалдан авагчийн өөрт нь төлөх татварыг улсад өгч барагдуулдаг. тэр бээр эд таваарынхаа татварыг худалдан авагчийн өмнөөс улсад урьдчилан төлчихдөг гэсэн үг. Чингэхээр засаглал төв даруугийн хэрээр эрх чөлөөний үзэл санаа ноёрхдог, эд хөрөнгө баталгаатай оршихын хэрээр наймаачин хүн худалдан авагчид үлэмж зээл олгох замаар татвараа амархан барагдуулдаг гэдэг нь ойлгомжтой. Англи улсад худалдаачин хүн хүлээн авдаг торх дарс бүрээсээ 50-60 фунт стерлинг улсад урьдчилан төлдөг аж. Туркийнх шиг засагладаг улсад бол ямар наймаачин иймэрхүү янзаар ажиллаж зүрхлэх вэ? За яах вэ, зүрхэлдэг юмаа гэхэд эд хөрөнгөний халдашгүй байдал эргэлзээтэй, хувийн өмчтөн хэзээ л бол хэзээ сүйрч мэдэх оронд чингэж ажиллаж яаж чадах вэ?

	 

	XV БҮЛЭГ. Эрх чөлөөг хортойгоор ашигладаг нь

	Эрх чөлөөний үлэмж давуу тал нь эрх чөлөөг хортойгоор ашиглахад хүргэдэг. Төв даруу засаглал гайхамшигтай үр өгөөжтэйг хараад, хүмүүс ихээхэн татвар авч тэрийгээ хэмжээ хязгааргүй өсгөхийг хүсэхдээ нөгөө төв даруу засаглалаасаа салахын түүс болдог. Тэд эрх чөлөөний гараас хүртэж буй бэлэг юм гэдгийг үл ухааран бүх юмыг огоордог боолын ёс руу тэмүүлдэг.

	Эрх чөлөө хэтийдсэн алба гувчуурыг үүддэг бол хэмжээ дамжаагүй алба татвар боолын ёс руу хөтөлдөг, боолын ёс нь татвар хураамжийг багасгахад хүргэдэг.

	Азийн эзэн хаад улсынхаа аль нэг мужийг татвараас чөлөөлөх зарлиг жил тутам гаргадаг.85 Үүнд тэдний зориг эрмэлзлийн илэрхийлэл бүр нь буянт үйлс болдог ажээ. Гэтэл манай Европ тивд86 хаад ихсийн гаргадаг зарлиг тушаал, утга санаа нь илэрхий болохоосоо өмнө албат иргэдийнхээ урмыг хугалдаг. Манай энд хаад ихсийн хэрэгцээ шаардлагыг байнга ярьдаг болохоос биш биднийхийг ер дурсдаггүй.

	Азийн эвэртэн туурайтнуудын, засаглалын хэв маягаар болон ямагт цаг уураар нөхцөлдсөн үл тэвчим нялуун зөөлөн шинж чанараас улс түмэн ашиг хонжоо олдог нь гэвэл тэд цаг үргэлжийн нэхэл шаардлагад өртөөд байдаггүй. Зарлага чирэгдэл нь дандаа өсдөггүй, учир нь гэвэл тэнд шинэ төсөл төлөвлөгөө зохиогддоггүй тохиолдлоор ийм төсөл төлөвлөгөө гарч ирлээ гэхэд ганц эхлэлийг нь биш, ямагт эцсийг нь үзэж санаа нь амардаг. Засаглагч хүмүүс нь улсаа тарчлаагаад байдаггүй, учир юун хэмээвээс тэд толгойдоо байнга булуу хураахыг хүсдэггүй. Гэтэл бидний тухайд гэвэл санхүүдээ ямар нэгэн дэглэм журам тогтоох бололцоогүй, яагаад тэр вэ гэвэл бид ямар нэгэн юм хийнэ гэдгээ багцаалдаг болохоос чухам юу хийх вэ гэдгээ мэддэггүй.

	Манайд агуу их сайд гэж нийгмийн орлогыг учир зүйтэй хуваарилдаг хүнийг биш, сүйхээтэй, хүнд нөхцөл байдлаас гарч чадах аргаа олдог хүнийг хэлдэг.

	 

	XVI БҮЛЭГ. Лалын шашинтнуудын байлдан дагууллын тухай

	Хэмжээлшгүй их алба татвар нь лалын шашинтнуудын [бусад улс түмнийг] байлдан дагуулахдаа гаргаж байсан гайхалтай хөнгөн арга ажиллагаатай нь учир холбогддог ажаам. Улс түмэн урьд өмнө эзэн хаадынхаа хомхой сувдгаас үүдэн ер барагддаггүй хэд хэдэн хүнд алба гувчуурт нухлагддаг байсан ахул одоо төлөхөд ч амар, хураахад ч хялбар ганцхан төрлийн энгийн татвар төлөх ёстой болжээ. Тэд үл орших эрх чөлөөний бүхий л зовлон зүдрэлийг оршин буй хамжлагат ёсны хамаг аймшигт доромжлолтой нэгэн зэрэг учруулдаг байсан ялзарсан засгийн газарт захирагдсанаас энэ бүдүүлэг улс үндэстнээр удирдуулахыг эрхэмлэсэн байнам.

	 

	XVII БҮЛЭГ. Цэргийн тоог олшруулах тухай

	Европт нэгэн шинэ өвчин тархжээ. Энэ өвчин манай хаад вангуудад тусаж, үй түмэн эмх замбараагүй цэрэг хураахад хүргэжээ. Уул өвчин бүр үгдэрч халдвартай болж байна. Юу вэ гэвэл нэг улс нь цэрэг гэж нэрлэдэг юмаа нэмэгдүүлмэгц нөгөө нэг улс нь бас л адилхан олшруулж, эцсийн бүлэгт энэ нь нийтийн сүйрлээс өөр юу чиг авчирдаггүй байнам. Эзэн хаан бүр улс түмэн нь устан алга болох аюулд тулгарах юм гэхэд хамаг боломжийнхоо хэрээр хураасан цэргээ бэлэн байлгадаг. Чингээд бүгдийн эсрэг хандсан бүгдийн энэ хүчин чармайлтыг энх тайван гэж нэрлэдэг. Хувь хүмүүс ертөнцийн энэ хэсгийн хамгийн чинээлэг гурван гүрний87 нөхцөл байдалд орших юм гэхэд юугаар ч амь хоохойлж чадахгүй гэмээр Европ тэгтлээ их үгүйрэн хоосорсон нь гайхах юм үгүй. Бид дэлхий ертөнцийн эд баялаг, худалдааг эзэмшсэн хэр нь ядуу зүдүү, аль болох олон цэрэгтэй байхыг хүсдэгээрээ мөдхөн бид цэргээс өөр юу ч үгүй, үлгэрлэвэл, татар монголчуудтай адилхан болно.

	Томоохон улсууд жижиг орнуудын вангуудаас цэрэг хөлсөлдгөөрөө сэтгэл үл ханан хаанаас л бол хаанаас мөнгөөр холбоотон олж авахыг хичээж байнам. Энэ нь аль ч цаг үед, мөнгөө алдсантай бараг адилхан болдог билээ.

	Эл нөхцөл байдлын урхаг гэвэл алба гувчуур тасралтгүй нэмэгддэг. Түүнчлэн дайн дажныг орлогоороо бус, хуримтлуулсан хөрөнгө мөнгөөрөө хийдэг учир байдлыг цаашид засаж залруулах аливаа үүд хаалгыг хаадаг. Улс орнууд тайван цаг үед ч хөрөнгө, газраа ганц бус удаа барьцаанд тавьдаг, туйлын хэмээн нэрлэдэг аргаа хэрэглээд үгүйрч хоосордгийг одоо бид харж л байна шүү дээ. Тэр үнэхээрийн туйлын арга нь гэрийн өв залгамжлагч болох хамгийн үрэмтгий хөвүүний сэтгэлд багтахад ч хэцүү биз ээ.

	 

	XVIII БҮЛЭГ. Алба гувчуураас чөлөөлөх тухай

	Зовж зүдэрсэн мужуудыг татвараас чөлөөлөх дорнодын их эзэнт гүрнүүдийн заншлыг зүй нь хаант улсуудад нэвтрүүлмээр юм даа. Хаант улсуудын олонход энэ заншил байна. Гэхдээ энэ нь ердөө нэрмээс болжээ. Юу вэ гэвэл, улсын эзэн бүх улсаас татах татварынхаа ерөнхий дүнг багасгадаггүй. Үүний дүнд орон даяараа хариуцлагыг нь хамт үүрэх болдог. Татвараа хагас дутуу төлдөг нэг тосгоны үүргийг хөнгөвчлөхийн тулд бүрэн дүүрэн барагдуулдаг өөр нэг тосгоны нуруун дээр ачааг нь үүрүүлдэг. Ийнхүү эхний тосгоныг эс сэхээн, хоёр дахийг нь туйлдуулдаг. Ард олон шахалтаас эмээн төлөх шаардлага, нэмэлт албан татвар барагдуулах айдсын хооронд цөхрөнгөө бардаг.

	Сайн засагладаг улс орон хэзээ нэгэн цагт гарч болох хэрэгцээндээ зориулан тодорхой хэмжээний мөнгийг нөөцдөө ямагт байлгадаг. Хэрэв хувь хүмүүс газрынхаа орлогыг юу ч үлдээлгүй зараад хоосордог бол нийгэм мөн л адилхан. Нэгэн тосгоны оршин суугчдын хувьд нийтээрээ даахыг учир зүйтэй гэж хэлэлцдэг байлаа. Юу вэ гэвэл, эс тэгвээс тэдний зүгээс хууран мэхлэх зорилгоор хуйвалдаан гаргаж магадгүй гэж таамагладаг байжээ. Гэвч ганц таамаглалд дулдуйдан мөн чанартаа шударга бус, улс орны тухайд сүйтгэлтэй дүрэм журам тогтоох нь учир утгагүй юм биш үү?

	 

	XIX БҮЛЭГ. Түрээсээр авах татвар уу, аль эсвэл алба гувчуурын тооцоот удирдлага уу, энэ хоёрын аль нь хаан болон ард олонд өгөөжтэй вэ?

	Тооцоот удирдлага бол орлогоо хямгатай, учир зүйтэй хөтөлдөг дөмөг гэрийн эзний захиргаа юм.

	Тооцоот удирдлагаар улсын хаан өөрийн болон ард олныхоо хэрэгцээ шаардлагын дагуу албан татвар хураахыг яаравчлах уу, эсвэл хойшлуулах уу гэдгийг тушаадаг. Тооцоот удирдлагаар улсын хаан зүсэн бүрийн аргаар улсыг хоосруулдаг түрээс эзэмшигчдийн үлэмж ашиг орлогыг улсдаа барьж байдаг. Тооцоот удирдлагаар улсын эзэн нэг хэсэг хүний гэнэт баяждаг зэвүүн үзэгдлээс ард олноо хаацайлж байдаг. Тооцоот удирдлагаар мөнгө цөөн хүний гар дамжин шууд хаан эзэнд болон улмаар олон түмэнд нэн хурдан очдог. Тооцоот удирдлагаар улсын эзэн, алс хэтдээ аюул учруулах арга явуулгын аргаар жинхэнэ ашиг хонжоо хөөцөлддөг түрээс эзэмшигчдийн шунаг сэтгэлээс ямагт гардаг үй түмэн балиар хууль дүрмээс ард түмнээ ангижруулж байдаг.

	Мөнгөтэй хүн бусдыг ноёлдог нь жам тул алба гувчуур хэлэлцэгч улсын эзнийг хүртэл эзэрхийлэх болдог. Алба гувчуур хэлэлцэгч хууль тогтоогч биш, гэхдээ хууль гаргахаар хааныг албаддаг.

	Заримдаа шинээр тогтоосон татварыг түрээсээр эхлэх нь ашигтай гэдгийг би үгүйсгэхгүй ээ. Заль мэхнээс сэргийлэхийн тулд ур ухаан, сэргэг бодол санаа хэрэгтэй. Үүнд түшмэлүүд авьяас чадваргүй бөгөөд түрээс эзэмшигчдийн ашиг сонирхолд арга буюу хөтлөгдөн ятгалгад нь ордог. Гагцхүү түрээс эзэмшигч мөнөөх татварын хураах тогтолцоог буй болгосны дараа тооцоот удирдлагад амжилттай шилжиж болно. Англи улсад зарим хэрэгцээт бараанд ногдуулдаг шууд бус татвар (акзиз)-ын хийгээд шуудангийн орлогын тогтолцоог яг өнөөдрийн байдлаар буй хэлбэрээр нь түрээс эзэмшигчдээс зээлдэж хэрэглэсэн юм.

	Бүгд найрамдах улсуудад улсын орлого бараг байнга тооцоот удирдлагад байдаг. Үүнд харшлах дүрэм журам Ромын засаглалын нэг гэм согог байлаа. Тооцоот удирдлага тогтоосон эзэрхий улсуудад улс түмэн нь хэмжээлшгүй аз завшаантай. Жишээ нь гэвэл Перс, Хятад байна. Улсын их эзэн нь далайн боомтууд, худалдааны хотуудаа түрээсээр өгсөн улс түмэн хамгийн аз завшаангүй. Хаант улсуудын түүх алба гувчуур хэлэлцэгчдийн учруулсан тоо томшгүй гай зовлонгоор дүүрэн.

	Нерон, алба гувчуур нэхэгчдийн шахалт доромжлолд уур унтуу нь хөдлөн бүхий л татварыг халах гэсэн эс бүтэх, өгөөмөр санаа сэдсэн. Тооцоот удирдлага түүний санаа бодолд ер орж байсангүй. Гэхдээ дөрвөн зарлиг гаргасан. Үүнд: тушаахдаа түрээс эзэмшигчдийн эсрэг гаргасан хуулиуд эдүгээ хүртэл нууц байсныг хэвлэн нийтлэх; түрээс эзэмшигч жилийн хугацаанд татвар төлөхийг шаардаагүй бол хураах эрхийг нь хасах; тэдний шаардлагыг заавал хэлэлцэх претор томилох; худалдаачин хөлөг онгоцоо оруулахдаа гаалийн татвар төлдгийг хүчингүй болгох. Энэ эзэн хааны засаглалын сайхан өдрүүд ийм л бүлгээ.

	 

	XX БҮЛЭГ. Алба гувчуур хэлэлцэгчид

	Алба гувчуур хэлэлцэгчийн ашиг хонжоо хайсан мэргэжил хөрөнгө мөнгөний хүчээр эрхэм сайхан мэргэжилд тооцогдох юм бол бүх юм баларлаа гэсэн үг. Татвар хураах нь мужийн захирагчдын өөрсдийнх нь нэгэн чухаг алба байдаг эзэрхий улсуудад энэ нь аятай байж болох. Бүгд найрамдах улсад бол таарамжгүй. Ийм үзэгдэл Ромын бүгд найрамдах улсыг мөхөөсөн. Хаант улсад онц биш. Энэ засаглалын үзэл санаанд үүнээс илүү харшилдаг юм гэж үгүй. Бүхий л давхаргынхны зэвүүцэл төрдөг. Нэр төрийг дээдлэх нь нэгмөсөн алга болдог. Хүмүүс зугуухан, зүй ёсны арга хэрэгслээр ялгарч харагдахыг хайхрахаа больдог. Засаглалын өөрийнх нь зарчим бас алдагддаг.

	Урьд цагт шившигтэйгээр баяжих нь ховор бус тохиолддог байжээ. Энэ нь тавин жилийн дайны нэгэн гай түйтгэр билээ. Тэгэхэд тэр хөрөнгө баялгийг жигшдэг байжээ. Харин үүнийг бид шагшдаг. Аливаа мэргэжилд өөрийн хувь тавилан гэж буй. Татвар хураагчдын хувь тавилан нь эд баялаг. Энэ эд баялгийн шагнал нь эд баялаг өөрөө мөн. Нэр төр, алдар хүнд бол алдар хүнд, нэр төрөөс өөр жинхэнэ сайн сайхан юмыг мэддэг ч үгүй, хардаг ч үгүй, ойлгодог ч үгүй язгууртан дээдсийн хувь тавилан юм. Хүндэтгэл, өргөмжлөл бол хөдөлмөрлөснийхөө төлөө шагналд шинэ шинэ ажил хүлээн авч, улс орныхоо аз жаргалын тулд өдөр шөнөгүй зүтгэдэг сайд, түшмэдийн хувь тавилан юм.

	 

	
ГУТГААР ХЭСЭГ

	 

	
АРВАН ДӨРӨВДҮГЭЭР ДЭВТЭР : ЦАГ АГААРЫН АРАНШИНТАЙ УЯЛДДАГ ХУУЛЬ ЦААЗЫН ТУХАЙ

	 

	I БҮЛЭГ. Ерөнхий саналга

	Оюун ухаан, зүрх сэтгэлийн тачаадал янз бүрийн цаг агаарын нөлөөгөөр онцгой өөр өөр гэдэг нь үнэн бол хууль цааз энэ тачаадал, энэ шинж чанарын ялгавартай нийцэж байж таарна.

	 

	II БҮЛЭГ. Янз янзын цаг уурын нөлөөгөөр хүмүүс юутай өөр өөр

	Хүйтэн цаг уур бидний биеийн гаднах хэсгүүдийн төгсгөврийг шахдаг. Үүнээс ширхгийн нягтрал нэмэгдэж, мөчнүүдээс зүрх рүү орох цусны эргэлт хурдасдаг. Хүйтэн уур амьсгал мөнөөх хэсгүүдийг богиносгож, улмаар хүчин чадлыг бүр ч өсгөдөг ажээ. Гэтэл халуун уур амьсгал гаднах хэсгүүдийг нь сулруулж уртасгадаг, үүнээс шалтгаалж хүчин чадал хийгээд уяншлыг нь багасгадаг.

	Иймээс хүйтэн цаг ууртай газрын хүмүүс чийрэг. Үүнд, зүрхний ажиллагаа, хэсгүүдийн төгсгөврийн хариу үйлдэл тэнд илүүтэй явагддаг. Шингэн нь мөн ихээхэн тэнцвэртэй. Цус зүрх рүү гүйх нь хурдан. Тэгэхээр зүрх илүү хүчин чадалтай. Энэ их хүч олон үр дагавар үүсгэж таарна. Жишээлбэл: өөртөө илүү итгэлтэй, өөрөөр хэлбэл илүү их зоригтой, давуу талаа илүүтэй мэддэг, нэг үгээр хэлбэл хонзогнох хүсэл нь бага, аюул заналгүй гэдэгтээ илүү итгэлтэй, өөрөөр хэлбэл илүү шулуун, хардаж сэрдэх болоод ов мэх, заль гаргах нь бага. Эцсийн бүлэгт энэ бүхэн маш өөр өөр шинж чанарыг буй болгох нь мэдээж. Хүнийг бүгчим халуун, битүү оромжид байлгаад үзээрэй. Сая миний өгүүлсэн шалтгаанаар тэр хүний зүрх асар их сульдаж зүдрэх болно. Энэ нөхцөл байдалд түүнд шаламгай хурдан хийх ажил санал болгох юм бол тун ч дөнгөхгүй тал руугаа хандана даа гэж би бодож байна. Хүчин сульдах нь түүний сэргэлэн амьдлаг чанарыг мохоож, юм бүрээс айн балмагдаж, юу ч хийж чадахгүй гэдгээ мэдэрч таарна. Халуун орнуудын улс түмэн хөгшчүүд шиг бүрэг бөөдий, хүйтэн газрын хүмүүс залуу хүмүүс шиг зориг зүрхтэй. Газар нутгийн ойроор сүүлчийн хэдэн дайнд анхаарлаа хандуулж88, зарим нэг өнгөц, алс холоос бол анзаарагдмааргүй нөлөөг ажих юм бол умар зүгийн хүмүүс өмнөдийн орнуудад байлдахдаа өөрийнхөө цаг агаарт тулалдаж хамаг эр зоригоо харуулдаг нутаг нэгтнүүд шигээ гайхамшигтай ялалтад хүрэхгүй байсан гэдгийг бид харсан.

	Умар зүгийн ард олон булчин шөрмөснийхөө чадлаар хоол унднаасаа нэн өтгөн шүүс ялгаруулдаг. Үүнээс хоёр үр дагавар гардаг: нэг дэх нь гэвэл, тунгалгийн өчүүхэн хувь нь гадаргуугийнхаа ихийн хэмжээгээр биеийн хэсгүүдэд баттай тогтон тэжээл болдог; хоёр дахь нь гэвэл, тунгалгийн өчүүхэн хувь цэвэр биш тул мэдрэлийн шүүсэнд ямар нэгэн ааг нэмэрлэх чадал нь бага, ийм учраас энэ түмэн олны бие бүдүүн хадуун, авхаалж сэргэлэн шинж чанараар дутмаг.

	Биеийн арьсны нэхдэст тал бүрээс нийлэх хий судас мэдрэлийн багцад холбогддог. Энгүүндээ мэдрэл тэр аяараа өдөгдөж байгаа юм биш, ердөө тэрний тун өчүүхэн хэсэг нь. Халуун уур амьсгалд арьсны нэхдэс суларч, хий судасны төгсгөвөр өргөсдөг бөгөөд нэн яльгүй зүйлийн тун сул үйлдэлд нээлттэй болдог. Хүйтэн орнуудад арьсны нэхдэс багасаж товонгууд нь зангираад эсэнцрүүд нь нэг ёсондоо хөдөлгөөнгүй болдог. Сэрэл өөрөө онцгой хүчтэй, бүхий л мэдрэлийг нийтэд нь бүрэн дүүрэн эзэмдэх л юм бол тархинд хүрдэг. Харин дүрслэн бодохуй, амт, мэдрэмж болон овсгоо зан тоо томшгүй олон бага сэрлээс хамаардаг.

	Би хонины хэлний гаднах нэхдэсийг энгийн нүдээр харахад товонцруудаар бүрхэгдсэн мэт газарт нь ажигласан. Бичил дуранбай (микроскоп)-гаар хараад энэ товонгууд ноолуур ч юм шиг үсэнцрүүдээр бүрхэгдсэнийг мэдсэн. Энэ товонгуудын хооронд бяцхан бяцхан сүмбэр цац (пирамид) байх бөгөөд орой үзүүр нь нэг ёсны бийрэнцэр мэт. Энэ сүмбэр цацууд амтлах гол эрхтэн мөн байх нь гэж үзэх томоохон магадлал бий.

	Энэ хэлний хагасыг хөлдөөхөд товонгууд ихээхэн жижгэрч, тэр товонгуудын хэдэн эгнээ умсаг (дугтуй)-таа шигдэн орсныг энгийн нүдээр харсан. Нэхдэсийг бичил дуранбайгаар шинжлэхэд бяцхан сүмбэр цацууд алга болжээ. Хонины тэр хэлийг гэсэхийн хэрээр энгийн нүдээр ажиглахад товонгууд мэдэгдэхүйц гарч ирж байлаа. Бичил дуранбайгаар хараад мэдрэлийн бийрэнцрүүд аажмаар цухуйж эхэлснийг мэдсэн.

	Энэ ажиглалт, хүйтэн орнуудад мэдрэлийн бийрэнцрүүд тун бага дэлгэгддэг агаад тэдгээрийг гаднах зүйлийн үйлдлээс хамгаалдаг умсагууддаа шигдэн ордог гэж миний өгүүлснийг нотолж байгаа юм. Чингэхээр сэрлийн хөдлөл удаан байж таарна.

	Хүйтэн уур амьсгалтай орнуудад хүний жаргаж цэнгэх мэдрэмж сулавтар, таатай уур амьсгалтай орнуудад арай илүү, халуун орнуудад туйлын их байх учиртай. Цаг агаарыг өргөргийн хэмээр хэмждэг лүгээ адил хүмүүсийн мэдрэмжийн зэрэглэлээр ялгаж бас болно гэлтэй. Англи, Италид би дуурь үзсэн. Нэг л жүжиг, адилхан л дуучид. Гэтэл адил хөгжим энэ хоёр үндэстний хүмүүст тун ч ялгаатай сэтгэгдэл төрүүлж байх юм. Нэг нь төдий л сүйд майд болохгүй үзэж байхад нөгөөдөх нь жигтэйхэн хөөрцөглөж оволзож байлаа. Энэ бүхнийг ойлгоход хэцүү мэт.

	Өвчнийг мэдрэхийн тухайд ч ялгаагүй. Тэр мэдрэхүй бидэнд бие махбодын нэг хэсэг ширхэг урагдахтай зэрэг өдөгдөж байгаа юм. Байгалийг бүтээгч чингэж урагдах хэдий их байх тусам өвчин төдий чинээ мэдрэгдэж байхаар үйлджээ. Ингэхээр хойд зүгийн улс түмний хүдэр том бие, бүдүүн ширхгүүд халуун газрын хүмүүсийн нялцгайхан ширхгүүд шиг ийм хямралд амархан өртөгдөхгүй нь лавтай. Тэр учраас тэдний санаа сэтгэл өвчинд бага эмзэглэдэг. Москвагийн хүний мэдрэхүйг хөдөлгөхийн тулд арьсыг нь хуулах хэрэг гарна буй за.

	Халуун газрын хүмүүсийн бие эрхтэн булбарай тул эр эм хоёрын эвцэлдэхтэй холбоотой аливаа юманд сэтгэл санаа нь нэн их дэврэмтгий. Тэнд бүх юм энэ рүү хөтөлдөг.

	Хойд зүгийн уур амьсгалд дурлалын бие махбодын тал нь хүрэлцэхүйц чалхаараа л мэдэгддэг. Тааламжтай цаг ууртай орнуудад бол дурлал мянга түмэн дагавар зэргийг агуулж, янз янзын сэртэнд автагддаг. Энэ бүхэн аятай таатай мэт санагдах боловч чухамдаа жинхэнэ дурлал биш юм аа. Харин халуун газарт бол дурлахын тулд л дурладаг. Тэнд дурлал аз жаргалын цорын ганц шалтгаан. Тэнд дурлал бол амьдрал.

	Өмнөдийн орнуудад хүний бие махбод булбарай сул, гэхдээ мэдрэмтгий, тэр бие махбод эхнэрүүдийн оромжид дурлалд автагдаж, цаг үргэлж сэргэн, ханаж байдаг. Харин бүсгүйчүүдийн ихээхэн хараат бус нөхцөл байдалд үй олон зовлон дагуулах нь буй. Хойд зүгийн орнуудад хүмүүсийн бие махбод эрүүл, чийрэг, гэхдээ нүсэр том, сэтгэл санааг сэргээх аль ч үйлдэлд, тухайлбал, ав хоморго, хэрэн хэсэхүй, дайн дажин, архи дарсны үед ч таалал хүртэж байдаг. Хойд зүгийн уур амьсгалд та нүгэл багатай, бага бус буянтай, чин үнэнч сэтгэлтэй, цэх шулуун зантай улс түмэнтэй тааралдах болно. Урд зүг рүү ойртох тусам ёс суртахуунаасаа ч холдоод явчихлаа гэж санагдана. Хэмжээ хязгааргүй тачаадал ялт хэргийг олшруулдаг. Хүн бүхэн л энэ тачаадлыг өөгшүүлдэг бүхий л зүйлээр бусдынхаа дээр гарах гэж чармайдаг. Таатай уур амьсгалтай газар оронд олон түмэн зан төлөвөөрөө овилгогүй, тэр байтугай бузар хэрэг, буянтай үйлдэлд ч амгалан биш. Учир нь гэвэл энэ цаг уурын төдий л тодорхой бус шинж чанар тэдэнд тогтуун зан заяадаггүй.

	Хэт дулаан уур амьсгалд бие махбодын хүч тамир шавхагддаг. Биеийн тэнхээ тамирын сулрал сэтгэл санаанд нь нөлөөлдөг. Тийм хүн бүхий л юманд хайхрамжгүй, сониуч биш, ямар нэгэн ариун шударга үйлс бүтээж дөнгөдөггүй, өгөөмөр агуу сэтгэл гаргаж чаддаггүй. Энэ бүхэн идэвхгүй номой шинж чанарт хүргэдэг. Залхуурал аз жаргал нь болдог. Тэнд оюун санаагаа дайчилснаас шийтгэл хүртэхийг илүүтэйд үздэг. Өөрийгөө өөрөө залахын тулд хэрэг болох оюун бодлоо хүчилснээс боолын ёс харин тэнд хялбар юм шиг санагддаг байнам.

	 

	 

	III БҮЛЭГ. Өмнөдийн зарим улс түмний зан төлөвт илэрдэг зөрчил

	Энэтхэгчүүд угаас эр зоригоор дутмаг. Энэтхэгт төрсөн европчууд хүртэл европын цаг уурт тохирсон эр зоригоо алддаг. Гэхдээ энэ шинж чанарыг хатуу харгис үйлдэл, зан заншил, бүдүүлэг залхаалттайгаа яаж зохилдуулж байна аа? Эрчүүд нь санаанд багтамгүй зовлонд биеэ тушаадаг, эмэгтэйчүүд нь төрсөн биеэ шатаадаг. Тийм сул шинж чанарт баймааргүй хүч гаргаж буй хэрэг шүү.

	Энэ хүмүүсийг бүрэг номой болгогч сул чанарыг байгаль эх тэдэнд өгчээ. Түүний сацуу, бүх юм өөрсдийг нь хэмжээлшгүй их донсолгодог гэдэг амьдлаг бодол санаа заяажээ. Үхлээс тэднийг бэргэхэд хүргэдэг эрхтний энэ нарийн мэдрэмж үхлээс илүү аймшигтай мянга түмэн зүйл бий шүү гэдгийг бодогдуулдаг ажээ. Энэ бүх аюулаас зайлахад хүргэдэг мөнөөх мэдрэмж тэдэнд уул аюулыг үзэн ядах хүчийг өгдөг байна.

	Ухаан санаа нь нэгэнт боловсорсон хүмүүсээс илүү хүүхдүүдэд сайн боловсрол шаардлагатай байдаг шиг ийм цаг агаартай улс түмэнд манай цаг уурт амьдардаг ард олноос илүү мэргэн хуульчид хэрэгтэй. Хүмүүс хэчнээн их сэтгэгдэлтэйн хэрээр тэдний сэтгэгдэл зөв агаад мухар сүсэгт автагдалгүй, жинхэнэ оюун ухаанаар удирдуулбал төдий чинээ чухаг.

	Ромчуудын үед Умард Европын улс түмэн урлаг ч үгүй, боловсрол ч. үгүй, бараг хууль ч үгүй амьдарч байсан. Гэхдээ энэ цаг уурт зохицсон хүмүүсийн бие махбодын бүдүүн ширхэгтэй уялдаатай цорын ганц эрүүл бодол санааны ачаар гайхамшигтай мэргэн ухаанаар Ромын эзэнт улсын агуу сүр хүчний өөдөөс, тэрийг унагаах гэж ой тайгаасаа гарах хүртлээ баттай зогсож чадсан.

	 

	IV БҮЛЭГ. Дорно дахины орнуудад шашин, ааш авир, зан заншил болон хууль үл хувирдгийн шалтгаан

	Хэрэв бие эрхтний энэ эмзэг нарийны шалтгаанаар Дорно дахины улс түмэн ертөнцийн хамгийн хүчтэй сэтгэгдэл хүлээн авдаг бол бие махбодын залхууралтай зүй ёсоор холбоотой, хүмүүсийг ямар ч гавьяат үйлс, хүчин чармайлт, самбаа зоригт чадваргүй болгож орхидог оюун ухааны залхуурлыг тэр эмзэг нарийнтай нэгтгээд үзвэл яагаад тэдний санаа бодолд нэгэнт л ийм тийм сэтгэгдэл туссан юм бол тэр бүхнийг өөрчилж чаддаггүй юм бэ гэдгийг та төвөггүй ойлгох болно. Чухам үүнээс улбаалж хууль цааз, ааш авир, зан заншил нь өөрчлөгддөггүй. Бүр хайхармааргүй зүйлд хамаарах зан заншил ч хувирдаггүй нь гэвэл эдүгээ Дорно дахинд хувцас хунар мянган жилийн өмнө ямар байсан тэр хэвээрээ ажээ.

	 

	V БҮЛЭГ. Цаг агаараас үүдсэн гэм согогийг хөхиүлдэг нь тааруухан хуульчид, харин энэ гэм согогийг эсэргүүцдэг нь сайн хуульчид байдаг тухай

	Энэтхэгчүүд амгалан тайван хийгээд хоосон чанар бол бүхий л оршин буй юмны үндэс, төгсгөл нь гэж боддог байна. Тийнхүү юуг ч үл үйлдэх нь тэдний хувьд хамгийн төгс төгөлдөр оршихуй, хүсэл сэтгэлийнх нь ганц хэрэгсэл аж. Тэд бурхандаа үл хөдлөхүйн нэр хайрлажээ. Сиамын оршин суугчид, дээдийн жаргал бол биеэ хөдөлгөөнд оруулахаар албадахгүйд оршино гэж үздэг.

	Эдгээр оронд хэт халуун байдаг нь хүнийг тамирдуулж, дарамталдаг. Амгалан тайван байх нь жаргал цэнгэл эдлүүлдэг, хөдөлгөөн бол хүндрэл зовлон учруулдаг гэдэг энэ авидармагийн тогтолцоо нь яах аргагүй зүйн дагуу бололтой. Энэтхэгийн хууль тогтоогч Будда хүмүүст дээд зэргийн идэвхгүй байхыг сургаж, өөрийнхөө мэдэрснийг баримталж байжээ. Чингэхдээ цаг агаартай уялдсан залхуурлаас эхтэй түүний сургаал залхуурлыг хөхиүлж, мянга түмэн лай ланчиг тарьсан.

	Хятадын хууль тогтоогчид89 илүү ухаалаг хандсан нь гэвэл, хүмүүсийн хэзээ нэгэн цагт очих амгалан оршихуйг бус, тэдний амин зуулгын үүргээ биелүүлэхэд шаардлагатай үйл ажлыг бодолцон шашин, гүн ухаан, хууль цааздаа жинхэнэ бодит чиглэл оруулжээ. Бие махбодын шалтгаан хүмүүсийг амгалан оршихуйд татахын хэрээр ёс суртахууны шалтгаан нь тэднийг амгалан оршихуйгаас холдуулах учиртай.

	 

	VI БҮЛЭГ. Халуун дулаан уур амьсгалтай орнууд дахь газар тариа лангийн тухай

	Газар тариалан бол хүмүүсийн хамгийн чухаг хөдөлмөр. Цаг агаар тэднийг газар тариалангийн ажлаас зугтаахыг өдөөхийн хэрээр шашин, хууль цааз нь тэднийг уул хөдөлмөрт татах учиртай. Ийнхүү газрыг хаад дээдэст өгдөг Энэтхэгийн хууль нь хувь хүмүүсийг өмчийн сэтгэлгээс салгаж, цаг агаарын таагүй нөлөөг, өөрөөр хэлбэл байгалиас үүдсэн залхуурлыг ихэсгэж байна.

	 

	VII БҮЛЭГ. Гэлэн амьдралын учир

	Гэлэн амьдрал тэнд мөн л гай хөө тарьдаг. Ийм амьдрал үйл ажлаас илүүтэй бясалгалд татагддаг хүмүүстэй Дорно дахины халуун уур амьсгалт орнуудад үүссэн юм.

	Азид цаг уур бүр халуун болохын хэрээр дервиш болоод гэлэнгийн тоо нэмэгдэж буй бололтой. Хамгийн халуун болдог Энэтхэг тийм гэлэн, дервишүүдээр дүүрэн. Мөн харьцаа Европт ч ажиглагдаж байна.

	Цаг агаараас үүдсэн залхуурлыг даван туулахын тулд хууль цааз нь хөдөлмөрлөхгүйгээр амьдрах бүхий л боломжийг хаахыг хичээдэг баймаар. Гэтэл Европын өмнөд этгээдэд хууль нь шал эсрэгээр байдаг. Үүнд зүгээр суух дуртай хүмүүсийг бясалгаж амьдрахыг хөхиүлдэг байр байдалд тавиад, асар их хөрөнгө баялагтай холбож өгдөг. Энэ хүмүүс өөрсдийг нь ч татдаг элбэг дэлбэг амьдралд умбаж илүүдлээ борчуулд зориулдаг байна. Борчуул өмч хөрөнгөө алдчихсан, нөгөөдүүл нь дэмий суухын жаргал эдлэх боломж олгосных нь төлөө тэднийг шагнадаг хэрэг. Эцсийн бүлэгт борчуул өөрсдийнхөө ядууралд ч дуртай болж эхэлдэг.

	 

	VIII БҮЛЭГ. Хятадын сайн заншил

	Хятадын сурвалж бичгүүдэд, эзэн хаан нь жил бүр тариалангийн ажлын нээлтийн ёслол хийдэг тухай өгүүлжээ. Нийтийн ёслолын энэ арга хэмжээ зохиосноор ард олноо газар тариалан эрхлэх ажилд зоригжуулж буй хэрэг аж.

	Түүнээс гадна жил бүр тариалангийн ажилд онцгойрон шалгарсан хүнийг хаандаа мэдүүлдэг байна. Хаан нь түүнийг наймдугаар зэргийн түшмэлээр томилдог

	Эртний Перст жил бүр chorem-ruz хэмээх сарын найм дахь өдөр хаад нь газар тариаланч нартайгаа хамт хооллохоор найр наадмаа орхиж явдаг байжээ. Энэ бүхэн нь газар тариалангийн ажлыг хөхиүлэн дэмжих гайхалтай сайхан арга.

	 

	IX БҮЛЭГ. Аж үйлдвэрийг хөхиүлэн дэмжих арга

	IX дэвтэрт залхуу улс үндэстнүүд ерөөс ихэрхэг бардам зангаараа ялгардгийг өгүүлнэ. Үүнээс гарах үр дагаврыг шалтгааных нь эсрэг эргүүлж, залхуурлыг ихэрхэг бардам зангаар арилгаж болох юм даа. Европын өмнөд хэсгийн улс түмэн нэр төрд нэн их мэдрэмтгий тул газраасаа үлэмж их ургац хураасан тариачин, үйлдвэрээ сүрхий дэвжүүлсэн ажилчдыг шагнаж байвал зүгээр сэн. Ийм арга аль ч оронд сайн. Бидний үед энэ арга Ирландад гэхэд л бүх Европтоо хамгийн мундаг нэхмэлийн үйлдвэр байгуулахад нэмэр болсон.

	 

	Х БҮЛЭГ. Ард олон эрүүл саруул толгойтой явахтай холбогдох хууль цааз

	Халуун орнуудад цусны усархаг шингэн хөлрөхлөөр амархан ууршдаг бөгөөд тэрийг мөн адил шингэнээр нөхөх хэрэгтэй болдог. Иймээс тэнд ус их хэрэглэдэг. Хатуу архи дарс шингэн алдагдсаны дараа цусанд үлдсэн бөөмүүдийг өтгөрүүлдэг аж.

	Хүйтэн газрын улс орнуудад цусны усархаг шингэн хөлрөхөд ялгарах нь бага, цусандаа хүрэлцээтэй үлддэг. Тийм учраас тэнд цус өтгөрнө гэж айлгүйгээр хатуу архи дарс хэрэглэж болно. Цусны гүйлтийг хурдасгадаг архи дарс тэнд таарамжгүй бус.

	Дарс уухыг хориглосон Мухамедын хууль чухамдаа Аравийн цөлийн цаг уурын хууль юм. Мухамедаас өмнө ч арабчуудын түгээмэл ундаа ус байсан нь мэдээж. Дарс хэрэглэхийг үл тэвчсэн Картагений хууль ч мөн цаг агаартай холбогдсон хууль байлаа. Чухамдаа энэ хоёр орны цаг уур бараг адилхан.

	Ийм хууль хүйтэн орнуудад тохиромжгүй. Тэнд цаг уурын шалтгаанаар тодорхой хувь хүний архидалтаас онцын ялгаатай улс үндэстний архидалт газар их авчээ. Архидалт цаг уурын хүйтэн, чийглэгийн шууд харьцаагаар газар дэлхийгээр тархжээ. Экваторын бүсээс манай туйл руу дөхөх юм бол өргөргийн хэмээр архидалт нэмэгдэхийг харж болно. Мөнөөх экватороос манай нөгөө талын туйл руу хандах аваас архидалт хойд зүг рүү нэмэгдсэнтэйгээ нэгэн адил өмнөд этгээд рүү нэмэгдэхийг мэдэж болно.

	Архи дарс уух нь цаг уур болон улмаар эрүүл мэндэд харшилддаг газар хэтрүүлэн хэрэглэхийг согтуурахын уршигт үр дагавар хувь хүний тухайд ч, нийгэм олонд ч төдий л их биш, зөвхөн мансууруулахаас бус тэнэг мангар болгодоггүй орнуудынхаас илүү хатуу ширүүн цээрлүүлдэг нь зүйн дагуу хэрэг. Ийм учраас архичин хүнийг балмад үйлдлээр нь, хөлчүүрхсэнээр нь шийтгэдэг хууль зөвхөн хувь хүнд хамаатай болохоос үндэстний архидалттай хамааралгүй. Герман хүн бол заншлаараа уудаг, испани хүн бол хүслээрээ уудаг.

	Халуун орнуудад хүний биеийн хэсгүүд сулардгаас хөлрөхлөөр шингэн жигтэйхэн их ялгардаг. Харин бие махбодын хатуу эд эсүүд бага ууршдаг. Сулавтар, багаахан хүчдэлээр үйлчилдэг хэсгүүд нь бараг элэгддэггүй. Бие махбодыг сэргээхэд ялихгүйхэн жимсний шүүс шаардлагатай. Ийм учраас хоол бага иддэг.

	Цаг агаарын ялгаанаас үүдсэн хэрэглээний ялгаагаар амьдралын янз янзын хэв маяг буй болдог. Амьдралын хэв маягийн ялгаагаар хууль цаазын ялгаа үүсдэг. Хүмүүсийн харилцаа ихтэй ард түмэн нэг янзын хуультай, тийм харилцаагүй ард түмэн өөр төрлийн хуультай.

	 

	ХI БҮЛЭГ. Цаг уураар нөхцөлдсөн өвчин эмгэгтэй уялдах хууль

	Херодот өгүүлэхдээ, жүүд нар (еврей) уяман өвчний тухай хуулиа мисирүүдээс зээлдсэн гэжээ. Мөн чанартаа адил өвчинд адил ерөндөг шаардлагатай. Герегүүд болоод эхэн үеийн ромчууд мөнөөх өвчнийг мэддэггүй шигээ энэ хуулийг бас мэддэггүй асан. Мисир, Палестины цаг агаар уул хуулийн гарах шаардлагыг буй болгосон, үүнд: энэ өвчний тун хурдтай тархдаг нь уул хуулийг хашир, мэргэн боловсруулсны барьцтай нотолгоо болж байгаа юм бидэнд.

	Бид ч өөрсдөө үр уршгийг нь амссан. Загалмайтны аян дайнаар уяман өвчин манайд орж ирсэн. Сүрхий шийдэмгий арга хэмжээ авсны ачаар ард олонд дэлгэрэх замыг нь хаасан.

	Ломбардуудын хуулиас үзэх юм бол энэ өвчин Италид загалмайтны аян дайнаас өмнө тархаж, хуульчдын анхааралд өртсөн байна. Оромж гэрээсээ зайлуулагдан, тусгай газар заагдан суух өвчтөн эд хогшлоо эзэгнэх эрх эдлэх ёсгүйг Ротар тушаажээ. Учир нь гэвэл уул өвчтөнийг гэрээс нь холдуулахтай зэрэг л үхсэн хэмээн тооцдог байжээ. Уяман өвчтөнүүдтэй аливаа харилцаанд орохыг хориглох үүднээс тэдний иргэний эрхийг хасжээ.

	Энэ өвчин Герегийн эзэн хаадын аян дайнаар Италид тархсан гэж би бодож байна. Тэдний армид Палестин болоод Египетээс ирсэн анги нэгтгэлүүд байсан байх учиртай. Юутай ч загалмайтны аян дайн хүртэл дэлгэрч тархахыг нь зогсоож чадсан юм. Помпейн цэргүүд Сири нутгаас буцаж ирэхдээ уямантай тун төстэй нэгэн зүйл өвчнийг авчирсан гэж ярьдаг. Тэр өвчний эсрэг ямар арга хэмжээ авсан талаар ганц ч мэдээлэл үлдсэнгүй. Гэхдээ арга хэмжээ авч байсан гэж бодохоос өөр аргагүй. Учир юу вэ гэвэл ломбардуудын үе хүртэл уул өвчнийг хорьж чадсан.

	Хоёр зуун жилийн өмнө бидний өвгөд дээдсийн мэддэггүй байсан эл өвчин Шинэ ертөнцөөс манайд дэлгэрч, амьдралын хийгээд жаргал цэнгэлийн эх сурвалж руу дайран давшилж байнам. Өмнөд Европын мундаг мундаг гэр бүлийн олонх нь түгээмэл болж буй энэ хөнөөлт өвчнөөр үхэж, ийм өвчин туссанд бараг ичихийг больцгоожээ. Америк руу байнга тэмүүлэн алтанд шунахайрдаг хүмүүс тэндээс шинэ шинэ халдвар авчран энэ өвчнийг улам батжуулжээ.

	Ёс суртахууны ариун мэдрэмжээр хүмүүс гэмт хэргийн энэ шийтгэлийг хэвээр үлдээхийг шаардсан. Гэвч уул гай гамшиг эр эм бологсдын хэвлийд нэвтэрч, хүүхдүүдэд хүртэл халдварлажээ.

	Хууль зохиогчдын мэргэн ухаан иргэдийн эрүүл мэндийг сахиж хамгаалахад оршдог тул халдварын тархалтыг Моизын хуулийн маягаар зохиосон хуулийн аргаар зогсоох нь үнэхээрийн ухаалаг хэрэг болох сон.

	Тахал бол гэв гэнэт, маш хурдан мэрж сүйтгэдэг өвчин. Голомт нь Мисирт байдаг, тэндээс дэлхий даяар тархаж байна. Европын олонх улсуудад нэвтрэхийг нь хориглох хэд хэдэн ихээхэн сайн арга хэмжээ авсан. Манай үед тархалтыг нь зогсоох гарамгай арга олжээ. Үүнд: тахалд өртсөн газар нутгийг цэргээр хүрээлүүлэн аливаа харилцаа холбоог нь тасалдаг.

	Тахлын эсрэг ямар ч хамгаалал хийдэггүй туркчүүд нэгэн хотод амьдардаг христ шашинтнуудаа аюулаас мултран гарахыг харсаар хэр нь өөрсдөө үхэж үрэгддэг. Тэд халдвар авагчдын хувцас хунарыг худалдан авч өмсөөд, амьдралын хэв маягаа өөрчилдөггүй. Бүхнийг залдаг гарцаагүй хувь тавилангийн номлол засаглагчийг санаа зовуурьгүй жирийн үзэгч болгож орхидог. Бурхан аль хэдийнээ бүхнийг бүтээсэн, өөрт нь одоо хийх юм байхгүй гэж тэр бээр боддог аж.

	 

	XII БҮЛЭГ. Өөрсдийн амийг егүүтгэдэг хүмүүсийн эсрэг хууль

	Ромчууд шалтгаангүйгээр амиа хорлосон нь түүхээр ер мэдэгддэггүй. Гэтэл англичууд учир начир нь мэдэгдэлгүйгээр амьдралын хамгийн сайхан аз жаргалтай мөчид ч амиа егүүтгэх нь буй. Хүн яагаад ингэж зориглодог нь ойлгомжгүй байдаг. Энэ үйлдэл ромчуудын хувьд хүмүүжлийн нөлөө байлаа. Амиа хорлох нь тэдний сэтгэх арга, зан заншилтай хамаатай. Англичуудад бол энэ нь өвчний нөлөө байдаг юм. Бие махбодын гэм согогтой учир холбогдолтой. Өөр ямар нэгэн шалтгаанаас хамаардаггүй.

	Амь насаа егүүтгэх нь мэдрэлийн шүүсний шүүлтийн дутагдалтай холбоотой гэдэг нь үнэхээр магадлалтай. Бие махбод, тэрний хөдөлгөгч хүч байнга үйлдэлд ордоггүй нь өөрт нь зовлон учруулдаг. Сэтгэл санаа нь өвчнийг бус, харин амьд оршихуйн бэрхшээлийг мэдэрдэг. Өвдөх нь биеийн энэ тэрхэн хавийн аюул юм. Тэгэхлээр энэ аюулаас салах хүсэл биднийг эзэмддэг. Харин амьдралын зовлон зүдрэл бол тодорхой мэдэгдэх орчингүй бөгөөд хорвоогийн амьдралыг дуусгавар болгох хүсэлд хүнийг хөтөлдөг.

	Зарим оронд амиа егүүтгэхийг шийтгэх хууль нь учир утгатай үндэслэл агуулаагүй биш ээ. Харин Англид энийг яллах нь солиорсон хүнийг үйлдлээр нь шийтгэсэнтэй эгээ адил.

	 

	XIII БҮЛЭГ. Английн цаг агаараас үүддэг нөлөө

	Цаг уураас үүдсэн өвчин ертөнцийн бүх юмыг, тэр ч байтугай амь биеэ жигших хүртэлх хэмжээнд сэтгэл санааг тарчлаадаг улс орны тухайд, бүх юм тэвчишгүй мэт санагддаг хүмүүсийн хувьд ч, үүнд: тэд гуниг зовлонгийнхоо шалтгааныг ганц хүнд тохож чаддаггүй, тэнд хүнээсээ илүүтэй хууль цааз нь улсыг залдаг засаглалын нэлээд тохирсон хэлбэр байж таарах вий. Иймээс улсын байгууллыг өөрчлөх гэвэл мөнөөх хууль цаазыг нь бут ниргэх хэрэгтэй байх.

	Хэрэв мөнөөх үндэстэн байгаль цаг уураас нэгэн хэвийн юмыг урт удаан хугацаагаар туулж эс чадах тэсвэргүй шинж чанар авч төрсөн бол сая бидний ярьсан засаглалын хэлбэр бүр ч илүүтэй таарах нь мэдээж.

	Энэ тэсвэргүй шинж чанар өөрөө бол нэг их сүйдтэй юм биш. Харин эр зоригтой нийлэхээрээ үлэмж болж хувирдаг.

	Тэсвэргүй шинж чанар, яагаад нэг ажил барьж авсан, юунд тэрийгээ орхисон нь тодорхойгүй хүний хөнгөмсөг зантай адилгүй. Үл тэвчих чанар шаргуу цөлх зантай төстэй, учир нь гэвэл, тэсвэрлэн давах дадал заншлаар ч мохдоггүй муу юмны сүрхий амьд сэрлээр өсөж өндийж байдаг.

	Чөлөөт ард түмний тийм зан чанар бол явуулга нь эхэндээ зөөлөн аядуу, удаавтар, сүүл рүүгээ хурдан гавшгай, шийдэмгий, хожим тоо томшгүй олон гараар дарлаж зовоохын тулд эхлээд нэг л гар харуулж тусалж эхэлдэг эзэрхий захирагчийн үйлдэлд ихээхэн садаа учруулж таарна буй за.

	Дарлал ямагт нойрсуулж эхэлдэг. Гэвч ямар ч нөхцөл байдалд тайвширдаггүй, нэг үгээр хэлбэл, цаг үргэлж өөрийгөө хянаж байдаг, бүхий л өвчинтэй эмзэг газраа олж мэддэг тийм ард түмэн нойронд автана гэж байхгүй ээ.

	Улс төрийн бодлого бол үйл ажлаа чимээгүйхэн явуулж, эцэст зорилгодоо зугуухан хүрдэг дуугүй хөрөө юм. Гэтэл сая бидний ярьсан хүмүүс яриа хэлэлцээний сунжрал, амгалан тайван байдал, нарийн ширийн зүйлийг тэсвэрлэж чадахгүй дэгээ. Тэд цаг ямагт аль нэг үндэстнээс сул дорой гэдгээ харуулах вий. Тэд зэр зэвсгээр олж авснаа гэрээ хэлэлцээрээр алдах буй за.

	 

	XIV БҮЛЭГ. Цаг агаарын өөр бусад нөлөө

	Бидний өвөг дээдэс болох эртний германчууд хүмүүсийн тачаадал тийм ч их омголон догшин байгаагүй цаг агаарт амьдарч байжээ. Хууль цаазаа тэд юмыг яаж ухаарснаараа хүлээн авдаг байжээ. Түүнээс илүү юм ер хий хоосон бодож байгаагүй. Эрчүүдэд тохиолдсон доромжлолыг тэд шархны их багын хэмжээгээр авч үздэг бол эмэгтэйчүүдэд учруулсан гомдлыг мөн л энгүүн маягаар цэгнэн дүгнэдэг асан. Энэ талаар аллемануудын хууль цааз онцгой өвөрмөц. Эмэгтэй хүний толгой нүцгэлсний төлөө зургаан солидын торгууль төлөх хэрэгтэй байлаа. Хөлийг нь өвдөг хүртэл нүцгэлэх юм бол төдий хэрийн, өвдөгнөөс дээш шалдлах юм бол нэг дахин илүү торгууль ногдуулдаг байжээ. Хуулиар бүсгүй хүнд учруулсан гомдлыг гурвалжны судлалын биетийн их багын хэмжээг хэмждэг шиг авч үздэг байсан бололтой. Хууль цааз нь хүний хий бодлоор бус, нүдээр харсан гэмт хэргийг л шийтгэдэг байж. Гэвч герман үндэстний нэг хэсэг Испанид зөөлгүүлж ирэхэд энэ орны цаг уурын ч шалтгаанаар шал өөр янзын хуультай болох шаардлага гарчээ. Вестготын хуулиар чөлөөт эмэгтэйн цусыг гаргахдаа зөвхөн эх юм уу, эцэг, ах, хүү юм уу, нагацыг нь байлцуулахыг эмч нарт зөвшөөрчээ. Түмэн олны хий санаархал асаж ирэв. Тэгэхээр хууль тогтоогчдынх ч мөн адил. Хууль цааз нь аливаад эргэлзээтэй хандах дуртай ард олныг бүхий л зүйлээр хардаж сэрдэх болов.

	Тэр учраас хуулиар эр эм сүвтний явдалд анхаарлаа сүрхий төвлөрүүлдэг байв. Гэхдээ тэд тогтоосон шийтгэлээрээ олон нийтийн өшөө хорслын шаардлагаас илүүтэй амин хувийн өс хонзонгоос гарсан шаардлагыг ёсоор болгохыг хичээдэг байжээ. Ийнхүү олонх тохиолдолд хоёр буруутныг эцэг эхэд нь юм уу, хууртагдсан эрд нь боол болгож өгдөг асан. Гэрлэсэн эр хүнд тушаагдсан чөлөөт бүсгүй эхнэрийнх нь бүрэн мэдэлд очдог байжээ. Эл хуулиар, өөр хүнтэй хурьцал үйлдэж ахуйдаа боолчууддаа баригдсан бүсгүйг хүлж эр нөхөрт нь аваачихыг мөнөөх боолчуудаар нь албадан гүйцэтгүүлдэг байсан. Түүнчлэн, хуулиар, эхээ зэмлэж буруушаан, түүндээ итгүүлэхийн үүднээс боолчуудыг нь тамлан зовоохыг үр хүүхдүүдэд нь зөвшөөрдөг асан. Ийм учраас эдгээр хууль зан заншлыг сахин хамгаалахаас илүүтэй нэр төрийн тодорхой асуудлыг нарийвчлан боловсруулахад илүүтэй тохирсон байжээ. Юлиан гүн ийм маягийн доромжлол эх орон хийгээд хаанаа алдах осолтой гэж үзэж байсанд гайхах хэрэггүй. Ийм зан заншилтай маврууд Испанид төвөггүй нүүн очиж суурьшаад эзэнт гүрнийхээ уналтыг хойшлуулж байсанд гайхах явдалгүй.

	 

	XV БҮЛЭГ. Хуульчид ард түмэндээ итгэхэд цаг агаар хэрхэн нөлөөлдөг тухай

	Японы ард олон ихээхэн хэрцгий зан авиртай бөгөөд хууль тогтоогчид болоод засаглагчид нь тэдэндээ ямар ч итгэл үзүүлж түвддэггүй. Хууль тогтоогчид хийгээд засаглагчид нь тэдэнд зөвхөн шүүх, аюул занал, ял шийтгэлийн тухай л сануулж ярьдаг. Япон хүн цагдаагийн хяналт үгүйгээр ганц ч алхаж чадахгүй. Таван гэр бүлийн эзний нэгийг нөгөө дөрвийнх нь даргаар тавьдаг, ганцхан гэмт хэргийн төлөө бүхэл бүтэн гэр бүлийг юм уу, эсвэл нэг хорооллыг тэр чигээр нь шийтгэдэг, ганцхан буруутан буй газар буруутан бус хүн огоот хайдаггүй энэ хууль хүмүүсийг бие биеэсээ буруулдаг, хүн бүхэн нөгөөгийнхөө улыг шагайж, тандуул, гэрчийн этгээд, шүүгч байлгахаар бүтээгджээ.

	Харин Энэтхэгийн ард түмэн бол намдуу, эелдэг, нигүүлсэнгүй. Иймээс хууль тогтоогчид нь тэдэндээ ихээхэн итгэл үзүүлдэг. Тэд цөөвтөр ял шийтгэл тогтоосон байна. Тэр ял шийтгэл нь тийм ч хатуу биш, тэрийгээ айхавтар догшин ширүүнээр ч гүйцэтгэдэггүй. Өөр газар оронд хүүхдийг эцэгт нь хариуцуулдаг шиг ач, зээг нь авга, нагацад нь, өнчин өрөөснийг асрамжлагчид тушаадаг. Өв залгамжлагчийн эрхийг зүй ёсоор хүлээн зөвшөөрчээ. Иргэн бүхэн бусад иргэдийнхээ төрөлхийн сайн чанарт тулгуурлах учиртай гэж тэд боддог юм шиг байна.

	Тэд боолчууддаа дуртайяа эрх чөлөө тавьж олгодог, тэднийг гэрлүүлдэг, өөрсдийн хүүхэдтэй яаж харьцдаг шигээ тэдэнтэй харьцдаг. Цэвэр ариун зан заншил, зөөлөн намдуу хууль төрүүлдэг аз завшаантай цаг уур!

	 

	
АРВАН ТАВДУГААР ДЭВТЭР : ИРГЭНИЙ БООЛЧЛОЛЫН ХУУЛЬ ЦАГ АГААРЫН МӨН ЧАНАРТАЙ ХЭРХЭН ХОЛБОГДОХ ТУХАЙ

	 

	I БҮЛЭГ. Иргэний боолчлолын тухай

	Чухмыг хэлбэл боолчлол бол нэг хүнд бусдыг засаглах тийм эрх тогтоож өгөхийг хэлж байгаа юм. Тэр хүн нөгөөдүүлийнхээ эд хогшил хийгээд амь амьдралын яах аргагүй эзэн нь. Боолын ёс мөн чанараараа сайн юм биш. Эзэндээ ч тусгүй, боолдоо ч ашиггүй. Боолд яагаад тэр вэ гэвэл буянт үйл хийхэд нь садаатай, эзэнд нь яагаад тэр вэ гэвэл зүсэн бүрийн олиггүй дадал заншлаар буянт үйлийг хар аяндаа огоороход хүрдэг бөгөөд сэхүүн, тэвчээргүй, хатуу, догшин, тачаангуй, хэрцгий болж хувирдаг.

	Улс төрийн боолчлол аль хэдийнээс оршиж буй эзэрхий орнуудад иргэний боолчлол илүү хүлцэмжтэй. Тэнд хүн бүхэн л амьдарч, хооллож болно гэдэгтээ сэтгэл хангалуун байж таарна. Энэ учраас тэнд боолын нөхцөл байдал албат иргэдийнхээс дарамт багатай.

	Гэтэл хаант засаглалд хүний мөн чанар (nature humaine)-ыг дарамталж, доромжлохоос зайлсхийх нь дээдийн чухал тул тэнд боол байх учиргүй. Хүн бүхэн адил эрх чөлөөтэй ардчилсан улсад, хууль цааз нь иргэдээ бултыг тэгш эрхтэй болгохоор хамаг чармайлтаа дайчлах ёстой язгууртан оронд засаглалын мөн чанар үүнийг таашаадаг, боолын ёс улсын байгуулалд нь харштай; иргэдэд зөвхөн сүр хүч, тансаглахуйг олгох хэрэгсэл л болдог. Гэтэл энэ бүхнийг иргэд хүртэнэ гэж ерөөс байхгүй шүү дээ.

	 

	II БҮЛЭГ. Ромын хуульчдын бодлоор боолын ёс хаанаас үүссэн бэ?

	Бооллогын ёс үүсэл гарлаараа нигүүлсэхүйн мэдрэмжээс эхтэй гэж үздэгийг итгэхэд бэрх. Бооллогын ёс дараах гурван шалтгаанаар гарч ирсэн байна.

	Олон улсын хууль зүйгээр олзлогдогсдыг алж хядахаас сэргийлэн боол болгожээ. Ромын иргэний хуулиар, зээлдүүлэгчдийнхээ хэрцгий догшноос мултрахын тулд өртнүүдийг өөрсдийгөө боол болгож зарахыг нь зөвшөөрдөг байжээ. Чингэхээр эцэг нь хүүхдээ тэжээж чадахгүй болох тул хүүхдүүд нь түүн лүгээ адил боолоор очихыг жам ёсны эрх зүйгээр хүлээн зөвшөөрчээ.

	Хуульчдын гаргаж ирсэн энэ учир шалтгаан төдий л үнэмшилтэй бус. 

	1. Дайн дажнаар зөвхөн яахын ч аргагүй шаардлагын эрхээр хүн алахыг зөвшөөрдөг гэдэг нь худал нотолгоо. Хүн нэгэнт л бусдыг боол болгосон бол түүнийг алуулах шаардлагад тулж ирсэн гэж хэлж болохгүй. Яагаад вэ гэвэл түүнийг алаагүй шүү дээ. Олзлогдогсдын хувьд дайн дажнаас гарах цорын ганц хууль бол бол тэднийг хор хөнөөл учруулахгүй нөхцөл байдалд л барьж байхад оршмуй. Ид тулалдааны үеэс бусад нөхцөлд цэрэг эрсийн хэнэггүйгээр алж хядахыг ертөнцийн бүхий л улс түмэн няцаажээ.

	2. Чөлөөт хүн өөрийгөө худалдана гэж байж таарахгүй. Худалдана гэдэг бол төлбөртэй. Боол хүн өөрийгөө зарвал бүхий л эд хогшил нь эзний өмч болох хэрэг. Чингэхээр эзэн нь юу ч өгөхгүй, боол нь юу ч хүртэхгүй гэсэн үг биз дээ. Боол өөрийн олсон эд хөрөнгийг эзэмших эрхтэй, харин энэ эд хөрөнгийг зарах эрхгүй, өвлүүлэхээр шилжүүлж болохгүй гэж ярьдаг. Биеэ егүүтгэхийг хориглодог шалтгаан гэвэл амиа хорлогч эх орноосоо өөрийгөө зайлуулж буй хэрэг. Үүн лүгээ адил өөрийгөө худалдах хориотой. Иргэн бүрийн эрх чөлөө бол нийтийн эрх чөлөөний нэгэн хэсэг юм. Ардчилсан улсад энэ бол дээд засаглалын нэг хэсэг. Харьяатаа худалдана гэдэг бол аль ч хүний зориглож эс чаддаг тэнэг явдал. Хэрэв эрх чөлөө худалдан авч буй хүндээ үнэ цэнтэй бол зарж буй хүндээ даанч үнэгүй. Эд агуурсыг хуваахыг зөвшөөрсөн иргэний хууль мөнөөх хуваариллыг хийх учиртай хүмүүст ногдох хэсгийг эд агуурсын зэрэглэлд багтааж чадаагүй. Хүнд ямар нэг хохирол учруулсан хэлцлийг хэрэгсэхгүй болгодог иргэний хууль бүр хамгийн айхавтар их гарз агуулсан гэрээ хэлэлцээрийг хүчингүй болгож дөнгөдөггүй.

	Гурав дахь шалтгаан нь төрөлтөд хамаатай. Энэ нь түрүүчийн хоёртойгоо хамт алга болдог. Учир юу вэ гэвэл, хэрэв хүн өөрийгөө худалдаж түвддэггүй бол хараахан төрөөгүй хөвүүнээ зарж бүр ч чадахгүй. Хэрэв дайны хоригдол боол болж чадахгүй бол хүүхдүүд нь бүр ч үгүй.

	Гэмт хэрэгтэнд цаазаар аваачихаар оноосон ял зөвддөг учир гэвэл шийтгэж буй хууль нь түүний тусын тулд тогтоогдсон байдаг. Жишээлбэл, алуурчин яллаж буй хуулийн өмгөөллийг ашигладаг, хууль түүний амийг хором бүр хамгаалсан, чингэхээр хуулийн өөдөөс тэр эсэргүүцэж чаддаггүй. Боолын хувьд бол өөр хэрэг. Боолчлолын хууль нь түүнд хэзээ ч ашиг тустай байж таарахгүй. Ямар ч нөхцөлд тэр хууль түүний эсрэг, хэзээ ч талд нь орохгүй, энэ нь аливаа нийгмийн үндсэн зарчимд харш.

	Боолын ёсны хууль боолд ач тустай, юу вэ гэвэл эзэн нь түүнд хоол унд өгдөг гэж ярих нь бий. Тэгвэл амьдралаа залгуулж чадахгүй хүмүүсийг боол болгомоор юм даа. Гэвч тийм боолтой байхыг хэн ч хүсэхгүй. Хүүхдүүдийн тухайд гэвэл ээжид нь сүү заяасан байгаль эх үүгээр балчир хүүхдэд идэш тэжээлийг нь хангаж байгаа юм. Хүүхдүүдийн бага насны үлдэх цаг хугацаа тэдний тус нэмэртэй хүн болох чадвар суудаг настай нэн ойр. Тэгэхээр хүүхдийг тэжээж өсгөсөн хүн тэдний эзэн болох гэж ямар нэгэн юм өгсөн хэмээн ярьж болохгүй байх аа.

	Нөгөөтээгүүр, бооллогын ёс нь иргэний эрх зүйд ч, жам ёсны эрх зүйд ч харш. Боол хүн нийгмээс таягдан хаягдсан, ингэхээр ямар ч иргэний хууль түүнд хамааралгүй болдог тул түүний оргохыг хориглодог ямар иргэний хууль байж таарах вэ? Боолыг гэр бүлийн хуулиар, өөрөөр хэлбэл эзний хуулиар л зөвхөн тогтоож болох биз ээ.

	 

	III БҮЛЭГ. Боолын ёс үүссэн өөр эх сурвалж

	Боолын ёсны эрх зүй ёс заншлын ялгавартайгаас аль нэгэн ард түмэн өөр нэг үндэстнийг үзэн яддагаас эхтэй гэж хэлэх гээд байдаг хүн дээ би.

	Лопес де Гамар өгүүлэхдээ, «Испаничууд Сэнт-Мартын ойролцоо оршин суугчдынх нь идэш тэжээлээ чихсэн хэдэн сагс харжээ. Тэр идэш тэжээл нь юу байсан бэ гэвэл далайн хавч (дигваранз), дун, тэмээлзгэнэ, царцаахай. Ялан дийлэгчид үүнийг ялагдагчдын үйлдсэн ялт хэрэг гэж үзжээ». Ийм ёс заншил буй нь, түүнчлэн америкчууд тамхи татдаг, эрүүний сахлаа испани маягаар засуулдаггүй нь испаничууд америкчуудыг боолчлох хууль зүйн үндэс болно хэмээн тооцсоныг зохиогч хүлээн зөвшөөрсөн байна.

	Мэдлэг бол сэтгэлийг зөөлрүүлдэг, оюун ухаан хүмүүнлэг чанарт хөтөлдөг, гагцхүү мухар сүсэг л энэ бүхнийг огоороход хүргэдэг.

	 

	IV БҮЛЭГ. Боолын ёс үүссэний өөр нэг эх сурвалж

	Шашин бээр номлолоо сүсэггүй хүмүүст тааваараа түгээхийн тулд тэднийг мэдэлдээ авах эрхийг шүтлэгтнүүддээ олгосон гэж хэлэх гээд байдаг хүн дээ би.

	Ийм маягийн сэтгэлэг Америкийн эвдэн сүйтгэгчдийг ялт хэрэг өдүүлэхэд зоригжуулсан. Тэд энэ санаанд тулгуурлаж олон улс түмнийг боолчлох эрхийнхээ үндэслэлийг боловсруулсан. Юу вэ гэвэл дээрэмчин ч, христ мөргөлтөн ч байхыг гарцаагүй эрмэлзсэн энэ дээрэмчид ихээхэн сүсэгтэй байжээ.

	XIII Луй хаан колони орнуудынхаа негрүүдийг боол болгох хууль гаргахыг удаан хугацаанд зориглож чадахгүй байсан. Гэвч энэ нь тэднийг шашинд татан оруулах хамгийн шилдэг арга гэж итгүүлсний эцэст зөвшөөрсөн.

	 

	V БҮЛЭГ. Негрүүдийг боол болгосон тухай

	Негрүүдийг боол болгосон манайхны эрхийг хамгаалахтай тулгарах юм гэхэд би дараах зүйлийг хэлэх болов уу.

	Европын улс түмэн Америкийн олон улс түмнийг устгаад тэр тивийн уудам газар нутгийг тариаланд ашиглахаар цэвэрлүүлэх гэж Африкийн улс түмнийг боол болгох шаардлагатай тулгарчээ.

	Чихэр ялгаруулдаг ургамлыг боолчуудаар тариалуулахгүй бол чихэр өөрөө хэтэрхий үнэтэй болох байжээ.

	Өгүүлэгдэн буй хүмүүс толгойноосоо хөлөө хүртэл хав хар, хамар нь жигтэйхэн палигар, үүнд нь ч харамсаад яах вэ.

	Их ухаант, дээд төрөлт бурхан тас хар биед сэтгэл, тэгэхдээ сайн сэтгэл заяачихдаг байжээ гэж сэтгэлдээ төсөөлж болохгүй.

	Хүний мөн чанар арьсных нь өнгөнд байдаг гэдэг санаа зүйн дагуу хэрэг, үүнд хар арьстнуудыг хөнгөлж тайган болгодог Азийн улс түмэн негрүүдийг бид бүхэнтэй адил төстэй байлгахгүй гэж бүр илэрхий арга чарга хэрэглэж байна.

	Арьсны өнгийн чухгийг үсний өнгөөр нь шинжиж болдог гэдэг баримтлалыг ертөнцийн шилдэг гүн ухаантан-мисирүүд ихээхэн ач холбогдолтойд үзэж гартаа тааралдсан улаан шар үстүүдийг толгой дараалан алж хяддаг байжээ.

	Негрүүд ангид ухаан бодолтой нь юугаар нотлогддог вэ гэвэл шилэн сондрыг гэгээрсэн улс үндэстнүүдийн нэн эрхэмлэн үздэг алтнаас илүү үнэлдэг аж.

	Энэ улсыг бид жинхэнэ хүмүүн гэж бодож болохгүй, яагаад вэ гэвэл хэрэв бид тэднийг хүн хэмээн тооцох юм бол бид чинь өөрсдөө христ шашинтнууд мөн бил үү, биш билүү гэж эргэлзэхэд хүрнэ.

	Алсын ухаан муутай хүмүүс африкийнханд учруулсан шударга бус үйлдлийг хэтэрхий сүр бадруулан ярьж байна. Тэдний хэлдгээр тэр шударга бус үйлдэл нь үнэхээр их юм гэхэд өвөр хоорондоо өдий төдий ашиггүй гэрээ хэлэлцээр байгуулдаг Европын хаадын аль нэгний толгойд энэрэл, нигүүлсэхүйн тулд ганц ерөнхий хэлэлцээр байгуулах санаа төрсөнгүй гэж үү дээ?

	 

	VI БҮЛЭГ. Боолын ёс үүссэний жинхэнэ эх сурвалж

	Боолын ёсны жинхэнэ эх булгийг эрж хайх цаг болжээ. Энэ нь юмны жам ёсонд тулгуурласан байх учиртай. Түүний үүсэл гарвалийг тайлбарлах учир нөхцөл олдох нь уу, үгүй юу, аваад үзье.

	Аливаа эзэрхий засаглалтай улсад хүмүүс өөрсдийгөө их амархан худалддаг. Улс төрийн боолчлол тодорхой утгаар иргэний эрх чөлөөг устгасан гэсэн үг.

	Москвагийнхан тун ч хялбархан худалдагддаг гэж Перри хэлсэн. Шалтгааныг нь би мэднэ. Учир нь гэвэл, тэдний эрх чөлөө юу ч биш. Ашимд хүн бүхэн өөрийгөө зарах гэж мэрийдэг. Томоохон гол албан тушаалтнуудын зарим нь ихэвчлэн худалдаачдаас бүрдсэн мянга арай хүрэхгүй боолтой. Тэр наймаачид мөн л доороо цөөн бус боолтой. Тэр боолчууд бас зарцтай. Тэднийг үе дамжин эзэгнэж, дамлан зарахыг албаддаг. Эдгээр улсад засаглалын өмнө хэтэрхий хүчин мөхөс чөлөөт хүмүүс засгийн газарт харгислалаа тогтоосон хүмүүсийн боол болохыг мэрийдэг.

	Зарим оронд ноёрхсон боолын ёс ихээхэн төвшин байдгийн учир шалтгааны зүй ёсны зохих эх сурвалж чухамхүү үүнд байгаа юм. Тэр боолын ёс төв төвшин байдаг нь амин хувийн ашгийнхаа тулд өөртөө эзэн эрдэг аль нэг хүний чөлөөт сонголтод тулгуурласных болой. Энэ нь хоёр этгээдийн хооронд нэг ёсны гэрээ буй болгож байгаа хэрэг.

	 

	VII БҮЛЭГ. Боолын ёсны өөр эх сурвалж

	Боолын ёсны, тэгэхдээ бүр хүмүүсийн үйлдлээр харагддаг харгис хатуу боолын ёсны өөр нэг эх үндэс ийн буюу.

	Халуун цаг ууртай улс оронд хүний бие жигтэйхэн их зүдэрч, сульдан, сэтгэл санаа нь ихээхэн мохох нь бий. Тэнд хүмүүс шийтгэлээс айхдаа л хүнд хүчир үүрэг даалгавар биелүүлдэг. Тийм улс оронд боолын ёс оюун ухаанд төдий л харш биш. Учир юу вэ гэвэл, эзэн хүн хаандаа хулчгар ханддаг, боол нь эзэндээ мөн л ялгаагүй. Эдгээр оронд иргэний боолчлолыг улс төрийн боолчлол дагалдаж явдаг хэрэг.

	Аристотель, төрөлхөөсөө боолд заяагдсан хүмүүс бий гэж нотлохыг хичээсэн. Тэр сэтгэгчийн ийнхүү хэлсэн нь огоот үнэмшилтэй биш. Хэрэв байдаг юм бол чухамдаа сая миний тухайлан өгүүлсэн боолчууд л болов уу гэж бодож байна.

	Хүмүүс эхээс ялгаагүй төрдөг тул боолын ёс нь байгалийн эсрэг юм гэдгийг хэлэх хэрэгтэй. Хэдийгээр зарим оронд боолын ёс нь зүйн дагуу учир шалтгаантай боловч эдгээр орныг, жишээлбэл энэ ёсыг аз завшаанаар халсан Европын орнууд мэт зүй ёсны шалтгаан нь ч боолчлох ёсыг няцаадаг улсуудаас ялгаж салгах учиртай.

	Плутарх бээр «Нумагийн цадиг» хэмээх зохиолдоо өгүүлэхдээ, Цагийн бурхны үед эзэн ч үгүй, боол ч үгүй байсан гэжээ. Манай цаг агаарт энэ үеийг христ шашин авчирч тогтоожээ.

	 

	VIII БҮЛЭГ. Бидэнд боолчлох ёс ашиггүй нь

	Ингэхээр зүй ёсны боолын ёсны хүрээг газрын бөмбөрцгийн тухайлсан хэдэн орнуудаар л зөвхөн хязгаарлууштай юм. Бусад улсуудынх нь тухайд гэвэл нийгмийн зүгээс шаарддаг ажил нь хэчнээн хүнд атугай ч чөлөөт хүмүүсээр бүхнийг хийлгэж болно гэж би бодож байна. Үүгээр санаанд орж буй бас нэг зүйл гэвэл Европт христ шашин иргэний боолын ёсыг халахаас өмнө тэнд уул уурхайн хөдөлмөрийг ихээхэн хүнд хүчирт тооцож, зөвхөн боолчуудын хүчээр юм уу, ялтнуудаар нугалуулж болно гэж үздэг байжээ. Гэтэл одоо энэ хөдөлмөрийг эрхэлдэг хүмүүс аз жаргалтай амьдарч буйг бид мэднэ шүү дээ. Тэдний мэргэжлийг бяцхан урамшууллаар хөхиүлэн сайшааж, илүүдэл хөдөлмөрийг нь нэмэгдэл шагналтай холбоод өгсөн, ингэснээр нөхцөл байдал юугаа өөрсдөд нь ногдож болох бусад бүхий л байр байдлаас давуутайд үзэх болгосон тэднийг. Чухамдаа гүйцэтгэгч хүний хүч чадалд тохироогүй ажил шиг нэн хүнд хэцүү хөдөлмөр гэж байдаггүй. Гагцхүү энэ хөдөлмөрийг сувдаг шунахай сэтгэл биш, зөвхөн хүний оюун ухаан жолоодох учиртай юм. Хүний ур ухаанаар бүтэж, хэрэглэгдэж буй машин төхөөрөмж өөр газар оронд боолчуудын гүйцэтгэдэг зовлонтой хөдөлмөрийг орлож болох юм. Темесварын Банат дахь Туркчүүдийн уурхай Мажарынхаас баялаг олбортой. Гэхдээ гаргадаг бүтээгдүүн нь бага, яагаад тэр вэ гэвэл туркчүүд боолчуудынхаа гараас өөр үйлдвэрлэлийн багаж зэвсэг мэддэггүй байжээ.

	Сүүлчийн энэ ганц нэг мөрийг надад оюун ухаан, зүрх сэтгэл хоёрын аль нь шаардаж бичүүлснийг би хэлж мэдэхгүй байна шүү. Хөдөлмөр чөлөөт бус байж таарах тийм цаг агаар газар дэлхийд үгүй байх аа. Хууль цааз нь өөдгүй байсан тул хүмүүс залхуу болсон, тэднийг залхуу учраас боол болгосон.

	 

	IХ БҮЛЭГ. Иргэний эрх чөлөө нийтэд тогтсон газар орны улс түмэн

	Хэрэв бид боолтой бол мөн сайхан аа гэдэг үг чихэнд байнга сонсогддог.

	Гэхдээ үүнийг буурьтай авч үзэхийн тулд аль ч үндэстний доторх амьдралын хамаг сайн сайхныг эдэлдэг цөөн хэсэг баян хүмүүст боолчууд ашигтай юу, үгүй юу гэж судлахын хэрэг алга, мэдээж тэдэнд боол хэрэгтэй л байж таарна шүү дээ. Гэвч өөр үзэл баримтлалын үүднээс харах юм бол нийгмийн энэ хэсгийг бүрдүүлэгчдээс хэн нэгэн хүн, чөлөөт давхаргад хэн нь хамаарагдах ёстой вэ, хэн нь боол байх учиртай вэ гэж мэргэлэхээр шавга орхихыг хүснэ гэж би бодохгүй байна шүү. Боолын ёсны тухай асар их ярьж буй хүн аймшгаар түүнээс өөрөө нүүр буруулах вий, тэр нь тун ч хувь тавилангүй, шаарлагдсан хүмүүсийг ч айдас цөхрөлд унагах вий. Тэгэхээр боолын ёсны тухай орилж хашхирах нь тансаг амьдрал, тачаал хүслийн дуун болохоос нийт олны сайн сайхны төлөөх хайрын дуу хоолой биш юм. Тусгай бие хүн бүр бусдын эд агуурс, нэр төр, амьдралд эзэн суухыг дуртайяа хүснэ гэдэгт хэн эргэлзэх вэ, тэгвэл тэр бүх тачаадал эхлээд зөвхөн эл санаагаар л сэргэдэг хэрэг үү? Энэ зүйлд хүн бүрийн хүсэл хууль ёсных уу гэдгийг та мэдмээр байна уу? Бүгдийн хүслийг авч үзүүштэй еэ.

	 

	X БҮЛЭГ. Боолын ёсны янз төрөл

	Бодит, амины гэсэн хоёр төрлийн бооллогын ёс бий. Бодит нь эзэмшил газарт боол хүнийг хаддаг. Тацитын өгүүлснээр германчуудын боолчууд тийм л байсан. Тэд эзнийхээ гэрт зарагдаж байгаагүй, түүндээ тодорхой хэмжээний амуу тариа, бөс нэхмэл, эсвэл, зохих тооны мал нийлүүлдэг байжээ. Алба гувчуур нь үүгээр л хязгаарлагддаг байж. Энэ маягийн хамжлагат ёс Мажар, Бохем болон Доод Германы хэд хэдэн газарт одоо ч байсаар.

	Амины боолын ёс нь гэрийн аж ахуйтай холбоотой, гэрийн эзэнд илүү хамааралтай.

	Боолын ёс нэгэн зэрэг бодит ч, амины ч байх юм бол бүр ч хортойгоор ашиглахын бай болдог. Ласедемончуудад илотууд тэгж зарагддаг байсан. Тэд гэрээс гадуур хамаг ажлыг нь гүйцэтгэж, гэрт нь есөн шидийн доромжлол амсдаг байжээ. Энэ илот ёс ертөнцийн жам хуулийн эсрэг. Энгүүн зан заншилтай улс түмэнд зөвхөн бодит боолын ёс оршдог, учир нь гэвэл тэнд эхнэр хүүхэд гэрийн ажлыг нугалдаг. Бие сэтгэлийн жаргал хөөцөлдсөн улс түмэнд амины боолын ёс ноёрхдог, яагаад тэр вэ гэвэл тансаг амьдрал гэртээ боол зарахыг шаарддаг. Илот ёс нь жаргал цэнгэлд толгойгоо мэдүүлсэн улс түмэн, энгүүн зан заншилтай улс түмэн хоёрт боолын ёсыг эвцэлдүүлсэн хэрэг юм.

	 

	XI БҮЛЭГ. Боолын ёсны харилцаанд хууль цааз нь юу хийх учиртай вэ?

	Боолын ёс ямар ч төрлийн байлаа гэсэн хууль цааз нь тэрийг нэг талаас хортойгоор ашиглахаас, нөгөө талаас аюул заналаас ангижруулахыг хичээх ёстой юм.

	 

	XII БҮЛЭГ. Боолын ёсыг хортойгоор ашиглах нь

	Лалын мөргөлт улсуудад эзэн хүн боол бүсгүйчүүдийн амьдрал, эд хогшилд төдийгүй буян заяа, нэр төр гэж яригддаг юманд нь хүртэл эрх мэдлээ тогтоодог. Эдгээр орны нэг гуниг зовлон нь гэвэл ард олны ихэнх хэсэг нөгөө үлдэх хэсгийнхээ зөвхөн зугаа цэнгэлийг гүйцэтгүүлэхээр амьдардаг. Ийм боолчуудад эдлүүлдэг жаргал нь залхуурал. Энэ нь улс орны тухайд бас нэг золгүй явдал.

	Энэ залхуурал гэгч хүмүүсийн эрх ашгийн эсрэг босгосон Дорно дахины орд харшийг тэр хүмүүст ч гэсэн ужид цэнгэлийн оромж болгон хувиргаж байна. Ажил хөдөлмөрөөс айдаг хүмүүс аз жаргалаа энэ тайван газарт эдэлдэг. Энэ бүхний улмаас боолын ёсыг тогтоосон утга учир хүртэл завхарч буйг бид харж байнам. Оюун ухааны учир зүйгээр үзэхэд эзэн хүний эрх мэдэл өөрт нь шаардлагатай үйлчилгээнээс хэтрэх учиргүй. Боолын ёс хэрэгцээний төлөө л болохоос биш ужид самууны тулд байж таарахгүй. Ариун ёсны хууль цааз бол жам ёсны эрх зүйд хамаарах бөгөөд ертөнцийн бүх улс үндэстэн тэрийг дагууштай юм.

	Хэрэв боолчуудын ариун ёсыг сахин хамгаалдаг хууль хэмжээлшгүй эрх дархаар бүхнийг захирдаг улсуудад бол ашигтай, харин хаант төрд бол аль хэр чухаг байх бол? Бас бүгд найрамдах улсуудад хэр зэргийн тус нэмэртэй байх бол?

	Аль ч засаглалд тохирмоор хуулийн нэгэн сайн заалт ломбардуудад, байсан даа. Үүнд «Хэрэв эзэн нь боолынхоо эхнэрийг садар самуунд руу татах юм бол боол, эхнэр хоёулаа эрх чөлөөтэй болдог байж». Энэ нь эзэн ноёнтныг нэг их хүчирхийлэлгүйгээр завхайрахаас сэргийлэх, бас тачаал шуналыг нь хазаарлан барих гайхалтай сайхан арга байж.

	Энэ тухайд ромчуудад сайн хууль тогтоомж байсныг би олж харсангүй. Ромчууд эзэн ноёнтнуудын шалиг тэвчээргүй занг зөнд нь орхиж, тэр ч байтугай боолын гэрлэх эрхийг аль нэг хэмжээгээр хасдаг байсан юм шүү. Боолчууд улс үндэстний хамгийн тааруухан хүмүүст тооцогддог байж, хэдийгээр боолчуудыг үзэн ядлаа ч гэсэн тэдний зөөлөн ааль зантай байх нь сайн хэрэг байж. Түүний сацуу боолчуудыг өвөр хооронд нь эр эм болгодоггүй нь иргэдийн гэрлэх үйлийг самууруулсан.

	 

	XIII БҮЛЭГ. Дэндүү олон боолтой байхын аюул

	Янз бүрийн засаглалд хэтэрхий олон боолтой байх нь зүсэн зүйлийн үр дагавар дагуулдаг. Эзэрхий засаглалд энэ нь нэг их чирэгдэл зовлон учруулдаггүй. Улсын энэ байгуулалд тогтсон улс төрийн боолын ёсноос үүдэн иргэний боолын ёс бага мэдрэгддэг. Тэнд чөлөөт хэмээн нэрлэгддэг хүмүүс энэ хүндтэй алдар нэрийг зүүгээгүй хүмүүсээс илүү эрх чөлөө эдлээд байгаа юм биш. Учир юу вэ гэвэл чөлөөт гэсэн нэр алдаргүй хүмүүс тайган, суллагдсан боол, зарцын хувиар бараг бүхий л хэргийг гартаа барьдаг. Чөлөөт хүмүүс, боол хоёрын байр байдлын хооронд төдий л их ялгаа үгүй. Тэр учраас олон юм уу, цөөн боолтой байх нь тухайн улсын хувьд бараг хамаагүй.

	Гэхдээ төв төвшин засаглалтай улсын тухайд хэтэрхий олон боолгүй байх нь чухал. Улс төрийн эрх чөлөө тэнд иргэний эрх чөлөөг үнэ цэнд оруулдаг. Иргэний эрх чөлөөгүй болсон хүн улс төрийн эрх чөлөөнөөс мөн л хасагддаг. Тийм хүн өөрийнхөө үл хамаарагддаг нийгмийг л аз жаргалтайд тооцдог. Тийм хүн хууль өөрийг нь биш, өрөөл бусдыг хамгаалдаг гэж үздэг. Эзнийхээ санаа сэтгэлийг агуу болно биз гэж боддог, тэгтэл өөрийнх нь бол цаг үргэлж уруудан доройтохоос ондоо замгүй. Хүнийг юу ч ингэж адгуусны ертөнцтэй ойрхон болгодоггүй нь гэвэл тийм хүн чөлөөт хүмүүсийн нөхцөл байдлыг л ямагт хардаг, өөрөө бол боол хэвээрээ үлддэг. Тэр хүмүүс нийгмийн зүй ёсны дайсан болдог, тоо нь олон байхын хэрээр аюултай.

	Иймээс төв даруу засаглалтай улсад боолын бослого үргэлж гардаг байсанд гайхах явдалгүй. Тэгтэл эзэрхий засаглалтай улсад ийм бослого их ховор тохиолддог байжээ.

	 

	XIV БҮЛЭГ. Зэвсэглэсэн боолууд

	Боолыг зэвсэглэх нь бүгд найрамдах улсад гэхээсээ хаант засаглалд аюул багатай. Вант улсад дайчин ард түмэн, язгууртнууд зэвсэгт боолчуудыг барьж байж чаддаг. Гэтэл бүгд найрамдах улсад бол номхон иргэд гартаа зэвсэг барьж, иргэдтэй эрх тэгш болсон зэвсэгт хүмүүсийг хазаарлан барих тун ч амаргүй.

	Готууд Испанийг эзлэн аваад газар орноор нь тархаж, удалгүй өөрсдийнхөө хүчин мөхөс гэдгийг мэджээ. Тэд гурван томоохон зохицуулалт хийжээ. Үүнд: ромчуудтай гэр бүл болж холбогдохыг хориглосон хуучин ёс заншлыг нь халжээ. Боолоос чөлөөлөгдөгсдийг толгой дараалан дахин боол болгоно гэж айлган дайнд явахыг тушаажээ. Гот хүн бүр боолчуудынхаа аравны нэгийг дайнд авч явж, зэвсгээр хангахыг зааварлажээ. Байлдаанд явалгүй үлддэг байсан боолчуудтай нь харьцуулбал энэ тоо яльгүй юм. Үүнээс гадна, эзнээрээ манлайлуулан дайнд орсон боолууд тусгай анги нэгтгэл болж байгаагүй, армид шингэн ордог байсан, нэг ёсондоо халуун ам бүлд багтдаг байсан гэлтэй.

	 

	XV БҮЛЭГ. Эл сэдвийн үргэлжлэл

	Хэрэв улс үндэстэн даяараа баатарлаг дайчин бол зэвсэглэсэн боолчууд төдий л аюултай биш.

	Аллемануудын хуулиар боол хүн өөрт нь итгэж хадгалуулсан юмыг хулгайлах юм бол чөлөөт иргэний адил шийтгэл ногдуулдаг байсан. Хэрэв булааж авах юм бол тэр юмаа ердөө эргүүлж өгөх л үүрэгтэй байсан. Эр зориг, хүч чадлаар шалгарсан үйлдлийг аллеманчууд бузар булай хэрэгт тооцдоггүй байжээ. Тэд боолчуудаа дайн байлдаанд хэрэглэдэг асан. Олонх бүгд найрамдах улсад боолчуудын зориг зүрхийг үхүүлэх гэж хичээдэг байж. Аллеманы ард түмэн өөртөө итгэлтэй тул боолчуудынхаа чин зоригийг бадраах гэж мэрийдэг байж. Тэд ямагт зэвсэглэдгээс боолчуудаасаа айдаггүй байсан. Тэднийг өөрсдийнхөө дээрэмдлэг юм уу, алдар нэрийн тулд ашиглах зэвсэг гэж үздэг байжээ.

	 

	XVI БҮЛЭГ. Төв төвшин засаглалд ямар сэрэмж болгоомж хэрэгтэй вэ?

	Төв даруу засаглалтай улсад боолчуудын тоо их олон аваас тэдэнтэй хүмүүний ёсоор харьцаж гэмээ нь аюул заналаас сэргийлж болох юм. Хүмүүс аливаад дасдаг, боолчлолд ч гэсэн мөн адил. Гагцхүү эзэн нь л боолын уг ёсноос илүүтэй хатуу харгис байж таарахгүй билээ. Афинчууд боолчууддаа зөөлөн ханддаг байжээ. Боолчууд Ласедемоны улсыг доргиосон бол Афины улсыг ер тэвдүүлээгүй ажгуу.

	Ромчууд анхны үедээ боолчуудаасаа шалтгаалсан бэрхшээл зовлонтой тохиолдож байгаагүй. Харин тэдэнд хүмүүнлэг сэтгэл нь нэгэнт хөрмөгц пуникийн байлдаан тулалдаантай адилтгахуйц иргэний дайн дэгдсэн.

	Ажил хөдөлмөрт өөрсдөө шамддаг жирийн улс үндэстэн тэрийг огоорсон улс түмнээс илүүтэй боолчууддаа зөөлөн ханддаг билээ л. Анхны ромчууд боолчуудтайгаа хамт амьдарч, ажиллаж, цуг хооллодог байжээ. Ромчууд боолчуудтайгаа нэн номхон даруу, үнэнч шударга харилцдаг асан. Тэдэнд ногдуулдаг хамгийн хүнд шийтгэл нь гэвэл хүзүүнд нь буулга углаж хөршүүдийнх нь өмнүүр өнгөрүүлдэг байж. Боолчуудынхаа үнэн зүтгэлийг зан заншлаар тогтоожээ. Ямар ч хууль цаазын хэрэг байгаагүй.

	Гэвч ромчуудын сүр хүчин бадраад ирэхлээр боолчууд нь хамтран ажиллагчид биш, тэдний тансаглахуй болон омог бардам зангийн зэвсэг болон хувирчээ. Зан заншил нь уналтад орж, хууль цааз хэрэгтэй болжээ. Боолчуудынхаа дунд, өстөн дайснуудынхаа хүрээлэлд буй юм шиг амьдарч байсан тэр догшин ширүүн эздийг хамгаалахын тулд тун чанга хууль шаардлагатай болжээ.

	Ингээд сенатус-консулт Silanien болон өөр бусад хууль гарсан байна. Эдгээр хуулиар, жишээлбэл аль нэг эзэн алагдлаа гэхэд байшинд хамт байсан төдийгүй уул байшингийн хажуу хавьд хүний дуу хоолой сонстох зайны газарт сууж асан бүх боолыг ялгаагүй цаазаар аваачихыг тогтоожээ. Тийм нөхцөл байдалд боолын амийг аврахаар орогнуулж нуусан хүнийг алуурчин хэмээн цээрлүүлдэг байжээ. Хэдийгээр эзэн нь өөрийгөө цааш харуулахыг боолдоо тушаасан байлаа ч үгэнд нь орсон, амиа егүүтгэхийг нь хориглоогүй тэр боол шийтгэгддэг байжээ. Хэрэв эзэн нь аян замд үхсэн бол дэргэд нь үлдсэн хийгээд зайлж зугтаасан боолчуудыг алдаг байжээ. Энэ бүх хууль, буруугүй нь тогтоогдсон хүмүүст ч нялздаг асан. Эдгээр хуулийн цаад зорилго нь эзнээ сүсэглэн дээдлэх ёстойг боолд ухааруулахад оршиж байв. Тэр хуулиуд иргэний засаглалын мөн чанараас гарч ирсэн юм биш, харин иргэний засаглалын гэм согогоос, түүний төгөлдөржөөгүйгээс буй болсон юм. Эдгээр хуульд иргэний хуульд шингээвэл зохих шударга ёсны ор мөр ч байгаагүй, учир юу вэ гэвэл зарчим нь иргэний хуулийн зарчимд харшилж байсан юм. Тэр хуулиуд чухамдаа дайн дажны зарчимд тулгуурлажээ. Тэгэхдээ улсынхаа сав дотор оршиж буй дайсныхаа эсрэг дайн дажин шүү. Сенатус-консулт Силланиен бол төгөлдөржөөгүй нийгмийг ч хэвээр үлдээхийг шаарддаг олон улсын эрх зүйгээс гарч ирсэн юм.

	Улсын эрхтэн дархтнууд нь ийм хатуу хууль тогтоох шаардлагад тулдаг нь уул засаглалын тухайд золгүй явдал болой. Хүмүүс ийм нөхцөл байдалд тулгарахаараа захирагдах нь амаргүй болдог. Ингээд арга буюу үл захирагдахын шийтгэлийг чангатгаж, хүмүүсийн үнэнч эсэхэд эргэлзэхэд хүрдэг. Сэрэмж болгоомжтой хууль тогтоогч бол харгис хатуу хууль тогтоогч болж хувирах гай хөөгөөс зайлсхийхийг чармайдаг. Ромын хууль цааз боолчуудад найддаггүй байсны учир гэвэл мөн чанартаа боолчууд нь хууль цааздаа итгэдэггүй байсан хэрэг.

	 

	XVII БҮЛЭГ. Эзэн, боол хоёрын харилцааг тодорхойлох ёстой зохицуулалтын тухай

	Эрхтэн дархтнууд боолыг идэх хоол, өмсөх хувцсаар таслахгүй байхыг ажиглаж байх учиртай. Үүнийг хуулиар тогтоох ёстой.

	Боолчуудыг өвчлөх, нас хөгшрөхөд нь сувилж тойлохыг хууль хараанаасаа холдуулж болохгүй. Клод бээр өвчний учир эзэндээ хаягдсан боолыг илаарьших хүртэл нь эрх чөлөө олгохыг захирамжилсан. Энэ хуулиар тэднийг эрх чөлөөтэй золгуулж байжээ. Зүй нь амьдрал бас залгуулсан бол зүгээр байсан юм даа.

	Хуулиар боолыг амьдралаас нь хагацуулах эрхийг эзэнд нь олгодог. Үүнд эзэн нь боолын эзэн гэдгийн тухайд биш, шүүгчийн хувиар энэ эрхийг эдлэх учиртай. Ийм учраас хүчирхийлэл гарахыг зайлуулах учиртай бүхий л ёс журмыг хуулиар тогтоох хэрэгтэй юм.

	Ромд хүүхдээ егүүтгэхийг эцгүүдэд нь хоригломогц шүүгчид шийтгэлийг үр садаа эрсдүүлэхийг хүссэн эцэгт нь оноож эхэлсэн. Эзэд нь боолчуудынхаа амьдрах, үхэх хоёрыг гартаа авсан орнуудад боолчуудын тухайд энэ ёс заншлыг баримтлууштай.

	Моисын хууль их хатуу байсан. «Хэн нэгэн боолоо зодож тэр боол гарт нь амь үрэгдэх юм бол түүнийг шийтгэх ёстой. Хэрэв боол зодуулаад нэг хоёр өдрийн дараа үхэх аваас эзэн нь шийтгэлгүй. Учир нь гэвэл боол бол түүний мөнгө». Иргэний хууль нь жам ёсны хуулиас зөрөөтэй байдаг мөн хачин ард түмэн ээ!

	Герегүүдийн нэг хуулиар, эзнийхээ хэтэрхий харгислалд өртсөн боол өөр хүнд худалдагдахыг шаардаж болдог байж. Ромын эзэнт улсын сүүлчийн жилүүдэд иймэрхүү хууль байсан. Уул хуульд: боолдоо хилэгнэсэн эзэн, эзэндээ уурласан боол хоёрыг хагацуулахыг шаардсан заалт байжээ.

	Аль нэгэн иргэнд гомдсон боол шүүхээр заргалдаж болдог байх шаардлагатай. Платоны хууль болон олонх улс түмний хууль боолчуудын өөрсдийгөө хамгаалах аргыг хэрэгсэхгүй болгожээ. Ийм учраас тэдэнд иргэний хамгаалал олгох хэрэгтэй баймаар.

	Ласедемонд боолчууд есөн шидийн доромжлол, шударга бусын өөдөөс ямар ч хамгаалалтгүй байжээ. Тэр боолчуудын зовлон гачаал тэгтлээ хэтэрсэн нь юу вэ гэвэл тэд зөвхөн ганцхан иргэн хүний биш, нийгэм даяарын боолчууд байжээ. Тэд нэг хүнд ч, нийт олонд ч хамаарагддаг асан. Ромд боолд учруулсан хөнөөлд зөвхөн эзнийх нь ашиг сонирхлын үүднээс ханддаг байжээ. Акилийн хуульд мал амьтны шарх, боолын шарх хоёрыг хольж хутгадаг байсан. Аль аль тохиолдолд нь ердөө үнэ ханш нь буурсныг л авч хэлэлцдэг байж. Афинд өөр хүний боолыг дарласан хүнийг их хатуу шийтгэдэг, заримдаа бүр алах ял ч оноодог асан. Афины хууль зүй ёсоор аюулгүй байдал үгүй болсныг эрх чөлөө алдагдсан дээр нэмэхийг огоот хүсээгүй.

	 

	XVIII БҮЛЭГ. Боолыг чөлөөлөх тухай

	Бүгд найрамдах засаглалд үй түмэн боолтойн хэрээр олон олноор нь боолчлолоос чөлөөлж байх хэрэгтэй буй за. Муу нь юу вэ гэвэл боол хэтэрхий олон байвал дуулгавартай байлгахад хэцүү, боолоос чөлөөлөгдөгсөд нэн олон байвал тэд гэдсээ тэжээж чадахгүй. Бүгд найрамдах улсын тухайд маш олон суллагдсан боол, үй олон боол адилхан аюул учруулж болохыг эс тооцлоо гэхэд улс орны нуруун дээр хүнд ачаа ирдэг. Иймээс хууль цааз нь энэ хоёр таагүй явдлаас анхаарлаа холдуулж болохгүй.

	Боолын төлөө, боолын эсрэг, тэднийг чөлөөлөхийг нэг бол хүндрүүлэх, эсвэл хөнгөвчлөх зорилгоор Ромд гаргасан янз бүрийн хууль болон сенатус-консулт (сенатын тогтоолууд) энэ талаар тодорхой шийдэлд хүрэхэд юутай хэцүү байсныг тов тодорхой харуулж байнам. Хууль гаргахаар зориглон шийдэх гэхэд тун ч амаргүй цаг үе байсан. Нероны үед боолоос суллагдсан өөдгүй амьтдыг дахин боол болгохыг эздэд нь зөвшөөрөхийг сенатаас хүсэхэд, эзэн хаан уг асуудлаар ямар ч ерөнхий тогтоол гаргах хэрэггүй, харин заримдаг тохиолдол бүрийг тусгайлан хэлэлцэж байх нь зүйтэй хэмээн бичжээ.

	Тохинуун бүгд найрамдах улс энэ тухайд ямар зохицуулалт хийх ёстой байсныг хэлэхэд хэцүү. Энэ нь маш олон нөхцөл байдлаас шалтгаалдаг. Сэтгэлд орсон хэдэн санаа бодлоо дор өгүүлсүү.

	Ганц ерөнхий хууль барин, гэв гэнэт боолчуудыг олноор нь чөлөөлж болохгүй. Вольсиниенчуудад боолоос суллагдагсад сонгуулийн дүнд нөлөөлөх эрхтэй болчхоод угаас чөлөөт эцэг эхээс төрсөн хөвүүдтэй эр эм болсон залуу бүсгүйчүүдийг анхны шөнө өвөртөлж унтах эрх олгосон балиар хууль гаргажээ.

	Бүгд найрамдах улсад шинэ иргэдийг чимээгүйхэн оруулж ирэх хэд хэдэн арга бий. Хуулиар боолчуудын амины өмчийг хөхиүлэн дэмжиж, үүгээр тэдэнд эрх чөлөөгөө худалдан авах боломж нээж өгч болох юм. Моисын хуулиар жүүд нарын боолчлолыг зургаан жилээр хязгаарласантай адил боолчлолд тодорхой хугацаа оноож болох юм. Нас, эрүүл мэнд, ажилсаг чанараараа амьдралаа залгуулаад явж чадах боолчуудаас тодорхой тооны боолыг жил бүр эрх чөлөөтэй золгуулж байвал аятай юу. Муу юмыг голомтдоо оршиж байхад нь анагааж бас болдог биз дээ. Үүнд боолын тоо тэдний заавал гүйцэтгэх ёстой ажил мэргэжлийн тоотой уялдаатай тул угаас чөлөөт хүмүүст эдгээр ажил мэргэжлийн нэг хэсгийг, тухайлбал худалдаа, хөлөг онгоцны зорчихтой холбогдох хөдөлмөрийг шилжүүлбэл боолын тоо цөөрнө.

	Суллагдсан боол олон бол эздийнхээ хувьд тэдний гүйцэтгэх үүргийг иргэний хуулиар тодорхойлох учиртай, эсвэл үүнийг чөлөөлөгдсөн тухай гэрээнд тусгаж өгүүштэй.

	Тэдний байр байдал улс төрийн гэхээсээ иргэний хувьд илүү аятай таатай болох ёстой нь мэдээж Учир нь гэвэл ард түмний засаглалд ч эрх мэдлийг борчуул гартаа авч таарахгүй.

	Боолоос ангижрагчид үй түмээрээ байсан Ромд энэ талаар улс төрийн холбогдолтой хууль нь гайхамшигтай бүлгээ. Тэдэнд бага сага юм хандуулдаг асан, чингэхдээ бараг юунаас ч хасдаггүй байсан. Боолоос чөлөөлөгдөгсөд хууль тогтооход зарим талаар оролцдог асан, гэхдээ шийдвэр гаргахад бараг ямар ч нөлөөгүй бүлгээ. Тэдэнд үүрэг ногдуулдаг, тайлгачийн ажил ч хариуцуулдаг асан.

	Гэвч сонгуульд унадгийн шалтгаанаар тэд энэ эрх дархыг эдэлж чаддаггүй байлаа. Цэргийн албанд орох нь нээлттэй байсан, гэхдээ, цэрэг болохын тулд тодорхой хэмжээний алба гувчуур өргөх ёстой байлаа. Боолоос суллагдагсдыг угаас чөлөөт гэр бүлийнхэнтэй эр эм бололцон холбогдохыг ер хориглож байгаагүй. Харин сенатчийн гэр бүлийнхэнтэй эвцэлдэхийг зөвшөөрдөггүй байсан. Эцэст, тэдний үр хүүхдүүдийг угаас чөлөөт иргэд гэж тооцдог ч чухамдаа бол тийм биш байлаа.

	 

	XIX БҮЛЭГ. Боолоос ангижрагчид хийгээд тайгануудын тухай

	Ийнхүү олонхын засаглалд суллагдсан боолын нөхцөл байдал чөлөөт иргэдийнхээс арай доогуур байж, хууль цааз нь тэднийг ахуй амьдралаа жигшин үзэхээс ангижруулахаар чармайлт гаргах нь ямагт ашигтай. Гэхдээ ганц хүний засаглалд тансаглахуй, дур зоргоороо аашлах эрх мэдэл ноёрхож байдаг болохоор энэ тухайд юу ч хийх гээд нэмэргүй. Тэнд боолоос суллагдагсад чөлөөт иргэдээс бараг цаг ямагт илүү гарч, хааны ордон, ихэс дээдсийн цайзад дураараа авирлаж их эзнийхээ буянт үйлийг бус, сул дорой талыг нь тандан мэдсэн болохоор түүнийг буянт үйлийн аргаар биш, сулхан маягаар засаглахыг албаддаг байна. Ромд эзэн хаадын үед чөлөөлөгдсөн боолууд ийм л байжээ.

	Гол боолчууд болох тайган нар хэчнээн эрх дарх эдэлдэг байсан ч тэднийг суллагдсан боолчуудтай эн зэрэгцүүлэн үзэж болохгүй. Учир нь тайганууд гэр бүлтэй байх боломжгүй, зүйн дагуу аль нэг гэр бүлд хамрагддаг тул зөвхөн хуурмаг бодлоор л тэднийг иргэд гэж тооцож болно.

	Тийн авч тайгануудад бүхий л албан тушаал нээлттэй улс орнууд бий. Дампиерын өгүүлснээр «Тонкинд иргэний болоод цэргийн бүх түшмэд тайган ажээ». Тэд гэр бүлгүй, мөн чанараараа шунаг, харамч хүмүүс учир эзэн юм уу, хаан эцсийн бүлэгт тэрхүү хомхой сэтгэлийг нь ашигладаг байна.

	Мөнөөх Дампиер бас ярихдаа, энэ оронд тайганууд хүүхэнгүйгээр байж чаддаггүй, тэгээд гэрлэдэг. Тэдний эхнэр авахыг зөвшөөрдөг хууль нэг талаас ийм хүмүүсийг хүндэтгэхгүй байж ерөөс таарахгүй гэдэг үндэслэлд, нөгөө талаас тэр газар хүүхнүүдийг жигшин үздэгт тулгуурладаг байна.

	Ийнхүү эдгээр хүмүүсийг албан тушаалд тавьдаг, учир нь гэвэл гэр бүлгүй, нөгөөтээгүүр гэрлэхийг нь зөвшөөрдөг, яагаад вэ гэвэл тэд алба хаадаг.

	Тэгэхээр тайгануудад үлдэж хоцорсон хүсэл тачаадал нь нэгэнт алдсаныгаа (хөнгөлүүлснийг нь хэлж байна. -Орч.) нөхөхөөр улайран тэмцдэг, цөхрөлөөс үүдсэн үйлдэл нь тэдэнд нэг ёсондоо баяр жаргал төрүүлдэг байна. Мильтоны90 туурвилд, доройтлоос үүдсэн ухамсарлахуй нэвт шингэсэн хүслээс өөр юмгүй үлдсэн хүн (санаа сэтгэл) арга ядахдаа тун шалихгүй хүчээ ч хэрэглээд үзэх гэж мэрийдэг гэж гардаг.

	Хятадын түүхээс үзвэл иргэний болоод цэргийн бүхий л албан тушаалд тайгануудыг томилохыг хориглосон олон хууль бий. Гэхдээ л эдгээр албан тушаал тэдэнд олддог байжээ. Дорно дахинд тайганууд бол хэрэгцээ бүхий гай түйтгэр юм шиг санагдаж байна.

	
АРВАН ЗУРГААДУГААР ДЭВТЭР : ГЭРИЙН БООЛЧЛОЛЫГ ЗОХИЦУУЛДАГ ХУУЛЬ ЦАГ АГААРТАЙ ХЭРХЭН ХОЛБОГДДОГ ТУХАЙ

	I БҮЛЭГ. Гэрийн боолчлол

	Боолчууд гэр бүлийн бүрэлдүүнд багтахын хэрээр гэр бүлд зориулагдсан байдаг. Тэр учраас тэдний боолчлолыг зарим орон дахь бүсгүйчүүдийн ахуй байдлаас ялгаж салгана. Үүнийг би гэрийн боолчлол гэж нэрлэх болно.

	 

	II БҮЛЭГ. Өмнөдийн орнуудад эр эм хүйстнүүд угаас адил тэгш бус байдаг тухай

	Халуун цаг агаарт эмэгтэйчүүд найм, ес, арван нас хүрэхэд бэлгийн бойжилт нь гүйцдэг. Ийм учраас хүүхэд нас, гэрлэх хоёр ямагт зэрэгцэж явдаг. Хорин нас хүрэхэд хөгширчихсөн байдаг. Ингээд оюун ухааны хөгжил нь гоо сайхных нь бүрдэлтэй тохиодоггүй аж. Гоо үзэсгэлэнгээрээ эрх хүчийг олох гэхэд оюун ухаан нь хүлээж авдаггүй, оюун ухаан нь гүйцээд ирэхлээр гоо үзэсгэлэн нь аль хэдийн алга болчихсон байдаг. Оюун ухаан тэдний өтөл насанд залуу үед нь ч үзэсгэлэн гоогийн өгөөгүй мөнөөх эрх хүчийг олгож чаддаггүй тул бүсгүйчүүд хүний гарын дор орохоос аргагүй. Тиймээс эр хүн, шашин нь хориглодоггүй учраас эхнэрээ хаяж, өөр эхнэр авдагт хачирхах юм ер үгүй. Олон эхнэртэй байх ёсон ингээд дэлгэрсэн.

	Таатай цаг ууртай орнуудад бэлгийн бойжилт нэлээд хожим эхэлдэг тул эмэгтэй хүний гоо сайхан нь удаан буурдаг, нас бие гүйцсэн хойноо хүүхэд төрүүлдэг, эхнэр хүн эр нөхөртэйгөө бараг нэг зэрэг өтөлдөг, гэрлэх үедээ ухаан, мэдлэг нь эрхбиш гүйцэлдсэн байдаг, ямар ч гэсэн ертөнцөд нэлээд оймс элээчихсэн байдгаас эр эм бологсдын хооронд ямар нэгэн эрх тэгш байдал тогтох нь зүйн дагуу хэрэг. Ингэхээр ганц эхнэртэй байх ёсон гарчээ.

	Хүйтэн цаг ууртай оронд бол хатуу архи сархад бараг шаардлагат хэрэгцээ нь болдог тул эрчүүдийн хурьцалд тэвчээргүй занг хөдөлгөдөг, үүний хувьд эмэгтэйчүүд байгалийн жамаар илүү тэсвэр тэвчээртэй, өөрийгөө ямагт хамгаалахтай тулгардаг, ийнхүү ухаалаг чанарын тухайд эрчүүдээс давуу байдаг.

	Эрчүүдэд хүчин чадал, оюун ухаан өгсөн байгаль эх тэдний эрх мэдэлд, мөнөөх хүч чадал, оюун ухаан хоёрыг эс тооцвол, ямар ч хязгаар хярхаг тавьсангүй. Байгаль эх бүсгүй хүнд дур булаам гоо үзэсгэлэн заяаж, эрх нөлөө нь тэрүүнтэйгээ хамт дуусгавар болж байхаар тогтоожээ. Гэтэл халуун уур амьсгалтай орнуудад гоо үзэсгэлэн эхний үед нь л тохиолдохоос амьдралынх нь турш дагалдана гэж байхгүй.

	Ийнхүү эр хүнд ганцхан эхнэртэй байхыг зөвшөөрсөн хууль Азийнхаас илүүтэй Европын цаг уурын бодис зүйн шинж чанарт тохирдог. Махомедын шашин Азид яагаад их амархан тогтож, Европт мундахгүй бэрхшээлтэй дэлгэрсэн, яагаад христ шашин Европт батжиж, Азид мөхсөн, махомедууд яагаад Хятадад дэвшлийг олж, христийнхэн мухардсаны нэгэн учир шалтгаан үүнд оршиж байгаа юм. Хүний ухаарал хийе гэсэн бүхнээ хийдэг тэрхүү дээд учир шалтгаанд захирагдаж, өөрт шаардлагатай арга бүхнээ хэрэглэдэг.

	Валентиниен хэд хэдэн өвөрмөц ухаарлаар эзэнт улсдаа олон эхнэртэй байх ёсыг тогтоохыг зөвшөөрсөн. Манай цаг агаарын нөхцөлд халгаатай энэ хуулийг Теодос, Аркади, Хонори нар халсан.

	 

	III БҮЛЭГ. Олон эхнэр авах ёсон бүсгүйчүүдийг тэжээн тэтгэх өртгөөс үлэмжхэн хамаардаг тухай

	Олон эхнэр авах ёсон нэгэнт тогтсон орнуудад их олон хүүхэн эр нөхрийнхөө эд баялагт уягддаг. Тэгэхдээ, хөрөнгө мөнгөнөөс л шалтгаалж аливаа улсад олон эхнэр авах ёсон тогтсон гэж хэлж хараахан болохгүй. Ядуу зүдүү амьдрал ч мөн адил үр дагаврыг үүсгэдэг. Зэрлэгүүдийн талаар ярихдаа би энэ тухай өгүүлэмз.

	Олон эхнэр авах ёсон тансаглал гэхээсээ илүү хүчирхэг улс үндэстнүүдэд лут тансаг амьдралаа гайхуулан харуулах нэгэн шалтгаан болдог аж. Халуун уур амьсгалд хүмүүсийн хэрэгцээ бага. Иймээс эхнэр, хүүхдүүдээ тэжээхэд гардаг зардал нь төдий л их биш. Тэгэхээр тэнд илүү олон эхнэртэй байж болдог.

	 

	IV БҮЛЭГ. Олон эхнэртэй байх ёсон, үүний янз янзын шалтгааны тухай

	Европын олон газар оронд хийсэн тооцоогоор тэнд хөвүүдийн төрөлт охидынхоос илүүтэй байдаг ажээ. Ази, Африкийн бичиг номоос үзэхүл охидын төрөлт хөвүүдийнхээс давуу байдаг гэнэ. Ингэхээр Европт нэг эхнэртэй, Ази, Африкт олон эхнэртэй байдаг ёсон цаг ууртай аль нэг хэмжээгээр учир холбогдолтой.

	Азийн хүйтэн уур амьсгалтай орнуудад Европынх шиг хөвүүдийн төрөлт охидынхоос илүү. Лам нарын хэлдгээр, бүсгүй хүнийг олон эр нөхөртэй байж болохыг хуулиар зөвшөөрдгийн цаад учир шалтгаан тэр юм.

	Гэхдээ хүүхдийн төрөлтийн харьцаа ихээхэн алдагдаад, заавал олон эхнэртэй юм уу, олон эр нөхөртэй байхын ёсыг нэвтрүүлэх шаардлагатай улс орон тоо томшгүй гэж би бодохгүй байна. Энэ юуг хэлж байна вэ гэвэл, зарим оронд эмэгтэйчүүдийн, бас эрэгтэйчүүдийн ч тооны зонхилол, нэг хэсэг улстай харьцуулбал зүй ёсны хэр тэнцүүгээс аль нэг хэмжээгээр хэлбийсэнд л байгаа юм.

	Хэрэв бичиглэл нь үнэн бол, жишээлбэл Бантамд (Ява Арлын нэг хэсэг болов уу) нэг эр хүнд арван эхнэр ногддог гэнэ шүү. Энэ бол олон эхнэрт ёсны онцгой тохиолдол буй за.

	Энэ бүхнийг би зан заншлыг зөвтгөхийн тулд хэлээгүй, тайлбарлахын үүднээс ярьж байна шүү.

	 

	V БҮЛЭГ. Малабарт мөрддөг нэгэн хуулийн шалтгаан

	Малабарын эрэгт, наирын явцуу хүрээнийхэнд (Кастыг хэлж байна. -Орч.) эрчүүд ганц л эхнэртэй байдаг бол эхнэр хүн хэд хэдэн эр нөхөртэй байж болдог ажээ. Энэ ёс заншлын гарвалийг олж болно гэж бодож байна. Наирууд бол энэ бүх үндэстний цэрэг болох язгууртнууд юм. Европт цэрэг хүнийг гэрлэхийг хориглодог. Малабарт бол цаг агаарын шалтгаанаар энэ заншлыг зөөлрүүлж, гэрлэхтэй холбогдсон тэдний бэрхшээл зовлонг боломжийн хэрээр хөнгөтгөхийг зүйтэйд үзэн, хэд хэдэн эр хүнд нэг эхнэр өгдөг байна. Чингэснээр гэр бүлтэйгээ зууралдахыг нь багасгаж, ахуйн ажилд санааг нь зовоохгүй, цэрэг хүний дайчин шинж чанарыг нь алдагдуулахгүй барьж байдаг ажээ.

	 

	VI БҮЛЭГ. Олон эхнэр авах ёсон чухамдаа юу вэ?

	Олон эхнэртэй байх ёсыг аль нэг хэмжээгээр тэвчихэд хүргэж болох нөхцөл байдлыг ангид авч үзэн, ерөнхийд нь харах юм бол, тэр нь хүмүүн төрөлхтөнд ч, хоёр хүйстний аль алинд ч, тэрийг ёсон бусаар ашиглаж буй хүнд ч, ашиглуулж байгаа хүнд ч огоот тусгүй аж. Энэ ёс мөн хүүхдүүдэд ч ашиггүй бөгөөд нэг таагүй юм нь юу вэ гэвэл эцэг, эх хоёр үр хүүхдүүддээ адилхан энхрий дотно ханддаггүй, нэг эцэг хорин хүүхдээ, нэг эх хоёр үрээ хайрлаж байгаа шиг хайрладаггүй. Нэг эхнэр хэд хэдэн эр нөхөртэй байх аваас бүр ч долоон дор, учир нь гэвэл тийм тохиолдолд эцгийн хайр ямархан бодол санаан дээр тогтдог вэ гэвэл эцэг хүн хүсвэл, зарим хүүхэд нь минийх гэж итгэхэд, бусад хүн бас тэгж итгэхэд ажгуу.

	Марокийн хааны ордонд цагаан, хар, шар арьстан эмэгтэйчүүд байдаг гэнэ. Заяагүй амьтан!, түүнд ердөө л хүүхний арьсны өнгө хэрэгтэй байсан юм болов уу даа.

	Олон эхнэрийн биеийг эзэмдлээ гээд бусдын эхнэрт шунахыг огоорох нь үгүй. Тачаал бол шуналтай адилхан. Эрдэнэ баялаг хурахын хэрээр хүсэл тачаал гаардаг.

	Жюстинианы хаанчлалын үед зарим гүн ухаантан христийн шашны хавчилтаас зугтааж Хосройн ойролцоо Перст очжээ. Агатийн өгүүлснээр, тэднийг хамгийн их цочирдуулсан юм юу вэ гэвэл эхнэрийнхээ араар шалиг завхай явдал үйлдэгчдэд ч олон эхнэр авахыг зөвшөөрсөн байжээ.

	Олон эхнэр авах ёсон — хэний санаанд орох вэ дээ! Байгаль эхийн няцаадаг дурлалд ч хүнийг хөтөлдөг. Юу вэ гэвэл, нэгэн удаагийн ужид самуун явдал дараагийнхыгаа ямагт дууддаг. Бичиг номд тэмдэглэгдэн үлдсэнээс үзвэл Константинопольд Ахмед султаныг ширээнээс нь зайлуулахаар гарсан үймээний үеэр олон түмэн шиаиаг (ордны сайдын байшин) тонон дээрэмдээд тэнд ганц ч эмэгтэй хүнийг олж хараагүй гэнэ лээ. Алжир хотод ч олонх ордонд нь ганц бүсгүй хүнгүй болох хүртлээ байдал бишидсэн юм гэдэг.

	 

	VII БҮЛЭГ. Олон эхнэр авах ёсонд эхнэрүүд цөмөөрөө эрх тэгш байдаг нь

	Олон эхнэртэй байх хуулиас эхнэрүүдийн хооронд эрх тэгш байх шаардлага урган гардаг. Мухамед дөрвөн эхнэртэй байхыг зөвшөөрөхдөө хоол унд, хувцас хунар, эр эмийн үүргийн тухайд ч, бүхий л юманд адил тэгш байлгах ёстойг шаардсан. Гурван эхнэртэй гэрлэхийг зөвшөөрсөн малвивчуудад ч тийм хууль тогтоосон.

	Моисын хуулиар ч эцэг нь хүүгээ боол хүүхэнтэй гэрлүүлээд, дараа нь мөнөөх хөвүүн чөлөөт иргэн-эхнэр авах юм бол авааль эхнэрийг хоол умд, хувцас хунар, гэр бүлийн үүргийн алинаас нь ч хасах ёсгүйг заасан. Шинэ эхнэртээ илүү өгч болно, гэхдээ анхны эхнэр өмнөхөөсөө бага авах ёсгүй байжээ.

	 

	VIII БҮЛЭГ. Эхнэрүүдийг эр нөхрөөс нь тусгаарлах тухай

	Олон эхнэр авах ёсны нэг үр дагавар нь гэвэл бие сэтгэлийн цэнгэл эдлэх дуртай, баян чинээлэг улс үндэстэнд зарим эрчүүд үй олон эхнэртэй байх нь буй. Эхнэрийн олноос зүй ёсны ямархан үр дүн гардаг вэ гэвэл тэднийг эр нөхрөөс нь тусгаарлаад түгжихэд оршмуй. Гэрийн эмх журам үүнийг шаарддаг нь юу вэ гэвэл, өрөө төлж чадахгүй болсон зээлдэгч зээлдүүлэгчийнхээ мөрдлөгөөс нуугдахыг хичээдэгтэй адил. Ёс суртахууны горим журам бие махбодын аливаа хэрэгцээ шаардлагын өмнө ямар ч хүчгүй болдог тийм нөхцөл байдал гэж буй. Эр хүнийг хүүхэнтэй хамт үлдээгээд үз. Ямар ч дур булаам сайхан бол уналт билээ. Аль нэгэн давшилт бол ялан гардаг. Харин эсэргүүцэл бол юу ч биш. Эдгээр оронд ёс суртахууны горимын оронд цоож хэрэгтэй.

	Хятадын нэг сонгомол зохиолд гардгаар, алс хол орших нэг тасалгаанд эм сүвтэнтэй хамт үлдсэн эр хүний зан төлөвөөр илэрдэг буянт үйлийн гайхамшиг нь гэвэл тэр бүсгүйг хүчирхийлэхгүйд оршмуй.

	 

	IX БҮЛЭГ. Гэр бүлийн захиргаа улс төрийн засаглалтай уялдах нь

	Аливаа бүгд найрамдах улсад иргэдийн нөхцөл байдал хязгаарлагдмал, адил тэгш, нам гүм, төв төвшин. Тэнд бүхий л юманд олон нийтийн эрх чөлөөний ор мөр мэдрэгдэж байдаг. Бүсгүйчүүдийг ноёрхох нь тэнд тийм ч их балмагдмаар биш. Энэ эрх мэдэл цаг уураар нөхцөлдөх аваас хамгийн таарамжтай нь ганцаар эзэрхийлэх засаглал болой. Дорнодод бүгд найрамдах засаглал тогтоход үргэлж төвөг  учирдаг байсны нэг шалтгаан энэ ээ.

	Тэгвэл бүсгүйчүүдийг боолчлох ёс бүхнийг хортойгоор ашиглах дуртай эзэрхий засаглалын үзэл санаанд яв цав нийцдэг. Тэр учраас Азид эзэрхий засаглал гэрийн боолчлолтой ямагт алхаа нийлүүлж явдаг.

	Ялангуяа амар амгаланг эрхэмлэж, бүр дээд зэргээр захирагдахыг энх тайван гэж нэрлэдэг улсад эмэгтэйчүүдийг хаалттай өрөөнд тусгаарлах нь зөв, яагаад вэ гэвэл тэдний далдын явуулга эр нөхрүүдэд нь золгүй явдал учруулж болох юм. Албат иргэдийнхээ зан төлөвийг шалгаж хянах зав чөлөөгүй байдаг аль нэг засгийн газар, иргэдийн ямар зан төлөвтэй нь нүдэнд илэрхий тусч байна, өөрсдийгөө бүр харуулж байна гэдгээр л тэднийгээ хардаж сэрддэг.

	Манай бүсгүйчүүдийн хөнгөмсөг зан, даруу биш шинж, шохоорхол, дургүйцэл, их, бага аливаа тачаадал, энэ бүхнийг одоо бидэнд илэрч буй үйлдэл, чөлөөт байдлаар нь Дорно дахины аль нэг оронд шилжүүлчихлээ гэж хормын хугацаанд ч гэсэн төсөөлөн бодоод үзье. Ямар гэрийн эзэн ганц хувийн (минут) хугацаанд ч амар тайван байж чадах вэ? Хаана л бол хаана хардлага сэрдлэгт өртөгдсөн хүмүүс, хаана л бол хаана өстөн дайсан. Ингэхээр улс орон доргин дэнжгэнэх вий, улаан цус нөж урсах вий.

	 

	X БҮЛЭГ. Дорно дахины ёс суртахууны зарчим

	Олон эхнэртэй байх ёсонд гэр бүл нэгдмэл байхаа болихын хэрээр хууль цааз нь тэр задарч тасарсан хүмүүсийг нэгэн голомтод цуглуулах ёстой. Ашиг сонирхол олон янз байхын хэрээр хууль тэр бүгдийг нэгдмэл ашиг сонирхолд зангидах учиртай.

	Үүнийг голчлон тусгаарлах аргаар хэрэгжүүлж болно. Эмэгтэйчүүдийг эр нөхрөөс нь байшингийн ханаар төдийгүй хана дотор нь ч тусгаарлах нь зүйтэй. Мөн учир нь гэр бүл дотор тусгай гэр бүл үүсгэж байгаа хэрэг. Энэ байдлаас хүүхнүүдийн тухайд заавал гүйцэтгэх ёс суртахууны горим журам урган гардаг. Үүнд: ичингүй зан, ариун ёс, тэсвэр тэвчээр, аманцар биш чанар, тайван байдал, дуулгавартай шинж, бусдыг хүндэтгэхүй, хайр сэтгэл, эцэст, цаад мөн чанараараа ертөнцийн хамгийн дөмөгт тооцогддог чухамхүү гэр бүлдээ татагдах мэдрэмжийн ерөнхий чиг баримжаа.

	Эхнэрүүд угаас өөрсдөд нь оногддог мундахгүй олон үүрэг гүйцэтгэх хэрэгтэй болдог. Үүнд: тэднийг гаж буруу санаа авхуулж мэдэх бүх юмнаас, нэг үгээр хэлбэл, цэнгэл жаргал гэгддэг юмнаас, ажил хэрэг гэж хэлэгддэг юмнаас холдуулахад айхтар анхаарч байх шаардлагатай.

	Дорно дахины янз бүрийн улсад бүсгүйчүүдийг тусгаарлахыг чангатгахын хэр чинээгээр ёс заншил нь ариун байдаг. Томоохон улсуудад, мэдээж хэрэг, мундаг ноёд түшмэд бий. Тэдгээр хүмүүс баян чинээлгийнхээ хэрээр эхнэрүүдээ хатуу хорионд барих бололцоотой, тэр чанараараа ч хүүхнүүдийг нийгэмдээ эргээд орохыг нь сүрхий эсэргүүцэж чаддаг. Энэ ч учраас Турк, Перс, Могол, Хятад, Японы эзэнт улсуудад бүсгүйчүүдийн ёс заншил бахдууштай.

	Энэтхэгийн тухайд бол өөр хэрэг. Тоо томшгүй аралтай хийгээд ер нь газар нутгийнх нь байршлаас үүдээд энэ улс, миний энд тоочих боломжгүй мянга түмэн шалтгаанаар эзэрхэг болсон олон одой улс болон хуваагджээ.

	Тэдгээр улсад зөвхөн тонон дээрэмддэг үгээгүйчүүд төдийгүй тонуулж дээрэмдүүлдэг гуйранчид үй түмээрээ бий. Язгууртан хэмээн нэрлэгддэг хүмүүс нь хөрөнгө чинээгээр тун ч тааруухан, баян гэгддэг хүмүүс нь хэрэгцээгээ хангах төдийхөн. Бүсгүйчүүдийг тусгаарлан хаах нь нэг ч их хатуу чанга биш. Тэднийг хазаарлан барихын тулд ихээхэн болгоомж сэрэмжтэй байх арга ч үгүй. Эцэст нь юунд хүрдэг вэ гэвэл бүсгүйчүүдийн ёс заншил завхарч балиартах нь хэмжээ хязгааргүй.

	Эмэгтэйчүүдэд хэтэрхий их эрх чөлөө тавьж өгөхөөр цаг агаараас үүддэг гэм согог ямархан хэмжээнд хүрдгийг тэнд харж болно. Энд байгаль эх санаанд багтамгүй хүчтэй, ичимхий зан бол ухаарахад бэрх хүчгүй. Патанд хүүхнүүдийн хуял тачаал гаардаг тул эрчүүд тэдний халдлагаас өөрсдийгөө хамгаалахаар онцгой арга хэрэглэх шаардлагатай тулгардаг. Смитийн өгүүлснээр, Гвинейн жижигхэн ханлигуудад ер дээрдэх юмгүй аж. Эдгээр оронд эр эм хүйстний аль аль нь өөр өөртөө ногдсон ёс горимоо ч алдаж байх шиг.

	 

	XI БҮЛЭГ. Гэрийн боолчлолын ёсны өөр хэлбэрүүд

	Дорно дахины зарим газар оронд эмэгтэйчүүдийг тусгаарлан хаадаг нь зөвхөн олон эхнэр авах ёсноос ч гарсан юм биш, цаг уураас үүддэг юм. Шашны зүгээс олон эхнэр авах ёсыг хориглосон Гоа болон Энэтхэг дэх Португалийн эзэмшил газруудад бүсгүйчүүдэд эрх чөлөө тавьж өгсний үр дагавар болох аймшиг, гэмт хэрэг, хар санаа, бузар булай явдал, хор өгч хүний бодийг хөтлөх (рашаан хүртээх) болон аллага хядлагын тухай уншсан хэн ч энэ бүхнийг Турк, Перс, Могол, Хятад, Японы эмэгтэйчүүдийн ариун зан заншилтай харьцуулж үзээд, хүүхнүүдийг эрчүүдээс тусгаарлахыг олон эхнэртэй байх ёсонд ч, ганц эхнэртэй байх ёсонд ч ямагт мөрдөх нь тун шаардлагатай юм байна гэдгийг тов тодорхой мэдэх болно.

	Энэ бүхэнд аливаа юм цаг агаартай нөхцөлдөнө. Бүсгүйчүүдийн зан заншил угаас сайн, ямар ч тачаадал нь чимээгүйхэн, хиймэл биш, төдий л эрч хүчтэй оволздоггүй; хайр дурлал нь толт зүрхээ учиртай залдаг, хүсэл тачаадлаа тогтоон барих гэвэл ялихгүйхэн хүч зарахад л болдог манай Умард зүгийн орнуудад эмэгтэйчүүдийг түгжиж хорих хэрэг байхгүй дээ.

	Хүмүүсийг өвөр хоорондоо харилцах аятай нөхцөл бүрдүүлдэг, сайхан хүн нийгмийн чимэг мэт харагддаг, бүсгүйчүүд нэг хүний тааламжийн эх булаг болоод зогсохгүй бүгдийн баяр баясгаланг төрүүлдэг энэ цаг агаарт амь зуудаг хүмүүс аз жаргалтай яа.

	 

	XII БҮЛЭГ. Зүй ёсны ичимхий зан

	Бүхий л улс үндэстэн эмэгтэйчүүдийн тэсвэр тэвчээрээ алдахыг нэгэн дуугаар жигшин үздэг. Юу вэ гэвэл байгаль эх тэдгээр улс үндэстний бүгдэд нь мэдүүлжээ. Байгаль эх дайралтыг тогтоосон, мөн хамгааллыг ч тогтоосон, хоёр талын аль алинд хүслийг ойлгуулаад нэгд нь ширүүн авир өгч, нөгөөдхөд нь ичимхий зан хайрлажээ. Байгаль эх хүмүүст биеэ хамгаалахаар санаа тавихад нь урт удаан хугацаа өгчээ, үр удмаа үлдээхэд нь ердөө богинохон агшин хайрлажээ.

	Чингэхээр тэсвэр тэвчээргүй зан байгалийн хуулийг дагаж байгаа юм гэдэг нь ташаа ойлголт, харин ч зөрчиж байгаа юм. Даруу зантай байж, биеэ барих нь энэ хуулийг мөрдөж байгаа хэрэг.

	Нөгөөтээгүүр, ухаантай амьтны мөн чанарт төгөлдөр бусаа мэдрэх чадвар заяажээ. Ингэхээр байгаль эх бидэнд ичимхий зан, өөрөөр хэлбэл, төгөлдөр бусынхаа өмнө ичих мэдрэмж өгчээ.

	Хэрэв уур амьсгалын бодис зүйн нөлөөлөл хоёр хүйстний жам ёсны хууль болон ухаант амьтны хуулийг зөрчиж байгаа бол хууль тогтоогчийн хийх ажил нь цаг уурын мөн чанарын эсрэг иргэний хууль гаргаж, дээд эртний хуулийг сэргээхэд оршмуй.

	 

	XIII БҮЛЭГ. Хардлага сэрдлэгийн тухай

	Улс түмэнд хүсэл тачаалаас гардаг хардлага сэрдлэгийг ёс заншил, хууль цаазаас үүддэг хардлага сэрдлэгээс нухацтай ялгаж салгах хэрэгтэй. Нэг нь бол дотроос шатаадаг тачаадсан халуурал, нөгөөдөх нь хүйтэвтэр, тэгэхдээ заримдаа аймшигтай бөгөөд хэнэггүй зан, жигшилтэй эвцэлдэх нь буй.

	Нэг нь хайр дурлалын завхрал мөний хувьд түүнээс үүсдэг. Нөгөөдөх нь ердөө үндэстний зан, ёс заншил, улс орны хууль цааз, ёс суртахуун, заримдаа шашинтай ч холбогддог.

	Хардлага сэрдлэг бол бараг ямагт цаг уурын бодис зүйн хүчний нөлөө байдаг. Нөгөөтээгүүр энэ нөлөөллийн ерөндөг болдог.

	 

	XIV БҮЛЭГ. Дорно дахинд гэр орноо захирахуй

	Дорно дахинд байнга л эхнэрээ сольж байдаг, харин эхнэрүүдэд гэр орноо захирахыг зөвшөөрдөггүй. Чингэхээр энэ ажлыг тайгануудад даалгадаг. Тайган нарт гэрийн бүх түлхүүрийг хүлээлгэн өгдөг. Ийнхүү тэд энэ ажлыг гартаа авдаг. Шардиний өгүүлснээр «Перст эхнэрүүдэд хувцас хунар хүүхдүүдэд тавьж олгодгийн адил өгдөг». Ийнхүү бүсгүйчүүдэд угаас тохирдог агаад хаана л бол хаана юуны түрүүнд санаа тавьж байдаг ажил нь тэдэнд хамаардаггүй ажээ.

	 

	XV БҮЛЭГ. Салах, хаях хоёр

	Салах, хаях хоёр ямар ялгаатай вэ гэвэл, эр эм таарч тохирохгүй болохоороо харилцан зөвшилцөж хоёр тийшээ болдог бол хаях нь хоёр этгээдийн нэг нь хүсэл зориг, ашиг сонирхлоороо нөгөөгийнхөө хүсэл, ашиг сонирхлыг үл харгалзан хэрэгждэг ажил юм.

	Эхнэр нь эр нөхрөө заримдаа хаяхаас өөр аргагүй болдог бөгөөд ингэхийн тулд үлэмжхэн бэрхшээлтэй тулгардаг нь гэвэл тэдний тухайд хууль ихээхэн хатуу, энэ эрхийг эмэгтэйд нь татгалзаад эрэгтэйд нь олгодогт буй. Гэрийн эзэн хар хүн үүрэгт ажлаа гүйцэтгэхийг эхнэртээ албадах мянга түмэн аргатай. Тэгэхээр эхнэрээ төрхөмд нь буцаах эрх түүний гарт байж, нэг ёсондоо эрх мэдлээ хортойгоор ашиглах нэгэн хэрэгсэл болдог юм шиг. Харин эр нөхрөө орхисон эмэгтэй алдсанаа цаашид яаж нөхөх вэ гэдэг нь хөөрхийлөлтэй. Анхны гэрлэлтээр дур булаам хамаг сайхнаа бараг гээчихсэн бүсгүй хүн өөртөө хоёр дахь эр нөхрийг эрж хайх шаардлагатай тулгарна гэдэг хэзээ ч ихээхэн золгүй явдал байдаг даа. Бүсгүй хүний тухайд идэр залуугийн сэтгэл татам сайхны нэг чухаг давуу тал гэвэл, эр нөхөр нь хорвоогийн цэнгэл жаргалыг хамтдаа эдэлж байснаа дурсаж өтөл насанд нь түүндээ ивээлтэй ханддаг.

	Тэр учраас эрчүүдэд эхнэрээ хаях эрх олгодог бүхий л улс орон бүсгүйчүүдийг ч мөн л тийм эрхээр хангахыг ерөнхий горимоо болгомоор юм даа. Түүний сацуу эмэгтэйчүүд гэрийн боолчлолд байдаг цаг уурын нөхцөлд эхнэрүүдэд эр нөхрөө орхихыг, эр нөхрүүдэд нь ердөө салахыг хуулиар зөвшөөрдөг баймаар юм шиг санагдаж байна.

	Эхнэрүүдийг оромжид нь хориход эр нөхөр нь зан харьцаа таарахгүй байна гэдэг шалтгаар хөөж туух ёсгүй, хэрэв зан заншил таардаггүй бол энэ нь эр нөхрийнх нь алдаа.

	Эхнэр хүнийг үргүй (хүүсэр) гэдэг шалтгаанаар хаях нь ганц эхнэртэй тохиолдолд л гардаг. Хэд хэдэн эхнэртэй бол эр хүний хувьд эхнэр хүүсэр эсэх нь ямар ч падгүй хэрэг.

	Малдивийн хуулиар төрхөмд нь буцаасан эхнэртэйгээ ахиад гэрлэхийг зөвшөөрдөг. Гэтэл Мексикийн хуулиар цаазаар аваачна гэдгээр сүрдүүлэн дахин нийлэхийг нь хориглодог байв. Мексикийн энэ хууль Малдивийнхаас илүү ухвар сайтай байжээ. Эр эм хоёр салахад Мексикийн хууль өнө мөнхийн гэрлэлтийг умартдаггүй, гэтэл Малдивийн хууль гэрлэлтэд ч, аль нэгнийгээ хаяхад ч тоомсоргүй ханддаг бололтой.

	Мексикийн хуулиар зөвхөн салахыг л зөвшөөрдөг асан. Энэ нь мөн л харилцан зөвшилцөж салсан хүмүүсийг дахин нийлэхийг үл зөвшөөрөх үндэслэл байжээ. Эр нөхөр юм уу, эхнэрээ хаях нь юуны түрүүнд түргэн зан болон сэтгэлийн тачаадлаас гардаг шиг байна. Гэтэл салалт бол бодож тунгаасан шийдвэрийн үр дүн юм.

	Салах бол энгүүндээ улс төрийн хувьд ихээхэн ашигтай болох нь буй. Иргэний талаас нь авч үзэх юм бол эр нөхөр, эхнэр хоёрт ашигтай, харин үр хүүхдэд хэзээ ч таатай байдаггүй.

	 

	XVI БҮЛЭГ. Ромчуудад хаях, салах ёс ямархан байсан тухай

	Ромул бээр, хэрэв эхнэр нь гадуур завхайрсан юм уу, алах хор бэлтгэсэн, байшингийн түлхүүрийг хуурмагаар үйлдсэн ахул гэр бүлээ цуцлуулахыг эр нөхөрт нь зөвшөөрсөн. Гэвч эр нөхрийнхөө тухайд тийм эрхийг бүсгүй хүнд олгоогүй. Плутарх үүнийг мөн ч хатуу хууль гэсэн.

	Афины хуулиар эхнэрт нь ч, эр нөхөрт нь ч энэ эрхийг өгсөн бөгөөд эмэгтэйчүүд уул эрхийг Ромын эзэнт улсын эхний үед Ромулын хуулийг эс хайхран олж авсан тул энэ нь Ромын элч төлөөлөгчдийн Афинаас авчирч, Арван хоёр самбарын хуульд багтаасан байгууламжийн нэгэнд хамаарах нь тодорхой.

	Гэр бүл цуцлагдах нь Арван хоёр самбарын хуулиас үүдсэн гэж Цицерон хэлсэн. Иймээс энэ хууль Ромулын тогтоосон гэр бүлээ цуцлуулахын шалтгааны тоог цөөрүүлээгүй гэдэгт эргэлзэх юм үгүй. Гэр бүл салах эрх бас Арван хоёр самбарын хуулийн тогтоосон заалтаас гарсан, үгүйдээ гэхэд л үр дагавар нь мөн. Учир нь гэвэл, хэрэв эр эм хоёрын хэн нэг нь бие даан гэр бүлээ цуцлуулах эрх эдлэх юм бол тэр тусмаа харилцан зөвшилцөж, аль алиныхаа хүслээр салж болох биш үү.

	Хуулиар салах болсны шалтгааныг заавал мэдүүлэхийг шаарддаггүй асан. Зүй ёсоор бол тийм мэдүүлэг эхнэр юм уу, эр нөхөр нь дангаараа шийдэж аль нэгнийгээ хаях тохиолдолд чухаг. Харин салахын тухайд гэвэл огоот шаардлагагүй. Яагаад тэр вэ гэвэл гэрлэлтийг цуцлах шалтгааныг хуулиар тодорхойлчихсон газарт бол эхнэр, нөхөр хоёр хоорондоо таарахаа больсныг хамгийн үнэмшилтэй шалтгаан гэж үзүүштэй.

	Денис де Халикарнас, Валер-Максим болон Олю-Жел нар сэтгэлд маань төдий л бууж өгөхгүй баримт гаргаж ирсэн юм. Тэдний өгүүлснээр: хэдийгээр Ромд эхнэрээ төрхөмд нь буцаах эрийг зөвшөөрсөн ч зөн совинг91 эрхэмнэн дагахын учраар хүүсэр гэж эхнэрээ хаясан Карвили Руга-г хүртэл 520 жилийн турш энэ эрхийг хэн ч эдлээгүй гэнэ. Гэвч хуулиар ийм эрхтэй болсон бүхэл бүтэн ард түмнээс ганц ч хүн энэ эрхийг эдлээгүйн тэр гайхамшигт итгэхийн тулд хүний ухааны цаад мөн чанарыг танихад л юм тодорхой болоод явчихна шүү дээ. Кориалон цөллөгт явахдаа, өөрөөсөө илүү аз жаргалтай хүнтэй гэрлэхийг эхнэртээ зөвлөсөн. Арван хоёр самбарын хууль болон ромчуудын зан заншил Ромулын хуулийг үлэмжхэн өргөтгөснийг сая бид олж мэдлээ. Гэтэл хуулиар тогтоосон эрхийг хэн ч эдлээгүй бол хуулийг ингэж өргөтгөх ямар хэрэг байсан юм бол? Түүний сацуу, хэрэв иргэд зөн совинг тэгж онцгойлон эрхэмлэдэг байсан ахул Ромын хууль тогтоогчид яагаад зөн совинг хагас дутуу дагадаг байсан юм бол? Хууль нь өөрөө зан заншлыг ялзруулж байсан юм биш биз?

	Плутархийн хоёр эшлэлийг харьцуулж үзэх юм бол бүхий л эргэлзээ алга болж болно. Хааны хуулиар эр нөхөрт нь гэр бүлээ цуцлуулахыг бидний дээр өгүүлсэн гурван тохиолдлоор зөвшөөрдөг байжээ. Плутарх өгүүлэхдээ «хэрэв эр нөхөр нь бусад тохиолдолд эхнэрээ буцаах юм бол эд хөрөнгийнх нь тал хувийг эхнэрт нь, үлдэх тал хувийг нь Серес92-т өргөхийг хуулиар тогтоожээ». Чингэхээр энэ шийтгэлд захирагдан бүхий л шалтгаанаар эхнэрээ буцааж болдог байжээ. Мөнөөх Плутархийн хэлснээр: «Ромулаас хойш хоёр зуун гучин жил өнгөрсний дараа эхнэрээ хүүсэрийн шалтгаанаар хаясан Карвили Руга»-г хүртэл хэн ч энэ эрхийг эдлээгүй. Өөрөөр хэлбэл, эхнэрээ буцаах эрхийг өргөтгөж, шалтгааных нь тоог нэмэгдүүлсэн Арван хоёр самбарын хуулиас далан нэгэн жилийн өмнө Карвили Руга эхнэрээ буцаасан байна.

	Миний эш татсан зохиогчид өгүүлэхдээ, Карвили Руга эхнэртээ хайртай байсан, гэвч тэрнийхээ хүүсэрийн улмаас хянан шалгагчдын албадлагаар улсдаа хүүхэд төрүүлж өгөхийн тулд төрхөмд нь буцаахаар тангараг өргөсөн гэдэг. Чухам үүгээр нь ард олон Карвили Ругаг жигшин зэвүүцжээ. Түүнийг үзэн ядах болсны үнэн шалтгааныг гаргахын тулд Ромын ард түмний дотоод сэтгэл санааг таних хэрэгтэй. Карвили олон түмэнд нэр нүүрээ барсан нь эхнэрээ хаясандаа ч биш, үүгээр нь түмэн олон нэг их бухимдаж сүйд майд болоогүй. Гол шалтгаан нь эхнэрийнхээ хүүсэрийн улмаас улсдаа хүүхэд төрүүлж өгнө гэж түүнийгээ төрхөмд нь буцаахаар хянан шалгагчдад тангараг өргөсөн явдал. Ард олон үүнийг хянан шалгагчдын зүгээс өөрсдийнх нь нуруунд үүрүүлэх хүнд хүчир ачаа гэж ойлгосон байна. Олон түмэн иймэрхүү захирамжийг ер тэсвэрлэж чаддаггүй байсныг би хойно өгүүлэх болно. Гэтэл зохиогчдын хооронд ийм зөрчил бүхий зүйл хаанаас гараад ирдэг байна аа? Харж байгаа биз дээ. Плутарх нэгэн баримт судалжээ. Нөгөөдүүл нь үлгэр домог ярьцгаажээ.

	
АРВАН ДОЛООДУГААР ДЭВТЭР : УЛС ТӨРИЙН БООЛЧЛОЛЫН ХУУЛЬ ЦАГ АГААРЫН МӨН ЧАНАРТАЙ ХЭРХЭН ХОЛБОГДДОГ ВЭ?

	I БҮЛЭГ. Улс төрийн боолчлолын тухай

	Улс төрийн боолчлол, одоо ингээд энэ дэвтэрт гарах зүйлээс харахад, иргэний болоод гэр бүлийн боолчлолтой уялддагаасаа бага бусаар цаг агаарын мөн чанараас хамааралтай аж.

	 

	II БҮЛЭГ. Эр зоригийн тухайд улс түмэн хоорондын ялгаа

	Аагим халуун цаг агаар хүний эрч хүчийг шавхан, эр зоригийг нь мохоодог бол хүйтэн жихүүн уур амьсгал хүмүүсийг урт удаан хугацааны хүнд бэрх, үлэмж их, зоримог шийдэмгий үйлдэлд чадвартай болгодог хүч тамир, оюун ухаан өгдөг. Энэ ялгааг үндэстэн бүрээр төдийгүй нэгэн улсын доторх муж мужаар ч харж болно. Хойд Хятадын улс түмэн Өмнөд хятадуудаасаа илүү эр зоригтой, Өмнөд Солонгосын улс түмэн энэ тухайд Умард солонгосчуудаа гүйцэхгүй.

	Ийм учраас халуун уур амьсгалд аж төрдөг улс түмний бэргэмтгий зан тэднийг боол болгосон ахул халуун цаг агаарт амьдардаг улс түмний эр зориг эрх чөлөөг нь авч үлдсэн гэдэгт гайхах хэрэггүй. Эл бүх үр дагавар байгалийн шалтгаанаас урган гарч байгаа юм.

	Энэ нь Америкийн хувьд мөн л үнэн болж таарсан. Мексик хийгээд Перугийн эзэрхэг гүрнүүд улаан бүслүүр (экватор)-ийн хавьцаа оршдог бол бараг бүх чөлөөт улс түмэн туйлд ойролцоо амьдарсаар ирсэн, одоо ч амьдарч байна.

	 

	III БҮЛЭГ. Ази тивийн цаг агаар

	Жуулчдын тэмдэглэлээс үзвэл «дөч дэх градусаас буюу бараг туйл хүртэлх, Москвагийн хил хязгаараас Дорнод тэнгис хүртэлх энэ их өргөн уудам Ази тивийн умард хэсэг тун ч хүйтэн уур амьсгалтай. Энэ үлэмж их газар нутаг баруунаасаа зүүнээ хүртэл умард зүгтээ Сибирь, өмнөд талдаа Их Татарын оршдог сундармал уул нуруугаар таслагдсан бөгөөд Сибирийн цаг агаар тэсгэм хүйтэн, цөөвтөр газрыг эс тооцвол газар тариалан эрхлэх боломжгүй, Иртыш мөрний хөвөөгөөр оросууд суурин тосгонуудтай авч юу ч тариалдаггүй бөгөөд энэ оронд зөвхөн намхан гачуур мод, бут сөөг л ургадаг, уугуул оршин суугчид нь Канадад тааралддаг шиг хэд хэдэн ядарч туйлдсан ястан аймаг болон хуваагджээ. Энэ хүйтний харгай нэг талаас газар нутаг өндөрт өргөгдсөнөөс, нөгөөтээгүүр өмнөдөөс хойшлохын хэрээр уул нуруу нь намсдаг, ингэхээр умар зүгийн салхи замдаа саад болох юмгүй, хаашаа л бол хаашаа зүглэн, Шинэ газар93-ыг хүн оршин суух аргагүй болгож орхиод Сибирь рүү үлээн газар тариалан эрхлэх боломжийг хаажээ. Европт тэгэхэд Норвеги, Лапоны уул нурууд энэ салхинаас умардын орнуудыг халхлах найдвартай хаалт болдог. Энэ ч шалтгаанаар өргөргийн тавин есөн градуст орших Стокгольмд буюу ойр хавийнх нь хөрсөнд жимс, үр тариа, ургамал соёолж боловсордог. Жаран нэгэн градуст орших Або (Финландын хот)-гийн хавь орчин жаран гурав, жаран дөрвөн градусын хоорондох газар нутаг лугаа адил мөнгөний хэд хэдэн орд газартай бөгөөд хөрс нь нэлээд үржил шимтэй»94.

	Жуулчдын тэмдэглэлээс бид бас юу мэдэж авсан бэ гэвэл, «Сибириэс урагш орших Их Татар мөн л их хүйтэн бөгөөд энэ газарт ямар ч тариалан үгүй, зөвхөн малын бэлчээр л тааралддаг байна. Тэнд мод огоот ургадаггүй, харин Исландынхтай адил бут сөөг л буй ажээ. Хятад, Монголын хавь ойролцоо хэдэн орон бий. Тэнд нэгэн зүйл шар будаа ургадаг, харин улаан буудай, тутарга бол боловсордоггүй, Хятадын Татарт, 43, 44, 45 градуст жилийн найман сарын турш хүйтэрдэггүй ганц ч газар нутаг байхгүй; тэр газар нутагт Францын өмнөд нутгаас дулаан баймаар хэдий ч Исландад болдог шиг хүйтэрдэг. Дорнод тэнгисийн хавь орчин дахь дөрөв таван хот болон хятадуудын улс төрийн учир шалтгаанаар өөрийнхөө нутгийн ойролцоо босгосон хэдэн хотыг эс тооцвол тэнд ямар ч хот суурин байхгүй. Харин Их Татарын бусад нутагт, Бухар, Туркестан, Шаризмд байгуулсан хэдэн хот буй. Энэ онцгой хүйтний шалтгаан нь догшин шүү, элс шингэсэн хөрсний шинж чанараас болж байгаа юм. Бас газрын өндөрлөгөөс шалтгаалж байгаа юм. П. Верби, Их цагаан хэрмээс хойш наян бээр газарт, Кавамизрам булаг хавийн нэгэн нутаг Бээжингийн ойролцоо тэнгисийн эргийн өндөрлөгөөс дээш геометрийн гурван мянган алхаа газарт оршдогийг олж харжээ. Хэдийгээр Азийн бараг бүх томоохон мөрөн энэ нутгаас эх авдаг боловч уг өндөрлөгөөс шалтгаалж усаар гачигддаг аж. Иймээс тэндхийн хүн ам гол мөрөн, нуур цөөрөм бараадаж амь зуухаас өөр аргагүй.

	Энэ бүх баримтад тулгуурлан би дараах гаргалгаа хийж байна: Азид таатай уур амьсгалтай бүс нутаг ерөөс байхгүй, их хүйтэн цаг ууртай орнууд нь Турк, Перс, Хятад, Солонгос, Япон, Могол улс зэрэг нэн халуун агаарт оршдог улсуудтай шууд хаяа дэрлэн нутагладаг.

	Европт бол шал ондоо. Хэдийгээр энэ тив, жишээлбэл Испанийн цаг уур Италийнхаас өөр, Норвегийнх Шведийнхээс ангид гэх мэтчилэн өвөр хоорондоо нэн ялгаатай цаг агаарт байрладаг авч аятай таатай бүс нутаг нь их өргөн уудам. Гэхдээ цаг агаар нь өмнөдөөс хойшоо зугуухан, орон тус бүрийн өргөрөгтэй бараг л хэр тэнцүүхэн хүйтэрдэг учраас улс орон бүр цаг агаараараа хөршүүдтэйгээ тун ч адилхан. Ер мэдэгдэхүйц ялгаа байхгүй. Аятай таатай бүс нутаг тэнд ихээхэн орон зай эзэлдэг гэж би түрүүхэн хэллээ шүү дээ.

	Үүнээс юу гардаг вэ гэвэл, Азид улс үндэстнүүд бие биедээ, үүнд хүчирхэг нь сул доройдоо дээрэлхдэг. Дайчин, зоригтой, зүтгэлтэй улс түмэн нь зөөлөн аядуу зантай, залхуу, бүрэг дорой улс түмэндээ даруй түргэн халддаг. Ингээд нэг нь ялагч, нөгөөдөх нь ялагдагч болдог байна. Европт бол огоот өөр. Хүчирхэг улс үндэстэн нь хүчирхэгтэйгээ тэрсэлддэг. Бие биедээ халдагчид бараг л адилхан эр зориг гаргадаг. Энэ л Азийн сул доройн, Европын хүчирхэг чийргийн, Европын эрх чөлөөт байдлын, Азийн бооллогын ёсонд унасны томоохон учир шалтгаан мөн дөө. Миний мэдэхийн, эл учир шалтгааныг одоогоор хэн ч тодруулж гаргаагүй. Үүний харгайгаар Азид эрх чөлөө ер өргөжин дэвждэггүй, Европт бол нөхцөл байдал өрнөхийн хэрээр нэг бол өргөжин тэлж, нэг бол бууран доройтож байдаг.

	Москвагийн улсын ноёд язгууртнууд нэг хааныхаа боолчлолд орсон ч ямар ч атугай тэнд өмнөдийн цаг уурт ер ажиглагддаггүй сэтгэл дундуурын шинж тэмдэг байнга илэрч байсан. Тэнд хэдхэн өдрийн дотор язгууртны засаглал тогтоосныг бид харсан. Хэрэв умардын өөр улс хууль ёсоо алдсан ахул тэрийгээ үүрд алдаагүй гэдэгт цаг уур нь бидэнд баталгаа болж болох юм.

	 

	IV БҮЛЭГ. Энэ бүхний үр дагавар

	Сая бидний өгүүлсэн зүйл түүхэн үйл явдалтай авцалддаг. Ази арван гурван удаа эзлэгдсэний арван нэгд нь хойд зүгийн улс түмэнд, хоёрт нь өмнө зүгийн улс түмэнд сөхөрчээ. Эрт балар цаг Азийг скитүүд (Скиф нар) гурван удаа байлдан дагуулсан. Хожим мидянчууд, персүүд, түүнчлэн герегчүүд, арабчууд, монголчууд, түрэгүүд, татаарууд, персүүд, афганчууд тус бүр нэг удаа эзэлсэн. Би зөвхөн дээд Азийн тухай л өгүүлж буй болохоос нүргээнтэй их эргэлт өөрчлөлтийг цаг үргэлж туулж байсан ертөнцийн энэ хэсгийн өмнөдөд болсон тулалдаан довтолгоог яриагүй шүү.

	Харин Европт бол герегчүүдийн болоод финикүүдийн нүүдэллэн ирж тосгон сууринаа босгосон цагаас хойш дөрвөн агуу их эргэлт өөрчлөлт гарсныг бид мэддэг. Эхнийх нь ромчуудын байлдан дагуулал, хоёр дахь нь ромчуудыг бут ниргэсэн хэрцгий бүдүүлгүүдийн дайралт, гурав дахь нь Их Карл (Charlemagne)-ын ялалт, эцсийнх нь норманчуудын довтолгоо билээ. Энэ бүхнийг нарийвчлан авч үзэх юм бол эдгээр эргэлтэд Европ даяар тархан дэлгэрсэн ерөнхий хүчин нөлөөлснийг бид олж мэдэх болно. Ромчуудад Европыг эрхшээлдээ оруулахад юутай төвөгтэй байсан, харин Азийг эзлэхэд их амархан байсан гэдэг нь тодорхой. Хойд зүгийн улс түмэн Ромын эзэнт гүрнийг унагах гэж ямар их хүчин зүтгэл гаргасан нь тодорхой. Агуу их Карлын тулалдаан, ялалт болон норманчуудын зүсэн бүрийн үйлдэл тодорхой. Эвдлэн сүйтгэгчид өөрсдөө байнга ялагдал хүлээж байсан.

	 

	V БҮЛЭГ. Умард Азийн улс түмний болон Хойд Европын улс түмний байлдан дагуулал адил үр нөлөөтэй байгаагүй

	Хойд Европын улс түмэн Европоо чөлөөт хүмүүс хэмээн байлдан дагуулсан, харин Умард Азийнхан бол Азийг зөвхөн нэг эзний тусын тулд боол болгохоор эзлэн дагуулсан.

	Үүнээс үүдсэн шалтгаан гэвэл Азийн хэзээ язааны байлдан дагуулагч татар ард түмэн өөрсдөө боол болоод хувирчихсан. Татар ард түмэн Өмнөд Азийг байнга байлдан эзэлж удаа дараа эзэнт гүрэн байгуулсан. Нутагтаа үлдсэн нэг хэсэг нь өмнөдөд эзэрхийлж буй их эзнийхээ харьяатаар үлддэг, эзэд нь ч умард нутагтаа мөн эзэрхийлэх хүсэлтэй агаад ялагдсан ард түмнээ захирахын сацуу ялсан түмэндээ ч мөн эрх мэдлээ тогтоодог. Энэ нь эдүгээ Хятадын татар орон (Манж гүрнийг хэлжээ) хэмээн нэрлэгддэг өргөн уудам татар нутагт харагдаж буй бөгөөд эзэн хаан нь жинхэнэ Хятадыг эзэрхийлдэг шигээ тэнд мөн л засаглаж, энэ байлдан дагууллаа өдөр бүр тэлсээр байнам.

	Түүнчлэн Хятадын түүхээс үзэх юм бол хуанди нар95 хятадуудыг олноор нь татар нутагт илгээдэг байжээ. Тэр хятадууд нь татар болчхоод Хятадын ясны дайсан болж хувирдаг. Гэхдээ энэ нь хятад маягийн засаглалын аргыг Татар оронд аваачихад нь саад болдоггүй.

	Хятадыг ялан дийлсэн татааруудын нэг хэсэг тэндээс заавал хөөгддөг. Тэд элсэн говьдоо боолын орчноос мэдэж авсан зарцлагдахын үзэл бодлыг аваачдаг. Хятадын түүх энэ талаар ихээхэн жишээ өгүүлдэг, манай хуучин түүх ч ялгаагүй.

	Үнэхээрийн нэг зүйл гэвэл татар болон гот үндэстний нэг өвөрмөц шинж нь Азийн эзэнт гүрнүүдийнхтэй ямагт төстэй байлаа. Азийн эзэнт гүрнүүдийн улс түмэн туйвангаар захирагддаг, татар улс түмэн урт ташуураар хөдөлдөг. Европын үзэл санаа цаг ямагт энэ зан заншилтай нийцдэггүй асан. Азийн улс түмэн үүнийг гэсгээл шийтгэл гэдэг бол Европынхон доромжлол гэж үздэг юм.

	Татаарууд Герегийн эзэнт гүрнийг унагаад96 эзлэн авсан улс орондоо зарцлагдахын болон дураараа эзэрхийлэхийн ёсыг тогтоожээ. Готууд Ромын эзэнт гүрнийг эзлээд хаана л бол хаана хаант улс, эрх чөлөөг үндэслэжээ.

	Суут Рудбек өөрийн туурвил Atlantik-даа Скандинавыг нэн их магтан дуулсан бөгөөд энэ оронд амьдран суудаг үндэстнүүдийг хорвоогийн бүх улс түмний манлайд тавих ёстой үлэмж давуу талын талаар өгүүлсэн бил үү. Чухамдаа тэр үндэстнүүд л Европын эрх чөлөөний, нэг үгээр хэлэхэд эдүгээ хүмүүст олдсон эрх чөлөөний бараг л эх булаг болжээ.

	Гот Жорнандес (Иордан) Умард Европыг хүмүүн төрөлхтний үйлдвэр гэж нэрлэсэн юм. Би бол дорно зүгт хатаагдсан төмрийг тас цавчигч зэмсгийн үйлдвэр гэж нэрлэмээр байна. Чухам тэнд л энэ зоригт үндэстнүүд бүрэлдэж, эзэрхэг хэрцгийг болон боолын ёсыг устгахаар, байгаль ертөнц хүн бүрийг тэгш эрхтэй бүтээсэн тул (амьдралын) утга учир бол хүмүүсийг зөвхөн зол жаргалынх нь төлөө бие биеэс нь хамааралтай болгож өгсөн юм гэж улс түмэнд зааж сургахаар орон нутгаасаа гарчээ.

	 

	VI БҮЛЭГ. Азийн боолчлолын ёс, Европын эрх чөлөөний бодит шинэ шалтгаан

	Азид томоохон эзэнт гүрэн удаа дараа байгуулагдаж байсан. Европт бол хэзээ ч тийм эзэнт гүрэн тогтнож байсангүй. Юу вэ гэвэл, бидний мэдэх Ази тив илүү их тал нутагтай, тэнгис далайгаар томоохон томоохон хэсэг болон таслагдсан аж. Урагшлах тутам булаг шанд нь амархан ширгэдэг, уул нурууд нь асар их цасгүй, гол мөрөн нь төдий л өргөн биш тул учрах саад тотгор бага.

	Чингэхээр Азид засаг төр нь ямагт эзэрхэг түрэмгий байж таарна. Учир нь гэвэл, хэрэв боолын ёс нь төдий л хэтийдсэн биш аваас юуны түрүүнд улс орны байгаль нь яаж ч тэсэхээргүй хуваагдал гарч ирэх нь магад.

	Европт бол байгалийн хуваагдлаар жижгэвтэр нутаг дэвсгэр бүхий хэд хэдэн улс үүсжээ. Эдгээр улсын хууль ёсны засгийн газрууд нь төр улсын оршин тогтнохуйтай үл нийцдэг. Харин ч бүр хуульгүйгээр уг улс амархан уналтад өртөж бусад улс орны доор орох болдог.

	Аль ч хэсгийг (улсыг) хууль болон худалдааных нь ашгийг эс тооцлоо гэхэд гаднын хүчний айхтар нөлөөнд авхуулж, захирагдахыг тун ч бэрхтэй болгож орхидог эрх чөлөөний гайхамшиг тэгж бүрддэг байнам.

	Чингэтэл Азид бол ер салж өгдөггүй захирагдах ёсны үзэл санаа ноёрхож байдаг. Ази орны бүхий л түүхэнд чөлөөт сэтгэлгээний өчүүхэн төдий ч шинж тэмдгийг олж харах боломжгүй. Харин тэнд захирагдахын баатарлаг шинжийг л харах буй за.

	 

	VII БҮЛЭГ. Африк, Америкийн тухай

	Ази, Европын тухайд гэвэл би дараах зүйлийг хэлж чадна. Африк бол өмнөд Азийн нутагтай адил цаг уурт оршдог. Америк нь Европ хийгээд Африкийн улс түмэнд сүйдлүүлж саяхнаас тэдний оршин суух газар орон болж хувираад одоо өөрийнхөө гайхамшгийг хараахан харуулж чадаагүй байна. Гэхдээ эртний түүхээс нь бидний мэдэх бүхий л зүйл манай үндсэн зарчмуудтай ихээхэн тохирдог билээ.

	 

	VIII БҮЛЭГ. Эзэнт улсын нийслэлийн тухай

	Сая бидний өгүүлсэн зүйлийн үр дагавар юу вэ гэвэл үлэмж их хаан эзэнт улсынхаа нийслэлийг цогцлоох газраа зөв сонгох нь нэн чухаг байдаг. Өмнөд нутагтаа байгуулах аваас умард газраа алдахын эрсдэлтэй. Хойд нутагтаа байршуулах бол өмнөд газар нутгаа зовлонгүй авч үлдэх боломжтой. Би заримдаг тохиолдлын тухай яриагүй байна. Механикт онолын дүгнэлтийг өөрчилж, унагааж байдаг үрэлтийн хүчтэй байнга тулгардаг. Үрэлтийн ийм хүч улс төрд бас буй.

	 

	
АРВАН НАЙМДУГААР ДЭВТЭР : ХУУЛЬ ЦААЗ ГАЗРЫН ХӨРСНИЙ ШИНЖ ЧАНАРТАЙ ХЭРХЭН УЯЛДДАГ ВЭ?

	 

	I БҮЛЭГ. Газрын хөрсний шинж чанар хуульд хэрхэн нөлөөлдөг вэ?

	Газар тариаланд өгөөж бүхий хөрстэй улс оронд хүмүүс хар аяндаа бие биеэсээ хамааралтай болдог. Хүн амын гол хэсгийг бүрдүүлдэг тариачид эрх чөлөөгөө нэг их чамлаад байдаггүй. Тэд зав чөлөө муутай, амин хувийнхаа ажил төрөлд дэндүү дарагддаг. Элбэг баян амьдралтай тосгон хулгай дээрэм, цэргээс их айдаг. Цицерон Аттикт ярихдаа: «Хэнийг нь сайн иргэдэд тооцох болж байна аа? Худалдаачдыг уу, аль эсвэл тариачдыг уу? Тэднийг чинь ямар ч атугай хаант улсыг эсэргүүцэгчид гэж үзэж болохгүй байх аа. Учир нь гэвэл худалдаачид, тариачид өөрсдөө л амар тайван амьдарч байвал аль ч засаглал тэдэнд ялгаагүй биз дээ?» гэжээ.

	Тийнхүү, тариаланд тохиромжтой газартай улс оронд ихэнхдээ нэг хүний засаглал ноёрхдог бол үржил шим муутай хөрс бүхий улс оронд хэд хэдэн хүний засаглал тогтсон байдаг. Энэ нь заримдаа хахир байгалийн нэг ёсны нөхөн төлбөр болдог юм.

	Аттикийн үржил шимгүй хөрсний улмаас тэнд ардын засгийн газар тогтжээ. Ласедемоны хөрс шим тэжээлтэй тул язгууртны засаглал гарч иржээ. Нэг хүний засаглалтай илүү ойр язгууртны засаглалыг тэр цаг үед ганц хүний засаглалт Герег ерөөс таашаадаггүй байжээ.

	Плутарх өгүүлэхдээ: «Афинд Килоны бослого дарагдсаны дараа хот дахиад л хуучин хэрүүл шуугиандаа идэгдэж Аттикийн орон элдэв янзын газар нутагтай лугаа адил хэд хэдэн хэсэг болон хуваагджээ. Уулынхан ямар ч гэсэн ардын засаглалыг хүсжээ. Тал газрын оршин суугчид язгууртны засаглалыг шаарджээ. Тэнгисийн хавиар нутаглагчид саях хоёрын аль алиныг хосолсон хамтарсан засаглалын төлөө байжээ».

	 

	II БҮЛЭГ. Уул сэдвийн үргэлжлэл

	Үржил шимтэй тал газар бүхий улс орон хүчирхэг этгээдийн халдлагаас юугаа ч хамгаалж чаддаггүй. Тэгэхээр түүнд захирагдахаас өөр аргагүй. Нэгэнт л тэднийг дагасан бол эрх чөлөөний үзэл санаа эргэж ирнэ гэж байхгүй. Тосгоны эд хөрөнгө үнэнчийнх нь барьцаа болдог. Уулсын оронд бол өмч хөрөнгөө хамгаалж чадах бөгөөд тэнд угаас хадгалдаг юм нь бага. Эрх чөлөө буюу оршин буй засаглал нь л чухамхүү хамгаалах ёстой цорын ганц баялаг юм. Тиймээс эрх чөлөө бол байгаль эхийн ивээлээ чамгүй хүртээсэн гэмээр оронд гэхээсээ илүү уулархаг, хүнд нөхцөлтэй газар ихэнхдээ ноёрхож байдаг.

	Уулынхан илүү төв төвшин засаглалтай, учир нь гэвэл байлдан дагуулалд өртөх нь бага. Хамгаалахад амархан, гаднынхан довтлоход бэрх. Уулынхантай дайтахад буу зэвсэг, хоол хүнс базааж зөөхөд зардал чирэгдэл нь их. Яагаад вэ гэвэл тэдний нутгаас энэ бүхнийг нийлүүлэх боломжгүй. Чингэхээр тэдэнтэй байлдах нэн хэцүү, зориглон халдлаа гэхэд бүр ч осолтой. Эл шалтгааны улмаас ард түмний аюулгүй байдлыг хамгаалахаар гаргасан бүхий л хуульд нь энэ тухай зүйл тун ч цөөхөн.

	 

	III БҮЛЭГ. Газар тариалан үлэмж хөгжсөн улс орны тухай

	Газрын хөрсний үржил шимтэйгээс бус, эрх чөлөөтэйгөөс нь шалтгаалж улс орнуудад тариалан хөгжиж дэвжсэн байдаг. Хэрэв бид төсөөллөөрөө газар дэлхийг хувааж үзэх юм бол элсэн цөлийн ихэнх эн савд илүү үржил шимтэй болон хүн ам шигүү суурьшсан нутаг хүнд юу ч өгдөггүй юм шигийг мэдээд гайхах болно.

	Ард олон зэгсэн сайн нутгийг хайж, муу орныг орхин явахаас биш тартагтаа тулсан орныг эрж дөмөг газраас зайлдаггүй нь зүй ёсных. Тэр учраас байгаль эхийн аз жаргалтай амьдрал заяасан орнууд ихэнхдээ дайралт довтолгоонд өртдөг. Цөлмөн хоослох шиг дайрч довтлохтой төстэй юм гэж үгүй болохоор дүрвэн зайлахад өн баян орнууд давын өмнө өртдөг. Гэтэл умард зүгийн хөнөөлт орнууд оршин суугчдаар ер тасардаггүй нь чухамдаа тэд хүний амьдралд бараг зохицоогүйгээс улбаа^ай.

	Скандинавын улс түмэн Дунай мөрний эрэг хавиар нүүж очсоныг түүхчдийн өгүүлж байгаагаас үзвэл байлдан дагуулах гэж биш, эзгүйрсэн газар нутагт шилжин суурьшсан нь илэрхий.

	Энэ өн баян орнуудыг дээр эртний өөр шилжин суурьшигчид мөн эзгүйрүүлэн хоосолсон бололтой бөгөөд тэнд болж байсан эмгэнэлт явдлыг бид мэдэхгүй юм даа.

	Аристотель өгүүлэхдээ: «Нэлээд хөшөө дурсгалаас нь үзвэл Сардини бол Герегийн суурин (колони) бүлгээ. Сардини урьд өмнө их баян байжээ. Газар тариаланг жигтэйхэн их эрхэмлэдгээрээ нэрд гарсан Арьсте тэдэнд хууль зохиож өгчээ. Гэвч Сардиний унасан цагаас эхлэн юу вэ гэвэл, картагенчууд эзэн суугаад хүний хоол тэжээл бэлтгэдэг хамаг бүхнийг нь сүйтгээд, алах ял онооно гэдгээр айлган газар тариалан эрхлэхийг нь хоригложээ». Сардини Аристотелийн үед ч сэхсэнгүй, одоо хэр нь сэхээгүй л байна.

	Перс, Турк, Москвагийн улсын хийгээд Польшийн хамгийн таатай уур амьсгал бүхий газар нутаг Татарын их, бага байлдан дагуулагчдын цөлмөлтөөс өндийж өөдөлж чадаагүй л байна.

	 

	IV БҮЛЭГ. Аливаа улс орны газар нутгийн үржил шимтэйн хийгээд үржил шимгүйн өөр бусад үр дагавар

	Газрын хөрс үржил шимгүй байх нь хүнийг зохион бүтээх чадвартай, тэсвэр тэвчээртэй, ажил хөдөлмөрт хатуужилтай, дайн байлдаанд эрэлхэг зоригтой болгодог. Тийм хүмүүс газрын хөрсний хүртээдэггүй юмыг өөрсдөө олж авч чаддаг бус уу. Харин газар үржил шимтэй аваас хүнийг сэтгэл хангалуун, бас эрх дураараа, аль нэг хэмжээгээр биеэ нөөх дуртай болгодог.

	Баян тариачидтай Саксон зэрэг нутгаас дайчлагдсан герман цэргүүд бусад газрынхныг эрэлхэг чанараараа гүйцэхгүй нь ажиглагдсан. Дайны хуулиар ийм гэмийг хатуухан дэг журмаар засаж болдог.

	 

	V БҮЛЭГ. Арлын улс түмний тухай

	Арлын оршин суугчид эх газрын хүмүүстэй харьцуулахад чөлөөт амьдралд илүү дуртай. Арал бол угаас жижигхэн газар нутагтай. Тэнд хүн амын нэг хэсгийг нөгөөдүүлийг нь дарлан зовоохоор ашиглах гэхэд бэрхтэй. Мундаг мундаг эзэнт гүрнээс далай тэнгисээр алслагддаг. Эзэрхэг засаг тэднээс тус дэм авч чаддаггүй. Тэнгис далай байлдан дагуулагчдад хаалт болдог. Арлын оршин суугчдад эзлэгдэхийн аюул заналгүй. Хууль цаазаа хамгаалахад төвөгтэй биш.

	 

	VI БҮЛЭГ. Хүмүүсийн ажилсаг чанараар буй болсон улс орнууд

	Хүний хөдөлмөрийн үрээр нутагшиж, чухамхүү оршин тогтнохын тулд ажиллах хэрэгтэй болдог улс орнууд төв төвшин засаглал руу тэмүүлдэг. Ийм янзын гол гурван орон бий. Үүнд: Хятадын Киан-нан, Че-киан хэмээх хоёр сайхан муж, Египет, Нидерланд болой.

	Хятадын эртний хуанди нар ерөөс байлдан байгуулагчид байгаагүй. Газар нутгаа өргөсгөхийн тулд анхны хийсэн ажил нь гэвэл тэдний мэргэн ухааныг давын өмнө нотолдог билээ. Тэдний ачаар усан доороос эзэнт улсын хамгийн сайхан хоёр муж цухуйн гарчээ. Энэ хоёр мужийг хүмүүс буй болгожээ. Уул хоёр мужийн жишээлшгүй үржил шимтэй нь энэ өргөн уудам орны буян заяаны тухай ойлголтыг Европынхонд төрүүлсэн байна. Эзэнт улсын нэн үлэмж хэсгийг сүйрлээс хамгаалахаар байнга санаа тавихын амин шаардлагад ард олны эрх танхи зан бус, мэргэн ухаан, дарангуйлагчийн харгис засаг биш, эзэн хааны хууль ёсны засаглал хэрэгтэй байжээ. Энэ оронд эрт цагийн Египетийнх, одоо үеийн Нидерландынх лугаа адил төв төвшин засаглал хэрэгтэй байлаа. Байгаль эх Нидерландыг өөртөө санаа тавьдаг агаад амарлингуй, эсвэл адайр занд автагдахааргүйгээр бүтээжээ.

	Тийнхүү Хятад уулаас боолын захиргаа руу тэмүүлдэг нөхцөл байдалтай ч, эзэнт гүрнийх нь хэтэрхий томын шалтгаанаас уялдан гардаг аюул зовлон ихтэй ч эхний хууль зохиогчид нь их сайн хууль гаргах шаардлагатай тулгардаг байжээ. Засгийн газар нь ч тэрийгээ чанд мөрдөх ёстой байжээ.

	 

	VII БҮЛЭГ. Хүний гараар бүтдэг ажлын тухай

	Хүмүүс хөдөлмөр, сайн хуулийн ачаар газрыг амьдрахад тохитой тухтай болгон хувиргажээ. Урьд өмнө нуур цөөрөм, намаг байсан газар гол мөрөн урсахыг бид харж байнам. Энэ сайн сайхныг байгаль бүтээгээгүй, харин дэм болдог юм. Персүүд Азийг эзэгнэж байхдаа аль нэг газарт хараахан услаагүй талбайд усан сангаас ус татан авчирсан хүнд таван үедээ эзэмшихийг нь зөвшөөрдөг байжээ. Хүмүүс Тавр уулаас буудаг тоо томшгүй гол горхины усыг татахын тулд хэчнээн ч зардал гаргахад гар татдаггүй асан. Одоо энэ усыг чухам хаанаас эхтэйг нь үл мэдэн өөрсдийн тариалангийн талбай, цэцэрлэгт харж байнам.

	Тийнхүү хийсэн муу үйл нь хойч үедээ ч уршигтай, эвдлэн сүйтгэгч улс үндэстнүүд байдаг аваас хөдөлмөрч, дөмөг үйл бүтээгч улс үндэстнүүд бий. Тэдний буянт үйл өөрсдөөс нь хойш ч үлддэг юм.

	 

	VIII БҮЛЭГ. Хууль цаазын ерөнхий харьцаа

	Хууль цааз бол зүсэн бүрийн улс түмний амь зуух арга хэрэгсэлтэй их нягт уялдаатай. Худалдаа, далайн тээвэр эрхэлдэг ард түмэн газар тариалангаар амьдралаа залгуулснаар сэтгэл амар явдаг ард түмнээс илүү өргөн далайцтай бүрэн хууль цаазтай байх шаардлагатай. Тариачин олон түмэн мал аж ахуйгаар амь зуудаг ард түмнээс илүү өргөн хуультай байх хэрэгцээтэй. Малчин түмэн ав хоморгоор амьдралаа авч явдаг хүмүүсээс илүү өргөн хуультай байх шаардлагатай.

	 

	IX БҮЛЭГ. Америкийн газар нутгийн тухай

	Америкт зэрлэг үндэстэн олны шалтгаанаар газарт нь амь зогоож болох жимс ихээхэн ургадаг овоохойнхоо дэргэд бүсгүйчүүд өчүүхэн газар тариалахад эрдэнэ шиш эхлээд гараад ирдэг. Ав хоморго, загас агнуур хүмүүсийн амьдралыг элбэг дэлбэг болгодог.

	Түүний сацуу өвсөн тэжээлт үхэр, одос махчин амьтдаас тоогоор илүү. Махчин амьтдын хаанчилдаг газар нь Африк юм.

	Хэрэв Европт газраа боловсруулдаггүй сэн бол уг тивд энэ бүх давуу байдлын аль нь ч үгүй байх сан биз ээ гэж бодож байна. Тийн тохиолдолд манай тив ой мод, царс болон үр жимс өгдөггүй бусад модоор битүү бүрхэгдсэн байх буй за.

	 

	X БҮЛЭГ. Хүн амын тоо тэдний хоол тэжээлээ олдог аргатай хэрхэн уялддаг вэ?

	Газраа боловсруулдаггүй үндэстнүүдэд хүн амын хэмнэг (пропорц) дараах байдалтай. Боловсруулаагүй газрын бүтээгдүүн боловсруулсан газрынхтай харьцаа нь ямар байдаг шиг нэг орны зэрлэгүүдийн тоо өөр нэг орны газар тариалан эрхэлдэг хүмүүсийн тоотой мөн харьцаатай. Хэрэв газраа тариалдаг ард түмэн гар урлал бас эрхлэх юм бол илүү нарийн тооцоо шаардах хэмнэг гарч ирнэ.

	Тийм овог отог томоохон үндэстэн бүрдүүлж чадахгүй.

	Хэрэв тэд мал аж ахуй эрхэлдэг бол тодорхой тоогоор оршин тогтнохын үүднээс томоохон газар нутагтай байх хэрэгтэй. Ав хоморгоор амь зуудаг бол тоогоор цөөхөн бөгөөд амь зуухын тулд бүр ч жижиг хэсэг бүрдүүлж таарна. Орон газар нь нэлдээ ой модоор бүрхэгдсэн байдаг бөгөөд хүмүүс нь газрынхаа хөрсийг хатаадаггүй тул шавар намгаар дүүрэн. Тэр шавар намгийн зай завсраар жижигхэн овог отгууд тусгай бяцхан бяцхан бүлэг түмэн үүсгэдэг.

	 

	XI БҮЛЭГ. Зэрлэг улс түмэн, бүдүүлэг улс түмэн

	Зэрлэг улс түмэн, бүдүүлэг улс түмний хооронд ялгаа буй. Зэрлэг улс түмэн нь тарж сарнисан бяцхан үндэстнүүд бөгөөд аль нэг онцгой учир шалтгаанаар хуран цугларч чаддаггүй, тэгэхэд бүдүүлгүүд нь бол нийлж нэгдэж чаддаг бяцхан үндэстнүүд юм. Зэрлэгүүд нь бол ав хоморгоор хөөцөлддөг, бүдүүлгүүд нь бол малын ажил эрхэлдэг улс түмэн юм аа. Үүнийг Умард Азид тодорхой харж болно. Сибирийн улс түмэн хүйгээрээ амьдарч чадахгүй, учир нь гэвэл өөрсдийгөө тэжээх амин зуулгагүй. Татаарууд (Монголчуудыг хэлсэн бололтой. -Орч.) бол цаг улирлын аясаар хүйгээрээ амьдарч чадна. Юу вэ гэвэл мал сүрэг нь тодорхой цаг хугацаанд хуран нийлж болно. Тэгэхээр бүхий л бүдүүлэг овог аймаг нэгдэн нийлж болно. Яаж нийлэх вэ гэвэл нэг удирдагч нь бусад олон овог аймгийг өөртөө нэгтгэсний дүнд болой. Чингэсний дараа хоёр юмнаас нэгийг нь л сонгох ажилтай тулгарна. Үүнд: нэг бол тарцгаах, эсвэл Өмнөдийн аль нэг эзэнт улсыг байлдан дагуулахаар аян дайнд мордох ажил.

	 

	XII БҮЛЭГ. Газар тариалан эрхэлдэггүй улс түмний олон улсын эрх зүй

	Энэ улс түмэн яг нарийн тогтоосон хил хязгаар бүхий газар нутаггүй учраас олон зүйлээр байнга хэрэлдэж маргалдах хэрэг гардаг. Манайд иргэд өв хөрөнгө булаацалддаг шиг тэд зэрлэг газар булаацалддаг. Тийнхүү ав хоморгын, загас агнуурын газар, малын бэлчээр нутгийн төлөө болон боол хулгайлснаас тэдэнд дайтах шалтаг ер мунддаггүй. Тодорхой газар нутаггүй тул зөрчил тулалдаанаа олон улсын эрх зүйн дагуу зохицуулах нь олонтоо болохын хэрээр иргэний эрх зүйгээр шийдвэрлэх нь цөөхөн болдог.

	 

	XIII БҮЛЭГ. Г азар тариалан эрхэлдэггүй улс түмний иргэний хууль

	Газрыг хуваарилах нь улс түмний иргэний иж бүрэн хуулийн хэмжээг нэмэгдүүлдэг гол шалтгаан билээ. Энэ хуваарилалтыг хийгээгүй улс үндэстнүүд иргэний нэн цөөхөн хуультай байж таарна. Эдгээр улс түмний97 байгууллыг хууль гэхээсээ зан заншил гэж нэрлэж болно.

	Ийм улс түмэнд өнгөрсөн он жилүүдийн үйл явдлыг тодорхой санаж байдаг өвгөд хөгшид ихээхэн нэр хүндтэй. Тэнд хүмүүс нэр хүндийг эд баялгаар бус гарын бүл, мэргэн зөвлөгөөгөөр олж авдаг.

	Энэ улс түмэн нүүдлийн хэв маягаар амьдардаг бөгөөд ой тайга юм уу, бэлчээр нутагт тархан суудаг. Гэрлэлт нь манайхантай адил төдий л бат бэх бус, төхөөрсөн гэрт хадагдаж, эхнэр хүн уул гэртээ харьяалагддаг. Иймээс эхнэрээ солих, хэд хэдэн эхнэр авах, заримдаа эмэгтэйчүүдтэй мал шиг ёс бусаар хурьцахад тэдэнд ер төвөггүй.

	Мал дагадаг улс түмний тухайд гэвэл амин зуулга болсон малаасаа салж чаддаггүй, тэр учраас тэр мал сүргийг нь арчилж бойжуулдаг эхнэрээсээ хагацаж чаддаггүй. Чингэхээр энэ бүхэн салшгүй уялдаатай, тэр тусмаа эсрэг тохиолдолд байгалиар хамгаалагдсан газар багатай тал нутагт амьдардаг учраас эхнэр, хүүхэд, мал сүрэг нь өстөн дайсных нь олз болно шүү дээ.

	Тэдний хууль цааз олз омгоо хуваахыг зохицуулдаг бөгөөд манай саликийн хууль адил хулгай зэлгийд онцгой анхаарал хандуулдаг.

	 

	XIV БҮЛЭГ. Газар тариалан эрхэлдэггүй улс түмний улс төрийн шинж байдлын тухай

	Эдгээр улс түмэн ихээхэн эрх чөлөө эдэлдэг. Учир нь гэвэл газар тариалдаггүй болохоор түүнд хадагддаггүй. Тэд тэнүүлч, хэсүүлч улс түмэн юм. Хэрэв аль нэг удирдагч нь эрх чөлөөг нь хасах гэвэл давын өмнө, эрх чөлөөгөө эрж өөр удирдагчийн харьяалалд ордог, эсвэл гэр бүлийнхээ хамт ой шугуйд амьдрахаар зугтаадаг. Энэ улс түмэн хүний эрх чөлөөг их эрхэмлэдэг бөгөөд ийм эрх чөлөө нь иргэний эрх чөлөөг зүй ёсоор өөртөө татдаг юм.

	 

	XV БҮЛЭГ. Мөнгө хэрэглэж мэддэг улс түмэн

	Аристипп усан онгоц нь живэхэд сэлсээр ойрхон нэг эрэгт гарч ирээд элсэн дээр гурвалжны судлалын дүрс харжээ. Чингээд ямар ч л гэсэн бүдүүлэг улс түмний газар биш, герегийн нэг ард түмнийд ирлээ хэмээн сэтгэлд нь баяр төржээ.

	Ямар нэг аюул ослоор үл таних ард түмэн дээр орь ганцаар ирэх юм бол та мөнгөн тэмдэгт хараад иргэний дэг журамтай улс үндэстэнтэй тааралджээ гэж тооцогтун.

	Газар боловсруулах ажил мөнгөн тэмдэгт хэрэглэхийг шаарддаг. Үүнд их ур чадвар, мэдлэг ухаан хэрэгтэй болдог. Ур чадвар, мэдлэг ухааны дараагаар хэрэгцээ ямагт гарч ирдэг. Энэ бүхэн мөнгөний нэгж тогтооход хүргэдэг.

	Уулын горхины урсгал, гал түймрээр газар дэлхий төмөрлөг агуулдаг юм байна гэдгийг бид мэдэж авсан. Шорооноос нэгэнт ялгаад авсан металл хэрэглээнд хурдан оржээ.

	 

	XVI БҮЛЭГ. Мөнгөн тэмдэгтийг хэрэглэж мэдэхгүй улс түмний иргэний хууль

	Мөнгө хэрэглэж мэддэггүй ард түмэн хүчирхийллээр үүсдэг шударга бус явдалтай тулгардаг. Хүчин мөхөс хүмүүс хүчирхийллийн эсрэг нэгдэж өөрсдийгөө хамгаалдаг. Иймэрхүү нэгдэл жинхэнэ улс төрийн шинж чанартай байдаг. Гэвч мөнгөн тэмдэгт буй болгосон газрын ард түмэнд хүмүүс залиас үүдсэн шударга бус явдалд өртдөг. Тийм маягийн залийг зүсэн зүйлийн аргаар хэрэглэдэг. Чингэхээр муу үйл хийх шинэ аргатай зэрэг төрдөг иргэний сайн хууль гаргах шаардлага үүсдэг. Мөнгөн тэмдэгтгүй улс оронд хулгайч эд юмс л авдаг. Гэтэл эд юмс хоорондоо адил байдаггүй. Мөнгөн тэмдэгттэй улс оронд хулгайч мөнгөн тэмдэгт л авдаг. Мөнгөн тэмдэгт харин хоорондоо ямагт адилхан байдаг. Мөнгөн тэмдэгт үгүй улс оронд юуг ч нууж болдоггүй, учир нь гэвэл хулгайч гэмийнхээ баталгааг өөртөө байнга зүүж явдаг. Нөгөө орнуудад98 нь бол юм өөрөөр байдаг.

	 

	XVII БҮЛЭГ. Мөнгөн тэмдэгт хэрэглэж мэддэггүй улс түмэн дэх улс төрийн хууль

	Газар тариалан эрхэлдэггүй улс түмэнд эрх чөлөө юуны түрүүнд мөнгө хэрэглэж мэддэггүйн харгаагаар нөхцөлдөж дэмжигддэг. Ан гөрөө, загас агнуурын олз омог болон мал сүргийн ашиг шим элбэг дэлбэг хуралддаггүй, хүмүүнд бусдыг хахуульдах боломж олгохуйцаар удаан хадгалагддаггүй. Гэтэл мөнгөн тэмдэгтийн хэлбэрт шилжсэн баялгийг хэдийг л бол хэдийг хураах бололцоотой бөгөөд хэнд л бол хэнд түгээж болно.

	Мөнгө хэрэглэдэггүй улс түмэнд хүн бүрийн хэрэгцээ тун яльгүй, хэрэглээг нь төвөггүй хангаж болно. Чингэхэд бүх юмыг адил тэгш хуваарилдаг. Адил тэгш байх нь бодит шаардлагаас гарч ирдэг. Ийм учраас удирдагч нар нь эзэрхий дээрэнгүй биш.

	 

	XVIII БҮЛЭГ. Атгаг сэжгийн хүч

	Луизианд суудаг начес хэмээгч ард түмний засаг төрийн байгууллын талаар жуулчдын бидэнд мэдээлсэн зүйл мадаггүй бол тэр ард түмэн үүнээс гаждаг гэнэ. Удирдагч нь бүхий л албат иргэдийнхээ эд баялгийг эзэмшиж, тэднийг хөдөлмөрлүүлэхээр дур зоргоороо албаддаг байна. Тэр эзэн албатуудынхаа толгойг мэддэг, түүгээрээ Туркийн султантай адилхан юм. Удирдагчийн үе залгамжлагчийг хорвоод мэндлэхээр эхийнхээ хөхнөөс гараагүй бүхий л хүүхдийг мөнөөх залгамжлагчийг насан туршид нь үйлчлүүлэхээр томилдог аж. Энэ агуу их Сезострис өөрөө юм гэж бодож болох юм. Удирдагч өөрийнхөө эмбүүл (овоохой) гэрт Япон, Хятадын эзэн хаад ордондоо ёслолоор бялхаж байдаг шиг хүндлүүлж суудаг гэнэ лээ.

	Мухар сүсгийн атгаг сэжиг нь бүхий л атгаг сэжгээс хамгийн хүчтэй, гаргаж ирдэг учир шалтгаан нь бүхий л учир шалтгаанаас давж гардаг. Тийнхүү зэрлэг улс түмэн зүйн дагуу эзэрхий засгийг мэддэггүй бол энэ ард түмэн мэддэг байна. Тэд ертөнцийн нарыг шүтдэг гэнэ. Хэрэв удирдагч нь өөрийгөө нарны дүү гэж нэрлүүлэхээр сэтгэл санаагаа зогоохгүй бол албат нар нь өөрсөд шиг нь өчүүхэн амьтан гэж л үзэх болно шүү дээ.

	 

	XIX БҮЛЭГ. Арабчуудын эрх чөлөө, монголчуудын захирагдах ёсны тухай

	Арабчууд болон монголчууд бол малчин ард түмэн юм. Арабчуудын амьдардаг ерөнхий ахуй нөхцөлийг өмнө өгүүлсэн. Арабчууд бол чөлөөтэй, монголчууд тэгэхэд (манай дэлхийн хамгийн этгээд сонин улс) улс төрийн боолчлолд оршдог. Би өмнө энэ явдлын хэдэн учир шалтгааныг тайлбарласан, одоо бас шинээр нэмж өгүүлсүү.

	Тэдэнд ямар ч хот суурин газар үгүй, ой мод ч үгүй. Цөөвтөр намаг балчиг буй. Гол мөрөн нь бараг л жилийн турш хөлдүүгээрээ байдаг. Тэд уудам их талд амь зуудаг. Бэлчээртэй, мал сүрэгтэй, гол баялаг нь тэр юм. Гэтэл тэдэнд ямар ч орогнох газар, хамгаалал гэхээр юм байхгүй. Гаднын хаан ялагдах юм бол толгойг нь авдаг. Хүүхдүүдийг нь ч мөн тэр маягаар хороодог. Дийлдсэн хааны бүх хүнийг ялагч бээр өөрийн болгож авдаг. Тэднийг иргэний боолын ёсоор шийтгэдэггүй. Тийм боолчууд энгүүн амьдралын хэв маягтай ард олонд ердөө тээр болох л учиртай ажгуу. Тэр олзлогсод газар тариалан эрхлэхгүй, гэрийн зарц авах хэрэгцээ ч үгүй жирийн улс иргэний дунд орж улс үндэстний тоог нэмэгдүүлдэг. Чингэхээр иргэний боолын ёсны оронд улс төрийн боолчлол нэвтрэх хэрэгтэй болдог хэмээн үзүүштэй.

	Чухамдаа олон янзын овог аймаг хоорондоо байнга дайтаж нэг нь нөгөөгөө эзлэн авдаг, удирдагчийг нь тонилгож, ялагдсан овог аймгийн улс төрийн бие бүрэлдүүн нь ямагт устан алга болдог оронд улс үндэстэн эрх чөлөөтэй байж яагаад ч чадахгүй, учир юу вэ гэвэл тэр улс түмний нэгээхэн хэсэг нь ч гэсэн байлдан дагуулагчийн дөнгөнд олонтоо орох тохиол байж таарахгүй билээ.

	Ялагдсан ард түмэн зарим нэг эрх чөлөөгөө эдэлж болно, юу вэ гэвэл нөхцөл байдлынхаа хүчээр дийлдсэнийхээ дараа гэрээ хэлцэл хийх боломжтой. Гэвч татаарууд огоот хамгаалал үгүй, нэгэнт л ялагдсан бол ялсан этгээддээ нөхцөл гарган тавьж хэрхэвч чаддаггүй. Би II бүлэгт, өргөн уудам тариалантай газрын ард иргэд хэзээ ямагт эрх чөлөөтэй байгаагүй гэж бичсэн. Татаарууд газар тариалангүй зэрлэг газар амьдардаг ба мөн л адил нөхцөл байдалд оршдог.

	 

	ХХ БҮЛЭГ. Татааруудын олон улсын эрх зүйн тухай

	Татаарууд (монголчууд) хоорондоо эвсэг, хүнлэг, харин байлдан дагуулахдаа айхавтар догшин ширүүн. Юу вэ гэвэл тэд эзлэн авсан хотуудынхаа оршин суугчдыг сэлмийн ирээр оруулдаг. Өршөөж байгаа нь гэвэл тэднийг зарж наймаалах юм уу, цэргүүддээ түгээн өгөх. Татаарууд Азийг Энэтхэгийн нутгаас Газар дундын тэнгис хүртэл сүйтгэж хаяжээ. Үүнээс болж Персийн дорнод нутаг тэр аяараа эзгүйрчээ.

	Миний бодоход, энэнээс үүдэн олон улсын эрх ямар болсныг дор өгүүлсүү. Энэ улс түмэн ямар ч хот суурин газаргүй, аливаа дайн байлдааныг маш огцом хурдан, хором зуур хийдэг бүлгээ. Ялж дийлэх найдвар өвөрлөх ахуйдаа байлддаг, хэрэв эс найдвал цэргээрээ хамгийн хүчтэй талын армийг сэлбэдэг. Ийм заншлын дагуу аль нэг хот тэдний өөдөөс эсэргүүцэн тэмцэж эс чадан, тогтоон барилаа гэхэд татаарууд өөрсдийнх нь олон улсын эрхийн эсрэг хандлага гэж үздэг аж. Хот сууриныг тэд улс амьтны хуран аж төрж буй газар гэж тооцдоггүй, өөрсдийнх нь хүчний өмнө сөхрөх ёстой газар гэж үздэг. Тэд хот сууриныг бүслэн хаах ямар ч урлаг мэддэггүй, харин бүслэлтэд их хохирол амсаад урсгасан цусныхаа хариуд цусаар өшөөгөө авдаг асан...

	 

	XXI БҮЛЭГ. Татааруудын иргэний хууль

	Санваартан Дю Халд өгүүлэхдээ, татааруудад айлын хамгийн бага хөвүүн нь гал голомтоо сахиж үлддэг, ах нар нь өрх тусгаарлан мал ахуйгаар амь зуух чадвартай болохын хэрээр эцгийнхээ тасалж өгсөн тодорхой тооны малыг авч шинээр гэр бүлээ цогцлоодог. Чингэхээр эрэгтэй хүүхдүүдийн отгон нь гэртээ эцэгтэйгээ үлдэж хууль ёсны гал голомт сахигч болдог гэнэм.

	Английн зарим жижиг мужид ийм ёс заншлыг дагаж мөрддөг байсан гэж би сонссон юм байна. Британид одоо ч, Роханы гүнлэгийн харц ядууст энэ ёс заншил үлдсэн юм гэсэн. Бретоны аль нэг жижиг ард түмнээс мал адгуулаачид уул хуулийг зээлдэн авсан юм уу, эсвэл герман ард түмэн авчирч нэвтрүүлсэн ч байж магадгүй. Цезар, Тацит нарын мэдээлснээр герман улс түмэн газар тариалан тун ч бага эрхэлж байсан гэдгийг бид мэдэх билээ.

	 

	XXII БҮЛЭГ. Герман улс түмний иргэний нэгэн хуулийн тухай

	Явцуухан утгаар саликийн хууль хэмээн нэрийддэг тэрхүү хуулийн өвөрмөц онцгой бичвэр урьд өмнө газар тариалангийн ажил ерөөс оролддоггүй, оролдовч тун бага хэмжээгээр эрхэлдэг байсан ард түмний байгууллаас ямархан янзаар гарч ирснийг энд би тайлбарласуу.

	Саликийн хуулиар эцэг нь наснаас нөгчихөд саликийн газрыг эрэгтэй хүүхдүүдэд нь өвлүүлдэг, охид нь бол хасагддаг байжээ.

	Саликийн газар гэж чухам юу байсан юм бэ гэдгийг мэдэхийн тулд өмч хөрөнгийн эрх гэдэг нь юу байсан юм бэ, франкуудыг Германаас гарахын өмнө газрыг ямаршуухан байдлаар эзэмшдэг байсан юм бэ гэдгийг авч үзэх хэрэгтэй болно.

	Салик гэдэг үг нь байшин гэсэн утгатай сала гэсэн үгээс үүссэн гэдгийг Эшар их сайн нотолсон. Тэгэхээр саликийн газар гэдэг нь байшингийн газар (орон бууцны газар. -Орч.) байжээ. Би бүр цааш ахиж, германчуудад байшин, орон бууцны газар гэж юу байсныг хэлнэ.

	Тацит өгүүлсэн нь: «Тэд хот сууринд амьдардаггүй, байшингуудаа шахцалдуулан босгоод, айл бүр байшингийнхаа эргэн тойрон хашаад хаачихсан өчүүхэн талбай буюу зай үлдээдэг байжээ». Тацит яг зөв хэлсэн юм. Түүний мэдээлэл юугаар нотлогдож байна вэ гэвэл, бүдүүлэг зүй ёсноос гарсан олон хууль тэрхүү хашааг нь нурааж болох, байшинд нь нэвтрэн орж мэдэх хүнээс хамгаалах зүсэн бүрийн заалттай байсан.

	Германчуудад тариалах газрыг зөвхөн нэг жилийн хугацаагаар өгдөг, зохих хугацаа өнгөрмөгц газар нь нийтийн өмч болдог байсан гэдгийг бид Цезар, Тацит нараас мэдэж авсан. Тэдний өв хөрөнгө нь гэвэл зөвхөн байшин, байшингийнхаа эргэн тойронд хашчихсан өчүүхэн газар. Энэ амины өмч хөрөнгө нь эр сүвтэйд нь л хамаарагддаг байжээ. Чухамдаа охидод нь яагаад ногддоггүй байсан юм бол? Охид бүсгүйчүүд нь өөр байшинд (айлд) очиж харьяалагддагаас л тэр биз дээ.

	Чингэхээр саликийн газар гэдэг бол герман хүний байшингаа тойруулаад хатгачихсан хашаан дахь газар нь бүлгээ. Энэ нь түүний цорын ганц өмч хөрөнгө байжээ. Франкууд эзлэн авсныхаа дараа шинэ газрыг өмч хөрөнгөө болгож, орон бууцны газрыг нь саликийн газар хэмээн хуучнаар нь нэрлэжээ.

	Франкуудыг Германд амьдарч байхад өмч хөрөнгө нь гэвэл боолчууд, мал сүрэг, адуу, зэр зэвсэг гэх зэрэг байжээ. Байшин, байшинг залгаад орших ялимгүй газар тэнд амьдрах ёстой эр сүвтэй хүүхдүүдэд нь зүй ёсоор ногджээ. Гэвч байлдан эзэлснийхээ дараа франкууд ихээхэн шинэ газар эзэмшиж, охид болон тэдний үр хүүхдэд хувь хүртээдэггүй нь ихээхэн шударга бус хэрэг гэж үзжээ. Нэгэн шинэ зан заншил нэвтэрч, тэр заншил ёсоор охиддоо болон охидынхоо үр хүүхдэд өв хөрөнгө үлдээхийг эцэгт нь зөвшөөрч байжээ. Энэ талаар хууль гаргахгүй байхыг албадсан байна. Зүй нь энэ маягаар өв залгамжлуулах олон тооны шийд (томьёолол)-ийг авч үзэхэд л тун ч хэвийн зүйл байлгүй яах вэ дээ.

	Энэ бүх шийдийн дотроос би үнэхээр өвөрмөц нэгийг олсон. Өвөг эцэг нь өөрийгөө нүд аньсны хойно өв хөрөнгөө хөвүүд, охидынхоо нэгэн адил ач зээ нартаа залгамжлуулна гэжээ. Тэгэхээр саликийн хуулиар юу болсон бол? Энэ хуулийг тэр үед мөрдөхөө больчихсон байсан уу, эсвэл нэгэнт тогтчихсон нөгөө заншлын улмаас охидод тийм маягаар өв хөрөнгө үлдээх нь бүгдэд хамгийн хэвийн зүйл мэт санагдсан уу. Энэ хоёрын л нэг.

	Саликийн хуульд эр, эм хүйстний аль нэгийг ямар нэг хэмжээнд дээдлэх зүйл тусгаагүй, гэр бүлийг болоод хүний нэрийг цаашид удамшуулах юм уу, газрыг шилжүүлж өгөхийг хуульчлах тухай зүйл бүр ч байгаагүй. Тэр бүхэн германчуудын тархи толгойд даанч орж ирээгүй. Энэ нь эр хүйстний амьдрах ёстой байшин, тэр байшинд хамаарах газрыг түүний эзэмшилд өгөхийг зөвшөөрсөн жинхэнэ эдийн засгийн ач холбогдолтой хууль байжээ. Чингэхээр уг хууль эр хүйстэнд илүү ашигтай ажгуу.

	Үүнд үнэмшихийн тулд эзэмшил газрын тухай саликийн хуулийн нэгэн зүйлийг дурдаж болох юм. Энэ суутай бичвэрийг олон ч хүн ярьсан, гэхдээ тун цөөхөн хүн уншсан.

	«1. Хэрэв үр хүүхэдгүй эр хүн үхэх юм бол эцэг юм уу, эх нь өв хөрөнгийг нь залгамжилна. 2. Хэрэв тэр бээр эцэг ч үгүй, эх ч үгүй бол ах, дүү нь юм уу, эгч, бүсгүй дүү нь өв хөрөнгийг нь залгамжилна. 3. Хэрэв ах, эгч, дүүгүй бол эхийнх нь эгч юм уу, түүний бүсгүй дүү залгамжилна. 4. Хэрэв эх нь эгч, бүсгүй дүүгүй аваас эцгийнх нь эгч юм уу, бүсгүй дүү нь залгамжилна. 5. Хэрэв эцэг нь эгч, бүсгүй дүүгүй бол эцгийн талын хамгийн ойрын хамаатан өв хөрөнгөнд нь эзэн сууна. 6. Саликийн газрын алд тохой хэрийн хэсгийг ч бүсгүй хүнд шилжүүлэхгүй, эрэгтэй хүнд л хамаарагдах ёстой, өөрөөр хэлбэл эцгийн талын өв залгамжлагчид нь эр сүвтэй хүүхдүүд байх юм».

	Эхний таван зүйл нь үр хүүхэдгүй байгаад үхсэн хүний өв залгамжлалд хамаарч буй, зургаадугаар зүйл нь үр хүүхэдтэй хүний өв залгамжлалын тухай өгүүлж байгаа нь тов тодорхой.

	Хүн үр хүүхэдгүй байгаад үхвэл хуулиар зөвхөн зарим тохиолдолд аль нэг хүйстэнд нөгөө хүйстнээс нь давуу эрх олгож болно. Өв залгамжлалын эхний хоёр зэрэглэлд эр, эм хоёр хүйстэн адил эрхтэй байна. Гурав, дөрөвдүгээр зэрэглэлд бүсгүй хүн давуу эрхтэй байна. Тавдугаар зэрэглэлд эр хүйстэн давуу эрхтэй байна.

	Би энэ ер бусын юмны эртний ул мөрийг Тацитаас олсон. Тацит өгүүлсэн нь: «Нагац ах нь эмэгтэй дүүгийнхээ хүүхдүүдэд төрсөн эцэг шиг нь санаа тавьдаг. Ийм төрөл садны холбоог илүү ойр, тэр ч атугай илүү ариун гэж үздэг хүмүүс байдаг. Тийм хүмүүс барьцааны хүнтэй тулгарахад тэр хэлхээ холбоогоо дээдэлдэг». Энэ ч учраас манай түүхчид франкуудын хаад эгч, бүсгүй дүү, тэднийхээ үр хүүхдэд их хайртай байсныг өгүүлдэг. Хэрэв гэрт эгч нь хүүхдүүдийг өөрийн мэт хайрлах юм бол хүүхдүүд ч нагац эгчээ өөрсдийн эх мэт үзэх нь зүйн дагуу хэрэг. Эхийнхээ эгч юм уу, бүсгүй дүүг эцгийнхээ эгч юм уу, бүсгүй дүүгээс илүүтэйд үздэг байв. Энэ нь саликийн хуулийн өөр бусад бичвэрээр тайлбарлагдана. Бүсгүй хүн бэлэвсрэх юм бол талийгаач эр нөхрийнхөө ураг садны ивээлд ордог асан. Хуулиар бол энэ ивээлд эрийн талын хамаатнаас илүү бүсгүйн талын ураг садныг илүүтэйд үздэг байжээ. Чухамдаа эм хүн хадамд гараад бүсгүй сүвтэй хүмүүстэй нь нийлж эр талын хамаатан төрлөөс нь илүү эм талын ураг саднуудтай нь ойрын холбоотой болдог байжээ. Түүний сацуу хүн аль нэг хүний амийг хороочхоод мөнгөн торгуульд унаж, төлж чаДахгүйд хүрэх юм бол хуулиар эд хогшлоороо барагдуулахыг зөвшөөрдөг байсан бөгөөд чингэхэд төрөл садныхан нь дутсаныг нь гүйцээж өгөх ёстой байсан. Эцэг, эх, ах нарынх нь дараа энэ ураг төрлийн холбоо ямар нэгэн энэрэл хайр агуулдаг юм шиг төлбөрийг эхийнх нь эгч юм уу, бүсгүй дүү барагдуулдаг асан. Гэхдээ төрөл садны холбоо үүрэг ногдуулахын сацуу бас ашиг хонжоо авчрах ёстой байжээ.

	Саликийн хуулиар эцгийн эгч юм уу, бүсгүй дүүгийн дараа эрэгтэй талын хамгийн ойрын хамаатан өв залгамжлах ёстой гэж үздэг байсан. Гэхдээ тав дахь үеэс цаашлах юм бол өв залгамжилж чаддаггүй байсан. Тийнхүү төрөл садны зургаа дахь үеийн эр хүн биш, тав дахь үед багтах бүсгүй хүн өв залгамжлах учиртай байжээ. Энэ ёс горимыг бид эдлэн газрын тухай саликийн хуулийн бүхий л заалтыг алхам алхмаар нухацтай тайлбарласан рипуарын франкуудын хуулиас олж мэдсэн юм.

	Эцгээ нас барсны дараа хүүхдүүд нь үлдэхэд саликийн хуулиар хөвүүдэд нь саликийн газрыг өмчлүүлээд охидод нь юу ч хүртээдэггүй асан.

	Саликийн хуулиар охидыг бүхий л тохиолдолд саликийн газрыг эзэмших эрхгүй болгож байсан юм биш, зөвхөн өв залгамжлагчдын тоонд хөвүүд байгаа нөхцөлд л хасаж байсан гэдгийг нотлоход надад төвөгтэй биш байна.

	1) Саликийн газрыг эмэгтэйчүүд эзэмших ёсгүй, зөвхөн эрэгтэйчүүд хэмээн өгүүлээд энэ заалтыг тайлбарлаж, явцууруулахдаа, 

	«өөрөөр хэлбэл, эцгийн өв залгамжлагч нь хүү нь байх учиртай» гэж заасан уг хуулиас ч энэ нь мэдэгдэж байна.

	2) Саликийн хуулийн бичвэр нь Рипуарын франкуудын хуулиар тодорч байгаа юм. Рипуарын франкуудын хуульд эдлэн газрын тухай зүйл буй бөгөөд энэ нь саликийн хуулийн заалттай ихээхэн төстэй юм.

	3) Германаас бултаараа гарвальтай энэ бүдүүлэг улс түмний хуулиудын аль алиныг тайлбарласан бөгөөд аваад үзэхэд л бараг бүгдэд нь адилхан үзэл санаа нэвт шингэжээ. Саксонуудын хуульд, эцэг эх нь өв хөрөнгөө охиндоо биш хөвүүндээ үлдээх бөгөөд харин хөвүүнгүй, охидтой бол тэдэндээ бүх хөрөнгөө өвлүүлнэ гэж заажээ.

	4) Бидэнд эртний хоёр томьёолол байна. Үүнд, саликийн хууль ёсоор талийгаачийн дараа айлын охин ахтайгаа юм уу, эрэгтэй дүүтэйгээ үлдэж (өв хөрөнгөний асуудлаар) заргалдахад эрэгтэйнх нь тусын тулд эмэгтэйн заргыг хэрэгсэхгүй болгох тохиолдлыг тодорхойлжээ.

	5) Өөр нэгэн томьёоллоос үзвэл (талийгаачийн) ач хүү нь бус охин нь өв хөрөнгө залгамжилжээ. Чингэхээр хүү нь л түүнийг өвлөх эрхээс хасуулсан байна.

	6) Хэрэв саликийн хуулиар охид газар өмчлөх эрхээс нийтээрээ хасагдаж байсан бол анхны эзэнт улсын хаадын үед эмэгтэйчүүдэд харьяалагдаж байсан эдлэн газар болон эд хогшлын тухай байнга өгүүлдэг бүхий л түүх, тулгуур баримт бичиг, томьёоллуудыг тайлбарлах аргагүй юм.

	Саликийн газрыг эдлэн газар бүлгээ гэж баталж байсан нь буруу юм. Үүнд: 1. Энэ зүйлийн гарчиг нь алле (Des Alleus)-гийн тухай гэж байсан юм. 2. Эхний үед эдлэн газрыг огоот өвлүүлдэггүй байсан. 3. Хэрэв саликийн газар эдлэн газар байсан юм бол Маркульф яагаад бүсгүйчүүдийг өвлөх эрхээс хассан тэнгэрлэг биш зан заншил гэж нэрлэсэн юм бол, тэгтэл эдлэн газрыг эрэгтэйчүүд ч өвлөдөггүй байсан гэсэн биз дээ? 4. Саликийн газрыг эдлэн газар байсан хэмээн нотолгоо болгон эш татсан баримт бичгүүд нь тэр газар бол татвар гувчуур ч төлдөггүй чөлөөт газар байсныг баталж байгаа юм. 5. Эдлэн газрыг байлдан дагууллын дараа тогтоосон бөгөөд саликийн заншил франкуудыг Германыг орхин явахын өмнө ч байж л байсан юм. 6. Саликийн хууль бүсгүйчүүдийн өвлөх эрхийг хясаад эдлэн газар тогтооход хүргэсэн юм биш ээ, харин эдлэн газар буй болсон нь эмэгтэйчүүдийн өвлөх эрх хийгээд саликийн хуулийн заалтуудыг хязгаарласан юм.

	Саяын бидний энэ бүх ярианы дараа, Францын хаан ширээг эр сүвтэй хүмүүсээр байнга' залгамжлуулсан нь саликийн хуулиар нөхцөлдсөн юм шүү гэж хэлбэл хэн итгэх вэ дээ. Чингэвч энэ бол чухамдаа эл хуулиас гарсан нь маргаангүй. Би үүнийг бүдүүлэг улс түмний төрөл бүрийн хуулийг эш татан баталж чадна. Саликийн хууль болон бургундийн хуулиар охид ах дүү нартайгаа хамт өв залгамжлах эрхтэй байгаагүй. Тэд бас хаан ширээг ч залгамжилдаггүй байсан. Харин Висиготын хууль охидыг ах дүү нарынхаа хамт газар өмчлөх эрхээр хангасан. Тэнд бүсгүйчүүд хаан ширээнд ч залрах эрхтэй байсан. Эдгээр улс түмний иргэний хуулийнх нь тодорхой заалт улс төрийн хуульд сүрхий нөлөө болжээ.

	Франкуудад улс төрийн хууль иргэний хуульд найр тавьсан нь ганц тохиолдсон аз биш ээ. Саликийн хуулийн заалтаар бүх ах дүү нар газар өмчлөх тэгш эрхтэй болсон. Бургундын хууль ч мөн тийм заалттай байсан. Тийм учраас франкуудын хаант улсад, түүнчлэн бургундчуудад ч эзэн ширээ хөвүүдэд нь ялгаагүй шилжиж болдог байжээ. Харин бургундчуудад хүчирхийлэх, алж хядах, төрийн эрхийг булааж авах явдал зарим үед тохиолдож байсан.

	 

	XXIII БҮЛЭГ. Франкийн вангууд үсээ урт ургуулдаг байсан тухай

	Газар тариалан эрхэлдэггүй улс түмэн тансаглалын талаар ч ойлголт үгүй. Тацитын зохиол бүтээлийг уншихад герман улс түмний эгэл жирийнд гайхах болно. Урлаг тэднийг гоёж гангалахад хүргэсэн юм биш. Урлагийг тэд байгалиас олж авсан юм. Хэрэв удирдагчийнх нь гэр бүл ямар нэгэн онцгой шинж тэмдгээр ялгаран харагдах гэвэл тэрийг мөн л байгалиас эрэх ёстой байжээ. Франкууд, бургундчууд, визиготуудын хаад вант төрийн бэлгэ тэмдгийг орлох урт үс ургуулдаг байжээ.

	 

	XXIV БҮЛЭГ. Франкуудын вангуудын гэрлэлтийн тухай

	Газар тариалан эрхэлдэггүй улс түмэнд гэрлэлт төдий л бат бэх биш, олон эхнэр авах зан заншилтай байсан гэж дээр би өгүүлсэн. Тацитын хэлснээр «Бүхий л бүдүүлгүүдээс, завхай зайдангийн харгайгаар бус, сурвалжит гэдгээ харуулах гэж олон эхнэр авдаг байсан нэлээд хэдэн хүнийг эс тооцвол ганц германчууд л нэг эхнэртэйдээ сэтгэл ханамжтай явдаг асан». Анхны эзэнт улсын ихэс ноёд олон эхнэртэй байсан нь үүгээр тайлбарлагдана. Тийнхүү гэрлэх нь ужид самууны баталгаа биш, зэрэг дэвийн шинж тэмдэг байж. Энэ эрх дархыг нь халах гэвэл тэдэнд үнэхээрийн хүнд цохилт болох байжээ. Ноёд ихсийн энэ жишээг албат иргэд нь дагадаггүй байсан нь үүгээр тайлбарлагдана.

	 

	XXV БҮЛЭГ. Шилдерик

	Тацитын өгүүлснээр «Германчууд нэгэнт гэрлэсэн бол ёс журмыг нь хатуу сахидаг. Тэнд бөгс бөөрний хэргээр доог тохуу хийдэггүй, завхай зайданг зан заншил гэх юм уу, амьдралын хэв маяг хэмээн үздэггүй. Энэ олон ард түмний дунд эр эмийн сахивал зохих ёсыг алдсан тохиолдол ховор» ажээ.

	Шилдерикийг хөөж гаргасан нь үүнтэй холбоотой. Байлдан дагууллын дүнд хараахан халж амжаагүй байсан энэ хатуу зан заншлыг Шилдерик дайрч доромжилсон юм санж.

	 

	XXVI БҮЛЭГ. Франкуудын вангуудын эрийн цээнд хүрэх нь

	Газар тариалан эрхэлдэггүй бүдүүлэг улс түмэн газар эзэмшдэггүй бөгөөд бидний өгүүлснээр, тэд иргэний хуулиар гэхээсээ илүүтэй олон улсын хуулиар удирдлага болгодог байж. Иймээс тэд бараг үргэлж зэр зэвсэгтэй явдаг асан. Тацит өгүүлэхдээ:

	«Германчууд олон нийтийн болоод амин хувийн хэргийг гартаа зэвсэг барилгүйгээр явуулна гэж байхгүй. Тэд санаа бодлоо илэрхийлэхдээ зэр зэвсгээрээ дохио зангаа өгдөг байжээ. Зэр зэвсэг зүүж болох насан дээрээ ирэхлээр нь тэднийг олон нийтийн хуралд танилцуулж гарт нь жад өгдөг асан. Энэ цаг үеэс эхлэн тэднүүс хүүхэд насаа ардаа орхидог байжээ. Мөнхүү үе хүртэл тэд гэр бүлийн гишүүд байсан бол одоо бүгд найрамдах улсын гишүүд боллоо гэсэн хэрэг байжээ».

	Остроготын ван өгүүлэхдээ: «Бүргэд үр төлөө өд сөд, сарвуу хумсыг нь ургаж гүйцэхлээр идэш тэжээлийг нь олж өгөхөө больдог. Үр төл нь ч өөрсдөө хоолоо эрж нисэн одох чадал суухлаар эхийн (өөр бусдын) туслалцаа хэрэггүй болдог. Манай цэрэгт орсон залуу хүмүүс өөрсдийнхөө эд юмсыг эзэмших болон аж амьдралаа залж чиглүүлэхдээ хэтэрхий балчир байгаа бол зохисгүй юм даа. Готууд эрийн цээнд хүрснийг ач гавьяагаар нь тодорхойлдог байсан» гэжээ.

	II Шилдебертийг арван таван настай байхад авга ах Хонтран нь: эрийн цээнд хүрчээ, одоо өөрийгөө аваад явах чадвартай болсон гэж зарласан байна. Рипуарын франкуудын хуулиас үзвэл, арван таван наснаас нь эрийн цээнд хүрлээ, зэр зэвсэг зүүх цаг нь ирж гэж үздэг байжээ. Тэнд өгүүлэхдээ: «Хэрэв ритпуар хүн үхэх юм уу, хүнд алагдлаа гэхэд хүү нь арван таван нас хүрээгүй бол шүүхэд зарга үүсгэхгүй, хуулийн хариуцлагад татагдахгүй, уг насанд хүрмэгц өөртөө эзэн болж, биедээ хамгаалагч сонгон олж болдог». Шүүхэд өөрийгөө хамгаалахад гүйцэд оюун ухаан, тулалдаанд өөрийгөө хамгаалахад чийрэг бие махбод хэрэгтэй байж. Бургундчуудад шүүхийн хэргээр өөрийгөө хамгаалахад бас л биед хүрч, бэлчээрт гарсан арван таван наснаас эхлэх ёстой гэсэн заншилтай байжээ.

	Агатий өгүүлэхдээ: франкуудын зэр зэвсэг их хөнгөн асан. Чингэхээр арван таван наснаас тэднийг эрийн цээнд хүрсэн гэж үзэх ёстой байжээ. Хожим зэр зэвсэг нь жингээр хүнд болсон. Манай хуулан бичигчид хийгээд романуудын өгүүлж байгаа мэтээс үзвэл Их Карлын үед бүр ч хүнд болсон аж. Эдлэн газартай агаад үүний улмаас цэргийн алба хаах ёстой хүмүүсийг тэр үед хорин нэгэн наснаас эрийн цээнд хүрсэн гэж тооцох болжээ.

	 

	XXVII БҮЛЭГ. Дээрх сэдвийн үргэлжлэл

	Германчууд насанд хүрэхээсээ өмнө олон нийтийн хуралдаанд оролцдоггүй байсныг бид мэдэж авсан. Нас бие гүйцээгүй хүн гэр бүлийн гишүүн болохоос биш, Бүгд найрамдах улсын гишүүн биш байлаа. Учир иймээс Клодимирийн хүүхдүүд, Орлеаны ван, Бургоны байлдан дагуулагч нарыг ван гэж тунхаглаагүй. Яагаад вэ гэвэл, балчир насны шалтгаанаар тэд олон нийтийн хуралд төлөөлөн оролцож болохгүй байжээ. Тэд хараахан ван болоогүй байсан. Харин зэр зэвсэг зүүх насан дээрээ очихлоор вангаар өргөмжлөгдөх учиртай байжээ. Тухайн үед улсыг тэдний эмэг эх Клотильд засаглаж байлаа. Авга ах Клотэр, Шилдеберт нар нь тэднийхээ хоолойг огтлон алж, вант улсыг хувааж авчээ. Энэ тохиолдлын улмаас хожим нялх хүүхдүүдийг эцгийг нь үхэхтэй зэрэг вангаар өргөмжлөх болсон. Ийнхүү Хондовальд бэйс II Шилдебертийг Шилперикийн тамлалаас аварч таван насанд нь вангаар өргөмжилсөн.

	Гэвч ийм өөрчлөлтөөр улс үндэстний наад захын үзэл бодол илэрчээ. Учир нь гэвэл улсын хэрэгт холбогдох зарлиг тушаалыг бяцхан вангуудын нэрийн өмнөөс ч гаргадаггүй байж. Франкуудад бол хос захиргаа үүссэн нь юу вэ гэвэл, нэг нь балчир насны хааны биеийг хамгаалах, нөгөөдөх нь вант улсын хэргийг явуулахтай хамаатай байж. Эзэмшил газарт ч гэсэн амь насны хамгаалал, захиргааны ажил хоёрын хооронд ялгавар бас гарч иржээ.

	 

	XXVIII БҮЛЭГ. Германчуудын үрчлэх зан үйлийн тухай

	Германчууд зэвсэг гардаж аваад л эрийн цээнд хүрдэг байсан, бас яг ийм ёслолоор үрчлэгддэг байжээ. Тийнхүү Хонтран ач хүүгээ эрийн цээнд хүрсэн хэмээн тунхаглах, бас тэр ач хүүгээ үрчилж авахыг хүсэн түүнд хэлсэн нь: «Би чамд вант улсаа шилжүүлсний тэмдэг болгон энэ сэлмийг өглөө» гээд хуралдагсад руу хандан: «Харж байна уу, та нар. Миний хүү Шилдеберт эр хүн боллоо. Хүүд минь захирагдацгаагтун» гэжээ. Остроготын ван Теодорик бээр Херулуудийн ванг үрчилж авахаар түүнд захидал илгээжээ: «Зэр зэвсгийн ёслолоор үрчлэх манай ёсон гайхамшигтай. Учир нь гэвэл, гагцхүү эр зоригтой хөвүүд л манай хүүхэд болох заяатай. Энэ зан үйлд тун ч агуу их хүч оршиж байдаг нь юу вэ гэвэл үүнд оногдсон хэн ч гэсэн ичгүүрт хэргээр шаналан зовсноос үхэхийг ямагт эрхэмлэх болно. Чингээд ард олны зан заншлаар, чи бол эр хүн, илгээж буй хуяг, жад, морьдоороо чамайг бид үрчлэн авч байна» гэжээ.

	 

	XXIX БҮЛЭГ. Франкийн вангуудын гамшигт харгислал

	Франкуудын вангуудаас ганц Клови л Голль руу аян дайнд мордсон юм биш. Түүний хэд хэдэн төрөл төрөгсөд тусгай тусгай овог толгойлон дайнд явсан. Кловийн үйлс урагштай бүтсэн тул өөрийг нь дагалдаж явсан хүмүүстээ үлэмж шагнал хүртээх болоход овог бүрээс франкууд түүн рүү цуван иржээ. Бусад дарга нар нь бол хүчин мөхөстөж Кловийг эсэргүүцэж зүрхлэхгүй байжээ. Кловид хамаг төрөл төрөгсдөө хүйс тэмтрэх санаа төрж ёсоор гүйцэтгэжээ. Турын Грегуарын өгүүлснээс үзвэл, франкууд өөр нэгэн удирдагчтай болчих вий гэж Клови айж байсан гэнэ лээ. Кловийн хүүхэд, залгамжлагчид чадах чинээгээрээ энэ жишээг дагажээ. Түүний ах, авга ах, ач хүү, тэр ч байтугай хүү, эцэг нь хүртэл төрөл саднуудынхаа эсрэг байнга хуйвалдаан зохиож байжээ. Хууль вант улсыг ямагт хувааж задалж байсан. Аймшиг, бардам сагсуурал, гамшигт харгислалаар вант улсыг нэгтгэх гэж тэмүүлж байсан.

	 

	XXX БҮЛЭГ. Франкуудын ардын хуралдааны тухай

	Газар тариалан эрхэлдэггүй улс түмэн мундахгүй эрх чөлөө эдэлдэг гэж би дээр өгүүлсэн. Германчууд яг л тийм байсан. Тацитын хэлснээр, тэд вангууд болон удирдагчдадаа ихээхэн төв төвшин эрх мэдэл олгодог байжээ. Харин Цезарь: тайван цагт тэдэнд ерөнхий удирдагч гэж байгаагүй, гэвч тосгон бүрд овгийн ахлагч нар нь суурин нэгтнүүдийнхээ хэргийг шүүн шийтгэдэг байсан гэжээ.

	Франкууд Германыхтай мөн адил вантай байгаагүй. Үүнийг Турын Грегуар сайн нотолж байгаа юм.

	Тацитын өгүүлснээр, овгийн ахлагч нар үл ялих зүйлээр зөвлөлддөг байсан бөгөөд томоохон хэргийг ард олон нийтээрээ хэлэлцдэг асан. Гэхдээ ард түмний хэлэлцсэн хэргийг ноёдод (овгийн ахлагч нарыг хэлжээ. -Орч.) толилуулдаг байжээ. Бүхий л дурсгалын гэрчилж байгаагаар энэ заншил байлдан дагууллын дараа ч хэвээр үлдсэн.

	Эрүүгийн хэргийг хуралдаанаар хэлэлцүүлж болдог байсан гэж Тацит өгүүлж байнам. Байлдан дагууллын дараа ч тийм байсан бөгөөд нэрд их гарсан хараатуудыг хуралдаанаар шүүн хэлэлцдэг байжээ.

	 

	XXXI БҮЛЭГ. Анхны улсын сүм хийдийн эрх мэдлийн тухай

	Бүдүүлэг улс түмэнд санваартнууд ерөөсөө эрх мэдэлтэй байсан, яагаад тэр вэ гэвэл тэд шашнаас хамааран нэр хүндтэй асан, тийм улс түмэнд сүр хүчийг мухар сүсэг өгдөг. Тэр учраас Германд тайлгач нар асар нэр хүндтэй, ард түмний хуралдааны дэг горимыг чанд сахиулдаг байсан гэдгийг бид Тацитын зохиолоос мэдэж байна. Зөвхөн тэдэнд л цээрлүүлэх, хүлэх, зодохыг зөвшөөрдөг байжээ. Тэр үйлдлийг нь хааны зарлигаар ч биш, шийтгэл ногдуулахын тулд ч биш, харин дайтагч цэрэг эрсийн дэргэд байнга оршдог тэнгэр бурхны хүсэл тааллаар бүтээдэг гэдэг байжээ.

	Энэ учраас анхны улсын ноёрхлоос эхлэн хамба нар дээд шүүх байсан, тэд ардын хуралдаанд оролцдог байсан, вангуудын шийдвэрт нөлөөлдөг байсан, тэдэнд ихээхэн эд баялаг түгээдэг асан гэдэгт гайхах явдалгүй.

	 

	
АРВАН ЕСДҮГЭЭР ДЭВТЭР : ХУУЛЬ АЛИВАА ҮНДЭСТНИЙ ЕРӨНХИЙ ҮЗЭЛ САНАА, ЗАН ЗАНШИЛ, ХЭВ СУРТЛЫГ БҮРДҮҮЛДЭГ ЗАРЧИМТАЙ ХЭРХЭН ХОЛБОГДОХ ТУХАЙ

	 

	I БҮЛЭГ. Энэ дэвтрийн сэдвийн тухай

	Энэ сэдэв их өргөн цараатай. Ухаан санаанд минь төсөөлөгдөж буй энэ үй түмэн сэтгэлэг дотроос би юманд нь биш, юмны мөн чанарт илүү анхаарлаа чиглүүлэх болно. Би баруун тийшээ ч, зүүн тийшээ ч зам мурийх хэрэгтэй. Би гүнд нь нэвтрэх ёстой. Би гэрэлд гарах учиртай.

	 

	II БҮЛЭГ. Нэн сайн хуулийг ухаж ойлгоход хүний оюун ухааныг бэлтгэх юутай чухаг тухай

	Германчуудад Варын хууль шиг бүр тэвчихийн аргагүй юм гэж байгаагүй. Лазичуудын вангийн амийг бүрэлгэсэн этгээдийг яллахаар Жюстиниений байгуулсан шүүх тэдэнд ёстой л бузар муухай, бусармаг бүдүүлэг санагдсан байна. Митридат ромчуудын эсрэг хандсан үгэндээ юуны түрүүнд хэрэг шүүх ёс горимоор нь тэднийг буруутгасан. Ромд хүмүүжил олоод бүх хүнтэй эелдэг харьцаж, хэнтэй бол хэнтэй ойртдог тэр ванг партчууд тэвчиж чадахгүй байжээ. Эрх чөлөө эдэлж дасаагүй улс түмэндээ тэсвэрлэшгүй санагджээ. Намаг балчигтай орнуудын оршин суугчдад цэвэр агаар заримдаа хор болох нь буй.

	Балби хэмээгч венец хүнийг Пегуд байхад нь ван руу нь нэвтрүүлжээ. Ван Венецэд хаан үгүйг мэдээд тас тас инээж, бас ханиалгаж ханиалгаж ордныхонтойгоо арай ядан ярилцжээ. Ямархан хууль тогтоогч ийм улс түмэнд ардын засаглалыг санал болгож чадах бол?

	 

	III БҮЛЭГ. Харгис хэрцгий засаглалын тухай

	Хоёр янзын харгис хэрцгий засаглал бий. Нэг нь жинхэнэ хэрцгий засаглал. Ийм засаг хүчирхийлэлд тулгуурладаг. Нөгөөдөх нь хүний санаа бодлыг хэрцгийлэн дарагч засаглал. Энэ засаглалд удирдагч нь улс үндэстнийхээ сэтгэх аргад харшилсан эмх журам тогтоож өөрийгөө таниулдаг.

	Дион өгүүлэхдээ, Август өөрийгөө Ромул гэж нэрлүүлэхийг хүсжээ. Гэтэл ард олон ван болох дургүй байгаа юм болов уу гэж айсныг мэдээд мөнөөх санаанаасаа буцсан байна. Бүр эртний ромчууд вантай болохыг хүсдэггүй байсан. Учир нь гэвэл эрх мэдлийг нь тэвчиж чаддаггүй байжээ. Августын үеийн ромчууд вантай болохыг ер таашаадаггүй байсан. Тэд вангийн хэв суртлыг тэвчдэггүй асан. Яагаад тэр вэ гэвэл, хэдийгээр Цезарь, тримвурийнхэн, Август жинхэнэ вангууд байсан ч эрх тэгш ёсны гаднах шинж илрэлийг алдаагүй, тэдний хувийн амьдралыг түрүүчийн вангуудын тансаглалтай ер зүйрлэх юм биш. Энэ учраас ромчууд вантай болох дуртай байгаагүй гэж ярих нь өөрсдийнхөө хэв суртлыг Африк болон Дорнодын хэв суртлаар солихыг хүсээгүй гэсэн үг. Дион өгүүлсэн нь: Ромын ард түмэн зарим хэтэрхий хатуу хууль гаргасанд нь Августад зэвүүцэж байв. Гэвч анги бүлгийнхний хотоос хөөж гаргасан жүжигчин Пиладыг буцааж ирүүлмэгц дургүйцэл нь намжсан. Ийм ард түмэн хамаг хуулийг нь халахаас илүүтэй инээдмийн жүжигчнийг хөөхөд харгислалыг давуутай мэдэрдэг.

	 

	IV БҮЛЭГ. Ерөнхий үзэл санаа гэж юу вэ?

	Хүмүүсийг хэд хэдэн юм, өөрөөр хэлбэл цаг агаар, шашин, хууль цааз, засаглалын зарчим, өнгөрсөн юмны жишээ, зан заншил, хэв суртал засагладаг. Үүний дүнд ерөнхий үзэл санаа бүрэлдэн тогтдог.

	Ард түмэнд эдгээр шалтгааны аль нэг нь давамгайлахын хэрээр бусад шалтгааных нь үйлдэл суларч ирдэг. Байгаль, цаг уур зэрлэгүүдийг бараг дангаараа ноёрхдог, хэв ёс хятадуудыг засагладаг, хууль цааз Японыг харгисалдаг. Дээр эрт цагт зан заншил Ласседемоныг ноёрхож байв. Засаглалын зарчим, эрт урьдын зан заншил Ромд ноёрхож авай.

	 

	V БҮЛЭГ. Аль нэг үндэстний ерөнхий үзэл санааг өөрчлөхөөс зайлсхийх юутай чухаг байдаг тухай

	Ертөнцөд нийтэч зантай, нигүүлсэнгүй сэтгэлтэй, амьдралдаа баяр баясгалантай, таашаал таалал заяагдсан, бодол санаагаа илэн далангүй илэрхийлэх чадвартай үндэстэн байдаг сан бол, хэрэв тэр ард түмэн цог золбоотой, аятайхан, хөхиүн хөгжилтэй, заримдаа жаахан хөнгөмсөгдүү, хэзээд ч номой даруу биш, иймээрээ ч зориг зүрхтэй, өгөөмөр сэтгэлтэй, нэр төрийн талаар тодорхой ойлголттой аваас буянт үйлд нь саад учруулахгүйн үүднээс хэв суртахууныг нь хавчин шахах гэхийн хэрэггүй юм уу, даа. Шинж чанар нь ерөнхийдөө сайн бол зарим нэг дутагдалтай байлаа ч гэсэн яах вэ дээ. Тийм үү?

	Тэр ард түмэнд эхнэрүүдийг нь хазаарлан барьж, зан заншлыг нь засахын тулд хууль гарган, тансаглахыг нь хязгаарлаж болно. Гэхдээ үүнээс болж өөрсдийнхөө баялгийн эх булаг болох дур таашаалаа алдахгүй, харийн хүмүүсийг татах найрсаг зангаа гээхгүй гэдгийг нь хэн мэдэх вэ?

	Хууль зохиогчид ард түмний үзэл санаанд л нийцүүлэх учиртай, учир нь гэвэл энэ үзэл санаа засаглалын зарчимд харштай биш. Яагаад тэр вэ гэвэл, бид өөрсдөдөө заяагдсан суу залиа дагаж чөлөөтэйгөөр үйлдсэн юмнаасаа давуу юм хийнэ гэж хэзээ ч байдаггүй.

	Угаас хөхиүн хөгжилтэй улс үндэстэнд номчирхог үзэл санаа сурталдъя гэж бодъё. Үүнээс улс гадна талдаа ч, дотор талдаа ч юу ч хождоггүй. Ийм ард түмэнд дэмий юмаар хичээнгүйлэн оролдож, бэрх юмыг хөгжил баясгалантай хийхэд нь бүү саад хийгтүн.

	 

	VI БҮЛЭГ. Бүх юмыг засаж залруулах гэхийн хэрэггүй тухай

	Сая бидний тодорхойлон бичсэн үндэстэнтэй яг адил үндэстэнд хамаарах нэг язгууртан: биднийг байгаагаар нь байлга гэж хэлсэн юм гэнэ лээ. Байгаль эх бүхнийг засаж залруулдаг юм. Байгаль эх ёс зүйн горим журмыг гутаан, бусниулдаг сахилгагүй зан бидэнд заяажээ. Гэвч энэ нь биднийг бултаараа амьдрахын аятайд, ялангуяа бүсгүйчүүдийн нийгэмлэгийн таатайд биднийг аяндаа хөтлөх мөнөөх сахилгагүй зангаас төрдөг найрсаг сэтгэлээр засагддаг.

	Биднийг байгаагаар минь байлгах болтугай. Мань бүхний даруу биш шинж чанар атгаг хоргүй сэтгэлтэй маань нийцэлдэхээр нийгэмлэгийн үзэл санааг дарамталдаг хууль бидэнд таарамжгүй болжээ.

	 

	VII БҮЛЭГ. Афинчууд болон ласедемончуудын тухай

	Мөнөөх язгууртан цааш нь өгүүлэхдээ, Афины ард түмэн бидэнтэй зарим талаар адилавтар гэжээ. Афины ард олон үйл ажилд хөгжил баясгалан нэмэрлэж өгдөг байжээ. Хурц егөөдөл гагцхүү жүжгийн хүрээлэнд биш, шүүхийн газар ч бас тэдэнд таатай санагддаг байжээ. Үйл ажлыг хэлэлцэхдээ ч, хэрэгжүүлэхдээ ч авхаалж сэргэлэн зангаа гаргадаг байжээ. Ласедемончууд бол хямсгардуу, буурь суурьтай, дуу шуу цөөнтэй, тэвчээртэй зан авираараа ялгардаг байсан. Ласедемончуудыг хошин шогоор баясгахын дайтай, афинчуудыг төдий хэрээр буурь суурьтай болгох гэхэд хожих юм нь даанч шалихгүй байх сан биз ээ.

	 

	VIII БҮЛЭГ. Нийтэч зан чанарын үр дагавар

	Улс түмэн өвөр хоорондоо харилцахын хэрээр хэв суртлаа амархан солилцдог. Учир юу вэ гэвэл бие биетэйгээ байнга уулзалдаж, тодорхой бие хүмүүсийн онцлогийг нарийн ажиглаж мэддэг. Ард түмэнд харилцахын амин шаардлагыг үүддэг уур амьсгал тэдэнд мөн өөрчлөх шинэчлэхийн эгээрэл хүслийг төрүүлдэг. Эгээрэл хүслийг төрүүлдэг юм нь таашаал тааллыг бас бүрэлдүүлдэг.

	Бүсгүйчүүдийн нийгэмлэг зан заншлыг эвдэж, таашаал тааллыг бүрэлдүүлдэг. Бусдаас илүү таашаагдахын хүсэл гоёж гангалахыг тогтоодог. Бүр ч илүү таалагдахын хүсэл моодыг буй болгодог. Моод бол их чухаг юм. Хүмүүсийн ухаан санаа зэхий болохын хэрээр худалдаа наймааныхаа салбарыг тасралтгүй нэмэгдүүлдэг.

	 

	IX БҮЛЭГ. Улс түмний ихэмсэг болоод омог бардам зангийн тухай

	Ихэмсэг зан засаглахын чухаг хөдөлгүүр болдог аваас омог бардам зан осолтой. Нэг талаас ихэмсэг зангаас үүдэлтэй тоо томшгүй буяныг санахад л боллоо. Эндээс тансаглахуй, аж үйлдвэр, урлаг, моод, эелдэг зан, таашаал гарч ирдэг. Нөгөө талаас зарим улс үндэстний бардам зангаас үй олон муу юм төрдөг: залхуурал, ядуурал, аливаа юмыг эс тоомсорлохуй, тохиолдлоор гарт нь орсон улс түмнийг устгах, тэр ч байтугай өөрийн үндэстнийг ч мөхөөх. Залхуурал бардам зангаас эхтэй бол хөдөлмөр ихэмсгийн үр дагавар юм. Омог бардам зан испани хүний эс хөдөлмөрлөхийг өдөөдөг. Франц хүний ихэмсэглэхүй бусдаас илүү ажиллахад сургадаг.

	Аль ч залхуу үндэстэн сэхүүн зантай. Учир нь гэвэл ажил хийдэггүй хүмүүс өөрсдийгөө хөдөлмөрлөж буй хүмүүсээс дээгүүр тавьдаг. Бүхий л улс үндэстнийг судлаад үзээрэй. Тэдгээрийн олонход сэхүүн зан, бардам шинж, залхуурал алхаа нэгтэй явж байдаг юм шүү.

	Ахимын улс түмэн омог бардам, залхуу. Боол эзэмшдэггүй хүмүүс ердөө зуухан алхмын газраас хоёрхон домбо будаа авчруулахын тулд л боол хөлсөлж авдаг гэнэм. Өөрсдөө тэр будаагаа авчрах юм бол нэр төрөө алдсан хэрэг болно гэж үздэг аж.

	Ертөнцийн хэд хэдэн газарт хар бор ажил хийдэггүй гэдгээ харуулах гэж гарынхаа хумсыг огоот авдаггүй хүмүүс буй.

	Энэтхэгийн бүсгүйчүүд өөрсдөө юм уншиж сурахыг ичгүүр гэж үздэг. Энэ нь сүмд ерөөл уянгалуулан уншдаг боолчуудын ажил гэж тэд ярьдаг. Нэг явцуу хүрээнийхэн (кастыг хэлжээ. - Орч.) -д бүсгүйчүүд юм нэхэж хатгаж болохгүй, нөгөө нэгд нь бол зөвхөн сийрсэн бүтээлэг, сагс нэхэхийг л зөвшөөрдөг. Хүүхнүүд тутарга нүдэж ч болдоггүй. Бусдад нь бол усанд ч явах ёсгүй. Бардам зангаас үүдэн тэнд горим журам тогтоож, тэрийгээ мөрдүүлдэг. Ёс суртахууны шинж чанар өөр бусад шинж чанартай нийлэлдэхийн хэрээр зүсэн зүйлийн үр дагавар үүсгэдэг гэдгийг дурдахын хэрэг юун. Ийнхүү бардам зан болбоос хэмжээлшгүй сэхүүн зан, агуу ихийн ойлголттой зохицолдохоороо ромчуудад ямархан гай хөө чирснийг бүгд мэдэж байгаа.

	 

	X БҮЛЭГ. Испаничууд болон хятадуудын шинж чанарын тухай

	Улс түмний зүсэн бүрийн шинж чанар буян, нүгэл хийгээд сайн, саар чанарын нийлбэр байдаг юм. Азын заяагаар нийлэлдсэн бол түүнээс санаандгүй сайн үйл гардаг. Бас санаандгүй муу үйл гардаг нийлбэр гэж байна аа.

	Испаничуудын үнэнч шударгуу зан бүхий л цаг үед суутай байлаа. Хариуцуулсан эд баялгийг нууцаар хадгалахын тулд амиа ч золиосолдог байсан испаничуудын үнэнч шударгуу занг Жюстин бидэнд өгүүлж байнам. Испаничуудын эрт урьдын шударгуу зан одоо ч хэвээрээ. Кадикст худалдаа эрхэлдэг аливаа үндэстэн эд бараагаа испаничуудад л итгэж хадгалуулдаг байжээ. Чингэснээрээ тэд хэзээ ч гэмшиж амаа барьж байсангүй. Гэвч энэ гайхамшигтай шударгуу зан залхууралтай нь зохицолдохоороо тэдэнд хөнөөл бүхий нийлбэр бүрдүүлжээ. Европын улс түмэн хаант улсынхаа хамаг худалдаа наймааг тэдний нүдэн дээр ил хийдэг.

	Хятадуудын шинж чанар испаничуудынхаас эрс тэс өөр нийлбэр байдаг юм. Аж төрөхийн гачигдал хятадуудыг лут хөдөлмөрч болгосны гадна ашиг хонжоо олох хэтэрхий шунаг сэтгэлийг төрүүлснээс аль ч худалдаачин үндэстэн тэдэнд итгэж чадахгүй болжээ. Нийтэд илэрхий энэ үнэнч бусаас үүдэн тэд Японтой л худалдаа хийх болжээ. Европын аль ч худалдаачин, хэдийгээр хойд тэнгисийн мужууд нь таатай орчныг бүрдүүлдэг ч тэдний нэрийн өмнөөс ямар ч худалдаа хийж зүрхэлдэггүй байна.

	 

	XI БҮЛЭГ. Эргэцүүлэл

	Нүгэл, буяны хоорондох хэмжээлшгүй орон зайг багасгах гэж би энэ бүхнийг ярьсан юм биш. Бурхан минь өршөө! Би зөвхөн, улс төрийн нүгэл бүхэн ёс суртахууных байдаггүй юм, ёс суртахууны нүгэл бүхэн улс төрийнх байдаггүй юм гэдгийг л ухааруулах гэсэн хэрэг. Ерөнхий үзэл санаанд харшилсан хууль гаргадаг хүмүүс энийг л хайхрахгүй байж болохгүй юм шүү.

	 

	XII БҮЛЭГ. Эзэрхий улс дахь хэв суртал, зан заншлын тухай

	Эзэрхэг улсын гол зарчмын нэг бол хэв суртал, ёс заншлыг огоот өөрчилж болохгүйд оршмуй. Тэнд үүнээс өөр юу ч хувьсгалыг хурдан түргэн өдөөхгүй. Юу вэ гэвэл, эдгээр улсад хууль байдаггүй, зан заншил, хэв суртал л ноёрхдог, хэрэв энийг л халах юм бол бүх юмыг сүйдэлнэ гэсэн үг.

	Хуулийг батлан гаргаж, зан заншлыг хөхиүлэн дэмждэг. Зан заншил ерөнхий үзэл санаатай илүү уялдаатай. Харин хууль бол тусгай байгууллагуудаас хамааралтай. Гэтэл аль нэг тусгай байгууллагыг өөрчилснөөс илүүтэй ерөнхий үзэл санааг завхруулах нь бүр ч их аюултай.

	Хүн бүхэн дарга юм уу, захирагдагч байдаг агаад дур зоргын эрх мэдэл толгойгоо өндийлгөж, түүнээсээ болж зовж зүдэрч байдаг орнуудад хүмүүсийн хоорондын харилцаа тун хязгаарлагдмал. Бүхий л давхаргад эрх чөлөө ноёрхдог улсуудад бол энэ өөр. Тиймээс өмнө нь дурдсан орнуудад зан заншил, хэв суртал яльгүйнхэн өөрчлөгддөг. Нэлээд бэхэжсэн хэв суртал нь хууль цаазтай дөхөж очдог. Тэнд улсын эзэн юм уу, хууль тогтоогч зан заншил, хэв суртлыг энэ ертөнцийн аль нэг орныхоос багахан хэмжээгээр өөрчилдөг.

	Тэдгээр оронд бүсгүйчүүд зүй ёсоор оромждоо түгжигддэг. Ямар ч нөлөө байхгүй. Бусад орон улсад эмэгтэйчүүд эрчүүдийн нийгэмлэгтэй холилдон амьдарч, таашаагдахыг хүсэн, эрчүүд ч бүсгүйчүүдэд таалагдахыг эрмэлздэгээс хэв суртал байнга өөрчлөгдөж байдаг. Эр эм хүйстэн муу зан сурч, аль аль нь онцгой, гол шинж чанараа алддаг. Туйлын гэсэн юм нь дур зоргын болж, хэв суртал өдөр тутам өөрчлөгддөг байна.

	 

	XIII БҮЛЭГ. Хятадуудын хэв суртал

	Ингэхэд хэв суртал нь завхардаггүй орон бол Хятад юм аа. Эхнэрүүдийг эрчүүдээс заавал тусгаарладгаас гадна тэдэнд сургуулиар зан заншил, хэв суртлыг номнодог байна. Номтой хүнийг чөлөөтэй мэхийн хүндэтгэх шинжээр нь таньдаг. Энэ ёс заншлыг сүрхий нэртэй эрдэмтэд нэгэнт тогтсон ёс горим болгосон бөгөөд ёс суртахууны үндсэн зарчим хэмээн батжуулжээ. Одоо ч өөрчлөгдөөгүй байна.

	 

	XIV БҮЛЭГ. Үндэстний зан заншил, хэв суртлыг өөрчлөх зүй ёсны ямар арга хэрэгсэл байдаг вэ?

	Хууль цааз бол хууль тогтоогчийн тусгайлан, нарийвчлан тодорхойлсон байгууламж, зан заншил, хэв суртал нь ард олны нийт дундын бүтээл гэж бид өгүүлсэн. Эндээс юу үүдэн гарах вэ гэвэл, хэрэв зан заншил, хэв суртлыг янзалж хувиргах гэвэл хуулийн аргаар өөрчилж таарахгүй. Энэ нь хэтэрхий харгис үйлдэл болно. Тэрийг өөр хэв суртал, өөр зан заншил нэвтрүүлж гэмээ нь халах нь хавьгүй илүү.

	Ийнхүү, хаан хүн улс үндэстэндээ ихээхэн өөрчлөлт хийх гэвэл хуулиар тогтоосныг хуулиар шинэтгэж, хэв суртлаар тогтсоныг хэв суртлаар өөрчлөх хэрэгтэй. Хэв суртлаар өөрчлөх зүйлийг хуулиар өөрчлөх гэвэл их л мунхаг бодлого болно.

	Оросуудыг эрүүний сахлаа хусаж, дээлээ богиносгохыг шахаж шаардсан хууль хийгээд хот руу орж ирэх хүн болгон урт хормойтой дээлээ өвдгөө хүртэл тайрахыг тушаасан I Петрийн албадлага нь харгислал байлаа. Гэмт хэрэгтэй тэмцэх арга бий. Энэ нь шийтгэл. Хэв суртлыг өөрчлөх арга бий. Тэр нь үлгэр жишээ.

	Энэ ард түмэн соёл иргэншилд төвөггүй, хурдан шилжсэн нь хаан нь ард олныхоо талаар хэтэрхий тааруухан бодол агуулж байсан агаад хааны дүгнэснээр тэд нар мал адгуус шиг байгаагүйг няцаагдашгүйгээр нотолсон. Хааны хүчирхийллийн арга ашиггүй байжээ. Харин зөөлөн эевэргүү аргаар үзсэн бол зорилгодоо амархан хүрэх байж дээ.

	Петр хаан өөрөө энэ өөрчлөл шинэчлэлийг их урагштай боллоо гэж үзэж байсан. Эхнэрүүдийг түгждэг байсан. Нэг ёсондоо боол гэсэн үг. Хаан тэднийг ордондоо дуудан авчирч герман маягаар хувцаслуулсан, тэдэнд даашинз хийж өмс хэмээн бөс даавуу илгээдэг асан. Хүүхнүүд тэр даруй таашаал, ихэмсэг зан, хүсэл тачаадлыг нь нэн их хөгжөөх шинэ маягийн амьдралд шохоорхож, улмаар эрчүүдийг үүнд дурлахыг албадах болсон.

	Өөрчлөл шинэчлэл нь ямар нөхцөл байдлын улмаас зовлонгүй бүтсэн бэ гэвэл хэв суртал нь улс орны цаг агаарт таарахгүй байжээ. Энэ хэв суртал оросуудад зүсэн бүрийн үндэстний нөлөө болон байлдан дагууллаар нэвтэрсэн ажээ. I Петр хаан Европын хэв суртал, зан заншлыг Европын нэгэн ард түмэнд нэвтрүүлээд, миний санаанд оромгүй амархан бүтчихлээ гэж үзжээ. Цаг агаарын засаглал бол бусад аль ч засаглалаас хүчтэй.

	Тийнхүү Петр хаан ард олныхоо хэв суртал, ёс заншлыг халахад хууль хэрэглэх шаардлагатай тулгарсангүй. Зүй нь энэ ард түмэндээ бусад хэв суртал, ёс заншлыг сурталчилсан бол болох л байсан даа.

	Номын дагуу улс түмэн хэв сурталдаа их сүрхий уягдсан байдаг. Ард түмнийг хүчирхийллээр энэ хэв суртлаас нь салгана гэдэг тэднийг зол завшаангүй болгож буй хэрэг. Ийм учраас ард түмний хэв суртлыг халах гэхийн хэрэггүй, харин тэднийг өөрсдөөр нь өөрчлүүлэхээр өдөөх учиртай.

	Шаардлагаар нөхцөлдөөгүй элдэв шийтгэл бол дарангуйлал мөн. Хууль бол их сүр хүчний жинхэнэ илэрхийлэл биш. Цаад мөн чанараараа хамааралгүй юмс хуулийн эрх хэмжээний хүрээ цагаригт багтдаггүй.

	 

	XV БҮЛЭГ. Гэрийн засаглал улс төрийн засаглалд нөлөөлөх нь

	Эхнэрүүдийн хэв суртлын энэ өөрчлөл Москвагийн засаглалд ихээхэн нөлөөлөх нь дамжиггүй. Бүх юм өвөр хоорондоо нягт уялдаатай. Тухайлбал: эзэн хааны дарангуйлал бүсгүйчүүдийг боолчлох ёстой зүй ёсоор холбоотой. Эмэгтэйчүүдийн эрх чөлөө хаант засгийн үзэл санаатай уялдаатай.

	 

	XVI БҮЛЭГ. Зарим хууль тогтоогчид хүмүүсийг засаглах зарчмыг яагаад хольж хутгасан бэ?

	Хэв суртал, зан заншил бол хууль цаазын огоот тогтоогоогүй, тогтоож ч чадаагүй, тогтоох гэж хүсдэг ч үгүй дэг журмын амин сүнс юм.

	Хууль, зан заншил хоёрын хооронд ялгаа байдаг нь гэвэл хууль дийлэнхдээ иргэний үйлдлийг тодорхойлдог бол зан заншил хүний үйлдлийг зохицуулдаг. Зан заншил, хэв суртлын ялгаа гэвэл эхнийх нь хүний дотоод зан аалийг, хоёр дахь нь гадаад авир төрхийг зохицуулдаг.

	Зарим улсад хааяа эдгээр зүйлийг хольж хутгах нь буй. Ликург хууль, зан заншил, хэв ёсоор нэгэн ерөнхий дүрэм зохиожээ. Хятадын хууль зохиогчид ч мөн адил. Ласедемоны болоод Хятадын хууль зохиогчид хууль, зан заншил, хэв ёсыг хольж хутгасан. Юу вэ гэвэл зан заншил хуулийг төлөөлж, хэв суртахуун зан заншлыг орлосон байна.

	Хятадын хууль тогтоогчдын гол зорилго нь ард олныхоо тайван амьдралыг хангахыг эрмэлзэхэд оршмуй. Тэдний хүслээр хүн бүхэн бие биеэ дээдлэн хүндэтгэх, хүн бүхэн хором бүр өрөөл бусдад юутай их өртэй билээ гэдгээ мэдрэх, аль нэг талаар бусад иргэнээс хамаардаггүй иргэн байх ёсгүй гэсэн зарчим. Ийм учраас тэд эелдэг найрсаг байхын журамд гойд анхаарал хандуулжээ.

	Тийнхүү Хятадад тосгоны оршин суугчид өвөр хоорондоо хотын дээгүүр зиндааныхан шиг зан үйлийг мөрддөг. Энэ нь аядуу зөөлөн занг хөхиүлэх, ард олныхоо дунд энх амгалан, эмх журмыг тогтоон барих, огцом ширүүн зантай хүнээс гарах хамаг нүглийг арилгахад ихэд тохирсон арга юм. Чухамдаа ёс зүйг дагахаас өөрийгөө чөлөөлнө гэдэг бол гэм согогоо дураараа ил харуулж байх арга хайсан хэрэг биш үү?

	Ёс зүйн журам нь энэ тухайд эелдэг зангаас илүү юм. Эелдэг зан ааль бусдын гэмийг харахгүй бялангачлахад хүргэдэг бол ёс зүйн журам нь биднийг алдаа гэмээ нуух гэхэд хориг тавьдаг юм. Энэ нь хүмүүс ялзарч доройтохоос өөрсдийгөө хамгаалж бие биеийнхээ хооронд тавьдаг хаалт саад юм.

	Ликургийн буй болгосон байгуулал хатуу, ардын хэв ёсыг бүрдүүлэхдээ ёс зүйн журмыг бүтээх зорилго тавьсангүй, ард түмнээ дайнч үзэл санаагаар зоригжуулахыг хүсэж үүнд анхаарлаа чиглүүлжээ. Бусдыг ямагт засаж, өөрсдөө дандаа засардаг, бусдыг ямагт сургаж, өөрсдөө үргэлж сурдаг, өвөр хоорондоо харилцахдаа энгүүн бөгөөд ширүүн энэ хүмүүс ёс зүйн журам гэхээс илүү буянт үйлийн дүрмийг мөрдөн сахиж байжээ.

	 

	XVII БҮЛЭГ. Хятад дахь засаглалын онцгой шинж чанар

	Хятадын хууль тогтоогчид бүр цааш ахижээ. Үүнд тэд шашин, хууль, зан заншил, хэв суртлыг эвцэлдүүлжээ. Энэ бүхэн ёс суртахуун, энэ бүхэн буянт үйл болжээ. Энэ дөрвөн зүйлд хамаарах сургаал нь нь зан үйл гэгч болжээ. Эл зан үйлийг хэлбэрэлтгүй сахин мөрдсөн нь Хятадын засаглалын ялалт болжээ. Хүмүүс энэ зан үйлийг сурахаар залуу зандан насаа өнгөрүүлж, тэрийг сахин мөрдөхөд хамаг амьдралаа зориулдаг байжээ. Эрдэмтэд эл зан үйлийг заан, түшмэд түгээн дэлгэрүүлдэг асан. Тэд аж амьдралын бүхий л нарийн ширийн зүйлийг ухаж ойлгосон тул яг нарийнаар нь сахин мөрдүүлэх аргыг олохоор Хятад орон сайн засаглалд шилжсэн байна.

	Энэ зан үйлээс үүдэн хятадуудын зүрх сэтгэлд хоёр нөхцөл байдал хялбархан төсөөлөгджээ. Үүнд: нэг дэх нь, хятад үсгийг бичих арга үнэхээр төвөгтэй, үүнээс үүдэн хүний амьдралын ихээхэн цаг хугацаа зөвхөн энэ зан үйлд зориулагдаж байна, яагаад тэр вэ гэвэл хүн эхлээд уншиж сурах хэрэгтэй, дараа нь нөгөө зан үйлийг өгүүлсэн номыг уншиж сурах ёстой. Хоёр дахь нөхцөл байдал нь юу вэ гэвэл, зан үйлийн сургаалд нарийн оюунлаг гэхээр юмгүй, ердөө өдөр тутмын амьдралын жирийн заавар зөвлөгөө тул ухааны хийсвэрлэхүй ихтэй юмнаас илүүтэй хүнийг ятгаж сэнхрүүлэх, улмаар санаа сэтгэлийг нь эзэмдэж авахад хэцүү биш гэж боджээ.

	Эзэн хаад зан үйлээр удирдахын оронд залхаан цээрлүүлэгчдийн хүчээр засаглаж, залхаан цээрлүүлэгчдээр өөрсдийнх нь эрхийн хэм хэмжээнд багтдаггүй үйлдэл хийлгүүлэхийг хүсдэг байв. Энэ нь зан заншлыг тогтоох ажил. Залхаан цээрлүүлэгчид дөмөг зан заншлаа алдаж, хууль зөрчсөн иргэнийг нийгмээс тонилгож чадах нь мэдээж. Гэвч улс даяараа зан заншлаа гээвэл тэдний аргаар яаж сэргээх вэ? Залхаан цээрлүүлэгчид нийтийн гай гамшгийн зарим уршгаас урьдчилан сэргийлж дөнгөнө. Харин тэр гай түйтгэрийг засаж залруулж чадахгүй. Ийм учраас хятадын засаглалын үндсэн зарчим завхарч, ёс суртахуун унахаар улс нь хөл толгойгоо алдаж, төрийн эргэлт гарч эхэлжээ.

	 

	XVIII БҮЛЭГ. Өмнөх бүлгээс үүдэн гарах үр дагавар

	Үүнээс үүдэн Хятад байлдан дагууллаар хууль цаазаа алдаж байсан юм биш ээ. Хэв суртал, зан заншил, хууль, шашин нийлээд нэгэн цул нэгдэл мөн тул энэ бүгдийг ганцхан далайлтаар өөрчилж болохгүй. Гэвч ялагч юм уу, ялагдагчийн аль нэг нь өөрчлөгдөх шаардлагатайн улмаас Хятадад энэ шаардлагад ялагч нь ямагт захирагддаг байлаа. Энэ оронд зан заншил, хэв суртлын хооронд, хэв суртал, хуулийн хооронд, хууль, шашны хооронд ямар ч адилтгах юм байхгүйгээс ялагдагчид нь ялагчдадаа биш, ялагчид нь ялагдагчдадаа бага багаар нугарч өгөх нь дөхөмтэй байжээ.

	Эндээс бас нэг гунигт үр дагавар гардаг нь юу вэ гэвэл Христийн шашин Хятадад хэзээ нэгэн цагт батжин тогтох боломж бараг үгүй. Эр эмийн ажил үйлдэхгүйн сахил, сүмд бүсгүйчүүд мөргөл үйлддэг, эмэгтэйчүүд арга буюу сүмийн захирагчид (эр хүмүүс)-тай харилцдаг, тэдний адистидад оролцох, санваартны чихэнд нүглээ наманчлан шивнэх, үхлээ хүлээгчдийн тосон ариутгал, ганц эхнэртэй байх ёсон, энэ бүхэн хятад орны шашин болоод хуульд нэгэн зэрэг цохилт өгч зан заншил, хэв суртлыг нь эвдэж таарна.

	Христ шашин буян хийх, хүмүүн төрөлхтний тусын тулд мөргөл үйлдэх болон зан үйлээрээ бүхнийг нэгтгэхийг эрмэлздэг юм шиг санагддаг бол хятадуудын зан үйл бүгдийг салгаж хагацаахыг номнодог мэт:

	Салгаж хагацаах эл эрмэлзэл нь ерөнхийдөө эзэрхэг засгийн үзэл санааны үндсэн шинж мөн болохыг бид харсан учраас хаант засаглал, төв төвшин засаглал христ шашинтай бүр сайн эвцэлддэгийн нэг шалтгааныг энд бид олж мэдлээ.

	 

	XIX БҮЛЭГ. Ямархан янзаар Хятадад шашин, хууль, зан заншил, хэв суртал эвцэлдсэн бэ?

	Хятадын хууль тогтоогчдын гол зорилго бол эзэнт улсын энх амгалан оршиход болой. Үүний тулд хамгийн шалгарсан арга нь захирагдахад буй гэж тэд үзжээ. Энэ ойлголтоороо хууль тогтоогчид нь эцэг эхээ хүндэтгэн дээдлэхийг хөхиүлэн, үүнд хамаг хүчин зүтгэлээ төвлөрүүлжээ. Тэд эцэг эхээ амьд үед нь ч, үхсэний дараа ч дээдлэн хүндэтгэж байх тоо томшгүй зан үйл, ёслол буй болгожээ. Гэхдээ наснаас нөгчигсдийгөө тийнхүү тахин шүтэх нь амьд ахуйд нь мөн адил эрхэмнэн дээдлэхүйг үүдэх ёстой аж. Наснаас нөгчсөн эх, эцэгтээ зориулж ёслол үйлдэх нь шашинтай холбоотой байж. Амьдад нь хийдэг ёслол хууль, зан заншил, хэв сурталтай учир холбогдолтой байж. Гэхдээ аль аль нь нэг л зүй ёсны бүрэлдүүн байжээ. Энэ зүй ёс нь ихээхэн өргөн хүрээтэй асан.

	Дээдсээ эрхэмнэн тахих нь аргагүй л тэдний тоонд хамаарах бүх хүнд түгэн дэлгэрсэн. Үүнд, өвгөд, эзэд, дарга нар, эзэн хаан. Эцэг эхээ дээдлэх эл хүндэтгэл эргээд хүүхдийг хайрлах утга чанарыг агуулж байлаа. Чингэхээр хөгшид залуу хүмүүсийг, дарга нар захирагдагсдаа, эзэн хаан албат иргэдээ мөн адил хайрлах ёстой байжээ. Энэ бүхнээс зан үйл тогтсон. Зан үйлээс ард олны ерөнхий үзэл санаа бүрэлдсэн.

	Ингэхээр огоот хамааралгүй мэт санагдах зарим юмс Хятадын улсын байгуулалтай ямар учир холбогдолтой байж болохыг мэдэхэд хэцүү биш ээ. Энэ эзэнт гүрэн гэр бүлийн засаглалын маягаар бүрэлдэн тогтсон юм шүү дээ. Хэрэв та эцгийн захиргааг хумих гэх юм уу, эсвэл энэ захиргааг дээдэлдгээ харуулдаг ёслолыг халах гэх юм бол эцэг шигээ үздэг дарга нараа хүндэтгэдгийг нь сулруулна, дарга нар нь өөрсдийн хүүхэд мэт үзэх ёстой ард олондоо санаа тавихаа болино, эзэн хаан, албат нарын бие биесээ хайрлах нь аажмаар алга болно. Энэ зан үйлийн аль нэгийг нь халах гэвэл эзэнт улсын суурийг ганхуулна гэсэн үг. Чухамдаа залуу бэр өглөө бүр эртлэн босож хадам эхээ ингэж тэгж халамжилж тойлох нь нэг их гол юм биш. Гэхдээ нүдэнд ил тусах тэр ажиллагаа нь хамаг хүний зүрх сэтгэлд хоногших шаардлагатай агаад тэд бүхний санаа сэтгэлийг эзэмдэнхэн эзэнт улсыг захирах үзэл санааг бүрдүүлэх ёстой мэдрэмжийг байнга сануулдаг гэдгийг анхааран үзэх юм бол ийм тийм тодорхой үйлдлийг ямагт гүйцэтгэж байх нь юутай чухаг гэдгийг бид ухаарах болно.

	 

	ХХ БҮЛЭГ. Хятадуудын нэг гаж явдлыг тайлбарлах нь

	Нэг гаж юм гэвэл хятадууд зан үйлд бүрэн дүүрэн захирагдсан амьдралтай хэр нь манай дэлхийн хамгийн овжин зальтай ард түмэн билээ. Тэдний шинж чанарт оршиж болох шударгуу үнэнчийн саналгыг хэзээ ч хөхиүлэн хөгжүүлж байгаагүй худалдаанд ялангуяа энэ нь тов тодорхой илэрдэг юм. Тэнд юм худалдан авах хүн өөрийн жинтэй явах ёстой. Наймаачин бүр гурван жинтэй. Юм худалдан авахын тулд хүнд жинтэй, зарах гэсэн юмандаа хөнгөн жинтэй, хянуур болгоомжтой хүнд зориулсан зөв жинтэй. Энэ маапааныг би тайлбарлаж чадах болов уу гэж бодож байна.

	Хятадын хууль тогтоогчид хоёр зорилго мөрддөг байсан. Тэдний хүслээр ард түмэн дуулгавартай, нам тайван, бас хөдөлмөрч, бүтээгч байх ёстой. Цаг агаарын болоод газрын хөрсний шинж чанараас үүдээд аж амьдралаа залгуулах арга хэрэгсэл нь найдвар муутай. Ард түмэн нь ажилч, бүтээгчийн ачаар л амиа тэжээж явдаг.

	Хүн бүхэн чих зөөлөнтэй, ажилсаг байвал улс орон нь аз жаргалтай. Чухамхүү хэрэгцээ шаардлага, магад ч үгүй цаг уурын шинж чанарын шалтгаанаар хятад бүхэн олз ашигт хэтэрхий шунахай болжээ. Хууль нь үүнийг таслан зогсоох оролдлого хийдэггүй. Хүчирхийллээр юм олж авах гэвэл тэнд бүх зүйл хориотой. Арга самбаа, заль мэхээр юм олж авах гэвэл бүх зүйл тэнд чөлөөтэй. Ингэхэд, хятадуудын ёс суртахууныг Европынхтой жишээд яах вэ дээ. Хятадад хүн бүхэн өөрт ашигтай гэсэн юмаа алдана аа гэж байхгүй. Хэрэв хууран мэхлээч ашиг хонжоогоо боддог бол хууртагдсан этгээд өөрийнхийгөө бас бодох учиртай аж. Ласедемонд хулгай хийхийг зөвшөөрдөг, Хятадад бол хууран мэхлэхийг зөвшөөрдөг.

	 

	XXI БҮЛЭГ. Зан заншил, хэв сурталд хуулийн холбогдол ямар байх ёстой вэ?

	Зөвхөн онцгой байгууламж л хууль, зан заншил, хэв суртал гэх зэрэг зүйн дагуу ангилагдсан зүйлийг ийм янзаар эвцэлдүүлдэг. Гэхдээ, тийнхүү ангилагдсан ч гэсэн тэр бүгдийн хооронд нягт уялдаа холбоо алдардаггүй.

	Афинчуудад зориулж гаргасан хууль тань хамгийн шилдэг хууль мөн үү гэж Солоноос асуухад: «Би тэдний хүлцэн тэвчиж чадахуйц дөмгийг нь л зохиосон доо» гэж хариулжээ. Энэ нь бүхий л хууль тогтоогчдын сонсууштай сайхан үг. Тэнгэрлэг билгүүн төгс жүүд (еврей) ард түмэнд «Би та нарт сайн биш журам горим өгсөн дөө» гэсэн нь харьцангуй утгаар сайн гэсэн үг байжээ. Чухамхүү үүнд л Моизын хуулиас гарч болох бүхий л зовлон бэрхшээлийг ойлгох гол-гогцоо оршиж байгаа юм.

	 

	XXII БҮЛЭГ. Эл сэдвийн үргэлжлэл

	Аливаа ард түмэн сайн зан заншилтай бол хууль цааз нь энгүүн болдог. Платоны өгүүлснээр: шашинд хэтэрхий орчихсон ард түмнийг удирдаж байсан Радамант заргалдагчдаас ердөө уул хэргийн зүйл бүрээр тангараг өргүүлээд л байцаалтыг шалавхан дуусгавар болгодог байжээ. Ингэхдээ Платон, ард түмэн шашинд сүсэглэдэггүй аваас ямар шүүгч, ямар гэрчтэй нь тангараг өргөгч этгээдэд хамаагүй нөхцөл байдалд л энэ аргыг (тангараг өргүүлэх) хэрэглэх ёстой юм гэжээ.

	 

	XXIII БҮЛЭГ. Хууль зан заншлыг хэрхэн дагадаг вэ?

	Ромчуудын зан заншил цэвэр ариун ахуй цагт улсын санг завшихын эсрэг тусгай хуульгүй байжээ. Гэвч энэ гэмт хэрэг гараад ирэхлээр тун бузар муухай санагдаж байсан бөгөөд хулгайлсан юмаа эгүүлж тушаах нь томоохон ялт хэрэгт тооцогдож байжээ. Скипионы шүүх үүнийг гэрчилдэг билээ.

	 

	XXIV БҮЛЭГ. Мөн сэдвийн үргэлжлэл

	Эх хүнийг асрамжид авахыг даатгаж буй хууль нь голчлон уул асрамжлуулагчийн биеийг хамгаалахад чиглэдэг. Хамгийн ойрын төрөл садан болох өв залгамжлагчийг асрамжлахыг даатгаж буй хууль гол төлөв эд хөрөнгийг нь хамгаалж буй хэрэг юм. Зан заншил нь эвдэрсэн ард түмний тухайд эх хүнийг асрамжид авах нь илүү дээр. Хууль тогтоогч нь ард түмний зан заншилд итгэл алдраагүй оронд нэг бол өв хөрөнгө залгамжлагчийг, эсвэл эх хүнийг, зарим үед хоёулыг нь асрамжид авахыг даатгадаг.

	Ромын хуулийг эргэцүүлж үзэх юм бол үзэл санаа нь миний өгүүлсэнтэй нийцэж буйг мэдэж болно. Арван хоёр хүрдний хуулийг буй болгох үед ромчуудын зан заншил гайхамшигтай байжээ. Балчир насны хүүхдийг халамжлахыг хамгийн ойрын төрөл саданд нь даалгадаг байсан бөгөөд чингэхдээ асрах үүрэг хүлээсэн тэр этгээдэд өв хөрөнгөнөөс ашиг хонжоо ногдуулдаг байжээ. Хэдийгээр өв залгамжлах ёстой балчир хүүхэд үхэх нь ашигтай болно гэж үзэх хүний гарт орсон ч гэсэн тэр хүүхдийн амь нас аюулд учирна гэж тооцдоггүй асан. Гэвч Ромд зан заншил өөрчлөгдөхөөр хууль тогтоогчдын сэтгэх арга ч бас хувирчээ. Гаи, Жюстиниен нар өгүүлсэн нь: «Балчир хүүхдээ өв залгамжлагчаа гэж заасан гэрээслэгч бээр өв хөрөнгийг нь орлон залгамжилж болох өөр этгээд нэр оноосон хүүхдэд нь далдуур саад тотгор учруулж магадгүй гэж айх юм бол заваан маягийн орлох гэрээс (la substitution vulgaire) (хэн нэгэн өв хөрөнгө авахгүй гэсэн тул би тийм хүнд шилжүүлж байна гэсэн санаа бүхий гэрээсийг хэлж байна. -Орч.) ил задгай үлдээгээд; пупилэрийг (хэрэв хэн нэгэн нас биед хүрэхээсээ өмнө үхвэл би өв хөрөнгөө тийм хүнд шилжүүлж байна гэсэн утга бүхий гэрээсийг хэлж байна. -Орч.) зөвхөн тодорхой хугацаа өнгөрсний дараа задалж болох гэрээсийнхээ нэг хэсэг болгон оруулдаг байв». Дээд эртний ромчуудад ер байгаагүй айдас, болгоомжлол ингэж л гарч ирсэн хэрэг шүү дээ.

	 

	XXV БҮЛЭГ. Уул сэдвийн үргэлжлэл

	Ромын хуулиар эр эм бологсдыг гэрлэхээсээ өмнө бие биедээ бэлэг сэлт өгөхийг зөвшөөрөөд, дараа нь юм хум бэлэглэхийг хориглодог байжээ.

	Энэ хууль гэрлэхийг зөвхөн тэвчээртэй, даруу, энгүүн амьдралын хэв маяг хэмээн татагддаг агаад чингэхдээ гэр орондоо санаа тавихуй, тав тух, нэг насны аз жаргалын дур булаам сайханд автагдаж болох ромчуудын зан заншилд тулгуурлажээ.

	Визиготын хуулиар гэрлэх хүн эхнэртээ эд хогшлынхоо аравны нэг хувиас илүү гаргаж бэлэг барьж болохгүй бөгөөд хуримласан жилдээ юу ч өгөх ёсгүй гэж заажээ. Энэ нь мөн л уул орны ёс заншлаас үүдэлтэй юм. Хууль тогтоогчид хүний ухаан санааг өгөөмөр өглөгчөөрөө хачирхуулдаг испаничуудын сайрхуу занг дарж авах бодол агуулжээ.

	Ромчууд хуулиараа ертөнцийн хамгийн бэх бат эрх мэдэл болох буяны эрх мэдлийн зарим сул талыг эсэргүүцжээ. Испаничууд бол хуулиараа ертөнцийн хамгийн эмзэг дарангуйлал болох гоо үзэсгэлэнгийн дарангуйллын муу үр дагавраас сэргийлэхийг эрмэлзжээ.

	 

	XXVI БҮЛЭГ. Уул сэдвийн үргэлжлэл

	Теодос, Валентиниений хууль эртний ромчуудын зан заншил хийгээд хэв суртлаас эхнэрээ төрхөмд нь буцаах шалтгааныг зээлдэн авсан юм. Уг хууль эдгээр шалтгаан дээр чин үнэнч хүнд байж боломгүй аргаар эхнэрээ шийтгэж болох эр хүний үйлдлийг нэмсэн байгаа юм. Гэвч энэ шалтгааныг дараачийн хуулиудад багтаагаагүй. Учир нь гэвэл зан заншил өөрчлөгдсөн. Дорно дахины ёс заншил европынхыг орлосон. II Жюстиниений эхнэр-хатан хааныг гол тайган нь сургуульд хүүхдийг яаж баалдаг шиг шийтгэнэ хэмээн заналхийлдэг байжээ. Зөвхөн тогтож буй зан заншил, тогтоход ойрхон буй зан заншил л иймэрхүү санааг төрүүлэх байх даа.

	Бид хууль зан заншилд хэрхэн зохицдогийг үзлээ. Одоо зан заншил хуулийг яаж дагадгийг харъя.

	 

	XXVII БҮЛЭГ. Хууль аливаа үндэстний зан заншил, хэв суртал, шинж чанар төлөвшихөд хэрхэн дөхөм болдог вэ?

	Боол ард түмний зуршил горим боолт ёсных нь нэг хэсэг болой. Чөлөөт ард түмний зуршил заншил эрх чөлөөнийх нь нэг хэсэг билээ.

	Би арван нэгдүгээр дэвтэр99-тээ чөлөөт ард түмний тухай өгүүлж улсын байгууллынх нь зарчмыг заасан. Одоо энэ байгууллаас ямархан үр дүн гарах ёстой байсан бэ, тэрний нөлөөгөөр ямар шинж чанар бүрэлдэн буй болж байсан бэ, ямар зан суртахуун үүдэн гарч байсан бэ гэдгийг авч үзье.

	Тийм ард түмний хууль, зан заншил, хэв суртал ихэнхдээ цаг агаарын нөлөөгөөр буй болоогүй гэж би хэлэх гээгүй. Харин уул үндэстний зан заншил, хэв суртал болбоос хуультай нь их нягт уялдаатай гэж хэлэх гэсэн юм.

	Ийм улсад нүднээ ил тусах хоёр засаг - хууль тогтоох засаг, гүйцэтгэх засаг байдаг агаад аль ч иргэн хүн эрхээ эдэлж, дур тааваараа бие даадаг тул хүмүүсийн олонх ерөөс энэ хоёр засгийг адил тэгш үнэлж цэгнэх шударга ёс, бодлого ухаанаар дутмаг байдаг шалтгаанаар аль нэгийг нь илүүтэйд үзэх хандлагатай билээ.

	Гүйцэтгэх засаг нь бүхий л албан тушаалыг мэдэлдээ авч байдаг учраас хүмүүст ер айдас бус, ард олонд найдвар төрүүлэх чадвартай, гүйцэтгэх засгаас юм хүртэх боломжтонгууд тэрний талд ордог, ямар ч горьдлого тавиагүй хүмүүс бол дайрч давшилдаг.

	Тийм улсад бүхий л тачаадлаа ил гаргах нь чөлөөтэй, үүнд үзэн ядахуй, хор шар, атаа жөтөө, баяжих, онцгойрон харагдахын хүсэл шунал үнэн дүрээрээ илэрч харагдмуу. Хэрэв юм өөрөөр байх аваас улс орон нь өвчинд баригдсан хүн адил ямар ч хүчин чадалгүй, тиймээс ямар ч тачаадалгүй.

	Хоёр талцагчдын бие биеэ үзэн ядах нь хэзээ ч зогсохгүй, яагаад вэ гэвэл тэр үзэн ядахуй нь даанч хүчгүй.

	Талцагчид чөлөөт хүмүүсээс бүрддэг учраас аль нэг нь өндөр авах аваас эрх чөлөө тэр дээш гарагсдыг доошлуулах нөлөөтэй. Гар их биедээ тусалдаг лугаа адил ард түмэн нөгөөдхийг нь өндийлгөхөөр чармайдаг.

	Энд хувь хүн бүр бие дааж, өөрийнхөө омог бардам зан, хүсэл санаархалд хөтлөгдөх тул хүмүүс найз нөхдийнхөө нийлсэн нэг талыг орхин, нөгөө эсрэг талд очиж дайснуудтайгаа учирдаг. Ийм ард түмэнд найрамдахын болоод үзэн ядахуйн хууль байнга зөрчигдөж байдаг.

	Хаан нь хувь хүний байр суурьтай болдог. Хэрсүү ухааны ердийн дүрэм горимыг үл хайхран, шаардлагын дарамтаар бусад хаад ихэс чөлөөт шийд гаргадаг шиг бүр өөрийг нь хамгийн их доромжилсон этгээдүүддээ итгэл өгч, чин үнэнчээр зүтгэж байсан хүмүүсээ гадуурхахаас өөр аргагүйд тулдаг явдал бий.

	Ард олон өөрсдөд нь мэдрэгдээд байгаа сайн юм үгүй болох нь гэж байнга айдаг. Хэдийгээр тэд энэ талаар тодорхой ойлголтгүй ч гэсэн тэр шүү дээ. Тэднээс энэ ойлголтыг нууж ч болно, харин аймшиг бол аливаа юмыг хэтрүүлж харагдуулдаг билээ. Олон түмэн байр байдалдаа сэтгэл түгшиж, тайван цаг үед ч гэсэн өөрсдийгөө аюулд нэрвэгдсэн мэт үздэг.

	Ийм байдал улам гүнзгийрдэг нь гэвэл гүйцэтгэх засагтай бүр сүрхий мөчөөрхдөг хүмүүс шунаг хомхойн учир шалтгаанаар тэмцэж байгаагаа ил харуулахыг үл хүсэн, магад үнэнийг хэзээ ч мэдэж чадахгүй, аюул заналд орсон эсэхээ ч тааварлахгүй ард олны аймшгийг улам өдөөдөг. Гэхдээ энэ нь хожим ард түмнийг дайрч болох жинхэнэ аюул заналыг зайлуулахад тус нэмэр болох нь буй.

	Гэтэл хууль тогтоох хурал ард түмний итгэлийг хүлээдэг агаад дориун боловсролтой хүмүүсээс бүрдэх тул тэдний санаанд хадагдсан тааруухан сэтгэгдлийг замхруулж үймээн хөдөлгөөнийг нь зогсоож чаддаг.

	Эртний ардчилсан улсуудтай жишихэд ийм засаглалын шинж төлөвийн ихээхэн давуу тал чухамхүү үүнд орших бөгөөд тэдгээр эртний улсад ард түмэн шууд эрх мэдэлтэй, яагаад вэ гэвэл, хөөрч хөөрцөглөсөн илтгэгчид тэднийг хөгжөөн дуудмагц ардууд ямагт үймээн хөдөлгөөн гаргадаг асан.

	Ийнхүү ард түмэнд төрүүлсэн бүхий л утгагүй аймшиг хоосон хашхираан, хараал зүхлээс өөр юу ч бүтээдэггүй асан, тийн авч ашигтай тал нь гэвэл засаглалын хамаг хөдөлгүүрийг чангатган, бүх иргэдийн анхаарлыг төвлөрүүлдэг байжээ. Хэрэв ард олны айдас тулгуур хуулиудыг унагааснаас шалтгаалж гарч ирвэл дүлий дүмбэ, хор хөнөөлтэй, догшин ширүүн хүчин болж хувирах байсан бөгөөд сүйрэлд ч хүргэж мэдэх билээ.

	Тэгээд удаж түдэлгүй аймшигтай нам гүм байдал үүсэж хууль цаазыг завхруулсан засгийн эсрэг бүгдээрээ нэгдэж таарна вий.

	Ард олны айдас түгшүүр тодорхой шалтгаангүй нөхцөл байдалд гадаадын аль нэгэн гүрэн улсын эд баялаг юм уу, алдар сууг эрсдүүлэх замаар тухайн орныг заналхийлэх аваас өчүүхэн ашиг сонирхол нэн чухаг ашиг сонирхлын өмнө навтайж гүйцэтгэх засаглалаа дэмжихээр бүхий л хүчин нэгдэх болно.

	Хэрэв тухайн улсад тулгуур хуулиудыг зөрчсөнөөс үүдсэн хэрүүл маргаан өрнөж байх үед гадаад гүрэн заналхийлэх бол засаглалын хэлбэрийг ч өөрчилдөггүй, тулгуур хуулиудыг ч хөнддөггүй төрийн эргэлт гарах нь буй. Учир нь гэвэл эрх чөлөөгөөр бүтсэн эргэлт нь ердөө л эрх чөлөөг нотолж байгаа хэрэг100.

	Чөлөөт ард түмэнд өөрийн гэсэн чөлөөлөгч буй. Дарлагдсан ард түмэнд бол заавал дарлагч бий. Учир юунд вэ гэвэл аль ч хүн дарангуйлагч эзнийг үлдэн хөөх хүчин чадал төгс, өөрөө дарангуйлагч болох хүчин чадал төгөлдөр. 

	Эрх чөлөөг эдлэхийн тулд аль ч хүн бодож байгаа юмаа хэлж чаддаг байх хэрэгтэй. Эрх чөлөөг авч үлдэхийн тулд бас хүн бүр бодож байгаа юмаа хэлж сурах хэрэгтэй. Иймээс улсын иргэн хүн хууль цаазын заалтаар ярьж, бичихийг хориглоогүй бүх юмыг ярьж, бичүүштэй.

	Байнга үймээн хөдөлгөөнд оршдог ард түмэн учир шалтгаанаар баримжаагаа болгохоос илүүтэй хүний оюун ухаанд ер үлэмж нөлөө үзүүлдэггүй тачаадлаар удирдлага болгодог. Чингэхээр, эцсийн бүлэгт засагладаг хүмүүс нь ард олноо язгуур эрх ашигт нь харш үйлдэлд төвөггүйхэн хөтлөөд оруулж дөнгөдөг.

	Тийм ард түмэн эрх чөлөөгөө хамаг байдгаараа хайрлах учиртай, яагаад вэ гэвэл тэр эрх чөлөө нь үнэн магадтай юм. Эрх чөлөөгөө хамгаалахын тулд ард түмэн эд хөрөнгө, тухлаг сайхан амьдрал, ашиг сонирхлоо золиосолж, ямар ч хэмжээлшгүй эрхт эзэн хамжлагууддаа оноож зүрхэлдэггүй хүнд алба гувчуурт дарагдахаас ч хулчийхгүй шаардлагатай тулгарч болно.

	Чингэхэд энэ ард түмэн нуруун дээрээ хүнд алба тохогдох шаардлагыг тов тодорхой ухамсарлах тул мөдхөн илүү ихээр төлөхгүй болно гэж бат найдвар өвөрлөн татвараа барагдуулах л бөгөөд татварын дарамт чухам бодит байдлаасаа хөнгөвтөр ч юм шиг санагдах вий. Гэтэл бусад улс оронд101 алба татвар чухам бодит байдлаасаа хэмжээлшгүй хүнд санагдах нь буй.

	Ийм ард түмэн өөртөө бат итгэлтэй байх учиртай, яагаад тэр вэ гэвэл өөрөөсөө зээлж байгаа юм, өөртөө энэ өрийг төлж байгаа юм гэж үздэгийнх ээ.102 Заримдаа тэд өөрсдийн бодит хүчнээс ахадсан үйл ажлыг сэдэх бөгөөд дайсантайгаа тэмцэлдэхийн тулд үлэмж их лавдуу биш баялаг (richesses de fiction) хэрэглэж тэрийг нь итгэлийн хүч, засаглалын мөн чанар, бодит баялаг болгон хувиргах нь буй.

	Эрх чөлөөгөө хамгаалахын үүднээс энэ улс хамжлага иргэдээсээ зээл авах бөгөөд хамжлага иргэд нь хэрэв улс орон нь эзлэгдчихвэл өгсөн зээл нь нохойн хоол болно гэдгийг мэдээд улсынхаа эрх чөлөөг хамгаалах хүчин зүтгэлд нэмэрлэх шинэ санаа өдүүлбэр хайж олох нь буй.

	Хэрэв энэ улс үндэстэн аль нэг аралд амьдардаг бол байлдан дагуулал хийнэ гэж зүтгэхийн хэрэггүй мэт. Учир юу вэ гэвэл байлдаж олсон нутаг эх газраас алсад орших тул өөрсдийг нь л сульдгаж таарна буй за. Хэрэв энэ арлын хөрс шороо үржил шимтэй бол ард олон нь байлдан дагууллын тухай бүр бодохын ч хэрэггүй мэт, яагаад вэ гэвэл баяжих гэж дайн хийх шаардлага үгүй биз ээ. Энэ улсын аль ч иргэн өөр иргэний хараат биш л бол хүн бүхэн хэсэг иргэдийн юм уу, ганц хүний алдар цууг бодсоноос эрх чөлөөгөө л илүүтэй эрхэмнэх нь дээр бус уу.

	Цэргийнхнийг тустай байж болох хэр нь бас ч аюул осолтой гар урлал эрхэлдэг хүмүүс лүгээ адилд тооцож, алба зүтгэл нь ард олон даяар дэндүү гарлага ихтэй тусдаг хэмээн үздэг газарт иргэний алдар нэр зүүсэн хүмүүсийг дээдлэн хүндлэх болдог.

	Энх тайван, эрх чөлөөндөө сэтгэл өег гэж боддог ард түмэн хөнөөлт атгаг сэжгээс ангижирч худалдаа наймаа эрхлэхийг хүсэн дурлууштай. Хэрэв тэр ард түмэн үнэт гар урлалын бүтээгдүүн хийж болох байгалийн ямар нэгэн баялагтай бол тэнгэрээс хайрласан энэ хишгийг бүрэн дүүрэн ашиглах бололцоо олох үүднээс үйлдвэрлэлийн газар байгуулбал зүгээр сэн.

	Хэрэв энэ ард түмэн умард этгээдэд ойрхон оршдог, үлэмж хэмжээний илүүдэл бүтээгдүүнтэй агаад цаг агаарын нөхцөлөөс үүдэн өөртөө үйлдвэрлэдэггүй бараа таваарын ихээхэн гачигдалтай тулгарах аваас бодит шаардлагаар өмнө зүгийн улс түмэнтэй өргөн худалдаа хийвэл сайн сан. Үүний тулд тохиромжтой улс орныг сонгон, тэрхүү улс түмэнтэй аль аль талдаа ашигтай гэрээ хэлэлцээр байгуулууштай билээ.

	Нэг талаас; элбэг дэлбэгээрээ нэн нэрд гарсан, нөгөөтээгүүр, татвар гувчуур нь хэмжээлшгүй улс оронд хөрөнгө чинээ багатай хүмүүс ямар нэг үйлдвэрлэл эрхлэхгүйгээр амь зуухад ярвигтай. Иймээс тун ч олон хүн аялал жуулчлал юм уу, биеэ тэнхрүүлэхийн шалтаг заан эх орноо орхин явж боолын ёс ноёрхсон улс оронд хүртэл аз жаргал эрэн дүрвэн очдог байнам.

	Худалдаачин улс үндэстэнд амин хувийн жижиг ашиг сонирхол нь тоо томшгүй. Чингэхээр есөн шидийн мөргөлдөөн үй түмээрээ гарч, өрөөл бусдыг гомдоох, эсвэл өөрөө гутрах нь барагдашгүй. Иймээс тэр ард түмэн жигтэйхэн их атаархуу болдог. Өөрийн чинээлэг амьдралд баясахын оронд бусдын дэвжин хөгжихөд урам хугарах нь илүүтэй.

	Уул ард түмний хууль цааз ерөнхийдөө зөөлөн, дарамт үгүй хэр нь гадаад худалдаа хийгээд далайн тээврийн тухайд гэхлээр дайсантайгаа наймаа хэлэлцэж байгаа юм шиг хахир хатуу болчих нь бий.

	Хэрэв энэ ард түмэн алс холын улс оронд колонио суурьшуулах болбол эзэрхийлэхээсээ илүү худалдаагаа өргөтгөх санаа агуулдаг хэрэг.

	Ондоо улс оронд өөрийнхөө дэг журмыг нэвтрүүлэх хүсэлдээ автагдан колониуддаа засаглалынхаа хэлбэрийг тогтоодог, яагаад вэ гэвэл энэ засаглал нь аятай тухтай амьдралыг өөрөө аваачаад өгчихдөг, тэр ч байтугай ой шугуй руу явуулсан колони нь томоохон улс түмэн болж бүрэлдэх нь буй.

	Урьд өмнө тэрхүү ард түмний захиргаанд байсан хөрш үндэстэн нь103 байр байдал, тэнгисийн аятай тохитой боомт, байгалийн баялаг тэргүүтнээрээ атаархлыг нь төрүүлэх явдал гардаг. Тийм нөхцөлд уг ард түмэн хэдийгээр хууль цаазаа тэрхүү үндэстэнд тулган хүлээлгэж, мэдэлдээ хатуу чанга барилаа гэхэд эрхшээлд нь орсон улсын иргэд эрх чөлөөг эдлээд, харин мөнөөх улс боолчлолд нэрвэгдэж мэднэ.

	Эзлэгдсэн улс нь иргэний сайн засаглалтай болж болно, гэвч олон улсын хуулиар баахан шахагдаж болзошгүй. Бусад улс түмэнтэй барих харилцаа нь сайн сайхан амьдралыг нь бусниулахад хүргэхүйц хуулиар зохицуулагдаж болно. Чингэхээр зөвхөн эзэн нь л тэрнээс өөртөө ашиг хонжоо унагаана.

	Томоохон аралд амьдардаг агаад өргөн хэмжээний худалдаа эрхэлдэг эзэрхийлэгч улс үндэстэнд далайн цэргийн хүчнийг хөгжүүлэх таатай сайхан нөхцөл олдож болно. Эрх чөлөөгөө авч үлдэхэд бэхлэлт бүхий хот суурин, цайз, хуурай замын цэрэг шаардлагагүй, харин гаднын халдлагаас баттай хамгаалахад далайн цэргийн арми хэрэгтэй болдог. Усан цэргийн арми нь, санхүү мөнгөнийхөө дийлэнхийг хуурай замын цэрэгт зарцуулахаас өөр аргагүйд хүрээд тэнгисийн хүчиндээ төдий л хөрөнгө гаргаж чаддаггүй бусад бүх гүрнийхээс хавьгүй давуу талтай байх биз.

	Далай тэнгист эзэрхийллээ тогтоох нь тэрийг эзэмшсэн улс түмэнд аргагүй л бахархал төрүүлдэг. Учир нь гэвэл тэр улс түмэн хаана л бол хаана хүчирхийлж чадна гэдгээ мэдэрдэг, эрх мэдэл нь хэмжээ дамжаагаараа далай тэнгисээс ч агуу гэж боддог ажаам.

	Ийм ард түмэн хөршүүдийнхээ хэрэгт үлэмжхэн нөлөөлж чаднам зээ. Яагаад тэр вэ гэвэл, байлдан дагууллаар сүр хүчээ үзүүлэхгүй болохоор хаяа нийлсэн улс түмэн нь найрамдахыг л эрэлхийлж, засаглал нь байнга өөрчлөгдөж, дотооддоо ард олон нь үймэрч самуурснаас нэг жиг ургаж магадгүй гэж горьдохоосоо илүү үзэн ядахаас нь ухаангүй айна.

	Энэ бүхэн мөнөөх ард түмний гүйцэтгэх засаглалын хувь тавилан мөн бөгөөд гүйцэтгэх засаглал нь улсынхаа дотор бараг үргэлж айдас түгшүүрт автаж, харин гадаадад бол ёслол хүндэтгэлийг хүлээх болно.

	Хэрэв энэ ард түмэнд ийм тийм тохиолдлоор нийт европын хэлэлцээнд гол үүрэг гүйцэтгэх үүрэг ногдох юм гэхэд уул хэлэлцээнд бусдаас илүүтэй үнэнчдүү шинж чанар, шулуун шударга байдал үзүүлж магадгүй. Учир юу вэ гэвэл, сайд нар нь өөрсдийнхөө зан байдлаар ардын хурлын өмнө тайлагнах үүрэгтэй агаад үүний улмаас мөнөөх хэлэлцээнд яаж оролцсон шинж байдлаа нуухын аргагүй тул баахан үнэнч шударгуу мэт харагдах гэж хичээж таарна буй за.

	Түүний сацуу хоёр нүүртэй зан чанарын уршгаар гарч болох үйл явдлын улмаас аль нэг хэмжээгээр тэдэнд хариуцлага ногдож мэдэх тул хамгийн найдвартай арга зам нь хамгийн шулуун шударгуу шинж байдал үзүүлдэг байж болох.

	Хэрэв саях улсад угсаа язгууртнууд аль нэгэн цагт хэмжээлшгүй эрх мэдэл эдэлж байсан бол эзэн хаан нь ард олныг өргөн дээдлэх замаар угсаа язгууртнуудын эрх мэдлийг хязгаарлах арга хэрэгслээ олсон. Тэгэхээр язгууртнуудыг доошлуулах агшин, ард олон хүчээ мэдэрч эхлэх цаг үеийн хооронд боолт ёс дээд цэгтээ хүрч болох.

	Урьд өмнө дураараа дургидаг засагт104 нухлагдаж байсан энэ ард түмэн нэлээд хэдэн тохиолдолд тэгж захирагдсаныхаа ор мөрийг мартаагүй байх нь бий. Чингэхээр чөлөөт засаглалын дэлгэц дээр хэмжээлшгүй засаглалын хэлбэр нүдэнд нь байнга тодорч харагдаад байж болох.

	Шашны тухайд гэвэл энэ улсын иргэн бүр хүсэл эрмэлзлээ дагах бөгөөд чингэхээр нэг бол өөрийн оюун ухааныг, эсвэл хоосон санааг баримжаа болгодог. Үүнээс юу гарах вэ гэвэл хүмүүс нэг бол ямар ч номлолын шашин шүтлэгт огоот хайхрамжгүй хандах болно, ингэхээр хүн бүхэн ноёрхогч шашин шүтлэг рүү гүйдэг, эсвэл ер нь шашинд хичээл зүтгэл гаргадаг, үүний үрээр уул шашинд олон урсгал номлол салбарлан үүсэх нь буй.

	Энэ оронд огоот шашин шүтлэггүй хүмүүс гарч ирж болно оо. Гэтэл бас шүтдэг байж болох шашныг нь өөр шашнаар солихоор албадахыг тэвчин тэсвэрлэхийг хүсэхгүй хүмүүс байж болно. Яагаад вэ гэвэл, уг нөхцөл байдалд тийм хүмүүсийн сэтгэлд эхлээд амь амьдрал, эд хөрөнгөө сэтгэлэг номтойгоо хамт тавиад туучих нь гэсэн мэдрэмж орж ирэх агаад мөн, нэг юмнаас нь хагацуулсан хүн нөгөө юмыг нь бүр ч төвөггүй булааж чадна гэсэн бодол толгойд нь ордог байнам.

	Хэрэв янз бүрийн шашин дотроос тэнд нэгийг105 нь байргашуулж төвшитгөхөөр боолын ёсны106 арга хэрэглэхийг чармайх аваас нийтийн зэвүүцэл төрүүлэх вий. Учир юу вэ гэвэл бид аливаа юмыг өөртэй нь уялдуулж өгдөг учир холбогдол болон дагалт нөхцөл байдлаар нь үнэлж дүгнэдэг. Эрх чөлөөний тухай ойлголттой холбогдохоор тийм шашин хүний оюун ухаанд хэзээ ч тусаж өгөхгүй буй за.

	Энэ шашин шүтэгчдийн эсрэг гаргасан хууль тамлахаар хатуу байх учиргүй, яагаад тэр вэ гэвэл эрх чөлөө тиймэрхүү шийтгэлийг хүлцэн тэвчихгүй. Харин тэрхүү хууль даан ч ажиггүйгээр үйлдэж болох хамаг гай түйтгэрийг учруулахуйц нэн дарамттай байж таарна вий.

	Мянга түмэн шалтгаанаар санваартнууд тэнд бусад иргэдтэй жишвэл олны итгэлийг тун тааруухан хүлээх нь буй. Иймд тэд хүн амьтнаас зайлан одохын оронд харын талын хүмүүс шиг үүрэг хариуцлага хүлээхийг илүүтэйд үзэн, энэ санаагаар тэдэнтэй нэгэн давхаргад хамаарагдахыг хүсэж, чингэхдээ ард олны зүгээс бишрэл хүндэтгэл олохыг ямагт эрмэлзэж энгүүн амьдралын хэв маяг, намдуу зөөлөн авир, цэвэр ариун зан заншлаар ялгаран үзэгдэхийг хичээх амуй.

	Энэ санваартнууд шашныг хамгаалах байтугай өөрсдөө ивээлд нь ч багтаж чадахгүй, албадах гэвэл хүч хүрэхгүй тул итгэл үнэмшлээр хүний сэтгэлийг татахыг чармайх бөгөөд чухам энэ учраас гайхамшигт ид шид, дээд тэнгэрийн бошгыг нотлохоор лут сайхан бүтээлүүд туурвисан бүлгээ.

	Хүмүүс санваартнуудын хурал номоос эвтэйхэн бултаж, эрх мэдлээ хортойгоор ашигласныг нь ариутган засах боломжийг ч тэдэнд олгохыг хүсэхгүй, эрх чөлөөнд хөөрч мансуурснаас шалтгаалаад шинэтгэгчид болохоос нь илүү өөрчлөл шинэчлэлийг нь төгөлдөржүүлэлгүй орхихыг давуутайд үзэж болно.

	Харин улсын байгууллын гол бүрэлдүүн болох дээд эрхтнүүд энд бусад орнуудынхаас илүү тогтуун. Гэхдээ нэг талаас, эрх чөлөөт энэ орны язгууртан дээдэс ард олонтойгоо илүү ойртох бөгөөд чингэхээр давхаргууд улам ялгаран тусгаарлагддаг, харин хувь хүмүүсийн хооронд ойр дотнын хэлхээ холбоо тогтож таарна буй за.

	Улам улмаар өсөн нэмэгдэх эрх мэдэлт, өдөр бүр шинэчлэгдэн өөрчлөгдөж байна хэмээн үзүүштэй улсыг засаглагчид өөрсдийг нь зугаацуулагчдаас илүүтэй хэрэг болох хүмүүсийг үнэлж эхлэх бөгөөд, чингэхээр тэнд шадарлагчид, зусар зуйрганууд, тал засагчид, эцсийн бүлэгт, хоосон толгойтойнхоо төлөө ч амбас ихсээс төлбөр гаргуулахыг шаарддаг тиймэрхүү төрлийн долоон жорын амьтан цөөрч ирнэ.

	Тэнд хүмүүсийг өнгөц авьяас юм уу, гаднах дүр шинжээр нь бус жинхэнэ бодит чанараар нь үнэлж цэгнэж таарна. Тийм чанар хоёрхон буй. Нэг дэх нь эд баялаг, хоёр дахь нь хувь хүний гавьяа зүтгэл болой.

	Тэнд баярхуу, ихэмсэг шинжийг харуулах чамирхалд биш, жинхэнэ бодит хэрэгцээний сайханд тулгуурласан чамбай тансаглал гарч ирэх бөгөөд хүмүүс аливаа юманд байгаль эхийн өөрийнх нь нэмэрлэснээс ангид таашаал цэнгэл эрж хайхаа болино.

	Тэнд хүмүүсийн хэрэглээ дэндүү элбэг дэлбэг байж болно. Тийн авч хүний шохоорхлыг өдөөх гял цал юмс оруулахыг хориглоно. Чингэхээр олон хүн үрж зарах боломжоосоо илүү гарсан их хөрөнгө мөнгөтэй тул тэрийгээ зүсэн зүйлийн хачин өвөрмөц юманд хэрэглэж таарна. Энэ ард түмэнд таашаал тааллаас илүү ухаалаг санаа бодол сэлбэгдэх нь лав.

	Хүмүүс тэнд амин хувийнхаа ашиг хонжоог л байнга хөөцөлдөх учраас залхай зайдангийн төрүүлдэг эелдэг зан алга болмуй. Чингэж ёсорхож байх цаг зав ч үгүй.

	Ромчуудын эелдэг байсан үе дур зоргын засаглал тогтсон үетэй тохирдог. Хэмжээлшгүй эрхт засаглал залхай зайданг (юу ч хийхгүй дэмий суух) үүддэг. Залхай зайдан нь эелдэг занг төрүүлдэг.

	Аливаа улсад бие биедээ таашаагдах, нийцүүлэх гэсэн хүмүүс олшрохын хэрээр эелдэг байдаг. Ингэхэд бүдүүлэг улс түмнээс бид бүхний ялгагдах ёстой юм юу вэ гэвэл эелдэг шинж байдал гэхээсээ илүү сайхан зан заншил болой.

	Улс үндэстэнд бүхий л эрчүүд өөр өөрийн аргаар засаглалд оролцдог. Эмэгтэйчүүд эрчүүдийн нийгэмлэгтэй нэг их холилдохгүй нь зүй. Ийм учраас бүсгүйчүүд даруу, өөрөөр хэлбэл бүрэг зантай байна. Энэ бүрэг зан нь тэдний буян заяа болъё уу. Тэгтэл эрхэмсэг нандин харилцаанд дасаагүй эрчүүд хамаг эрх чөлөө, чөлөөт цагаа дураараа ашиглаж ужид цэнгэлд автагдаж эхэлдэг.

	Тэнд хууль цааз нь бүгдэд адил тусах тул хүн бүхэн өөрийгөө хаан адил үзэх болно. Энэ ард түмний төлөөлөгчид эх орон нэгтнүүд гэхээсээ илүү холбоотнууд болж таарна.

	Төрийн байгуулал нь бүх хүнийг засаглал болон улс төрийн ашиг сонирхолд оролцох боломж олгодог газар орны цаг агаар олон оршин суугчдад нь түгшүүр бүхий оюун ухаан, цар хүрээтэй үзэл бодол заяасан бол улс төрийн сэдвээр ихээхэн маргалдах бөгөөд бас юмны мөн чанар хийгээд хувь заяаны хувирлыг дагах, өөрөөр хэлбэл хүмүүст хамаатай урьдчилан хэлж боломгүй явдлыг тааварлаж насыг өнгөрөөдөг хүмүүс гарч ирж болно.

	Чөлөөт оронд хүмүүс зөв маргалдаж байна уу, буруу маргалдаж байна уу гэдэгт бараг цаг үргэлж хайхрамжгүй ханддаг. Шүүмжлэн хэлэлцэж байвал л боллоо. Юу вэ гэвэл энэ нь мөнөөх маргааны хор уршгаас хамгаалдаг эрх чөлөөг төрүүлдэг юм.

	Эзэрхэг засаглалд сайн ч, саар ч маргаан шүүмжлэл адил хөнөөлтэй. Зүй нь тэнд засаглалын зарчмыг эвдэхэд хүргэх маргаан дэгдэж байвал аятай юу.

	Олон хүн хэнбугайд ч таашаагдах эрмэлзэл үгүй болохоороо дураараа дургих нь буй. Ухаан заяагдсан хүмүүсийг тэр ухаан нь зовоох болно. Олонх нь бүх юманд жигшиж, зэвүүцээд, өдий төдий шалтгаанаар аз жаргалгүй болдог.

	Ямар ч иргэн аль ч иргэнээсээ айдаггүй бол энэ үндэстэн зориг бардам. Ерөөс хаадын бахархал нь тусгаар тогтнолдоо л тулгуурладаг бус уу.

	Чөлөөт улс түмэн бахархалтай, бусад нь ихэмсэг болохдоо амархан.

	Гэтэл энэ бардам хүмүүс хоорондоо харилцсаар байгаад үл таних хүмүүсийн дунд орохдоо бүрэг номой болчих нь бий. Тэдэнд бүрэг номой, омог бардам хоёр эвцэлдсэнийг ихэнх цаг үед та олж харах болно.

	Энэ ард түмний шинж чанар ялангуяа оюун ухааных нь туурвилд тодордог. Тэр бүтээлүүдээс та гүнзгийрүүлэн сэтгэдэг, орь ганцаараа бясалгадаг хүмүүсийг олж харах вий.

	Нийгэм биднийг инээд тохуутай юмыг ажиглахыг сургадаг. Ганцаардал бол биднийг гэм согог олж хардаг чадвартай болгодог. Ийм ард түмний хошин шог зохиол хурц ширүүн дайрч давшилснаараа ялгардаг. Та энд ядаж ганц Хорасыг107 олохоосоо өмнө олон олон Жювенал108-ыг харах болно.

	Хэмжээ хязгааргүй эрхт хаант улсад түүхчид үнэнийг гуйвуулдаг. Учир нь гэвэл тэдэнд санал бодлоо хэлэх эрх чөлөө байдаггүй. Хэтэрхий чөлөөтэй улсуудад түүхчид ямагт хагарал гаргадаг мөнөөх эрх чөлөөний шалтгаанаар үнэнээс гаждаг. Чингэхээр хүн бүхэн эзэрхэг эзний хараат байхын адил бүлэглэлийнхээ атгаг сэжгийн мөн боол нь болчихдог.

	Шүлэгчид нь таашаалаар төрдөг уян ярууг эрхэмлэхээсээ сэтгэмжийн хурц өвөрмөц шинжээрээ ямагт ялгарсаар байх болно. Тэнд Рафаэлийн109 эрхэмсэг сайхныг харахаас илүү Микеланжелогийн110 агуу татах хүчтэй төстэй юм олж харна вий.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]

	 

	
Заметки

		[←1]
	 Плутарх өгүүлэхдээ, хууль бол үхсэн хийгээд амьд бүхий л амьтны хатан хаан юм гэжээ.




	[←2]
	 Гравина (Gravina Gian Vicrnzo 1664-1718) Пажиано Гравина мужид төрсөн, Италийн зохиолч, хууль судлаач.




	[←3]
	 Либаниус (Libanius, МЭ 314-391), Антиошид төрсөн. Эртний Герегийн урнаар өгүүлэх урлагийн багш.




	[←4]
	 Лассдемон (Lacdmon) Спартын домогт ван. Өөрийн хот улсдаа нэрээ өгсөн.




	[←5]
	 Аристидийн хууль (Aristide 129-199), Герегийн урнаар өгүүлэхийн багш




	[←6]
	 Кеснофон (Xenophone, МЭӨ 427?-355), Афины ойролцоо төрсөн. Түүхч, гүн ухаантан, Афины жанжин. Сократын шавь бүлгээ.




	[←7]
	 Сервис Тулли (Servius Tullius, МЭӨ 578-534) Ромын VI хаан




	[←8]
	 Солон (Solon, МЭӨ 644-566) Афины хуульч зохиогч. Герегийн 7 мэргэний нэг. Уянгын яруу найрагч, хэсэг бусаг шүлэг нь үлдсэн.




	[←9]
	 Цицерон (Marcus Tullius Cicero, МЭӨ 106-43) Ромын улс төрийн зүтгэлтэн, зохиолч, латины гайхамшигт уран илтгэгч.




	[←10]
	 Цезарь (Marcus Tullius Cesar, МЭӨ 106-43) Улс төрийн зүтгэлтэн, зохиолч, латины гайхамшигт жанжин, их зохиолч.




	[←11]
	 Тибер (Tiberius Claudius Mars, МЭӨ 41 - МЭ 37), Ромын эзэн хаан




	[←12]
	 Кариус (Carius) Ромын их алдартнуудыг өргөмжилсөн нэр.




	[←13]
	 Клод (Tiberius Cloudius, МЭӨ 10 - МЭ 54), Ромын эзэн хаан




	[←14]
	 Нерон (Lucius Domitritius Nero Claudius, МЭӨ 37 - 68) 54 онд Ромын эзэн хаан.




	[←15]
	 Домисиен (Titus Flavius Domicianus, МЭӨ 51 - 96), Ромын эзэн хаан




	[←16]
	 Демостен (Dmosthene, МЭӨ 385?-эсвэл 322 онд төрсөн), Герегийн хамгийн сод уран илтгэгч.




	[←17]
	 Афинчууд жүжгийн хүрээлэнд зориулсан мөнгийг байлдааны явдалд зарцуулахаар санал болгосон хүнийг цаазаар аваачих хуультай байжээ.




	[←18]
	 Картаж (Carthage) - Тунисын ойролцоо орших Африкийн суутай хотын нэр.




	[←19]
	 Аннибалыг Ганнибал ч гэдэг. МЭӨ 247 - 183 онд амьдарч байсан Картажийн нэрт жанжин.




	[←20]
	 XVII зууны үеийн Францын зохиолч Верас д'Аллегийн «Севарамбын түүх» нэртэй үл гүйцэлдэх үзэл бүхий романыг хэлж байна.




	[←21]
	 Ликург (Lycurgue, МЭӨ IX зуун?) Спартад хатуу чанга улс төр, нийгмийн байгуулал, цэргийн зохион байгуулалт хийгээд хүүхдийн хүмүүжлийн тогтолцоог бий болгосон гэдэг домогт хүн.




	[←22]
	 Самнитууд. Монтескьюгийн «Ромын эзэнт улсын өөдлөн дэвжсэн хийгээд унасны бодрол» хэмээх зохиолын I бүлэгт үз. Зохиолч самнитуудыг спартчуудын үр удам хэмээн андуурчээ.




	[←23]
	 Өөрөөр хэлбэл, иезутуудыг хэлжээ.




	[←24]
	 Аристотель бол МЭӨ 384-322 онд амьдарч байсан Герегийн аугаа их гүн ухаантан.




	[←25]
	 Теофраст (ойролцоогоор МЭӨ 370-285 он) - эртний Герегийн их эрдэмтэн, гүн ухаантан. Аристотслийн шавь.




	[←26]
	 Страбон (ойролцоогоор МЭӨ 65 оноос МЭ 25 он) - эртний ертөнцийн түүхч, газарзүйч. Ойрх Дорнод, Герег, Италиар олонтоо аялжээ.




	[←27]
	 Филон (Philon) (ойролцоогоор МЭӨ 20 онд төрж МЭ 54 онд нас баржээ). Жүүд Филон ч гэж нэрлэдэг. Шинэ платонизмын гүн ухаанд ихээхэн нөлөө үзүүлсэн гэдэг.




	[←28]
	 Сенек (ойролцоогоор МЭӨ 4 - МЭ 65 он) - Ромын гүн ухаантан. Ёс суртахууны асуудлыг онцлон сонирхож байжээ.




	[←29]
	 Цэргүүд нь эзлэн авсан газраасаа томоохныг өг гэж гуйжээ. Plutarque, Oeuvres morales, Vies des anciens rois et capitaines.




	[←30]
	 Энд Францын Вант Улсыг өгүүлжээ.




	[←31]
	 Буучдыг хэлжээ.




	[←32]
	 Бантама. Ява аралд оршдог Бантам гэдэг улс. XV зуунд үүссэн. Дараа нь голландчууд эзлэн авчээ.




	[←33]
	 Боден Жан Жан (1530-1596) Францын алдарт сэтгэгч, абсолютизмын үзэл сурталч, эдийн засагч, төр эрхийн онолч.




	[←34]
	 Паша гэдэг нь Султаны Турк, Египетэд цэргийн болон засаг захиргааны эрхтний цол байжээ.




	[←35]
	 Энд Монтескью Английг хэлжээ.




	[←36]
	 Эзэн хаан Август сенатч, проконсул» мужийн захирагчдыг зэвсэг зүүхийг хоригложээ.




	[←37]
	 Эфорууд бол эртний Герегт хааны болоод засаг захиргааны үйлдлийг хянан ажиллаж байх үүрэгтэй, нэг жилээр сонгогддог ардын хурлын төлөөлөгч




	[←38]
	 Машиавсл (Machiavel, 1469-1527) Италийн улс төрийн зүтгэлтэн, түүхч, зохиолч, социологич.




	[←39]
	 Арван хоёр самбарын хууль гэдэг Ромд десемвирүүдийн зохиож 12 хүрэл самбарт сийлсэн хууль. МЭӨ 450 онд хамаарна.




	[←40]
	 Лизандр (Lysandre) Спартын генерал. Афин хотыг эзэлж байжээ.




	[←41]
	 Энэ нь Монтескьегийн нэг гол бүтээл болой.




	[←42]
	 Зохиогч энд Английг хэлж байна.




	[←43]
	 Дорнод нутгийн эзэн хаан Морис (Maurice, 539-602).




	[←44]
	 Дорнод нутгийн эзэн хаан Анастаз (Anastase).




	[←45]
	 Исаак Ангел (Isaac Ange) Дорнод нутгийн санваартан. 383 онд жанч халсан. Тулгуур католик шашныг хамгаалагч.




	[←46]
	 Суионууд - одоогийн Шведийн нутагт амьдарч байжээ.




	[←47]
	 Афин хотод тусгай шүүх бүсгүйчүүдийн хэрхэн биеэ авч явааг харуулддаг байжээ.




	[←48]
	 Монтескье алдаа гаргажээ. Энд самнитууд биш, чухамдаа сармат ард түмний гарвалт сунитуудыг хэлж байгаа юм.




	[←49]
	 P.Du Halde, Description de la Chine, t.II, p. 648




	[←50]
	 Аристотель өгүүлэхдээ, Картажийн бүгд найрамдах улсыг их тохитой улс байсан гэжээ.




	[←51]
	 Полибий (Polybe, МЭӨ 210?, 125 онд төржээ) Герегийн түүхч.




	[←52]
	 Сурниамагийн гэр бүлийнхэн, Lettres edifiantes, 18-e recueil.




	[←53]
	 Иргэний эрх чөлөө, эд хөрөнгө, эхнэр, хүүхэд, сүм хийд, булш бунхан хүртэл багтана.




	[←54]
	 Зохиогч энд Францыг хэлжээ.




	[←55]
	 Эврикийн хууль. Эврик 466-485 онд Визиготын эзэн байсан. Рон, Луар, Тэнгисийн хооронд Гоолльчуудын баруун өмнөд нутгийг тэр чигээр нь эзлээд хаант төрийг нь унагажээ.




	[←56]
	 Гондбад болбоос Бургондын ван. Гомбеттын хуулийг зохиогч. 516 онд үхжээ.




	[←57]
	 Ротар 636-652 онд Ломбардын ван байсан. 644 онд ломбардуудад зориулж хууль зохиож гаргасан.




	[←58]
	 Желон МЭӨ 491-478 онд Жела болон Сиракузын дарангуйлагч байв. 480 онд Химерт картажуудыг бут цохиод бүх Сицилийн эзэн болжээ.




	[←59]
	 Корс арлыг эзэлж байсан Генуя бололтой.




	[←60]
	 Манж Чин улсыг хэлжээ.




	[←61]
	 Их Петр орос эрчүүдийн сахлыг албадан хусуулсан түүхтэй билээ.




	[←62]
	 Монтескье Венецийг хэлсэн бололтой.




	[←63]
	 Сидней Алжернон (1622-1683) бол Английн улс төрийн зүтгэлтэн.




	[←64]
	 Энэ нь хориг (вето) тавихыг хэлж байна.




	[←65]
	 Жил бүр ард түмнээр сонгогддог албан хаагчид.




	[←66]
	 Харрингтон Жемс (1611-1657) бол XVII зууны хөрөнгөтний хувьсгалын үеийн хүн.




	[←67]
	 Монтескье «гот» гэдэг үгийг герман гэдэг үгтэй адил утгаар хэрэглэж байжээ.




	[←68]
	 Эртний Герегийн хууль тогтоогч.




	[←69]
	 Луй гэгээнтэн ийм хэргийг зөөлрүүлж байжээ.




	[←70]
	 Ромын нэгэн муж




	[←71]
	 Хатан хаан Анна Ивановна (1693-1740)-г хэлжээ.




	[←72]
	 Касси (Cassius) МЭӨ 175 онд алуулжээ.




	[←73]
	 Францыг хэлжээ.




	[←74]
	 Швейцарыг хэлж байна.




	[←75]
	 Францыг хэлж байна.




	[←76]
	 Ургуулсан тариа ногооныхоо нэг хэсгийг өөртөө авдаг түрээслэгч. Авсан ургацынхаа хэмжээгээр л эзэнтэйгээ тооцоо хийдэг байжээ.




	[←77]
	 Эртний Герегт мсзур гэдэг бутархай бодисын хэмжүүр нь хоёр суулга хэрийн эзлэхүүнтэй байжээ. Нэг мезур нь хоёр суулгатай тэнцэнэ гэж багцаалан ойлгож болно.




	[←78]
	 150 килограммтай тэнцэнэ.




	[←79]
	 Английг хэлжээ




	[←80]
	 Францад




	[←81]
	 Францад




	[←82]
	 Өөрийн нэрээр алба гувчуур татахаар хаан эзэнтэй гэрээ байгуулагч.




	[←83]
	 Торгууль хурааж авах нь түрээслэн авагчдын гол орлого болдог байжээ.




	[←84]
	 31 дүгээр эшлэлд тайлбарласан болно.




	[←85]
	 Монтескье энд Хятадын эзэн хаадыг хэлж байна.




	[←86]
	 Өөрөөр хэлбэл Францад.




	[←87]
	 Англи, Франц, Голландыг хэлжээ.




	[←88]
	 Испани дахь үе улиран залгамжлахуйн дайн.




	[←89]
	 Күнз, түүний дэг сургууль.




	[←90]
	 Мильтон Жан (1608-1674) бол Английн шүлэгч, нийтлэлч. Тэрээр XVII зууны үеийн хөрөнгөтний хувьсгалд оролцжээ.




	[←91]
	 Эртний Ромд ариун онгон шувууны нисэлтээр хувь заяагаа таах ёс байжээ.




	[←92]
	 Ургацын бурхан.




	[←93]
	 Хойд мөсөн далайн бүлэг арал, Баренцово тэнгис, Кара тэнгис хоёрын дунд хавиарх Уралын нурууны үргэлжлэл.




	[←94]
	 Le P. Du Halde, t.I8 p. 112.




	[←95]
	 Хятадын тав дахь эзэнт гүрний 5 дахь хуанди [Du Halde, t. I, p. 384].




	[←96]
	 Энд Монтескье Монголын эзэнт гүрнийг Оттаманы эзэнт гүрэнтэй андуурчээ.




	[←97]
	 Энд Америкийн уугуул нутгийнхныг өгүүлжээ.




	[←98]
	 Мөнгөн тэмдэгт хэрэглэж мэддэггүй улс түмэн.




	[←99]
	 XI дэвтрийн VI бүлэгт үз. Монтескье энд Английн ард түмнийг хэлж байна.




	[←100]
	 XIV Луй (Людовик) Английн ордныхонд нөлөөлж байсныг битүүхэн хэлж байна.




	[←101]
	 XVIII зууны Францыг битүүгээр зааж хэлж байна.




	[←102]
	 Зохиогч энд улсын зээл, өрийг хэлж байна.




	[←103]
	 Ирландыг хэлж байна.




	[←104]
	 Тюдоровын хаанчлалын үед.




	[←105]
	 Монтескье католицизмийг хэлж байна.




	[←106]
	 Өөрөөр хэлбэл, хүчирхийлэл болоод шударга бус хуулийн аргаар.




	[←107]
	 Хорас Флакк Квинт (МЭӨ 65-8 он) Ромын нэрт яруу найрагч.




	[←108]
	 Ювенал Децим Юний (ойролцоогоор МЭ 60-140 он). Эртний Ромын шог зохиолч, шүлэгч. Ювенал Ромын эзэнт гүрний нүгэл, түшмэд, хаадынх нь ялзрал дампуурлыг хайр найргүй шоглож байв.




	[←109]
	 Рафаэль Санти (1483-1520). Италийн сэргэн мандлын үеийн суу билигт зураач.




	[←110]
	 Микеланджело Буонарроти (1475-1564). Италийн гайхамшигт уран цоолборлогч, зураач, уран барилгач.

